
	 

	[image: Image]

	فەلسفەی ترس

	ئەزموون و هونەری ژیان

	وەرگيڕاوەتەوە لە پەیمانگای تاک

	 

	نووسەر: لارس ئێسڤێندسۆن

	وەرگێڕ: سیاوەش کەریم‌زادە
 

	…………………………………….

	پێشەکی

	کولتووری ترس

	ترس چییە؟

	سيهەم: ترس و مەترسی(ریسک)

	چوارەم: سەرنج‌ڕاکێشیی ترس

	پينجەم: ترس و متمانە

	شەشەم: سیاسەتی ترس

	حەوتەم: ئەوپەڕی ترس؟

	

	 

	 

	پێشەکی

	 

	ئەم کتێبە ئاکامی تووڕەییی لەڕادەبەدەری منە لە زاڵ‌بوونی ترس بەسەر ژیانی ئێمەدا. ئەو کتێبانەی کە بە هۆی تووڕەییەوە دەنووسرێن ‌‌‌‌‌‌زۆر جار جەدەلین و دەبنە هۆی مشت‌ومڕ، ئەم کتێبەش لەم دەستەیە جیا نییە. ئەم کتێبە هێرشێکە بۆ ئەو بۆچوونەی کە پێی‌وایە دەبێ هەموو شتەکان لە گۆشەنیگای ترسەوە سەرنجیان بدرێتێ. یەکێک لە پێناسە لێک‌دژەکانی کولتووری ترس ئەمەیە کە ڕێک ترس لەو کاتەدا سەرهەڵدەدات کە ژیانی ئێمە لە هەموو لایەنێکەوە لە هەموو سەردەمێکی‌ تر پارێزراوترە. یەکێک لە ‌گرینگ‌ترین ئارگیۆمێنتەکانی من دژ بە کولتووری ترس ئەوەیە کە ئەم کولتوورە ئازادیی ئێمە ‌‌‌کەم‌تر و ‌‌‌کەم‌تر دەکاتەوە.

	لەوانەیە نووسینی کتێبێک سەبارەت بە ژیانی ئێمە لە کولتووری ترس‌دا، پاش نووسینی کتێبێک سەبارەت بە ژیانی ئێمە لە کولتووری دڵتەنگی‌دا هەندێک سەیر بێتە بەرچاو. ئەم تێگەیشتنە کە کولتووری هەنووکەیی ئێمە هاوکات کە کولتووری ترسە کولتووری دڵتەنگیشە لەوانەیە هەندێک لێک‌دژ بێتە بەرچاو. گەر کەسێک گیرۆدەی ترس بێ، ئیتر ناتوانێ دڵتەنگ بێت. بەڵام ژیانی هەموومان هەر دوو یەکینەی ترس و دڵتەنگی ‌تێ‌دایە. فیلیپ لارکین بەڕواڵەت لە شێعری "داکری و کوڕەکەی"(1963)‌دا دەیەوێ بڵێت ئەم دوو هەستە بە‌گشتی بیچم دەبەخشن بە ژیانی مرۆڤ:" ژیان لە سەرەتاوە دڵتەنگییە، دوایی ترس."

	هەر کۆمەڵگایەک- وە لەوانەیە کۆمەڵگای پۆست‌مۆدێڕن پتر لە هەمووان- بزاڤ و دیاردەی زۆری ‌تێ‌دایە کە بە‌گشتی دژایەتییان لەگەڵ یەک هەیە. بەڵام دوو دیاردەی دڵتەنگی و ترس هەر چەن دژ بەیەکن بەڵام بە شێوەیەکی شاراوە یەکتر بەهێز دەکەن. ترس شتێک نییە کە ئێمە بە پێچەوانەی ویستی خۆمان بکەوینە ژێر کارتێکەرییەوە؛ ترس شتێکە کە ئێمە ‌‌‌‌‌‌زۆر جار بە شێوەیەکی خۆبەخش خۆمان دەخەینە ژێرکارتێکەرییەوە بۆ ئەوەی بە یارمەتی ئەو بتوانین ژیانی ڕۆژانەی پڕ لە دڵتەنگیی خۆمان تێپەڕ بکەین. من لەم کتێبەدا هەوڵ دەدەم پەردە لەو نهێنییە لادەم کە ترس چ جۆرە هەستێکە. چ ڕۆڵێکی لە کولتووری ئەمڕۆکەی ئێمەدا هەیە و لە هەموو ئەمانە ‌گرینگ‌تر چ کەڵکێکی سیاسیی لێ دەگیردرێت.

	ئەم کتێبە حەوت بەشی هەیە. لە بەشی یەکەم‌دا ڕوون‌کردنەوە و ڕاپۆرتێکی کورت سەبارەت بە "کولتووری ترس"  بە دەستەوە دەدەم ، واتا ڕوونی دەکەمەوە کە چۆن ترس لە بواری کولتووری‌دا بۆتە چاویلکەیەکی زەڕەبینی کە ئێمە جیهانی پێ سەیر دەکەین. لە بەشی دووهەم‌دا هەوڵ دەدەم شرۆڤەیێک بخەمە بەر دەست لەوەی کە ترس چ جۆرە دیاردەیەکە و هەروەها هەندێک لە بۆچوون و ڕوانینەکان سەبارەت بەم بابەتە ڕوون‌دەکەمەوە، بۆچوون و ڕوانگەگەلێک کە لە نۆرۆبایۆلۆجییەوە تا دیاردەناسی دەگرێتەوە. لە بەشی سێهەم‌‌دا ڕۆڵی ترس لە "کۆمەڵگای مەترسی‌هێنەر" تاوتوێ دەکەم و نیشانی دەدەم کە هەوڵەکانی ئێمە بۆ ئەوەی ترس بە کەمینە‌ترین ئاستێ کە دەتوانین بگەیێنین خاوەنی چ لایەنگەلێکی ناعەقڵانییە. لە بەشی چوارەم‌دا لەگەڵ ئەو ڕاستییە بەرەوڕوو دەبین کە ئێمە ‌‌‌‌‌‌زۆر جار خۆبەخشانە وەشوێن شتانی ترسناک دەکەوین- وەکوو وەرزشەکان و کایە سەرشێتانەکان- خاڵی لێک‌دژ لەوە‌دایە کە ئێمە ‌‌‌‌‌‌زۆر جار هەوڵ‌دەدەین لە هەر شتێک کە مەترسیی هەیە پارێز بکەین. لە بەشی پێنجەم‌دا چاوێک دەخشێنم بە سەر چەمکی متمانە و ئەم خاڵە دەخەمە بەر باس کە کولتووری ترس کاریگەرییەکی ڕووخێنەر و لاوازکەری لەسەر متمانە هەیە- هەر ئەمەش بە نۆرەی خۆی ترس بەربڵاوتر دەکاتەوە. کاتێک متمانەی گشتی کەم ببێتەوە، ئەم کەم‌بوونەوەیە کاریگەرییەکی ڕووخێنەری لەسەر پێوەندییە کۆمەڵایەتییەکان دەبێت، هەرچەن ترس لە جێگای خۆی دەتوانێت کاریگەرییەکی یەکپارچەکەریشی هەبێت. ئەم ڕۆڵە یەکپارچەکەرەی ترس لە هەندێک لە فەلسەفە سیاسییەکان‌دا بایەخێکی زۆری هەیە بە تایبەتی لە فەلسەفەی سیاسیی ماکیاڤێلی و هابز‌دا. لە بەشی شەشەم‌دا دەپەرژێمە سەر ئەو ڕۆڵەی ترس کە بناخەی هەندێک لە فەلسەفە سیاسییەکانە و لە هەمان‌کات‌دا نیشان دەدەم هەر لەم ساڵە دواییانە‌دا چ کەڵکگەلێکی سیاسی لە ترس وەرگیراوە بۆ پرۆژەی "شەڕ دژ بە تێرۆریسم". لە کۆتایی‌دا لە دوایین بەشی ئەم کتێبە‌دا ئەم پرسیارە دێنمە گۆڕێوە کە ئایا ڕێگاچارەیەک بۆ دەربازبوون لە ترس بوونی هەیە یان نا ؟ ئایا ئێمە دەتوانین کەشی ترسێک کە ئێستا باڵی بەسەرمان‌دا کێشاوە بشکێنین یان نا ؟

	بابەتێک کە زۆر بەکورتی دەپەرژێمە سەری بابەتی ترس لە مردن بە شێوەی گشتییە، چونکە ئەم بابەتە زۆر بەربڵاوە و پێویستی بەوەیە کە لە سەرەتاوە تێگەیشتن و بۆچوونەکانی خۆمان لە مەرگ پۆلێنبەندی بکەین و ئەمە بابەتێکە کە دەبێ بە جیا باسی لێوەبکەین. بە کورتی باسێکیش لەسەر دڵەڕاوکێ- یان دڵەخورپە (angst)- دەکەم. ئێستا پرسیارێک کە بێ‌ئەملاو ئەولا دێتە گۆڕێ ئەوەیە کە بۆ دەبێ کتێبێک لەسەر "فەلسەفەی ترس" بنووسین، لە ‌‌حاڵێک‌دا کە ئەو شتەی لە فەلسەفە‌دا بەر لەمە باسی لێ ‌‌دەکرێت دڵەڕاوکێیە نەک ترس؟ چونکە دڵەڕاوکێ هەندێک لایەنی مێتافیزیکیی بنەڕەتیشی دەخرێتە پاڵ، لە بەرانبەر‌دا ترس وەکوو دیاردەیەکی کۆن و ئاسایی دێتە بەرچاو. دڵەڕاوکێ "‌قووڵە" بەڵام ترس دیاردەیەکی"ڕووکەشی" و "بن‌‌دارە". بە پێی ڕوانینی ڕۆلان بارت، دەتوانین بڵێین ترس "هەستێکی کەم‌مایە و بێ‌نرخ" دێتە بەرچاو. هەرچۆنێک بێت، ئەمڕۆکە دەرکەوتە کولتووری و سیاسییەکانی ترس لە دڵەڕاوکێ ‌گرینگ‌ترن. سەرەڕای ئەمە، لەوانەیە وەلانانی ئەو هەمووە "بارە ئیزافییە مێتافیزیکییە" کە هاوڕێیە لەگەڵ چەمکی دڵە‌ڕاوکێ کارێکی دڵخۆشکەر بێ.

	وەرزی یەکەم : کولتووری ترس

	چ ئەزموونێکە ژیان لە ترس‌دا، وانییە؟

	کۆیلەتی هەر ئەمەیە و بەس

	(1983) RUNNER BLADE, BATTY ROY

	هۆی کوڕە، دیسان ترس هات

	وادیارە دیسان کۆتایی نزیکە.

	(1998) Hardcore is This, Fear”The”:Pulp

	تێپەڕین لە درگای پشکنینی ئەمنیی فڕۆکەخانە وەکوو تێپەڕین لە ئاگری تاقی‌‌کردنەوەیە. مرۆڤ بە حەسرەتەوە دەخاتەوە بیری ڕۆژانی ڕابردوو ، بیری ئەم چەند ساڵەی ڕابردوو، کە دەتتوانی پاش بەتاڵ‌کردنی گیرفانەکانت لە پارە و کلیل، ڕاستەوڕاست لەم درگایە تێپەڕی. من ‌‌‌‌‌‌زۆر جار هەر ئەو ڕۆژەی وا دەچمە سەفەر دەشگەڕێمەوە، بۆیە  باری من تەنیا یەک کتێبە و دوو سێ پەڕە کاغەز لەنێو جانتایەک‌‌دا. بەڵام هەمیشە شتێکم پێیە کە وەکوو مەترسییەکی ئەمنی بێتە ئەژمار: فەندەک، دەبێ فەندەکەکە لە گیرفانم دەربێنم، بیخەمە نایلۆنێکی ڕوون و بە جیا لە ژێر دەزگاکەوە ڕەتی کەم بۆ ئەوەی دوایی وەریگرمەوە و لە نایلۆنەکە دەری‌بێنم و بیخەمەوە گیرفانم. لە سەفەرە درێژخایەنەکان‌‌دا ناچاری هەندێک شتی‌تریش لەگەڵ خۆت هەڵگری، هەویری د‌دان، سپرێی بن‌هەنگەڵ و شامپۆ؛ هەر شتێک کە "شلە" بە ئەژمار بێت دەبێ دیسان بیخەیتە نایلۆنێکی ڕوونەوە و نابێ بارستاییەکەیان لە لیترێک زیاتر بێ و هەر دەفرێک نابێ پتر لە سەد سی‌سی بێ. گەر دەفرێکی شامپۆی نیوەت پێ‌بێ کە بارستاییەکەی سەد و پەنجا سی‌سی بێ دەبێ لە دەرەوەی ئەو درگای پشکنینە ئەمنییە ‌دایبنێی. دەبێ بیری بردنی بتڵێک ئاو یان هەر جۆرە خواردنەوەیەکی‌تر بە‌گشتی لە مێشکت بخەیتە دەر.

	ئەم یاسا نوێیانە دەرئەنجامی ئەو پلانە تێرۆریستییانەیە کە لە لەندن لە پاییزی 2006ـ‌دا ئاشکرا کران کە بەتەما بوون لە شلەمەنیی تەقینەوەیی بۆ تەقاندنەوەی فڕۆکە کەڵک وەرگرن. ئەم یاسایانە کە ساڵیانە ئازادیی ملوێنەها کەس بەرتەسک دەکەنەوە، پاساوەکەیان هێرشێکی تێرۆریستییە کە هەرگیز سەری نەگرت. بەڵام خەڵک ئەم شێوازە لە بەرتەسک‌کردنەوەی ئازادییانیان بەبێ ‌هیچ ناڕەزایەتییەک کە شایانی باس بێ قەبووڵ کرد. ترس لە تێرۆر لێرە‌دا وەکوو بەرگی براوە(لە کایەی حوکم‌دا)یە و لە هەر شتێکی تر ‌گرینگ‌ترە.

	ئەمە تەنیا یەکێک لەو وێنانەیە کە نیشان دەدات ترس چۆن بیچم دە‌دات بە چوارچێوەی کردەوەی ئێمە.وا دێتە بەرچاو کە ترس بەسەر هەموو لایەنەکانی ژیانی ئێمە‌دا زاڵە، ئەمە بەو مانایەیە کە ئیتر هیچ هەرێمێک لە کۆمەڵگا‌دا نەماوە کە ترس ڕەخنەی تێنەکردبێ. ترس بۆتە هەستێک کە بەسەر جەماوەر و کەشی گشتی‌‌دا زاڵە و هەندێک لە زانایانی زانستی کۆمەڵایەتی ئیدیعا دەکەن کە باش‌تر‌ین لێکدانەوە بۆ کۆمەڵگای ئەمڕۆ هەمان "کولتووری ترس"ـە  1.  ترس لە ڕوانگەی کولتوورییەوە چاویلکەیەکی زەڕەبینییە کە جیهانی پێ سەیر دەکەین. لودویگ ڤیتگنشتاین، لە ڕساڵەی لۆجیکی-فەلسەفی‌‌دا دەنووسێ:" جیهانی مرۆڤی بەختەوەر لەگەڵ جیهانی مرۆڤی چارەڕەش جیاوازە".2 گەر هەندێ گۆڕان بەسەر ئەم جمگە‌بەندییەی ڤیتگنشتاین‌‌دا بهێنین دەتوانین بنووسین: جیهانی مرۆڤی پارێزراو لەگەڵ جیهانی مرۆڤی ترساو جیاوازە. ژان پۆل سارتر لەسەر ئەم خاڵە پێداگری دەکات:" هەستێک بە‌گشتی جیهان دەگۆڕێ ".3 کەسی پارێزراو لە جیهانێکی متمانەهەڵگر دەژی-وشەی "پارێزراو" بە مانای " نەشێواو بە هۆی ترس، دوودڵی یان خەساروەرگری" ە. بەڵام کەسی نەپارێزراو لە جیهانێک‌‌‌دا دەژی کە لە هەر کاتێک‌‌‌دا ئەگەری هەیە دژ بەو بێت و ئەو بنەمایانەی کە ژیانی لەسەر ‌‌دامەزراوە لە ژێر پێی دەربهێندرێت. لە هەموو شوێنێک مەترسییەکان لە بۆسە‌دان: لە شەقامە تاریکەکان و لەنێو ماڵەوە، لە لایەن کەسایەتییە نامۆکان یان لە لایەن دۆستانی نزیکمانەوە، لە دڵی سرووشت و لە دڵی ژیانی شاری‌-پیشەسازی، لە دەروونی لەشمانەوە و لە لایەن هێزە دەرەکییەکان. وێدەچێ ئیتر هیچ شوێنێک و هیچ شتێک به ڕاستی‌ بۆ ئێمە پارێزراو نەبێت.

	لە کاتی ترس‌‌‌دا لەگەڵ شتێک لە دەرەوەی خۆمان بەرەورووین، شتێک کە ویستی ئێمە ڕەت دەکاتەوە. ئێمە لە ژیانمان‌‌‌دا لەوە دەترسێین کە هەندێک شتی گرینگ لەناو بچن یان لێمان بئەستێندرێنەوە، شتانێک وەکوو ئازادیمان، شان و شەرەفمان، تەندروستیمان، جێگە و پێگەی کۆمەڵایەتیمان و لە کۆتایی‌‌‌دا خودی ژیانمان. ئێمە تەنیا نیگەرانی خۆمان نین، بەڵکوو نیگەرانی کەسانی دیکەشین، بە تایبەت نیگەرانی ئازیزانمان. کاتێک ئەم شتانە دەکەونە مەترسییەوە ، ترس دژکردەوەیەکی نۆرماڵ و ئاساییە. ئێمە دەمانەوێ لە خۆمان لە بەرانبەر ئەو هەڕەشە و مەترسییانە پارێزگاری بکەین. ژیانی مرۆڤ ترس‌هێنەرە. هەر وەکوو مۆنتێنی دەڵێت:" خەساروەرگری و شکێنۆکەیی ئێمە بەو مانایەیە کە زیاتر لەو شتانەی کە دەمانەوێ دەستیان بخەین شتانێک هەن کە دەمانەوێ لە دەستیان هەڵبێین." 4 وادیارە ترس لە دیاردە بنەماییەکانی مرۆڤە و ئەوە شتێکی هەڵکەوت نییە کە یەکەمین هەستێک کە لە کتێبی پیرۆز‌‌‌دا باسی لێ دەکرێت ترس بێ:" کاتێک ئادەم مێوەی ‌‌داری زانستی خوارد و تێگەیشت کە ڕووتە هەستێک کە بەر لە شەرم دێتە سۆراخی ترسە 5. ئێمە ڕووت و ناتەیار پێ دەنێینە ئەم دنیایەوە و لە بەراورد لەگەڵ گیان‌‌دارەکانی تر، تا کۆتاییی ژیانمان هەر بەم جۆرە بەبێ ‌یارمەتیدەر دەمێنینەوە.

	سەرەڕای ئەمانە، بە هیچ شێوەیەک ئاسایی نییە کە ئەمە شیاوترین ڕوانگە لە ژیانی بەشەر بێ. دەکرێ بڵێین کە ئاگا‌‌داریی تەواو لە مەترسی-یان بەردەوام سەرقاڵ‌بوون پێیەوە- مەترسییەکی گەورەتر لە هەموو ئەو مەترسییانەیە کە هەڕەشەمان لێدەکەن 6. باسی من ئەوە نییە کە ئێمە لە جیهانێک‌‌‌دا دەژین کە پڕ لە مەترسی نییە. بۆ وێنە زۆر ئاشکرایە کە گەرم‌بوونی زەوی دەتوانێت دەرئەنجامی زۆر ترسێنەری بۆ تەواوی گۆی زەوی هەبێت. لە زۆربەی شارە گەورەکان جەماوەر دەبێ لە کاتێکی دیاری‌کراو لە ڕۆژ‌‌دا، لە هات‌وچۆ بۆ هەندێک لە ناوچەکانی شار خۆ بپارێزن، چون لەگەڵ هەڕەشەیەک ڕووبەڕوو دەبنەوە و ئەگەری هەیە هێرش بکرێتە سەریان. دەبێ لە کاتی تێپەڕین لە شەقام سەرنجی هەر دوو لا بدرێت. دیاردەگەلی جۆراوجۆر هەیە کە دەبێ ئاگامان لێیان بێ و لێیان بترسێین. بەڵام پرسەکە ئەوەیە کە وادیارە ئێمە هەموو شتێک لە ڕوانگەی ترسەوە سەیر دەکەین.

	گەر لە ئارشیڤی ڕۆژنامەی بەریتانیا‌‌دا دەس بکەین بە گەڕان، تێدەگەین کە لە ماوەی دە ساڵی ڕابردوو‌‌دا چەندە کەڵک‌وەرگرتن لە دەستەواژەی "بە هۆی هێرشی" زیاتر بووە. یانی لە ڕێژەی 2037 جار لە ساڵی 1994ـەوە بۆتە 18003 جار لە سالی 2000ـ‌‌دا 7. لە ڕۆژنامەی نەرویجیش‌‌‌دا لە ماوەی یەک دەیەی ڕابردوو کەڵک‌وەرگرتن لە وشەی ترس لە 3031 جار لە ساڵی 1996ـەوە گەیشتۆتە 5883 جار لە ساڵی 2006ـ‌‌دا 8. مرۆڤ هان‌دەدرێت ئەم زیادبوونە، لە پەنای شتانی‌ترەوە، بداتە پاڵ هێرشی تێرۆریستیی یازدەی سەپتامبەرەوە، بەڵام خاڵی سەرنج‌ڕاکێش ئەوەیە کە ئەم زیادبوونە زۆر بەر لەم هێرشە دەستی پێ کردبوو. بەم ڕوانینەوە دەکرێ بڵێین کە هێرشە تێرۆریستییەکان نە تەنیا ئاگاداری لە ترسیان زۆرتر کردۆتەوە بەڵکوو لەگەڵ سەرچەشنێکی پێشوو‌‌تر خونچێندران- و ئەم زۆربوونەوەیە تا بە ئەمڕۆ درێژەی هەیە. ئەم ژمارانە نیشان دەدەن کە میدیاکان بەردەوام وەبیرمان دەهێننەوە کە جیهان چەندە شوێنێکی "ترسێنەرە" و ئێمە دەبێ چەندەی لێ بترسێین.

	هەڵسەنگاندنەکانی دیکەش ڕاست‌بوونی ئەم وێنەیە نیشان دەدات. بۆ نموونه دامەزراوەی نۆرستات لە ساڵی 2005ـدا دەستی دایە هەڵسەنگاندن و ڕاپرسییەک بۆ کۆمپانیای زیمێنس کە کەرەسەگەلی پاراستن بەرهەم‌ دێنێت، لەم ڕاپرسییەدا لە هەزاران کەس پرسیار کرا کە ئایا لە درێژەی ساڵانی ڕابردوودا لە بەرەوڕووبوونەوە لەگەڵ دیاردە جۆراوجۆرەکان زۆرتر ترساون یان نه. 51% لە ئاگاداربوونەوە لەو تاوانانەی توندوتیژییان لێ‌ دەخولقێت، 47% لە ڕووداوی هاتوچۆ، 36% لە کردەوەی تێرۆریستی و%26 لە ئاگرکەوتنەوە 19% لە ڕووداوە سرووشتییەکان پتر لە ڕابردوو ترسابوون 9. ئەم زیادبوونە لە ژنان‌دا پتر لە پیاوان بوو.

	 ئێمە لەسەر ئەم باوەڕەین کە زەوی و هەوا و ئاو ڕۆژبەڕۆژ پتر پیس دەبن، تاوان و جەنایەت ڕۆژبه‌ڕۆژ زیاتر دەبێتەوە و لە خواردەمەنییەکانمان‌دا ڕۆژبه‌ڕۆژ پتر ماتریالی زەرەرمەند بەکار دەهێنرێت. ئێمە بیر دەکەینەوە رۆژ بە ڕۆژ پتر دەکەوینە بەر پەلاماری هەڕەشەی جۆراوجۆرەوە و هەڕەشەکانیش ڕۆژ بە ڕۆژ ترسێنەرتر و ترسێنەرتر دەبن. لە ڕاپرسییەک‌دا لە  جەماوەر پرسرابوو کە ڕایان سەبارەت بە کۆمەڵێک چالاکیی جۆراوجۆر کە دەتوانن مەترسی‌دار بن لە هەڵاتنەوە بگرە تا کەل‌وپەلی خۆڕازاندنەوە و هێرشی تێرۆریستی و واکسێنەوە، چییە، تەنیا ‌لە بارەی 25 ئیش یان چالاکییەوە گوترابوو کە مەترسییان ‌‌‌کەم‌تر بۆتەوە، لە ‌‌حاڵێک‌دا که 62 دانەیان مەترسی‌دارتر لە ڕابردوو لە قەڵەم درابوون و 13 دانەیان زۆر زۆر مەترسی‌دارتر 10.زۆر یەک لە توێژەران و لێکۆڵەرانی بواری دیاردە مەترسیدارەکان دەڵێن کە زۆربەی ئەم دیاردانە ئێستاکە ڕادەی مەترسیداربوونیان زۆر هاتۆتە ئاستێکی خوارەوە. بەڵام ئاکامی ڕاپرسییەکە بە هیچ شێوەیەک ئانۆمیێکی هەڵکەوتە نییە بە پێچەوانەوە ئەم تێگەیشتن و باوەڕە لەنێو زۆربەی جەماوەردا زاڵە کە ئەمڕۆکە زۆر زیاتر لە ڕابردوو لە ژێر هەڕەشەی دیاردەی ترسێنەرداین و لە داهاتوودا لەمەش ‌خراپ‌تر دەبێ 11.

	هاوکات لەگەڵ ئەوە ترس دیاردەیەکی پەرەستێنە. گەر کەسێک لە شتێک بترسێ ئەگەری زۆرە کە ئەم ترسە پەرە بستێنی بۆ جەماوەری تریش و ئەو جەماوەرەش ئەم ترسە پەرە پێ‌بدەن بۆ جەماوەرێکی تر. وەها شتێک تەنانەت لەو کاتانەدا کە ترسی یەکەم بە هیچ شێوەیەک عەقڵانی نییە هەر ڕوو دەدات 12.  گەر جەماوەرێکی زۆر لە شتێک بترسن، ناکرێ بەم دەرەنجامە بگەین کە ئەو شتە لە ‌ڕاستی‌دا مەترسیدار و ترسێنەرە.

	ئاگاداری لە ترس تەنانەت ئەمڕۆکە بۆتە جۆرێک لە مۆد:" پاڕانۆیای شاز" ڕەوتێکی نوێیە 13. لە بەرکردنی جلیقەی دژە گوللـە ئەمڕۆکە مۆدێکی زۆر دڵخوازە. لە ساڵی 2006-2005ـدا "مۆزەخانەی هونەری مودێڕن" لە شاری نیۆیۆرک پێشانگایەکی  بەڕێوەبرد لە ژێر ناوی پارێزراوی؛ دیزاین، مەترسی قەبووڵ دەکات و لە ‌خۆی‌دا ئەو شتە جۆراوجۆرانەی کە دەتوانن بە شێوەیەک ئێمە بپارێزن وەکوو هەندێک نمونە لە دیزاینی پێشەنگ پیشانیان دەدات. لە کاتالۆگی پێشانگاکەدا نووسراوە:" ئەمڕۆکە پێویستیی پاراستنی لەش گۆڕدراوە به جیهانێکی پێچڕاو کە ناوی دەنێن مۆد 15." بەڕێوەبەری پێشانگاکە جەخت دەکاتەوە کە ترس سەرچاوەی داهێنانە:" بە تایبەت لە ژیانی ڕۆژانەدا پاراستنی تەکنیکی و پیشەیی بەردەوام لە پەرەسەندن دایە و چونکە هەڵەکردن کردەوەیێکی بەردەوام و لەبڕا نەهاتووە، کەواتە ئەو شتە داهێنەرانە و بازرگانییانەی کە دیزاین دەتوانێت ئاراستەیان بکات به هەمان شێوە بەردەوام و لە بڕا نەهاتوون 16." دروشمی ئەخلاقیی پێشانگاکە ئەمە بوو:" دیزاینی باش کە تێکەڵ به غەریزەیەکی باش بێ، بەهێزترین گارانتیی پێشکەوتن بەرەو جیهانێکی ئەمن‌تر و ژیان‌‌هەڵگرترە 17." هاوکات ترس بۆتە بابەتێک بۆ بیناسازی کە ‌تێی‌دا یەکێک لە یەکینە سەرەکییەکان لە کارکردی بینا‌‌دا پاراستنی ‌‌دانیشتووانە لە بەرانبەر هەموو دیاردە ترسێنەرە دەرەکییەکانه‌‌‌دا 18.

	 وێدەچێ ئێمە بە شێوەیەکی هەستیارانە دڵەوەرێزی هەر مەترسییەکین کە دەتوانین وێنای بکەین. وانییە ئێمە تەنیا لە مەترسییەکان بترسێین بەڵکوو ئەوان بۆ ئێمە بوونەتە ڕابواردنێکی باشیش. بۆ نموونە زنجیرە درامای تەلەفەزیۆنی بەریتانیایی: کەوابوو پێت‌وایە پارێزراوی؟ ئەم زنجیرە درامایە دەپرژێتە سەر ترسە شاراوەکانی ژیانی ڕۆژانە و ‌‌داکۆکی لە هەموو ئەو ڕوو‌‌داوانە دەکات کە لە ماوەی ژیانێکی زۆر ئاسایی‌‌‌دا دەتوانێت بۆ مرۆڤی مودێڕن ڕوو بدات. ئەمە پرۆگرامێکی تەواوە بۆ مرۆڤە پۆست‌مودێڕنە پاڕانۆیاکان. بۆ ئەو مرۆڤە پاڕانۆیانە کە ڕەگەیەک لە سەرزەنشتخوازییان ‌تێ‌دایە ئەم کتێبانە پێشنیار دەکەم: من دەترسم، تۆ دەترسی: 448 شت کە دەبێ لێیان بترسی(2000). ئەم کتێبە ئینسایکلۆپێدیایەکی بچووکە سەبارەت بە هەموو ئەو شتانەی که لە ژیانی ڕۆژانە‌‌دا مەترسیدارن 19. لە ساڵانی ڕابردوودا زنجیرە کتێبگەلێک بڵاوبوونەتەوە کە جەختیان لەسەر بەڵا جیهانییە جۆراوجۆرەکانه کە بۆسەیان بۆ ناوینەتەوە. بۆ وێنە هەندێک لە دڵخوازترین کتێبەکانی ئەم زنجیرەیە لە پاشکۆی ئەم بەشەدا ناویان لێبراوە 20.  سەرەڕای ئەوە هەندێک کتێبی خۆفێرکەرهەیە کە فێرت دەکەن کاتێک لە ‌ڕاستی‌دا هەندێک لەمانە ڕوویان‌دا دەبێ چ بکەین. دەتوانن پێڕستێک لەو کتێبە پڕلایەنگرانەی ئەم بوارە لە پاشکۆی ئەم بەشەدا بدۆزنەوە 21. کاتێک ئەم کتێبانە دەبینی و دەیانخوێنیەوە هان دەدرێیت وابیر بکەیەوە کە ئاخرەوزەمان لە یەکێک لەم ڕۆژانەدا تەپ دەداتە سەرمان.

	ترس یەکێک لە کەرەسە هەرە گرینگەکانی بەرپرسە گشتییەکان، حیزبە سیاسییەکان و گرووپگەلی گوشارە. لە ڕۆژگەرێک‌دا کە ئیتر ئایدیالۆژییە کۆنەکان هێزی دنەدەری خۆیان نەماوە، ترس بۆتە یەکێک لە بەهێزترین بکەرەکان لە گوتاری سیاسی‌دا. ترس ڕێگا بۆ ناردنی پەیامه سیاسییەکان خۆش دەکا و ‌‌دەکرێت بە کەڵک‌گرتن لە ترس و نیشان‌دانەوەی مەترسیی به دەسەڵات گەیشتنی نەیارەکان، ئەوان لە مەیدانی سیاسی وەدەرنێین. باس‌کردن سەبارەت بە سیاسەتی مودێڕن یان بەربژێرە سیاسییەکان ‌‌‌‌‌‌زۆر جار بەرتەسک دەکرێتەوە بەو مەترسییانەی کە خەڵک دەبێ پتر لە هەموو شتێک نیگەرانیان بن.

	لێرەدا ڕۆڵگێڕە سیاسییەکان پێکەوەژیانێکی تەواویان لەگەڵ میدیاکان هەیە، چونکە ترساندن و تۆقاندنی خەڵک بێ‌گومان دەبێتە هۆی ئەوەی ڕۆژنامەکان زیاتر بفرۆشرێن و جەماوەریش بەردەوام سەیری کەناڵە تەلەفیزیۆنییەکان بکەن- بۆیە کەناڵە تەلەفیزیۆنییەکان و ڕۆژنامەکان ‌‌‌‌‌‌زۆر جار بۆ ترساندنی جەماوەر ڕەکابەریی یەکدی دەکەن و ئاوەڵناوی سەرگەرمیش دەخەنە پاڵی. فیلمێک وەکوو دواڕۆژ (2004) لە لایەن ژینگەپارێزانەوە پێشوازییەکی بەرچاوی لێ کرا چونکە پەیامێکی "ڕاستەقینە"ـی ئاراستە دەکرد، هەرچەند لە بواری زانستییەوە سەبارەت بە گەرم‌بوونی زەوی تووشی زۆر هەڵە هاتبوو، بەڵام سەرەڕای ئەمەش هەندێک ڕاستیی بەڵگەنەویستی سەبارەت بەم مژارە گرتبووە خۆ کە دەڵێت ئێمە لەگەڵ گرفتێکی جیددی و نالەباری ژینگەیی بەرەوڕووین.

	لە کتێبی "کۆتایی نزیکە" کە سەبارەت بە بەڵا سرووشتییەکانە، "هێنریک ئیسۆنسن‌"ـی زەوی‌ناس دەنووسێ:" گەر چاوێک لەو شتانە بکەین کە لە بەرانبەرمان‌ دایە، دەبینین کە بەڵای سرووشتی زۆرتر چاوەڕێمان دەکەن. گۆڕانی کەش کە دەرئەنجامی کردەوە مرۆڤییەکانە و زەوی گەرم داهێناوە لە کەش‌وهەوایەکی مەترسی‌دار دەخولقێنێ. تۆفانەکان و گێژەڵووکەکان دەتوانن لە ڕابردوو توندتر بن و خزینی زەوی دەتوانێت لە ئاستێکی زیاتردا ڕوو بدات، سێڵاو ماڵوێرانکەرەتر دەبێ، دەورەکانی ویشکەساڵی درێژخایەن‌تر دەبن 22. لە ڕستەکانی دواتر‌دا دەگوترێت بەڵا سرووشتییەکان دەتوانن ‌خراپ‌تر بن و ‌خراپ‌تریش دەبن. بەڵام لە نێوان ئەگەرێکی گریمانەیی وئەو شتەی کە دەتوانێت ڕوو بدات و ئەم دڵنیاییەی کە وەها شتێک حەتمەن ڕوو دەدات جیاوازییەکی لەڕادە بەدەر هەیە. لە نێوان ئەگەر و ‌ڕاستی‌دا مەودای زۆر هەیە و تا ئەو کاتەی لە چوارچێوەی ئەگەرەکان‌دا دەژین هەموو بەڵاکان ئەگەری ڕوودانیان هەیە.

	هەڵبەت زۆر شت نیشانەی ئەوەن کە گۆڕانی کەشی زەوی ‌لە ڕاستی‌دا جێگای مەترسییە بەڵام ناتوانین ڕێک ئەم قسەیە سەبارەت بەو مەترسییە بێ‌ئەژمارانە بڵێین کە هەموو ڕۆژێک لە ڕۆژنامەکان‌دا دەیانخوێنینەوە. هەر شتێک ‌‌دەکرێت جۆرێک بگوترێت کە ترسێنەر بێتە بەرچاو، چونکە ‌‌دەکرێت هەر جۆرە هەواڵێک یەک‌لایەنە بە ئاگاداریی بەردەنگەکان بگەیێندرێت 23.  میدیا گشتییەکان ‌‌‌‌‌‌زۆر جار ڕادەی ڕاست‌بوونی ئەو هەواڵانەی کە ڕێکخراوە ئامانج‌خوازەکان دەیدەنە دەرێ ناخەنە ژێر شکەوە، ئەوە لە کاتێک دایە کە دەزانین ئەم ڕێکخراوانە پرۆگرامێکیان بۆ خۆیان هەیە و خەریکن پڕۆپاگاندەشی بۆ دەکەن و ‌‌‌‌‌‌زۆر جار داتایەک کە ئاراستەی دەکەن دوورە لە هاوسەنگی 24. هەمووان لەو ترس و خۆفەی کە گرووپە جۆراوجۆرەکانی گوشار بڵاوی دەکەنەوە هاوبەش نین، بەڵام زۆر کەس بەبێ هیچ لێکۆڵینەوە و لێپرسینەوەیەکی وردبینانە و بێ هیچ دوودڵییەک هەواڵ و داتایەک کە لە لایەن ئەم گرووپانەوە دێت بڕوای ‌‌پێ دەکەن.

	یەکێک لە پێناسە هەمیشەییەکانی مەترسیانەی کە ئەگەری ڕوودانیان هەیە و بەردەوام ئاگاداریی لەسەر دەدرێت، ئەوەیە کە بە شێوەیەک ئاراستە دەکرێن دەڵێی ئەمانە مەترسیگەلێکی بەکردەوە دەرهاتوون. دنیا پڕە لە مەترسییە هێزەکییەکان. ئەگەری ئەوە هەیە کەسێک پاڵتان پێوە نێ و ئێوە بکەونە سەر هێڵی شەمەندەفەر. ئەگەری ئەوە هەیە شۆڵەستێرەیەک بکەوێ بەسەرتان‌دا و لەوانەیە تێرۆریستێک ئەو فڕۆکەیەی ئێوەی سواری بوون بڕفێنێ، بەڵام دژوارە ئەمە قەبوول بکەین کە ژیانی ڕۆژانەمان بە ڕەچاوکردنی ئەم ڕووداوانە ڕێک بخەین. زۆربەی ئەم مەترسییە هێزەکییانە هەرگیز ڕوو نادەن و بە کردەوە دەرنایەن.

	هەموو سەردەمەکان ترسی تایبەت بە خۆیانیان هەیە،  بەڵام ترس خۆ شتێک ناگۆڕێ. ئەمڕۆکە لەم بەشە لە جیهان کە دەژین ‌‌‌کەم‌تر کەسێک هەیە وەکوو ‌‌‌‌پێش‌تر سزای پاشەڕۆژ دەترسێ،  بەڵام ڕادەی کەسانێک کە لە شێرپەنجە، تێرۆریسم و کارەساتە ژینگەییەکان دەترسن لەچاو رابردوو زۆر زیاتر بۆتەوە. ڕاپرسییەک لە بەریتانیا دەڵێ نیوەی جەماوەری یازادە ساڵەی ئەو وڵاتە شەوانە ڕادەکشێن بەڵام خەویان لێناکەوێ. لەبەر ئەوەی نیگەرانی گۆڕانی کەشی زەوین 25. کاتێک کە مێرمنداڵ بووم، هەڕەشەی شەڕی ئەتۆمی بەهێزترین سەرچاوەی ترسە کارەسات‌بارەکانی ئاخرزەمانی بوو. من لەوانەیە بەشێک لە دواهەمین بەرەیەک بم- ‌‌لانی‌کەم ئێستا- کە بەم باوەڕەوە گەورە بووم کە، هەڕەشەی شەڕی ئەتۆمی کە جۆری بەشەر لەسەر گۆی زەوی پاک دەکاتەوە وەکوو مەترسییەکی نزیک و ڕاستەقینە دەبینی. هەندێک گۆڕان وەکوو " زستانی ئەتۆمی" بەشێک لە داهاتوویەک بوو کە وێنامان دەکرد. لە ساڵی 1983ـدا پتر لە نیوەی مێرمنداڵانی بەریتانی لایان وابوو کە لە سەردەمی ئەوان‌دا شەڕی ئەتۆمی ڕوو دەدات 26. چەکە ئەتۆمییەکان هێشتاش هەڕەشە بە ئەژمار دێن بەڵام ئەمڕۆکە ئیتر ئەمە هەڕەشەیەکی گەورە نییە و سێبەری نەخستۆتە سەر وشیاریی زۆربەی جەماوەر، هەرچەن کەسانێک هەن دەڵێن ئەو چەکە ئەتۆمییانەی لە بەر دەس تێرۆریستەکانن سیناریۆیەکی بەڕاستی جێگای ترسە27. ئێستاکە چەکە ئەتۆمییەکان تەنیا بەشێک لە چەکی جبەخانە مەزنەکانن کە ئەگەری ئەوەی که بە شێوەی کڵاوکەیەکی سوار کراو لەسەر مووشەکە دوورهاوێژەکان کەڵکیان لێ وەربگیردرێت زۆر ‌‌‌کەم‌ترە لە ئەگەری کەڵک وەرگرتن لەو بۆمبە بچووکانەی کە لە جانتایەک‌دا دەکاری دەنێن. چون ئەمە زۆر ترسێنەرە کە بتوانرێت نایلۆنێکی بچووک لە واگۆنی مێترۆیێک‌دا دەکار بنرێت و دواتر گازی سارین بڵاو بکاتەوە 28، یان بتوانرێت باکتەری ئانتراکس بە بەستەیەکی ئاسایی پۆست بکرێ. ئێستا پرسیار ئەوەیە کە تا چ ڕادەیەک دەبێ ئیزن بدرێت ئەم جۆرە ترسانە کاریگەرییان لەسەر ژیانی ڕۆژانەی ئێمە هەبێ.

	لە جیهانی ئەمڕۆکەدا لەوانەیە "تێرۆریستەکان" پڕمەترسی‌ترین کەسانی جیهان بن. هەڵبەت تێرۆریسم دیاردەیەکی نوێ نییە بەڵام ئەم دیاردەیە لەگەڵ کەشێکی ‌‌جیهان‌داگر کە ئامادەیە لە هەر شتێک بترسێ زۆر تەبا دەبێت. لە ‌ڕاستی‌دا تێرۆریسم لە هەر کاتێک و لە هەر شوێنێک دەتوانێت ڕوو بدا؛ ئێمە لە هیچ شوێنێک پارێزراو نین. بەڵام ئەگەری کوژران لە هێرشێکی تێرۆریستی لە یەک لە ملوێنیش ‌‌‌کەم‌ترە، لە بەشی شەشەم‌دا دەگەڕێمەوە سەر ئەم باسە.

	کە سەیری دۆخی جیهان بکەین بە‌گشتی، هەل‌ومەرجەکە زۆر باش‌تر‌ە لە ‌‌‌‌پێش‌ترە. شەڕە ناوخۆییەکان ‌‌‌کەم‌تر بوونەتەوە، ژینۆساید و پێشێل‌کردنی مافی مرۆڤ لە هەر کاتێک ‌‌‌کەم‌تر بۆتەوە 29. هەموو سەرژمێرییەکان نیشان دەدەن کە ئێمە بە تایبەت لە ڕۆژئاوادا، لە پارێزراوترین کۆمەڵگاکان‌دا لەچاو هەر سەردەمێکی مێژوویی دی دەژین، شوێنێک کە هەڕەشەکان ‌‌‌کەم‌تر و ‌‌‌کەم‌تر بوونەتەوە و بەختی ئێمە بۆ بەرەوڕوو‌بوونەوە لەگەڵ مەترسییەکان زیاتر و زیاتر بووە. هەر ئەوەی کە ئێمە ئەم هەموو کاتەمان هەیە کە بیر لە هەموو مەترسییە هێزەکییەکان بکەینەوە نیشان دەدا کە تا چ ڕادەیەک ژیانی ئێمە پارێزراوە و لە ئاسایش داین. ترس بە ترسانی ئێمەوە دەس پێ دەکات، ترس لە فڵانە شت و فیسارە شت، بەڵام کاتێک ئەم ترسە سەبارەت بە زۆر شتی جۆراوجۆرو پەیتا پەیتاش تەشەنە دەستێنێ، ئەو کات ترس دەبێتە بەشێک لە دیمەنی گشتیی ژیان. لە کولتوورێک‌دا کە لە زۆر بوارەوە پێناسەکەی هەڵوەشانەوەی کۆمەڵایەتییە، ترس شتێکی هاوبەشە لە نێوان ئێمەدا، دوورەدیمەنێکی یەکگرتوویی‌بەخشە لە ژیانی ئێمەدا.ترس دەبێتە پێناسەیێکی بنەڕەتیی کولتووری ئێمە. هەر وەکوو کۆمەڵناسی بەریتانی، فرەنک فۆردی دەنووسێ:" کۆمەڵگا ڕۆژئاواییەکان ڕۆژ لە دوای ڕۆژ زیاتر دەچنە بن دەسەڵاتی کولتووریی ترسەوە. پێناسەی بەرچاوی ئەم کولتوورە ئەو باوەڕەیە کە جۆری مرۆڤ لەگەڵ هێزگەلی وێرانکەری بەهێز ڕووبەڕوو بۆتەوە کە هەڕەشە لە ژیانی ڕۆژانەی دەکەن30." ئێمە بەردەوام لەگەڵ ئەم ئەندێشەیە ڕووبەڕوو دەبینەوە کە " لە کۆتایی نزیک بووینەتەوە"، چ ئەو کاتەی کە لەگەڵ خواردەمەنییەکان ڕووبەڕووین کە گۆڕانکاری ژێنێتیکییان ‌تێ‌دا ئەنجام دراوە(2) چ ئەو کاتەی کە لەگەڵ ئانفۆڵانزای باڵندە ڕووبەڕووین.سەرەڕای ئەمە هەندێک مەترسی زەق دەکرێنەوە کە هەموو چالاکییەکانی مرۆڤ بەبێ ‌هەڵکەوت دەگرێتەوە.

	ترس بێگومان یەکێک لە کەرەسە گرینگەکانە بۆ فرۆشتنی میدیا گشتییەکان، لەم میدیایانەشەوە ڕۆژ بە ڕۆژ مەودایەکی زیاتر بۆ ترس تەرخان ‌‌دەکرێت31. میدیا گشتییەکان لە خولقاندنی ترسێک کەهیچ تەباییەکی لەگەل ڕاستییەکان نییە ڕۆڵێکی گرنگ دەبینن. ئەوان بە ساز‌‌‌کردنی ئەفسانە سەبارەت بە ڤایرۆسە کوشندەکان، تێرۆریستەکان، ئەو مامۆستایانەی کە دەس‌درێژیی سێکسی دەکەنە سەر قوتابییانیان، ئەومێرمنداڵانەی کە خوویان بە توندوتیژی گرتووە، کارەساتە ژینگەییەکان و خواردەمەنییە ژەهراوییەکان، ئیمە بۆمباران دەکەن. مرۆڤ هان‌دەدرێت بڵێت میدیاکان وەها ڕۆڵێکی سەرەکییان هەیە کە مەترسی و کارەسات تەنیا کاتێک وەکوو "ڕاستەقینە" دەبیندرێت کە میدیاکان ڕووماڵی دەکەن. کەسانێک کە زیاتر چاو لە تەلەفیزیۆن دەکەن زۆر زیاتر لەوانی دی حەز دەکەن وا بیر بکەنەوە که گەڕەکەکەیان نەپارێزراوە و بڕوا بکەن کە تاوان و جەنایەت ڕوولەزیاد‌بوونە و ئەوان لە مەترسی‌دان 32.

	لۆجیکی میدیا گشتییەکان یەکێک لە گرنگترین هۆکارەکانی گەشە کردنی کولتووری ترسە، بەڵام لە هەمان کات‌دا بەڵگەنەویستە کە ئەم کولتوورە تەنیا بەو هۆیە توانیویەتی گەشە بکات کە ئێمە خۆمان ئامادەین ڕێگە بەم لۆجیکە بدەین. گەر لە ڕوانگەیەکی سرووشتییەوە سەیر بکەین، مرۆڤەکان جۆرە بوونەوەرێکن کە لە مەترسی‌دان. ئێمە هەنگاو دەنێینە جیهانێکەوە کە هیچ دەسەڵاتێکمان بەسەریەوە نییە و وێدەچێ لە سەرانسەری تەمەنمان‌دا بە بۆنەی ڕێژەیی‌بوونی ژیانەوە ڕكێف‌ دەکرێین. بەڵام ترسی ئێمە بە پێی ئەزموونەکانمان دەبێ بە شێوەیەکی بەردەوام ڕوو لەکزی بێ. چەند کەس لە ئێمە تا بە ئێستا کەوتوونەتە بەر هەڕەشەی تێرۆریستییەوە؟  یان کەوتووینەتە بەر توندوتیژیی کەسانی نەناسراو یان لە ئاکامی خواردنی خواردەمەنیی کارخانەیی یان تووش‌بوون بە ڤایرۆسێکی نوێ بە سەختی نەخۆش کەوتووین؟ وڵامەکە ڕوونە: تاقمێکی زۆر کەم لە ئێمە. زۆربەی ئێمە حەفتا هەشتا ساڵ تەمەن دەکەین و پاش ئەوە بە هۆی پیرییەوە دەمرین، بەبێ ئەوەی لە ماوەی تەمه‌نمان‌دا تووشی هیچ یەک لەم گرفتانە بین کە ناومان لێ‌ بردن. ژیانی ئێمە وەها پارێزراو و ئەمنە کە هێندە کاتمان هەیە بیر لەو مەترسییە هێزەکییانە بکەینەوە کە بە لێکۆڵینەوە دەتوانرێ بگوترێت هیچ کامەیان لە ژیانی ئێمەدا بە کردەوە دەرنایەن. ترسی ئێمە دەرئەنجامی لاوەکیی ژیانێکی خۆش‌بژیوانەیە . بەڵام ئەمە هیچ شتێک لە ڕاستی کەم ناکاتەوە.

	گەر سەرنج بدەینە کاریگەرییە زیانبارەکانی ئەم مەتریاڵە دەزانین کە ‌لە ڕاستی‌دا جێی نیگەرانیی هەیە:(1) ئەم مەتریاڵە هەموو ساڵێک دەبێتە هۆی مردنی ژمارەیەک کەس. (2) ئەم مەتریاڵە زۆر گیرۆدەکەرە و وەلانانی دەتوانێت لە ماوەی چەند ڕۆژ‌‌دا تاک لە پێ دەربێنێ. (3) کەڵک وەرگرتن لەم مادەیە بە شێوەی شلە دەتوانێت لە چەشنی ژەهر بجووڵێتەوە و ببێتە هۆی مردن. (4) ئەم مەتریاڵە لە حاڵەتی گازی‌‌‌دا دەتوانێت ببێتە هۆی سووتان. (5) ئەم مەتریاڵە لە زۆربەی تومورەکانی شێرپەنجە‌‌دا دەبینرێت. (6) ناوی دیکەی ئەم مەتریاڵە " ئەسید ئیدرۆکسیلیک"ـە کە یەکێک لە پاژە بنەڕەتییەکانی بارانی ئەسیدییە. (7) ئەم مەتریاڵە دەبێتە هۆی سووانی خۆڵ و کاریگەریی گوڵخانەیی. مەتریاڵێک کە ئەم هەمووە کاریگەرییە ‌مەترسیدارەی بێت، ئاشکرایە دەبێ لە ژێر چاوەدێریی چڕ‌‌‌دا کەڵکی لێ‌وەربگیرێ یان بەکارهێنانی لێی قەدەغە بکرێت. هەر بەم هۆیەوە زۆر کەس تۆماریان واژۆ کردووە و ‌‌داوایان کردووە کەڵک وەرگرتن لەم مەتریاڵە قەدەغە بکرێت. بەڵام کێشەکە ئەوەیە کە ئەم مەتریاڵەی باسی لێدەکەین هەمان ئاوە!

	24. لە بیستەمین ساڵوەگەڕی چێرنۆبیل‌‌‌دا زۆربەی ڕێکخراوەکان و چالاکانی ژینگەپارێز لەم هەلە کەڵکیان وەرگرت و ژمارەیێکی سەرسووڕهێنەریان سەبارەت بە پانتایی ئەم ڕوو‌‌داوە ڕاگەیاندن، بەو ئامانجەی کە تەنانەت ئێمە لە بیرکردنەوە لە وزەی ناوەکی بترسێنن. "ئاشتیی سەوز" ڕاپۆرتێکی بڵاو کردەوە و گوتی ژمارەی کوژراوانی شێرپەنجەیێ کە لەم ڕوو‌‌داوەوە سەرچاوەی گرتووە زۆر زیاتر لە ژمارەی ڕاگەیێندراوە. بە پێی ڕاپۆرتی "ئاشتیی سەوز" 270/0 کەس لە بێلارووس لە ئاکامی ئەم ڕوو‌‌داوە‌‌دا تووشی شێرپەنجە بوون و 93000 کەس لەوان بە هۆی ئەم نەخۆشییەوە مردوون. "ئاشتیی سەوز"  هاوکات بەراوردی دەکرد کە 60/0 کەسی ڕووسیش لە ئاکامی ئەم ڕوو‌‌داوە‌‌دا گیانیان لە دەس ‌‌داوە و ژمارەی هەموو مردووەکان لە ئۆکراین و بێلارووس لە 140/0 کەسیش تێدەپەڕێ. زۆربەی میدیا گشتییەکان بێ‌ هیچ لێکۆڵینەوە و لێوردبوونەوەیەک ئەم ژمارانانەیان بڵاو کردەۆتەوە، هەر چەن ئەم ژمارانە لەگەڵ ئەو شتەی کە "دەبلیو. ئێچ. ئۆ و ئاژانسی نێونەتەوەیی وزەی ناوەکی ڕایگەیاندبوو جیاوازیێکی بەرچاویان هەبوو.  بە پێی ڕاگەیێندراوی ئەوان ژمارەی کوژراوەکان لە نێوان 4000 تا 9000 کەس ‌‌دایە. دەسبەجێ پاش ڕوو‌‌داوەکە، 30 کەس گیانیان لە دەس ‌‌دا و نزیکەی 100 کەسیش دواتر گیانیان داوە، هەرچەن لە کۆتایی‌دا ئەم ژمارەیە بە چەند هەزار کەس دەگات. بەڵام ئەم ژمارانە لەگەڵ ئەو شتەی "ئاشتی سەوز" دەیڵێ جیاوازیەکی بەرچاویان هەیە، هەڵبەت ئیدیعای "ئاشتیی سەوز" لە لایەن سەرچاوە سەربەخۆکانەوە بە هیچ شێوەیەک ‌پشت‌ڕاست نەکراوەتەوە و وا دێتە بەرچاو کە ئەم زێدەڕۆییە لە ژمارەدا بۆ سەرنج‌ڕاکێشان و کۆکردنەوەی بوودجە بۆ ڕێکخراوەکەیە. گەر ئیدیعای "ئاشتیی سەوز" ڕاست بێ، دەبێ بڵاو‌بوونەوەی ئەم مادەیە لە ئاستی کەمیش‌دا کوژراوی زۆری لێ بکەوێتەوە بەڵام هیچ بەڵگەیەک نییە وەها شتێک بسەلمێنێ.

وەرزی دووهەم: ترس چییە؟

	ئێش و ژان سنووردارە، بەڵام ترس هیچ سنوورێک ناناسێ.

	(Francis Bacon:” Troubles and Seditions of , essays (1625).

	هۆکاری ئەوەی کە بۆچی ترس وەکوو دیاردەیەکی گوورانی دەردەکەوێت بە تەواوی ڕوونە: بوونەوەرێک کە خاوەنی توانستی ترس نەبێ بەختێکی لاوازتری هەیە بۆ مانەوە و پاراستنی خۆی. ئاشکرایە کە ترس ‌‌‌‌‌‌زۆر جار دەتوانێت وەفریات بکەوێت. ترس ئامادەیی ئێمە زیاتر دەکات و هەر بەو هۆیەش دەتوانێت یارمەتیمان بدات کە لە دۆخی مەترسی‌دار ڕزگاریمان بێ یان بەرگری دەکات لەوەی بکەوینە نێو داوەوە. ترس نە تەنیا لە بەرانبەر ئاژەڵی دڕندە و ئەو مەترسییانەی کە لە سرووشت‌دا بوونی هەیە دەمانپارێزێ، بەڵکوو ئێمە لە زۆربەی ئەو مەترسییانەی کە خۆمانیش بۆ خۆمانی ساز دەکەین دەپارێزێ وەکوو پەڕینەوە لە شەقامی قەرەباڵغ، بەبێ هیچ خۆپاراستنێک. ترس یارمەتیمان دەدات زیندوو بمێنین. بەڵام هاوکات ترس دەتوانێت ئیفلیجیشمان بکات. بۆ وینە کاتێک کە لە نێوان و ترس و ئەو شتەی وا لێی دەترسین هیچ تابەییەک لە گۆڕێ‌دا نەبێ. یان ئەو کاتەی کە ترس دەبێتە هۆی ئەوەی " عەقڵمان لە دەس بدەین"، ترس ئیفلیجمان دەکات. بەر لەوەیکە لێکۆڵینەوەیەکی بەربڵاوتر ئەنجام بدەین سەبارەت بەو بابەتەی کە ئێمە چ بۆچوونێکمان دەبێ لە بەرانبەر ترس‌دا هەبێت، دەبێ بە شێوازێکی وردبینانە چاو لەو بابەتە بکەین کە ترس ‌لە ڕاستی‌دا چ جۆرە دیاردەیەکە. من لێرەدا بەتەمام لە شەبەنگێکی بەربڵاو لە بۆچوونەکان، لە نۆرۆبایۆلۆژییەوە بگرە تا دیاردەناسی کەڵک وەرگرم و لە ئاخردا قسەکانم بەم تێگەیشتنە بە کۆتایی بگەیێنم کە ترس تا ڕادەیەکی زۆر دەکرێ وەکوو خوویەک پێناسە بکرێت کە مەرجدار و گرێداروە بە کولتوورەوە.

	بۆ ئەوەی بتوانین وڵامی ئەم پرسیارە بدەینەوە کە "ترس چییە؟" ڕەنگە لە سەرەتاوە دەبێ وڵامی ئەم پرسیارەش بدەینەوە کە هەست بە‌گشتی چییە و ئەمەش کارێکی سادە نییە. 

	"هەست" به بازنەیەکی زۆر بەربڵاو و ناوهاوجنس لە دیاردەکان دەگوترێت- لە ئێش و برسییەتی و تینوویەتییەوە بگرە تا لووت‌بەرزی و ئێرەیی و خۆشەویستی، لە دیاردەگەلی بە تەواوی فیزیۆلۆژیکییەوە بگرە تا دیاردەگەلی بە تەواوی مەعریفی(3). دەتوانین ببینین کە دەستەی یەکەم لە هەستەکان زۆرتر "فیزیکی"ـن لە ‌‌حاڵێک‌دا کە دەستەی دووهەم زیاتر دیاردەگەلی "ڕوحی" یان" دەروونی" یان "زەینی"ـن. لە زمانی ئینگلیسی‌دا لە نێوان ئەم هەستانە لە باری وشەییەوە جیاوازی دادەنێن و بە دەستەی یەکەم دەگوترێت "feeling" و بە دەستەی دووهەم دەگوترێت " emotions". بەڵام دەبێ ئەمە وەبیربخەینەوە کە هێشتاش ناکۆکی لەسەر هێڵی جیاکەرەوەی ئەم دووانە زۆرە و ناکرێت بە دڵنیاییەوە بڵێین چ حاڵەتێک سەر بە کام یەک لەم دوو دەستەیەیە.

	من بەتەما نیم لەم بەشەدا سەبارەت بە هەستەکان (emotions) بە شێوەی گشتی باس بکەم بەڵکوو ڕاستەوخۆ باس لە ترس دەکەم. هەرچەند بە‌گشتی باس لە هەندێک خاڵ و تیۆری سەبارەت بە هەست دەکەم 2. مرۆڤ‌ناسی کۆمەڵایەتی "پۆل ئێکمان" دەڵێ دەستەیەک لە هەستەکان هەن کە بنەڕەتین واتە لە هەموو کولتوورەکان‌دا بوونیان هەیە و زاتین نەک دەس‌خستنەکی 2.

	دێکارتیش ڕایەکی هاوشێوەی هەیە. جەماوەرێكی زۆر لایەنگری ئەم بۆچوونەن بەڵام ناکۆکی لەسەر ئەوەیە کە چەندێک لە هەستەکانی ئێمە لەم دەستەیەن و ئەم هەستانه کامانەن. زۆربەی خەڵک تووڕەیی و ترس و چێژ و سەرسووڕمان دەبەنە نێو ئەم دەستەیەوە؛ بەڵام هاودەنگییەکی ئەوتۆ لەسەر ئەم بۆچوونە بوونی نییە و تەنانەت یەک هەستیش نییە کە لە هەموو ئەو چواردە پێڕستەدا هاوبەش بێت ٣. تەنانەت گەر بتوانین وا لە‌بەر‌چاو بگرین کە وەها دەستەیەک لە هەستە بنەڕەتییەکان بوونی هەیە، بەو مانایە نییە کە زۆرتر لێیان تێگەیشتبێتین، چوون ئەم هەستانە لە بەستێنی کولتووریی جیاواز‌دا بە شێوەی جیاواز خۆ دەنوێنن 4. وادیارە ڕێسا کولتوورییەکان ڕۆڵێکی بەرچاویان هەیە سەبارەت بەوەی کە کام یەک لەم هەستانه بەیان بکرێن و لە چ ئاستێک‌دا خۆیان وەدەر بخەن.

	‌‌‌‌‌‌زۆر جار ئەو هەستانه وەکوو دیاردەیەکی بە تەواوی دەروونی ڕەچاو دەکرین کە تەنیا بە یارمەتیی رۆچوونە ناو دەروون و پشکنینی دەروونی ئەو کەسەی کە وەها هەستێکی هەیە دەکرێ دەستت پێی ڕابگات. بەڵام هەست تەنیا دیاردەیەکی شاراوە و بە تەواوی ڕوحی و دەروونی نین، بەڵکوو بە شێوەی کردار و کردەوە و گوتەش وەدەر دەکەون و کە لە دەرەوەی دەکرێ ببینرێن. هەستەکان لە حاڵەتی ڕوخسار و حاڵەتەکانی لەشیش‌دا خۆیان نیشان دەدەن و لە پشت ئەمانەوە خۆیان ناشارنەوە. هەستەکان شێوەیەک لە بوون لەم جیهانە‌‌دان و ڕێگایەکن بۆ تێک‌هەڵچوون لەگەڵ جیهان و نواندنی کردەوە لەم ‌‌جیهان‌دا. بەو پێیەی کە ناکرێ هەست لە وەدەرخستنی هەست جیا بکرێتەوە و وەدەرخستنی هەست بە ئاشکرا لە کولتوورە جۆراوجۆرەکان‌دا دەرئەنجامی جیاوازی هەیە، کەوابوو دەکرێ بگوترێت کە هەست بەستراوەتەوە بە کولتوورەوە.

	مووریس مێرلۆپۆنتیی دیاردەناس لەسەر ئەم باوەڕەیە کە لە نێوان خودی هەست و نواندنی فیزیکیی هەست پێوەندییەکی پتەو لە گۆڕێ‌ دایە. ئەو جەخت دەخاتە سەر ئەوەی کە هەستەکان لە پشت حاڵەتەکانی ڕوخسار و لەش نەشاردراونەتەوە بەڵکوو لە هەناوی ئەم حاڵەتانە‌دان یان خودی ئەم حاڵەتانەن:

	 کاتێک ڕواڵەتێکی تووڕە یان هەڕەشەکەر دەبینم، بۆ فام‌کردنی پێویست نییە وەبیر هەستەکانی خۆم بکەومەوە و بیر لەوە بکەمەوە لەو کاتەدا چ ڕواڵەتێکم دەگرتە خۆ. زانیاریی من لە دەروونی خۆم سەبارەت بە ڕواڵەتی تووڕە زۆر کەمە و هەر بەو هۆیەش ناتوانێت فاکتەرێکی ‌‌‌‌یەک‌جارەکی بێت لە وەبیرهێنانەوە لە ڕێگەی هاوشێوەیی یان ئارگیومێنتی بەراوردییەوە لەکیس بچێت و سەرەڕای ئەوە من تووڕەیی یان هەڕەشەم پێ ڕاستییەکی دەروونی نییە کە لە پشت ڕواڵەت و حاڵەتی لەش شاردرابێتەوە.، من تووڕەیی و هەڕەشە هەر لەو حاڵەتە ڕواڵەتییەدا دەبینم. بەژن یان حاڵەتی لەش من وەبیر تووڕەیی ناخاتەوە، ئەو بەژن یان حاڵەتە جەستەییە خودی تووڕەییە5. 

	 هەڵبەت ئەمە بەو مانایە نییە کە ئێمە ناتوانین هەستێک بشارینەوە یان هەستێکی شاراوە هەستێکی "ڕاستەقینە" نییە، بە پێچەوانەوە، هەستە شاراوەکان پێویستیان بە هەبوونی هەستی ئاشکرایە. مێرلۆ پۆنتی هەست و دەرخستنی هەست و پێوەندیی نێوانیان وەکوو دیاردەیەکی چەمهەڵگر دەبینێ. ئەو دەڵی دەربڕینی هەست لە کولتوورێکەوە بۆ کولتوورێکی‌ تر جیاواز دەبێتەوە:

	‌لە ڕاستی‌دا ئاکاری تێکەڵ بە تووڕەیی یان دلۆڤانی لە نێوان ژاپۆنییەکان‌دا هەر بەو شێوەیە نییە کە لە نێوان ڕۆژئاواییەکان‌دا هەیە، یان وردبینانەتر بیڵێم جیاوازی لە ئاکار پێوەندیی بە جیاوازی لە خودی هەست‌دا هەیە. تەنیا حاڵەتی جەستە نییە کە بەستراوەتەوە بە تەکووزی جەستەوە و جیاواز دەبێتەوە بەڵکوو خودی خودە لە ڕووبەڕوو‌بوونەوە لەگەڵ ئەو دۆخە و ژیان لە نێویدا[ وەکوو حاڵەتی ڕوخسار و حاڵەتی جەستە] پێوە دەبەسترێتەوە 6.

	هەر وەکوو مێرلۆپۆنتی دەڵێ، مەحاڵە بتوانرێت لە نێوان ئاستی "سرووشتی" و "گرێبەستی" هەستەکان و دەربڕینیان لە مرۆڤەکان‌دا جیاوازییەک دابنرێت- سرووشتی و گرێبەستی لەم حاڵەتەدا هاوپۆشانی تەواویان هەیە. بە هەندێک هۆکار دەتوانین بڵێین مێرلۆپۆنتی سەبارەت بە بێ‌تەربییەتی و سۆدفەیی‌بوونی هەستەکان و دەربڕینیان زێدەڕۆیی دەکات- بەڵام سەرەڕای ئەمانە گوتەکانی خاڵێکی جێگای تێفکرینی ‌تێ‌دایە.

	زۆربەی هەستەکان لە باری چۆنیەتیی دەربڕینی جەستەییەوە تاڕادەیەک لە زۆر شوێن وەکوو یەکن. لە توێژینەوەکان‌دا کاتێک لە کەسانی جۆراوجۆر دەپرسرێت لە ڕووی وێنەی تاکەکانەوە هەستەکانیان دیاری بکەن، زۆربەی کەسەکان توانیویانە ڕواڵەتی خۆشحاڵی و خەمگین و تووڕە بناسنەوە بەڵام ژمارەیەکی زۆر ‌‌‌کەم‌تر توانیویانە ڕواڵەتی ترساو کە ‌‌‌‌‌‌زۆر جار لەگەڵ ڕواڵەتی تووڕە و گوماناوی و سەرسووڕماو تێکەڵ دەبێ، بناسنەوە 7. ئەم هەستانه ‌‌‌‌‌‌زۆر جار کاتێک زۆر ئاشکرا و زەقن کە لە دەروونەوە و بە شێوەیەکی تاکەکەسی ئەزموون بکرێن، هەرچەند دەبێ وەبیر بێنینەوە کە بۆ وێنە تووڕەیی ‌‌‌‌‌‌زۆر جار بەشێک لە ترسی لەگەڵ‌دایە .

	 جیاکردنەوەی ‌‌‌‌یەک‌جارەکیی نێوان لایەنی بایۆلۆژیکی و فیزیۆلۆژیکی و کۆمەڵایەتی هەست زۆر دژوارە. هەر چەند هەموو هەستانه‌کان بێگومان بنەمایەکی بایۆلۆژیکییان هەیە، بەڵام ڕوونە کە هەم ئەزموونە تاکەکەسییەکان و هەم ڕێسا کۆمەڵایەتییەکان لە بیچم بەخشین بە هەست‌ بەشدارن. هەستەکان مێژوویەکی گوورانی و کۆمەڵایەتی وتاکەکەسییان هەیە و گەر بمانەوێ هەست فام بکەین دەبێ هەرسێکیان ڕەچاو بکەین. هەستەکان هەندێک دیاردەی تەنیا "سرووشتی" و ڕاستەوخۆ نین؛ هاوکات سازەیەکی کۆمەڵایەتین 8. ئەو ڕێسایانەی کە دیاریی دەکەن لە چ کاتێک‌دا هەبوونی هەستێکی دیاری‌کراو و نواندنی ئەو هەستە شیاوە لە کولتوورێکەوە بۆ کولتوورێکی دیکە – بە پێی پلە و پێگەی کۆمەڵایەتی- جیاواز دەبێتەوە. توانای فێر‌بوونی زمان یەکێ تر لە دیاردە مرۆڤییە گشتییەکانە و بنەمایەکی بایۆلۆژیکیی هەیە، بەڵام سەرچاوە ماناناسییەکان (سێمانتیک) لە کولتوورێکەوە بۆ کولتوورێکی دیکە و لە تاکێکەوە بۆ تاکێکی تر جیاوازیان هەیە. هەر ئەم گوتەیە وادیارە سەبارەت بە هەستەکانیش وەڕاست دەگەڕێ. ئەو شتەی لێی دەترسین و ئەوەی کە تا چ ڕادەیەک لێی دەترسین پێوەندیی هەیە بە فام و تێگەیشتنی ئێمە لە جیهان، فام و تێگەیشتنمان لەو هێزە ترس‌‌هێنەرانەی کە لە جیهان‌‌دان و ئەوەی کە چ کەرەسەگەلێکمان لە بەر دەست‌دایە بۆ پاراستنی خۆمان لە بەرانبەریان‌‌دا. تێگەیشتن و ئەزموونی ئێمە لە هەست، جیا لە بەستێنی کۆمەڵایەتیمان نییە کە ئەم هەستانه ‌تێی‌دا خۆ دەنوێنن.

	 یەکێک لە بۆچوونەکان بۆ فام‌کردنی هەست بریتییە لە توێژینەوەی لایەنە بایۆکیمیاییەکانی هەست و دەس‌پێکردن لەم خاڵەوەیە. بەڵام دژوارە لە لایەنی بایۆکیمیاییەوە بتوانین ترس لە زۆربەی هەستەکانی دیکە جیا بکەینەوە- بۆ وێنە ترس و  تووڕەیی پاژی بایۆکیمیایی زۆر هاوشێوەیان هەیە9. هەر وەکوو دواتر دەیبینین، هیچ حاڵەتێکی جەستەیی ‌‌‌‌یەک‌جارەکی نییە کە مەرجی پێویست و تەواو بێ بۆ حاڵەتێکی هەستی: لەوانەیە دوو کەس حاڵەتێکی جەستەیی هاوشێوەیان هەبێ بەڵام حاڵەتە هەستییەکانیان لەگەڵ یەک جیاواز بێ، یان بە پێچەوانەوە دوو کەس لەوانەیە حاڵەتێکی هەستیی هاوشێوەیان هەبێ بەڵام حاڵەتی جەستەییان لەگەڵ یەک جیاواز بێ. جۆرگەلێکی جیاواز لە هەستێکی تایبەت دەتوانێت لە کاتی جیاواز‌، لە کەسێکی دیاری‌کراو‌‌دا حاڵەتگەلی جەستەیی جیاوازی هەبێت. گرفتێکی دیکە لە ناسینەوەی ترس لە ڕووی بایۆکیمیا ئەوەیە کە ترسە جۆراوجۆرەکان بە ڕواڵەت بایۆکیمیایەکی جیاوازیان هەیە، بۆ وێنە کەسێک کە دەترسی بکەوێتە بەر کردەوەیەکی هەڕەشەهێنەر ئادرنالینی خوێنی دەچێتە سەرەوە بەڵام کەسێک کە دەترسێ تووشی نەخۆشییەکی دیاری‌کراو ببێت ئادێرنالینی خوێنی ناچێتە سەرەوە.

	هەندێک لە دژکردەوە جەستەییەکان هەن کە ‌‌‌‌‌‌زۆر جار گرێ دەدرێن بە ترسەوە، بۆ وێنە هاسکەهاسک کردن یان چوونە سەرەوەی ترپەی دڵ یان لەرزین یان "خۆ کۆکردنەوەی" هەموو بزووتنەوەکان.  مشک و مرۆڤ لەم بابەتە‌‌دا فیژیۆلۆژیایەکی زۆر هاوشێوەیان هەیە چونکە لە هەردووکیان‌‌‌دا  "ئامیگدالا" -ناوەندی هەستەکان لە مێشک‌دا- هان دەدرێت و هەندێک پەیام بۆ هیپۆتالامووس و هیپۆفیز دەنێرێت کە دەبێتە هۆی ئەوەی هۆرمۆنەکانی سترێس لە گرێکانی ئادێرنالین ئازاد بێ. مێشکی ئێمە وەکوو زیندەوەرەکانی تر بە ئازادکردنی هەندێک مادە وەکوو ئادێرنالین و کۆرتیزۆل لە ڕادەیەکی بەرچاودا دژکردەوە نیشان دەدا کە دەبێتە هۆی ئەوەی سیستەمی عەسەبی خێراتر بجووڵێتەوە و گلێنەی چاو دەڵپ ببێتەوە. "ئامیگدالا" هەواڵەکانی هێندە خێرا دەنێرێ کە ئەم دژکردەوە کیمیاییانە، بەر لەوەی ئێمە دەرفەتی ئەوەمان هەبێ دەس‌تێوەردانێکی عەقڵانی بکەین ڕوو دەدەن.

	 کاتێک ترس زاڵ دەبێ ئاوەز کارێکی بەرچاوی لە دەس نایە. مۆنتێنی جەخت دەکاتەوە کە ئەم قسەیە تەنانەت سەبارەت بەو کەسانەی کە ئاوەز بەسەر هەموو کردەوەکانیان‌دا زاڵە، بۆ وێنە فەیلەسووفەکانیش سەلمێندراوە:

	فەیلەسووف دەبێ لە بەرانبەر زەبرێک کە قەرارە لێی بکەوێ چاوی ببەستێت؛ فەیلەسووف دەبێ ڕێک وەکوو منداڵ لەسەر هەڵدێر لەرزە بکەوێتە گیانی؛ سرووشت ئەم نیشانە بچووکانەی دەسەڵاتی خۆیی پاراستووە، دەسەڵاتێک کە ئاوەز یان فەزیلەتی ڕەواقیی ئێمە ناتوانێت بەسەری‌دا زاڵ ببێ، بۆ ئەوەی ناپایەدار‌بوون و لاوازیی مرۆڤ وەبیری مرۆڤ بێنێتەوە 10.

	دەیوید هیوم جەخت دەکات کە تەنانەت ئەو شەڕانەی وا بە زەحمەت دەتوانین ڕوودانیان وێنا بکەین بەو هۆیەی کە ئەگەری ڕوودانیان ‌‌‌‌یەک‌جار کەمە، دیسان دەتوانن ئێمە بتۆقێنن11. هیوم لە درێژەی قسەکانی‌دا دەڵێ تەنانەت ئەو ڕووداوانەی که دەزانین ڕوودانیان مەحاڵە ئێمە دەتۆقێنن وەکوو ترس و تۆقین لە بەرزایی لە کاتێک‌دا کە ئێمە لەسەر زەوینێکی پتەو و خۆڕاگر ڕاوەستاوین.

	بە کردەوەیەکی ئیرادی ناتوانین بە هاسانی ترس وەلا بنێین بەڵام بە کەڵک وەرگرتن لە دەرمان و خووگرتن لە کاتێکی درێژخایەن‌دا بەو شتەی وا لێی دەترسین، دەتوانین ترسەکە کەمڕەنگ کەینەوە. دەرمانێکی ‌‌‌‌یەک‌جارەکی و دڵنیاکەرەوە بۆ ترس  لەکار‌خستنی "ئامیگدالا"ـیە، چوون ئەو کەسانەی "ئامیگدالا"ـیان زیانی بەر کەوتووە هەست بە ترسان ناکەن، تەنانەت لە هەل‌ومەرجە مەرگ‌‌‌هێنەرەکان‌دا12. ئەم تاکانە تەنانەت لە ڕووی ڕوخساری کەسانی تریشەوە ناتوانن ترس بناسنەوە 13.بەڵام کەسانێک کە "ئەمێگدالا"ـیان ئیش دەکات بە زەحمەت دەتوانن کاتێک ترس دێتە سۆراخیان، ڕایبوەستێنن. ناکرێ تەنیا بە ئیرادە و بڕیار بەر بە ترسان بگیرێ، چونکە لەم کاتانەدا "ئامیگدالا" عەقڵانییەت وردەکات بەڵام هەر وەکوو باسمان لێ کرد دەکرێ بە پرۆڤە و لە ماوەیەکی درێژخایەن‌دا سەرمەشقی خۆمان بۆ ڕووبەڕوو‌بوونەوە لەگەڵ ترس و دیاردە ترسێنەرەکان بگۆڕین.

	 نۆرۆفیزیۆلۆژیستی ئەمریکی، جۆزێڤ لێدۆ، باوەڕی وایە کە توانیویەتی نیشان بدات کە ترس لە لایەن دوو ڕێگای جیا لە مێشکەوە کۆنترۆڵ ‌‌دەکرێت14. یەکێک لەم ڕێگایانە دەبێتە هۆی دژکردەوەی زۆر خێرا بەڵام ئەم ڕێگایە هەروەها دەتوانێت زۆر هەستیار بێ و ‌‌‌‌‌‌زۆر جار "هۆشدارییەکی درۆیینە" دەنێرێ. ڕێگاکەی تر هێواش‌ترە، بەڵام زانیارییەکی زیاتر لێک‌دەداتەوە و ئەم ڕێگایە دەتوانێت دژکردەوەی خێرای ترس لەو شوێنانەدا کە ترس بنەمایەکی نییە ڕاوەستێنێ. بەڵام دەبێ جەخت بکرێت کە دژکردەوەی دووهەم هاوکات دیاردەیەکی جەستەییشە. ئێمە لەگەڵ سووژەیەک بەرەڕوو نین کە ئاگادارانە دژکردەوەی تێکەڵ بە ترس بوەستێنێ. کەسێک کە لە شوێنێک لە ڕووداوێک یان لە شتێک زۆر خراپ ترساوە لە جارەکانی دواتردا زۆر هاسان‌تر هەر لەم ڕووداوە دەترسێ. کاتێک بەردەوام دەکەوینە نێو ڕووداوگەلێک کە دەمانترسێنن ئەو ئەندامانەی کە لە پێوەندی‌دان گەشە دەکەن و هەر بەو هۆیەش ئەم ئەندامانە توانایی ئۆرگانیسم بۆ هەست بە ترس‌ کردن دەبەنە سەرەوە 15. ئەم شتە لە ئەنجام‌دا دەبێتە هۆی ترسی دریژخایەن یان دڵەخورپە لە ئۆرگانیسم‌دا.

	کێشەی بۆچوونی کەسانێک وەکوو "لێدۆ" ئەوەیە کە لایەنی کولتووریی ژیانی هەستیی ئێمە بە هیچ شێوەیەک لە‌بەر‌چاو ناگرن. "لێدۆ" جیا لە لایەنە فیزیۆلۆژیکییەکانی هەست شتی تری بەلاوە گرینگ نییە چونکە لە ڕوانگەی ئەوەوە ئەو شتەی بنەڕەتییە حاڵەتەکانی مێشک و دژکردەوە جەستەییەکانە و به بڕوای ئەو هەستی ئاگادارانە لە بەراورد لەگەڵ حاڵەتەکانی مێشک و دژکردەوە جەستەییەکان دیاردەیەکی ڕووکەشییە 16. بەڵام ئەمە بە مانای لە‌بەر‌چاو نەگرتنی هەموو ئەو شتانەن کە ژیانی هەستیی مرۆڤ لە زیندەوەرەکانی تر جیا دەکاتەوە.  دەکرێ لەسەر ئەو بۆچوونەی "مایکێڵ فایزێڕ"ـی فەیلەسووف داکۆکی بکرێت کە دەڵێ هەست " ئەو پێگە تاقانە بەڵام سێحراوی و مەتەڵ‌ئاسایەیە کە مرۆڤ بە ئاژەڵ دەگا و سرووشتی مرۆڤی لەگەڵ خودی سرووشت ڕووبەڕوو دەبێتەوە17." کەسانێک وەکوو "لێدۆ"  کە بە تایبەتی لایەنە "زیندەوەرییەکانی" ژیانی مرۆڤ دەخەنە بەر سەرنجەوە ناتوانن ئەم نهێنی و مەتەڵە هەڵبدەن. پێوەندییەک کە لە نێوان ترسی مرۆڤ و ترسی زیندەوەرەکانی تر‌دا دەیدۆزینەوە باسێکی گەرمە. بۆ وێنە ئەمە خاڵێکی لێک‌دژە کە ترس لە مشکەکان‌دا دیاردەیەکی نامەعریفییە(4)( چوون ترس لەوان‌دا هیچ پێوەندییەکی بە ڕەچاوکردنە عەقڵانی و مەعریفییەکانەوە نییە، چونکە مشکەکان وەها توانایەکیان نییە)، کەچی لە مرۆڤ‌دا ترس دیاردەیەکی مەعریفییە(5) بەڵام سەرەڕای ئەوەش ئێمە هەست دەکەین دەتوانین سەبارەت بە هەستێکی هاوشێوە لە نێوان مشکەکان و مرۆڤەکان‌دا قسە بکەین18. من بە تەما نیم لێرەدا ڕێگا چارەیەک بۆ ئەم لێک‌دژییه ئاراستە بکەم.

	 گەر بمانەوێ بە زمانی بایۆلۆژی قسە بکەین، ئێمە تا ڕادیەک بۆ هەستی ترس هەر ئەو دەزگایانەمان هەیە کە زیدەوەرەکانی تر هەیانە بەڵام کارامەیی مەعریفی و زمانی و هێمایینی ئێمە ئەو دەرفەتەمان پێ دەدات کە ئارشیڤێکی زەینیی بە تەواوی جیاوازمان لە هەستەکانمان هەبێت. کەروێشک لە ئاژەڵێکی دڕندە کە لە قاڕڕەیەکی تری جیهانە ناترسێ و نیگەرانی ئەوەش نییە کە نەکا خواردەمەنییەک کە دەیخوات تێکەڵ بە بەرماوەی ژەهرێکی کوشنده بێت.  ترسی کەروێشک ترس لەو شتانەن کە هەر لێرە و هەر لە ئێستادا لە دەورووبەرین. ئەو شتەی ترسی مرۆڤ لە ترسی زیندەوەرەکانی تر جیا دەکاتەوە لە پلەی یەکەم‌ و بەر لە هەموو شتێک پرسە فیزیۆلۆژیکییەکان نین بەڵكوو بە پێچەوانەوە لە چییەتیی ئەو شتە‌دایە کە دەتوانێت بمانترسێنێت. ئەرەستوو دەنووسێ: " ئەو شتانەی ئێمە لێیان دەترسین بە ئاشکرا ترسێنەرن، ئەم شتە ترسێنەرانە بێ هیچ مەرجێک شەڕن بۆیە مرۆڤەکان تەنانەت ترس وەکوو چاوەڕوانیی شەڕ پێناسە دەکەن. ئێمە لە هەموو شەڕەکان دەترسێین بۆ وێنە لە ناوزڕاوی، نەداری، نەخۆشی و بێ‌دۆستی و مەرگ دەترسێین19." هەموو ئەو شتانەی کە ئەرەستوو ناویان لێدەبا هیچ زیندەوەرێک جیا لە مرۆڤ ناترسێنن. کەوابوو وادێتە بەرچاو کە ترسی مرۆڤی بە شێوازی هەناوی لەگەڵ ترسی زیندەوەرەکانی تر جیاوازیی هەیە. مارتین هایدگێر ئەم بابەتە دەگەیێنێتە ئەوپەڕی لۆجیکی‌بوونی خۆی و دەڵێ تەنیا ئەو بوونەوەرانە دەتوانن بترسێن کە دەتوانن لەگەڵ هەبونی خۆیان پێوەندی بگرن و بەم ئاکامه دەگات کە ترس تەنیا لە ژیانی مرۆڤ‌دا بوونی هەیە20. ئەمە بێگومان زێدەڕۆییە چونکه پێوەندیێکی بەهێز‌بوونی هەیە لە نێوان ئەو شتەی کە ئێمە ناوی دەنێین ترس و حاڵەتە هاوشێوەکەی لە نێو زیندەوەرەکان‌دا.

	پێناسەیەک کە ئەرەستوو لە مرۆڤ ئاراستەی دەکات ئەمەیە: echon logon zoon. که ‌‌‌‌‌‌زۆر جار بە "زیندەوەری عەقڵانی" وەردەگێڕدرێتەوە ، بەڵام هەروەها دەکرێ بە " ژیانێک کە خاوەنی زمانە" وەربگێڕدرێتەوە. مرۆڤ خاوەنی هەندێک توانستی زمانی و هێمایینە کە زیندەوەرەکانی تر نییانە. توانای بیچم بەخشین بە هێماکان کارێک دەکات که ئێمە تا ڕادەیەک لە بەرانبەر ‌‌جیهان‌دا سەربەخۆ بین. بەو شێوەیێ کە دەتوانین هێماکان بنێینە جێی شتەکان. ئێرنێست کاسیرێر یەکێک لە فەیلەسووفە نوێیەکان دەنووسێ: مرۆڤ ناتوانێ لە دەسکەوتی خۆی هەڵێ. مرۆڤ جیا لە هەڵبژاردنی هەل‌ومەرجی ژیانی خۆی چارەیەکی نییە. مرۆڤ، کە ئیتر تەنیا لە جیهانی ماتریال‌دا نییە لە جیهانێکی هێمایین‌دا دەژی. زمان، ئوستووره و هونەر و دین پاژەکانی ئەم جیهانەن. ئەمانە ئەو هەودا جۆراوجۆرانەن کە ئێمە لە تۆڕی هێمایین لە بازنەی پێچەڵاوپێچی ئەزموونی مرۆڤ دەیچنین. هەموو پێشکەوتنەکانی مرۆڤ لە بیر و ئەزموون‌‌‌کردن‌دا ئەم تۆڕ و بازنەیە پتەوتر و سفت‌تر دەکات. ئیتر هیچ مرۆڤێک ناتوانێ پێوەندییەکی ڕاستەوخۆی لەگەڵ ڕاستی هەبێت؛ ئیتر ناتوانێت لەگەڵ ڕاستی بەو شێوەیە کە هەیە ڕووبەڕوو ببێتەوە. هەرچی چالاکیی هێمایینی مرۆڤ دەچێتە ‌‌‌‌پێش‌ترەوە هەر بەو ڕادەیەش ڕاستیی مادی دەکشێتە دواوە. ئێستاکە مرۆڤ لە جیاتی سەرقاڵ‌بوون لەگەڵ خودی شتەکان بە مانای ڕاستەقینە بە شێوەیەکی بێ‌پسانەوە سەرقاڵی خۆیەتی و لەگەڵ خۆی لە گفت‌وگۆدایە. مرۆڤ وەها خۆی لە شکڵە زمانییەکان‌دا لە توێی وێنە هونەرییەکان و هێما ئوستوورەییەکان و ڕێ‌وشوێنە ئایینییەکان پێچاوەتەوە کە ئیتر ناتوانێت هیچ شتێک جیا لە نێونجی‌گەریی ئەم نێونجییانە کە دەسکردی خۆین ببینێ و بناسێ. دۆخی مرۆڤ لە هەرێمی تیۆریش‌دا هەر وەکوو هەرێمی کردارییە. تەنانەت لەم هەرێمەش‌‌دا مرۆڤ ناتوانێ لە جیهانی ڕاستییە ئاشکراکان‌‌دا بژی یان بە پێی پێداویستییەکان و مەیلە بێ‌نێونجییەکانی خۆی بژیێت. بە پێچەوانەوە مرۆڤ لە نێوان هەستە خەیاڵییەکان، لە ترس و هیوا‌دا لە ئاوات و دڵساردی‌‌دا لە لە خەون و خەیاڵ‌‌دا دەژی. ئێپیکتێتووس دەڵێ:" ئەو شتەی مرۆڤ دەشڵەژێنێ و وەخەبەری دێنێتەوە شتەکان نین بەڵکوو باوەڕ و خەونەکانی خۆیەتی سەبارەت بە شتەکان21."

	ئێمە مرۆڤەکان لەوانەیە لە زۆر شت بترسێین. ترسی ئێمە پانتاییێکی هێزەکیی زۆر بەربڵاوتر لە زیندەوەرەکانی تر هەیە، ڕێک بەو هۆیەوە کە ئێمە "زیندەوەری هێما ساز"(6)ـین. کاتێ لە مەترسییەک ئاگا‌‌دار دەبینەوە، جیاوازیی نییە ئەم مەترسییە چەندە لێمان دوورە، وەکوو هەڕەشەیەک بۆ سەر خۆمان سەیری دەکەین. ‌گرینگ‌تر لەوەش ئەوەیە کە ئێمە مەترسی‌گەلی خەیاڵیی زۆر بۆ خۆمان ساز دەکەین و لێرە‌‌دایە کە هۆکاری دڕندەخوویی مرۆڤەکان لەگەڵ یەکتر دەدۆزینەوە. هەر وەکوو ئێرنێست بێکێر دەنووسێ:

	مرۆڤەکان‌بوونەوەرانێکی زۆر بەزەیی‌هێنەرن چونکە مەرگیان کردۆتە دیاردەیەکی ئاگا‌‌دارانە. مرۆڤ توانای ئەوەی هەیە لە هەر شتێک‌‌‌دا کە برینداری دەکات ، نەخۆشی دەخات یان تەنانەت لە چێژوەرگرتن بێ‌بەشی دەکات، شەڕێک ببینێت.  ئاگایی هەروەها ئەو مانایەش دەدا کە مرۆڤ تەنانەت لە نەبوونی مەترسییەکی خێراش‌‌دا بە ناچار مێشکی سەرقاڵی شەڕەکانە. ژیانی مرۆڤ بۆتە بیرکردنەوە سەبارەت بە شەڕ و پلان‌ڕێژی بۆ بەرگری‌کردن و کۆنترۆڵ‌‌کردنی ئەو شەڕانە و دەرکەوتەکەشی بۆتە یەکێک لە تراژێدیا مەزنەکانی ژیانی مرۆڤ، ئەو شتەی کە دەکرێ ناوی بنرێت پێداویستی بۆ "بە بوت کردنی شەڕ"، واتە دانانی هەموو ئەو شتانەی کە دەتوانن ژیانی مرۆڤ بخەنە مەترسییەوە لە جێگەیەکی تایبەت کە بکرێ کونترۆڵ بکرێن. ئەم دۆخە ڕێک بەو بۆنەوە تراژیکە کە هەندیک جار بە تەواوی بە شێوەیەکی دڵخواز ئەنجام دەدرێن: مرۆڤەکان سەبارەت بە شەڕ خەیاڵ دەپەروەرێنن و شەڕەکان لە جێگەیەکی نادروست‌دا دەبینن و بە پەلەقاژەی بێهوودە خۆیان و کەسانی‌ تریش لەناو دەبەن22.

	 ترس بێگومان دەتوانێت هاندەرێک بێ بۆ هێرش‌‌‌کردن. ئەمە خاڵێکی گرینگە لەو شی‌‌‌کردنەوەیەی کە تۆکۆدیدێس سەبارەت بە هۆکاری ڕوودانی شەڕی پۆلۆپێنزی دەیدات بە دەستەوە: سپارتییەکان ترسابوون چونکە ئاتێنییەکان خەریک بوو ‌‌‌‌یەک‌جار هێزیان دەگرت و هەر بەو هۆیە ببوونه هەڕەشەیەکی زۆر گەورەتر 23.

	هەستەکان پێوەندییەکی نزیکیان بە سەرچەشنە کردەوەییە تایبەتەکانەوە هەیە و وادیارە ئەم سەرچەشنە کردەوەییە تایبەتانە بەو هۆیە پەروەردە کراون کە لە ڕوانگەی گوورانییەوە شیاو بوون.24. ترس ‌‌‌‌‌‌زۆر جار تێکەڵە لەگەڵ هەڵاتن یان هێرش. بەڵام نەک هەمیشە. زۆربەی هەستەکان وەها تایبەتمەندییێکیان هەیە کە دەبێت بە هیچ شێوازێ دەرنەبڕدرێت. ناونیشانی یەکێک لە ئاهەنگەکانی ماریسی ئەمەیە:" کاتێک دۆستەکانمان سەرکەوتوون ئێمە پێمان ناخۆشە". ئەمە ‌‌‌‌‌‌زۆر جار ڕاستە. ئێرەیی ئێرەیی‌بردن بە تایبەتی ئێرەیی ئێرەیی‌بردن بە دۆستان یەکێک لە پێناسە ناخۆشەکانە لە ژیانی هەستیی مرۆڤەکان‌دا و وا باشە کە تاکە حەسوودەکان تا ئەو شوێنەی دەتوانن ئەم تایبەتمەندییە بشارنەوە. هەر وەکوو فرانسوا دۆلارۆشێفکۆ دەڵێ:" تاکەکان ‌‌‌‌‌‌زۆر جار بە هەستەکانی خۆیانەوە خۆهەڵدەکێشن، تەنانەت بە ‌خراپ‌ترین هەستەکانیان، بەڵام ئێرەیی ئێرەیی‌بردن وەها هەستێکی ترسەنۆکانە و شەرم‌‌هێنەرە کە هیچ کەس لە هیچ کاتێک‌دا حازر نییە دانی پێدا بنێ25." ئێمە هەموومان کەسێکمان خۆش‌ویستووە کە هیچ هیوایەکمان نەبووە بتوانین بۆ لای خۆمانی ڕابکێشین و ئەم خۆشەویستییەمان تەنانەت بە نیگایەک یان جووڵانەوەیەک نەدرکاندووە چونکە ڕەنگە تێچووی زۆری بۆمان بوایە. یان لە هەندێک دۆخی ترسێنەردا کاتێک ترس هەموو لەشمانی داگرتووە، دەزانین نابێ ئەم ترسە بدرکێنین چونکە دۆخەکە نالەبارتر دەکات. ئەمە قسەیەکی ناتەرزە کە لە وەها دۆخێک‌دا تاک ئاوا هەستێکی نییە چونکە ئەو هەستە لە ڕێگای کردەوەیەکی دیاری‌کراوەوە نەدرکێندراوە. هەست هاندەری کردارە بەڵام دیاری‌کەری نییە.

	ترس ‌‌‌‌‌‌زۆر جار دەبێتە هۆی هەڵاتن بەڵام لە هەمان کات‌دا دەتوانێت وەها زاڵ بێ بەسەر تاک‌دا کە ئیفلیجی بکات، بە جۆرێک کە نەتوانێ هیچ کارێک بکا. لۆکێرتیوس وەها وەسفێک سەبارەت بە شوناسی شتەکان لە کتێبی شێعری ‌خۆی‌دا دەکات:

	بەڵام کاتێک کە زەبرێکی زۆر بەهێز و لەناکاومان لێدەکەوێ

	هەموو ڕوح و ڕەوانمان بە جارێک دەکەوێتە عەزابەوە

	وە هەموو ئازای لەشمان شەڵاڵی ئارەقە دەبێ

	ڕەنگ بە ڕوومانەوە نامێنێ، زمانمان گۆ ناکا.

	وە دەنگ لە گەروومان نایەتە دەرێ؛ گوێمان دەزرینگێتەوە،

	پەردەیەک لە‌بەر‌چاومان هەڵدەکشێ و دەس و لاقمان لەکار دەکەوێ

	
		ئاخ، مرۆڤ لە ترسانا وەکوو مردووی لێدێ.26.



	کەسێک کە دەترسێ دیارە هەوڵ دەدات لە شتێک کە لای وایە گیانی، تەندروستیی یان بەرژەوەندییەکانی دەخاتە مەترسییەوە هەڵبێ یان خۆی بپارێزێت. کەوابوو سەرمەشقی ئاسایی کردار لە کاتی ترس‌دا هەڵاتن و هەوڵ بۆ مەوداگرتنی هەرچی زیاترە لەو شتەی کە ترساندوویەتی، بۆ ئەوەی خۆی لە دەرەوەی بازنەی ترس ڕاگرێت. لێرەدا نابێ هەڵاتن تەنیا وەکوو "شوێن" وێنا بکرێت یانی هەڵاتن حەتمەن بە مانای ڕاکردن نییە؛ هەڵاتن دەتوانێت بە مانای ساز‌‌‌کردنی لەمپەرێک لە نێوان خۆت و ئەو شتە ترسێنەرە بێ، وەکوو داپۆشینی لەش یان دەم و چاو بە دەست یان خۆ شاردنەوە لە پشت درگایەک. پرسی سەرەکی ئەوەیە کە تاک بە هەر شێوەیەک تێبکۆشێ خۆی بخاتە دۆخێک یان شوێنێک کە زیانی وێنەکەوێ.

	ئێمە ‌‌‌‌‌‌زۆر جار کاتێک بیر لەو هەستە دەکەینەوە کە هەمانە وەبیر دژکردەوە جەستەییەکانمان دەکەوینەوە. یەکێک لەو تیۆرییانەی کە ئەم وێنەیە ئاوەژوو دەکاتەوە پێی دەگوترێت تیۆری جەیمز لانگە کە وەرگیراو لە ناوی ویلیام جەیمزی فەیلەسووف و کارڵ گێئۆرگ لانگەی فیزیۆلۆژیست و دەروون‌ناسە.  لە نێوان تیۆرییەکانی جەیمز و لانگەدا هەندێک جیاوازی هەیە، تیۆریگەلێک کە هەر کامیان بە جودا پەروەردە کراون، بەڵام ئەندێشەی سەرەکی لە هەر دووکیان‌دا یەک شتە: ئەوە هەست نییە کە دەبێتە هۆی ئاڵوگۆڕی جەستەیی بەڵکوو پێچەوانەیە. ئێوە ناگرین چون خەمبارن بەڵکوو خەمبارن چونکە دەگرین27. هەر بەو پێیە ئێوە لە مەترسی هەڵنایەن چونکە ترساون بەڵکوو ئێوە ترساون چونکە خەریکن لە مەترسییەک هەڵدێن.

	لە ساڵەکانی 1927ـدا فیزیۆلۆژیستێک بە ناوی دەبلیو. بی. کێنۆن، ڕەخنەی لە تیۆری جەیمز-لانگە گرت و ئاماژەی  کرد کە لە حاڵەت‌گەلی هەستی و غەیری هەستیی ‌‌‌‌یەک‌جار جیاوازدا گۆڕانی فیزیۆلۆژیکیی هاوشێوە دەبینین.28. ئەو هەروەها نیشانی دا کە لەوانەیە مرۆڤەکان جۆرێک لە کردار لە خۆیانەوە نیشان بدەن کە کاتێک کەسێک هەستێکی تایبەتی هەیە ئەو کردارە دژکردەوەیەکی ئاسایی بۆ ئەو هەستەیە، بەڵام لە هەمان کات‌دا هەندێک کەسی‌ تر دەڵێن کە هەمان هەستی تایبەتیان هەیە بەبێ ئەوەی ئەو حاڵەتە فیزیۆلۆژیکە کە لە حاڵەتی ئاسایی‌دا لەگەڵ ئەو هەستەدایە، هەیانبێ. ئەزموونە دواترەکانیش نیشانیان نەداوە کە پێوەندییەکی زەرووری لە نێوان هەستێکی دیاری‌کراو و حاڵەتە فیزیۆلۆژیکییەکەی‌دا هەیە.

	 هەستی فیزیکیی وەتەنگ هاتن بە تەنیا ناتوانێ نیشانی بدات کە تا چ ڕادەیەک وەتەنگ هاتووین. بۆ وێنە، من ترساوم، یان تووڕەم، یان خەمبارم. بۆ ئەوەی بتوانم ئەم حاڵەتانە وەکوو هەستێکی زەینی و دەروونی تایبەت بێنمە ئەژمار پێویستم بە شتانێکی زیاترە. لە سەرەتاکانی دەیەی 1960ـدا دوو فیزیۆلۆژیست بە ناوەکانی ستەنلی شاختێر و جرون سینگێر گریمانەیەکیان خستە ڕوو کە هەندێک ماک لە تیۆرییەکانی جەیمز-لانگە و کێنۆنی لەخۆ گرتبوو.29. تیۆری ئەوان کە بە ناوی" مۆرک‌لێدانی مەعریفی" (7)ناوبانگی هەیە، دەڵێ هەم گۆڕانە فیزیکییەکان و هەم پێناسەی مەعریفییان بۆ ئەزموون‌‌‌کردنی هەستێکی دیاری‌کراو پێویستە. بە پێی ئەم تیۆرییە تاک توورەیی و گرژی ئەزموون دەکات و لێی تێدەگات چونکە سەرنج دەدا کە دڵی توندتر لێدەدا و خێراتر هەناسە هەڵدەکێشێ و هتد ، دواتر ئەم دۆخە وا پێناسە دەکات کە دۆخێکە هەڵیدەگرێ تووڕە بێ. ئەم بابەتە سەبارەت بە ترسیش ڕاستە. کەوابوو ئەوەی کە تا چ ڕادەیەک دەتوانرێ هەستێک وەکوو ترس یان تووڕەیی بێتە ئەژمار بە ڕواڵەت پێوەندیی بەو دۆخە یان تەفسیرێک لەو دۆخەیە کە تاک خۆی ‌تێی‌دا دەبینێتەوە. دوو کەس لە دۆخێکی هاوشێوەدا و لە یەک حاڵەتی فیزیکیی (بایۆکیمیایی) هاوشێوەدا لەوانەیە هەستێک کە لەو کاتەدا هەیانە بە پێی پێناسەیان لەو دۆخە، وەکوو ترس یان تووڕەیی لە قەڵەم بدەن. هەڵبەت لەوانەیە هەر دووکیشیان بەرحەق بن. هەست شتێکی سەربەخۆ لە هەل‌ومەرج و پێناسەی تاک لەو هەل‌ومەرجە نییە.

	یەکێ لە کێشەکانی تیۆریی " مۆرک‌لێدانی مەعریفی" ئەوەیە کە وا دێتە بەرچاو لەم تیۆرییەدا بە شوێن یەک‌دی هاتنی بەردەوامی ڕووداوەکان بە گریمانە گیراوە. واتە لە سەرەتاوە گۆڕانێکی "فیزیکی" ڕوو دەدات یان هەستی پێ دەکرێت و دواتر ئەم گۆڕانە بە هۆی پێناسەیێکی تایبەتەوە دەبێتە هەستێکی "زەینی". بەڵام ئایا ناکرێ بگوترێ کە لە سەرەتاوە پێناسەیێک لە دۆخەکە دەکرێت و دواتر ئەم هەستە بە شوێن پێناسەکەدا دێت؟ واتە هەر تاکێک هەر دۆخێک بە شێوەیەکی تایبەت پێناسە دەکات- بۆ وێنە بە پێی پێناسەی- لە فڵانە دۆخ‌دا بە شێوەی ئاسایی دەبێ هەست به تووڕەیی یان ئێرەیی یان ترس بکا- و دواتر ئەو هەستە وەدەر کەوێ؟ 

	 لەوانەیە وا بێتە بەرچاو کە تێگەیشتن و خوێندنەوە و پێناسەی تاک لە دیاریکردنی هەستەکەی‌دا ڕۆڵێکی دیاریکەری هەیە. لە هەمان کات‌دا وا دێتە بەرچاو کە ئەم تێگەیشتن و خوێندنەوە و پێناسەیە بە تەواوی دابینکەر بێ، چونکە تێگەیشتن و خوێندنەوەی تاکەکان لە شتێکی تایبەت دەتوانێت بگۆڕدرێ بەڵام هەستێک کە سەبارەت بەو شتە هەمانە بە وەکوو پێش دەمێنێتەوە. بۆ وینە من لە منداڵی‌دا بیرم دەکردەوە کە جاڵجاڵۆکەکان ترسێنەرن و زۆریان لێ دەترسام،  بە تایبەتی پاش ئەوەی جارێک جاڵجاڵۆکەیەک براکەمی گەزی و زۆر ئێشی  پێ‌گەیشت. دواتر تێگەیشتم کە زۆربەی جاڵجاڵۆکەکان بێ‌مەترسین- ‌‌لانی‌کەم لەم ناوچەیەدا کە من ‌تێی‌دا دەژیم- بەڵام ترس لە جاڵجاڵۆکە بە قەوەتی پێشووی خۆی لە من‌دا هەر ماوەتەوە. ئەم ترسە وردە وردە ‌‌‌کەم‌تر دەبێتەوە بەڵام من پێموانییە هەرگیز ترسی من لە جاڵجاڵۆکە بە تەواوی لەناو بچێ. کەسێک لەوانەیە لە سەفەر بە فڕۆکە ترسی هەبێ هەرچەند بۆی دەرکەوتووە کە سەفەر بە فڕۆکە ‌‌‌‌یەک‌جار ئەمن و پارێزراوە. وا دێتە بەرچاو کە ئەم وێنانە دژ بەم تیۆرییە بوەستێ کە لای‌وایە تێگەیشتن و خوێندنەوەی تاکەکان ڕۆڵێکی حەیاتی هەیە لە هەستەکانیان‌دا، چونکە تێگەیشتن و خوێندنەوەی تاکێک لە شتێک و هەستێک کە سەبارەت بەو شتە هەیەتی بە دوو لای جیاوازدا دەڕۆن. دایکم هەر کات مشکێکی دەدی دەپەڕییە سەر مێزی چێشت خواردنەکە و دەیزیقاند- ڕێک بەو جۆرەی لە کارتۆنەکان‌دا دەیبینین. بەڵام دایکم بڕوای بەمە نییە کە مشک دەتوانێت زیانی پێبگەیێنێ. ئەو هەرگیز وەها باوەڕێکی نەبووە. بەڵام ئەمە ئیدیعایەکی عاقڵانە نییە کە بگوترێ دایکی من لە مشک ناترسێ چونکه ساخ بۆتەوە لەسەر ئەوەی مشک ناتوانێ زیانی پێبگەیێنێت. ئەمە گرفتێکە کە تیۆری مەعریفی هەیەتی.

	ڕێگاچارەی ئەم گرفتە دەتوانێت ئەمە بێ کە لەوانەیە کەسایەتییەکان تێگەیشتن و خوێندنەوەی نوێی خۆیان بە تەواوی نەکردۆتە جێگرەوەی تێگەیشتن و خوێندنەوەی پێشووتریان، بەڵکوو هاوکات تێگەیشتن و خوێندنەوەگەلی لێک‌دژیان هەیە، واتە دژایەتی و بەریەککەوتن لە نێوان تێگەیشتن و خوێندنەوە و هەست‌دا نییە، بەڵكوو دژایەتی و بەریەککەوتن لە نێوان دوو تێگەیشتن و خوێندنەوە دایە کە یەکێکیان کاریگەرییەکی دیاریکەری بەسەر هەستەکان‌‌دا دەبێت.30. ‌لە ڕاستی‌دا ئێمە ‌‌‌‌‌‌زۆر جار تێگەیشتن و خوێندنەوەی لێک‌دژمان هەیە واتە هاوکات باوەڕمان بە دوو شتی بە تەواوی لێک‌دژە، بۆ وێنە کاتێک کە باوەڕمان وایە کە لە تێگەیشتن و خوێندنەوەیەک دەرباز بووین( بۆ وێنە ئەم تێگەیشتنە کە سەفەر بە فڕۆکە مەترسیدارە)، کە چی ئەو تێگەیشتن و خوێندنەوەیە بە شێوەیەکی بەردەوام لە کردەوەی ئێمەدا کاریگەریی هەیە.

	سەرەڕای ئەوەش ئەگەری هەیە کە ئێمە سەبارەت بە هەستەکانی خۆمان بە هەڵەدا بڕۆین. 31. تێگەیشتن و خوێندنەوەی ئێمە وەها کاریگەرییەکی بەهێزیان لەسەر هەستەکانمان هەیە کە هەموومان لەژیانمان‌دا بینیومانە کە باوەڕمان بەوە بووە لە فڵانە دۆخ‌دا فڵانە هەستمان بووە کەچی دواتر وردە وردە دۆزیومانەتەوە کە ئەو هەستە هەستێکی تر بووە. دەروونی مرۆڤ بۆ خودی مرۆڤ زۆر ڕوون نییە و لەوانەیە کاتێک باسی هەستمان دێتە گۆڕێ خۆمان فریو بدەین. بۆ وێنە بەو هۆیەوەیە کە نامانەوێ دان بە هەستە شاراوانەدا بنێین کە لە پشت کردەوەیەک‌دا بوونی هەیە چونکە ئەو هەستەمان پێ باش نییە. هەرچەند ئێمە هەندێک جار سەبارەت بە هەستەکانمان تووشی هەڵە دێین ئەمە بەو مانایە نییە کە زۆربەی جار لەم بوارەدا هەڵە دەکەین. چونکه بۆ ئەوەی بتوانین سەبارەت بە هەڵەکانمان لەم بەستێنەدا قسە بکەین پێویستە بتوانین هەستانه‌کانمان بە تەواوی بناسینەوە دەنا قسەکردن لە "هەڵە" هیچ مانایەکی نابێت.

	بە ڕواڵەت هەستەکان، ناسینێک سەبارەت بەم جیهانە بە ئێمە دەدەن. یان لەوانەیە باش‌تر‌ وابێت بڵێین به بێ هەست نەماندەتوانی زۆرێک لە شتانی ئەم جیهانەمان نە بناسین و نە وێنای بکەین. هەر هەستێک تێگەیشتن و خوێندنەوەیەکی لەخۆ گرتووە. ئەم تێگەیشتن و خوێندنەوانە تەنیا بە پێوەندییە مادی و فیزیکی‌یەکان- بۆ وێنە کاتێک کە لەجەمسەری باکوور پیاسە دەکەم، ورچێکی جەمسەری دێ بۆ لای من- قەتیس نابێت بەڵکوو خەمڵاندنیش دەگرێتە خۆ؛ ئەم ورچە جەمسەرییە وەکوو مەترسییەک بۆ من دێتە ئەژمار. ترپەی دڵم توندتر دەبێ، توندتر هەناسە هەڵدەکێشم و ترسێک دەکەوێتە گیانمەوە. تەنیا ئەم گۆڕانە فیزیکییانە نین کە نیشان دەدەن من ترساوم چونکە هەستگەلێکی دیکەش هەن کە دەتوانن ڕێک لەگەڵ ئەم دیاردە فیزیکییانە تێکەڵ بن- بۆ وێنە نەشەی جنسی. ئەو شتەی دەبێتە هۆی ئەوەی هەستی من لەم دۆخەدا ترس بێ تێگەیشتن و خوێندنەوەی منە لە بوون لە هەل‌ومەرجێکی ترسێنەردا. بەڵام لە بەرانبەردا گەر من توانای ئەوەم نەبوایە هەست بە ترس بکەم نەمدەتوانی تێبگەم کە ئەم دۆخە دۆخێکی ترسێنەرە.

	ترس هەمیشە ترس لە شتێکە. ترس هەمیشە ڕووی لە شتێکە. گەر ئەو شتە بوونی نەبوایە ئیتر قسەی ئێمە سەبارەت بە ترس نەدەبوو بەڵکوو باسی توند لێدانی دڵ و توندتر هەناسەهەڵکێشان و لەرز پێداهاتنمان دەکرد. ترس شتێکی زیاتر و سەرتر لەم جۆرە حالەتە فیزیکیانەیە و ئەم" زیاتر و سەرترە" هەمان شتە کە ترس سەبارەت بەو و ڕووی لەوە. ئەو شتەی کە ترس ڕووی لەو و سەبارەت بە ئەوە هەمیشە پێشووتر پێناسەیێکی لە زەینی ئێمەدا هەیە. ئەو شتەی ترس جیا دەکاتەوە لە تووڕەیی یان چێژ و شادی، لە زاتی خودی ترس‌دا نییە بەڵکوو پێناسەی ئێمەیە لەو شتە. شتێکی تایبەت دەکرێ وەها پێناسە بکرێت کە بتوانێت هەموو ئەو هەستانەی کە ناومان لێ ‌بردن لەناو ئێمەدا وەخەبەر بێنێ. گەر پێناسەی من لەو شتە هەڕەشە بێ، ئەوا دەترسم و گەر پێناسەی من ئەوە بێ کە ئەو شتە ئازاردەرە ئەوە تووڕە دەبم و هتد. بۆ ئەوەی ترس خۆی وەدەر بخات دەبێ ئەو هەڕەشەیەی کە بە وێنا دەردێ جیددی بێ. من جیا لە هەستی ترس دەبێ ئەو باوەڕەشم هەبێ کە بە هاسانی ناتوانم لە دەس ئەم هەڕەشەیە دەرباز بم.

	هەڵبەت لەوانەیە بکەومە حاڵەتێکەوە کە وەکوو ترس بچێ بەڵام نەتوانم بڵێم ئەو شتەی کە دەمترسێنێ چییە. لەم حاڵەتەدا وا باش‌تر‌ە ئەم هەستە لە جیاتی ترس ناوی بنرێت دڵەڕاوکێ. ترس و دڵەڕاوكێ دوو حاڵەتی زۆر لێک نزیک و هاوپەیوەندن. لە هەر دووک حاڵەت‌دا ئەگەری مەترسی یان زیان هەیە. بەڵام هەڕەشە دەتوانێت تایبەت و ڕوون بێ یان بە پێچەوانەوە لێڵ بێ. یەکێک لە جیاوازییە باوەکان لە نێوان ترس و دڵەڕاوكێ‌دا ڕێک ئەوەیە کە ترس هەمیشە ترس لە شتێکی دیاری‌کراو و ئاشکرایە بەڵام لە دڵەڕاوکێ‌دا بەم جۆرە نییە. ئەم جیاوازییە ‌‌‌‌‌‌زۆر جار وەپاڵ کیێیرکێگارد و هایدیگێر دەخڕێ، بەڵام بەرلەوان کانت باسی لێ کردووە:" ترس لە شتێک کە لەسەر بنەمای شەڕێکی ناڕوون هەڕەشەمان لێ دەکات دڵەڕاوکێیە32." پرسی سەرەکی لێرەدا چییەتیی ناڕوونیی ترسە. گەر لە کەسێک کە ترساوە بپرسن لە چی دەترسێی، ئەو کەسە دەتوانێت بە تەواوی وڵامێکی ڕوونتان بداتەوە و گەر لێی بپرسن لەم کاتەدا حەز دەکا چی ڕوو بدات، دەتوانێت بە ڕێکی وڵامی ئەم پرسیارەش بداتەوە- بۆ وێنە بڵێ حەز دەکات ئەم ‌هەڕەشەیە لەناو بچێت و لە بەرانبەر ئەم هەڕەشەیەدا بپارێزرێ یان قسەگەلێک لەم چەشنە. بەڵام کەسێک کە دڵەڕاوکێی هەیە ناتوانێت وڵامێکی ڕوون بە هیچ یەک لەم دوو پرسیارە بداتەوە.

	بەڵام دەبێ وەبیری بێنینەوە کە هێڵی جیاکەرەوەی نێوان دڵێ‌ڕاوکێ و ترس لە کردەوەدا بەم شێوەیە ڕوون نییە کە ئەم جیاوازییە چەمکییانە پێمانی نیشان دەدەن. یەکەم ئەوەی کە  ترسیش دەتوانێت هاوڕێ بێ لەگەڵ نەبوونی دڵنیایی سەبارەت بە هەڕەشە و چۆنیەتیی وەلانانی هەڕەشە: بۆ وێنە ئێوە لەوانەیە لە دیاردەیەک بترسن بەڵام دڵنیا نەبن لە چ شتێێکی ئەو دیاردەیە دەترسن یان لە بەرانبەر ئەو دیاردەیەدا دەبێ بە چ شێوەیەک بجووڵێنەوە. زۆربەی دڵەڕاوکێیەکانیش لەگەڵ هەڕەشەیەکی دیاری‌کراودا لە پێوەندی‌دان و کەسەکە دەزانێت کە لەبەر چ شتێک دڵەڕاوکێی هەیە یان نیگەرانە. بەڵام شتی نادیار ئەوەیە کە نازانێ ئەم هەڕەشەیە کەی و لە کوێ و بە چ شێوەیەک لە ژیانی‌دا وەدەر دەکەوێ.  سەبارەت بە کێشانی هێڵێکی جیاکەرەوەی ڕوون و ‌‌‌‌یەک‌جارەکی لە نێوان ترس و دڵەڕاوکێ لەمە زیاتر لێرە باس ناکەین چونکە لەسەر ئەمە ساخ بوومەتەوە کە هەر ئەو جیاییە نەریتییە قەبووڵ بکەم و وای دابنێم کە ترس خاوەنی بابەتێکی دیاری‌کراوە و دڵەڕاوکێ خاوەنی وەها بابەتێکی دیاری‌کراو نییە.

	کاتێک دەڵێم ترس هەمیشە ترس لە شتێک و سەبارەت بە شتێک و ڕووی لە شتێکە. بەو مانایە نییە کە ئەو شتە هەمیشە شتێکی ڕاستەقینەیە. زۆربەی ئێمە بە منداڵی لە دێوەزمە ترساوین، جا یا پێمان وابووە کە ئەم دێوەزمەیە خۆی لەناو ژوورەکەمان یان لە ژێر تەختی خەوەکەمان شاردۆتەوە. کاتێک کەم تەمەن بووم باوەڕم وابوو کە تاپۆ یان ڕوحێک لەناو حەمامی دەرەوەی ژووری خەوی دایک و باوکم دایە و بەڕاستی ئەم باوەڕە زۆر ترسێنەر و ئازاردەر بوو، چونکە دەبوایە لە شەودا کاتێ کە دنیا بەدفەڕ دەهاتە بەرچاو بۆ ئەوەی خۆم بگەیێنمە دایک و بابم لەو حەمامە تێپەڕیبام. هەرچەند لە ‌ڕاستی‌دا هیچ دێوەزمەیەک لەناو ژوورەکە یان ژێر تەختی خەوەکە یان حەمام نەبوو. بەڵام ئەوە بەو مانایە نەبوو کە ترسی من بێ هۆکارە - هۆکاری ترسی من ڕێک ئەو دێوەزمەیە بوو کە پێموابوو لە نێو ژوورەکە یان بن تەختی خەوەکە یان حەمامەکە خۆی شاردۆتەوە. کاتێک لە سینەمام و یەکێک لە کاراکتێرەکان دەمترسێنێ،هۆکاری ترسی من ئەوە نییە کە پێموابێ ئەو کاراکتێرە کەسایەتییەکی ڕاستییە33. من دەتوانم لە نێوان خەیاڵ و ‌ڕاستی‌دا جیاوازی دابنێم و بە تەواویش ئاگادارم ئەو کاراکتێرە ترسێنەرە ڕاستەقینە نییە. بەڵام ترسی من بابەتێکی هەیە و ئەو بابەتەش هەمان کاراکتێری ساختەیی فیلمەکەیە.

	ئەی دەبێ سەبارەت بە ترس لە "نەناسراوییەکان" چی بڵێین؟ ئێلیاس کانتی دەنووسێ:" هیچ ترسێک سەرووتر لە ترس لە زیان‌بینین بە دەس دیاردەیەکی نەناسراوەوە نییە. مرۆڤ حەز دەکات بزانێت چ شتێک لە بۆسەی دایە و چ بەڵایەک بڕیارە بەسەری‌دا بێ، مرۆڤ حەز دەکات ئەو شتە بناسێ یان ‌‌لانی‌کەم شوێنەکەی بۆ دیار بێت 34". هەر بەم شێوەیە، ئێچ، پی، لاوکرافت وتارە کلاسیکەکەی سەبارەت بە ترس و دیاردە سەرووسرووشتییەکان بەم وشانەوە دەس پێ‌ دەکات:"  کۆن‌ترین و بەهێزترین هەستی مرۆڤی، ترسە و کۆن‌ترین و بەهێزترین شکڵی ترس، ترس لە نەناسراوییەکانە 35". ترس لە نەناسراوییەکانیش ترسێکی بێ‌هۆ نییە. بەڵام، هەرچەند بابەتی ترس لێرەدا نادیارە دیسان بە تەواوی ترس لە شتێکە. ترس لە شتێکی نادڵخواز یان مەترسیدار کە دەتوانێت ڕوو بدات.

	هەندێک لە هەستەکانی ئێمە ‌‌‌‌‌‌زۆر جار لەسەر بنەمای گریمانە، شتێک سەبارەت بە ڕاستییەکمان پێ نیشان دەدەن. ترس یەکێک لەم هەستانەیە. هەر بەو هۆیەوە ترس وەکوو یەکێک لە کەرەسەکانی تێگەیشتن و وەرگرتنی هەست دێتە ئەژمار. بەڵام ئەم کەرەسانە هەموویان دەتوانن کارکردی دروست یان نادروستیان هەبێ. بینیمان کە پێناسەی کەسێک سەبارەت بە دۆخێک ڕۆڵێکی گرنگی هەیە لە سازبوونی هەستی سەبارەت بەو دۆخە. بەڵام هەندێک لە پێناسەکان نادروستن و ئەم پێناسە نادروستانەش دەبنە هۆی ئەوەی کە بڕیاردانی هەستەکیی ئێمە سەبارەت بەو دۆخە نادروست بێ. هەر وەکوو ئەرەستوو دەڵێ، ئێمە کاتێک ترسێکی نابەجێمان بە شێوەیەکی نادروست یان لە کاتێکی نالەباردا سەبارەت به  شتێک هەیە، تووشی هەڵە دەبین 36.  بۆ وێنە ئەگەر من لە سەفەر بە فڕۆکە دەترسم بەڵام لە لێخوڕینی ئۆتۆمبیل ناترسم چونکە (بە هەڵە) بڕوام بەوەیە کە سەفەر بە فڕۆکە مەترسی‌دارترە لە لێخوڕینی ئۆتۆمبیل ئەو هەستەی من نادروستە. هاوکات لەوانەیە لە شتێک کە ‌لە ڕاستی‌دا مەترسیی هەیە زۆر بترسم، بەڵام ترسی من هیچ پێوەندییەکی هۆیانه‌ی لەگەڵ ئەو مەترسییە نەبێ. بۆ زۆربەی خەڵک وەها ترسێک ڕاکێشەیێکی شهوودی هەیە. بە ڕواڵەت زۆربەی خەڵک باوەڕیان وایە کە هەستێک وەکوو ترس دەکرێ بە شێوەیەکی عەقڵانی بنرخێندرێ و دیاری بکرێت کە ئەو ترسە ترسێکی بەجێ و دروست یان نابەجێ و نادروستە. هەستی ترس، تێگەیشتن و خوێندنەوەیەکی هەستەکی بەو مەرجە دروستە کە ئەو شتەی کە لێی دەترسین ‌لە ڕاستی‌دا ترسێنەر بێ و هاوپێوەندییەکی شیاو لە نێوان ڕادەی ترس و ئاستی مەترسییەکە بوونی هەبێت. بەڵام ‌‌‌دیاری‌کردنی ئەوەی کە مەبەست لە "هاوپێوەندیی شیاو" چییە کارێکی هاسان نییە. ‌‌‌‌‌‌زۆر جار لە نێوان داوەریی شرۆڤەکارانی مەترسی و کەسانی ئاسایی سەبارەت بە مەترسییە جۆراوجۆرەکان جیاوازییەکی بەرچاو بوونی هەیە- ئەمە بابەتێکە کە لە بەشی دوایی‌دا دەگەڕێینەوە سەری.

	‌‌‌‌‌‌زۆر جار دەگوترێت کە ترس عەقڵ دەگۆڕێت یان لاوازی دەکات. مۆنتێنی دەڵێ:" هیچ هەستێک بە ڕادەی ترس ناتوانێت هێندە بەپەلە هێزی داوەریی بباتە لاڕێ‌دا 37." ئێدمۆند بێرکیش هەر ئەم باسە دەکات و جەخت دەکاتەوە کە هیچ شتێک بە ڕادەی ترس وشیاریمان لێناستێنێتەوە و عەقڵمان ناگۆڕێ 38. هایدگێریش باوەڕی وایە کە مرۆڤێک کە دەترسێ" عەقڵی لێ دەستێندرێت". هایدگێر کەسانێک وەکوو نموونه دێنێتەوە کە لە ماڵێکی گڕ گرتوودا هەر شتێک لە بەر دەست بێت لە ئاگرەکە دەریدێنێ و ڕەنگە زۆربەشیان شتانێکی بەکەڵک نەبن 39. هەستە جۆراوجۆرەکان پێوەندیی نزیکیان لەگەڵ سەرچەشنە تایبەتە کردەوەییەکان‌دا هەیە و کاتێک هەستێک بە هێزی تەواوەوە خۆی ئاشکرا دەکات، ئەم سەرچەشنانە، هەر لەبەرچاوگرتنێکی عەقڵانی وەلا دەنێن و حاشای لێدەکەن؛ یان باش‌تر‌ وایە بڵێین عەقڵانییەت لە مەیدان دەچێتە دەرێ و هەر بۆیەش تاکەکان دواهاتە درێژخایەنەکانی کردارەکانیان لە‌بەر‌چاو ناگرن. کردارگەلێک کە ڕاستەوخۆ لە هەستەوە سەرچاوە دەگرن لەوانەیە هیچ هاوشیوەییەکیان لەگەڵ ئەو کردارانە نەبێت کە گەر پڕۆسەی بڕیاردانی عەقڵانیمان ڕەچاو کردبا ئەنجاممان دەدان.

	زۆر یەک لەم پێناسە ڕەخنەکارانانه لە ڕۆڵی هەستەکان - بە تایبەت ترس- لە کرداری ئێمەدا، کە ترس وەکوو هەڕەشەیەک بۆ عەقڵانییەت دێننە ئەژمار، دەیانەوێ بڵێن کە گەر بە عەقڵانییەتی "ڕووت" بجووڵاباینەوە و هەستەکان عەقڵانییەتی ئێمەیان نەڕووشاندبا و لەناویان نەبردبا، دۆخی ئێمە باش‌تر‌ دەبوو.  بەڵام هەندێک هۆکار هەن کە نیشان دەدەن کە نەبوونی هەستەکانیش دەتوانێت ببێتە هۆی کرداری ناعەقڵانی. هەر وەکوو باسی لێ‌کرا، کەسانێک کە "ئامیگدالا"ـیان زیانی جیددی وێکەوتووە هەستی ترس ناکەن، تەنانەت لەو دۆخانەدا کە گیانیان لە مەترسی دایە 40. ئەم کەسانە ناعەقڵانی دەجووڵێنەوە چونکە شتی مەترسی‌هێنەر، مەترسی‌‌هێنەر نایەتە بەرچاویان و بەم پێیە بە شێوەیەکی عەقڵانی لەگەڵی ڕووبەڕوو نابنەوە یان پارێزی لێناکەن. بە زمانێکی تر نەبوونی هەست، لەو تێگەیشتن و خوێندنەوەیەی کە بۆ هەڵبژاردنی عەقڵانی لە کردەوەدا پێویستمان پێیەتی بێ‌بەشمان دەکات.  

	ترس هەمیشە تێکەڵە به پێش‌بینی و داهاتووبینی سەبارەت بە ئێش و خەسار و ئەگەری مەرگ. ئەرەستوو دەڵێ ترس جۆرێک لە هەستی ناڕەحەتی و بێ‌ئۆقرەییە کە بە هۆی بیرکردنەوە لە ڕووبەڕووبوونەوە لەگەڵ بەدبەختیی ماڵوێرانکەرلە ئێمەدا ساز دەبێت 41.  هابز ترس وەکوو پێش‌گریمانە گرتنی داهاتوویەکی ناخۆش و شەڕهێنەر پێناسە دەکات 42. ئادام سمیت دەنووسێ ترس نواندنەوەی ئەو شتە نییە کە ئێستا هەستی دەکەین بەڵکوو نواندنەوەی ئەو شتەیە کە لە کاتێکی دیکەدا دەبێ بەرگەی بگرین 43. ترس تەنیا دژکردەوەیەک لە بەرانبەر کەسێک یان ڕووداوێکی ترسێنەردا نییە کە دەبێ پارێزی لێبکەی. نێوکی سەرەکیی ترس گریمانە گرتنی دۆخی خراپ و نەرێنییە لە داهاتوودا. هەڵبەت هەر دۆخێکی خراپ و نەرێنی لە داهاتوودا نابێتە هۆی ترسان و دەبێ هاوکات ئەو دۆخە شتێکی گرینگ لە ژیانی ئێمەدا بخاتە بەر مەترسی تا ببێتە هۆی ترس.

	 هەر ترسێک ترس لە شتیكە کە هەیە یان بووە یان لە داهاتووەدا دەبێ. پێویستی نییە تاک باوەڕی بەوە بێ کە ئەو شتەی کە بۆتە هۆی ترسەکەی حەتمەن ڕوو دەدا. مرۆڤ دەتوانێت لە شتێک بترسێ بەڵام لە هەمان کات‌دا بزانێت و دڵنیا بێ کە ئەو شتە لە داهاتوودا ڕوو نادات. بۆ وێنە تاک لەوانەیە کاتێک دەنگی هەورە تریشقە دێ لەوە بترسێ کە وێی بکەوێ هەرچەند دەزانێ ئەگەری ڕوودانی وەها شتێک نزیک بە سفرە. گەر بمانەوێ به گشتی باسی بکەین ترس بەڕواڵەت لەگەڵ دوودڵی و دڵنیایی پێوەندییەکی نزیکی هەیە. دەیوید هیوم جەخت دەخاتە سەر ئەم خاڵە:"  ئاشکرایە ئەگەر ڕووداوێک ‌‌‌‌یەک‌جارەکی بوایە دەبووە هۆی شادی یان خەمی ئێمە. کاتێک کە تەنیا ئەگەری هەیە و نامسۆگەرە بەردەوام دەبێتە هۆی ترس یان هیوا لە ئێمەدا44." ئەرەستووش دەڵێ ترس هەمیشە هاوڕێیە لەگەڵ هیوا؛ مرۆڤ تەنیا لەو کاتەدا دەترسێ کە ئەگەرێک بۆ دەرباز بوون و ڕزگاربوون بوونی هەیە 45. توماس ئاکویناسیش هەر لەسەر ئەو باوەڕەیە، بۆیە دەڵێ ئەوانەی کە تووشی نەفرەتی هەرمان بوون هەرگیز ترس ناناسن چونکە هەموو هیواکانیان لە نێوچووە، لە ‌‌حاڵێک‌دا کە ئەوانەی وا دەترسێن هەمیشە هیوایەکی کەمیان بە دواڕۆژێکی خۆش هەیە 46. ئایا ئەمە ڕاستە کە ترس هیوا دەخاتە ناو مێشکەوە؟ ئەمە بابەتێکی قانع‌کەر نییە. گریمان ئێمە لەناو ماڵێکی گڕ گرتوودا گرفتار بووین، ماڵێک کە زۆر دوورە لە هەموو شوێنە یارمەتی‌دەرەکان و وێستگەی ئاگر کوژێنەرەوە و هاوکات واش دێتە بەرچاو کە هیچ ڕێگایەک بۆ دەرباز‌بوون نییە. ئایا سەرەڕای هەموو ئەمانە لەم بڵێسانەی کە بەردەوام لێم نزیک دەبنەوە و لە ئەنجام‌دا دەمگرن و هیچ هیوایێکی ڕاستەقینە بۆ دەرباز‌بوون لە گۆڕێ‌دا نییە ناترسێم؟ کەسێکی ئەرەستوویی دەتوانێت بڵێ تەنانەت لەم دۆخەش‌دا هیوایێک بەوەی بتوانم لە دەس ئەم ئاگرەدا دەرباز بم یان یارمەتییەکی ئاسمانی وەفریام کەوێ لە گۆڕێ دایە. بەڵام زۆر دژوارە بزانین ئەرەستووییەکان چ بەڵگەیەکیان بۆ مسۆگەریی ئەم گوتەیەیان هەیە- زیاتر وا دێتە بەرچاو کە ئەم گوتەیە تەنیا بۆ پاراستنی ئەم گریمانەیە دەگوترێت ترس نیشانەی هیوایە، بەبێ ئەوەی بەڵگەیەکی سەربەخۆی هەبێ. وا نایەتە بەرچاو کە پێوەندییەکی پتەو لە نێوان ترس و هیوا‌دا بوونی هەبێ. لە لایەکی ترەوە، ئەم ئێدیعایە کە ترس ‌‌‌‌‌‌زۆر جار لەگەڵ هیوا هاوڕێیە، نابێتە کێشە. جیا لە شتەکانی تر ئەم قسەیە لەو ڕاستییەوە سەرچاوە دەگرێ کە ئەو دۆخانەی کە ‌تێی‌دا هیچ هیوایێک بوونی نەبێت زۆر دەگمەنن- چونکە هەمیشە ئەگەرێک بوونی هەیە لەوەیکە دەرەنجامی ئەو دۆخەی وا لێی دەترسین جۆرێکی جیاواز بێت، هەرچەندەش کە ئەم ئەگەرە کەم و لاواز بێت.

	توماس ئاکویناس دەنووسێ:" هەر ترسێک لە خۆشەویستی و هۆگریی ئێمە بە شتێک سەر هەڵدەدا 47". ئەو شتەی کە لە ئێمەدا ترس وەخەبەر دێنێ شتێکە کە بە شێوەیەک لە شێوەکان پلانی ژیانی ئێمە دەخاتە مەترسییەوە. جا لەوانەیە گیانمان بخاتە مەترسییەوە یان تەندروستیمان ،دۆستایەتیمان، پێوەندیی خۆشەویستیمان ، پلە و پێگەی کۆمەڵایەتیمان و هتد. ئەگەری ئەوە هەیە ترسێک بەسەر ترسێکی تردا زاڵ ببێ. ترسی ئابڕوو چون دەتوانێت بەهێزتر بێت لە ترسی زیانی جەستەیی، هەر وەکوو ئێمە لە منداڵی‌دا بۆ یەکتر هاشووهووشمان دەکرد و دەمانگوت گەر غیرەتت هەیە لەسەر ئەم چاڵەوە باز بدە- بازدانێک کە دەیتوانی ببێتە هۆی ئەوەی دەست یان لاقمان بشکێ. یان ئەو سەربازانەی کە دەترسن لە شەڕدا بریندار ببن بەڵام زۆر لەوە زیاتر دەترسن کە لای هەواڵەکەیان ئابڕوویان بچێت. لەم ڕوانگەیەوە کاری "بوێرانە" دەتوانێت لە ترسەوە سەرچاوە بگرێت 48. بە هەر حاڵ ویست یان ئارەزوو لە هەموو ترسەکان‌دا خاڵی سەرەکین -  ئێمە لە فڵانە شت دەترسێین گەر حەزمان لە پێچەوانەکەی بێ. لەم جۆرە وێست و ئارەزووانەدا مرۆڤ خۆی لە دۆخێک‌دا دەبینێتەوە کە بە تەواوی کۆنترۆڵ‌ی بەسەری‌دا نییە.

	هەست نموونەیەکی بابەتی(پارادایمی)ی ڕەهەندێکی عاتیفین لەژیانی ئێمەدا. وشەیەکی تر کە بۆ هەست "emotions" لە زمانی ئینگلیسی‌دا بە کار دەبرێت وشەی "passions"ـە. ئەم وشەیە وەرگیراو لە وشەی یۆنانی "pathos" و وشەی لاتینی "passio"ـۆیە کە بە مانای ڕەنج و تاقەت‌گرتن "suffering"ـە. بەڵام ئەم sufferingـە لە قۆناغی یەکەم‌دا ئاماژە بە ئێش ناکات بەڵکوو ئاماژە بە دەستەوەستانی "passivity" دەکات، واتە ئاماژە بە شتێک دەکات کە تاک لەگەڵی ڕووبەڕووە و بەسەری‌دا دێت. ئەرەستوو لە نێوان praxis و pathosـدا جیاوازی دادەنێ، واتە لە نێوان کاریگەری و کارتێکەری‌دا 49. ئەم هەستانه خۆورووژێنەر(8) ناهێنێتە ئەژمار، بەڵکوو لای وایە هەست شتێکە کە بە مانایەک تاک وەریاندەگرێ50. مرۆڤ ‌لە ڕاستی‌دا ناتوانێ هەستێک هەڵبژێرێت. گەر کەسێک خەمبار یان ترساوە ناتوانێ بە هاسانی بڕیار بدات کە هەستێکی دیکەی ببێت کە پێی ئاسوودەترە. ئێمە دەتوانین بە شێوەیەکی زۆر ناڕاستەوخۆتر بۆ نموونە، خۆمان بخەینە دۆخێکەوە کە زۆرتر هەستێکی تایبەتمان ‌تێ‌دا ساز دەکات، کاریگەریمان هەبێ لەسەر هەستمان.  هەروەها تواناییەکی دیاری‌کراومان هەیە بۆ دەرباز‌بوون لە دەس هەستێک یان ‌‌‌سەرکوت‌کردنی. جیا لەوەش دەتوانین لەسەر ژیانی هەستەکی و عاتیفیمان کاریگەر بین و بە توانستە هەستی و عاتیفییەکانمان بیچم ببەخشین. بەڵام ئاشکرایە کە هەستەکانی ئێمە بە تەواوی لە ئیرادەی ئێمە پێڕەوی ناکەن.

	ئەزموون‌‌‌کردنی هەستێکی تایبەت، ئەزموونی هەبوون لە دۆخێکی تایبەت دایە کە تاک بەو دۆخە ئەسپێردراوە. هەموو تێگەیشتن و خوێندنەوە هەستەکیە مرۆڤییەکان گرێ دراونەتەوە بە دۆخێک کە ئەم تێگەیشتن و خوێندنەوانەی ‌تێی‌دا ساز دەبن، ئەو دۆخە بە شێوەیەکی بنەڕەتی ڕەهەندی هەستی و عاتیفییان هەیە. دەتوانین بڵێین هەست دۆخێکە. دۆخێک کە ‌تێی‌دا شتێک، مانایەک بە دۆخێک دەبەخشێ.
 بۆ ئەوەی شتێک ترسێنەر، خافڵێنەر یان وەڕەزکەر بێ، دۆخێک کە ‌تێی‌دا لەگەڵ ئەو شتە ڕووبەڕوو دەبینەوە دەبێ توانستی هەستەکیی ببێ. بە لێکدانەوەی هایدگێر دەتوانین بڵێین کە ترس نیشاندەری Befindlichkeit(9)ـی بنەڕەتی ژیانی مرۆڤییە51.  هایدگێر بە کەڵک وەرگرتن لەم وشەیە بە دوای پێناسەکردنی ئەوەیە کە مرۆڤ خۆی لەم جیهانەدا چۆن دەدۆزێتەوە. خۆ دۆزینەوە لەم جیهانەدا یانی لە بەرانبەر ئەم جیهانەدا بوون، یانی ئەزموون‌‌‌کردنی جیهان وەکوو شوێنێک کە خاوەنی شتی مانادار و کەمتەرخەمە.  ئەم " لە ‌‌جیهان‌دا بوون"ـە شووناسێکی هەستەکیی هەیە؛ ئەم هەستانه‌ن کە توانامان دەکەن شتگەلی دیاری‌کراو بە جۆرێکی مانادار فام و وێنا بکەین و گەر ڕێک‌تر بیڵێین ئەگەری بەشداری‌کردنی ئێمە لەم جیهانەدا مومکین دەکەن. لە ڕوانگەی هایدگێرەوە ئێمە لە قۆناغی یەکەم‌دا شتانی دەورووبەرمان وەکوو شتگەلێک دەبینین کە دەبێ کەڵکیان لێ‌وەربگرین هەرچەند هەندێک جار تێدەگەین کە ئەم شتانە "کەڵک هەڵنەگر، لێک‌دژ یان هەڕەشەکەر"ـن 52. وەها پێناسەیەک تەنیا بەو هۆیەوە ئەگەری دەبێت کە "لە ‌‌جیهان‌دا بوون"ـی ئێمە بە شێوەیەکە کە دەتوانێت بەم جۆرە کاریگەریی لەسەر ئێمە هەبێت. ئەوە " لە ‌‌جیهان‌دا بوون"ـی ئێمەیە کە ئەو تایبەتمەندییە به شتەکان دەدات کە هەر شتێک وەکوو شتێکی هەڕەشەکەر ئەزموون بکەین. لە ڕوانگەی هایدگێرەوە هەستەکان تەنیا زەینی نین، بەڵکوو" ڕێگایەکی بنەڕەتین بۆ ڕاوەستان لە دەرەوەی خود 53." لە هەمان کات‌دا، هەستەکان ئێمە دەخەنە پێوەندی لەگەڵ خۆمانەوە. هایدگێر دەنووسێ:

	هەست شێوەی دۆزینەوەی خۆمانە لە پێوەندی لەگەڵ هەبوونەکان و هاوکات دۆزینەوەی خۆمانە لە پێوەندی لەگەڵ خۆمان؛ جۆری هاوئاهەنگ کردنی خۆمان لە پێوەندی لەگەڵ ئەو هەبوونانەی کە ئێمە نین لەگەڵ ئەو هەبوونانەی کە ئێمەین. لە هەست‌دا حاڵەتێک دەکرێتەوە و خۆی کراوە ڕادەگرێ کە لەو حاڵەتەدا ئێمە لەگەڵ شتەکان، لەگەڵ خۆمان و لەگەڵ مرۆڤەکان سەروکارمان دەبێ. هەست بۆخۆی هەر ئەم حاڵەتە کراوەیەیە... لێرەدا زۆر گرینگە کە تێبگەین هەست چییەتی کرانەوە و کراوەیی و کراوەڕاگرتنی هەیە و بەم پێیە دەتوانێت داپۆشێنەر بێ 54.

	هەر هەستێک ئەگەری ئەوەمان پێ‌دەدات کە دەستمان بە خۆمان و جیهانی دەرەوە ڕابگات. بەڵام ڕێک بەو هۆکارەی کە هەستەکان دەتوانن بەم جۆرە ئەم سووژانە بکەنەوە، هاوکات دەتوانن ئەوان داپۆشن و بشارنەوە و بەم پێیە ئێمە تووشی ڕوانینێکی نادروست سەبارەت بە خۆمان و جیهانیش بکەن. وادیارە هایدگێر باوەڕی وایە کە ترس هەستێکە کە داپۆشەر و وەشێرەوەیە:

	ئێمە لە بەرانبەر ئەم یا ئەو بوونە[شت[ تایبەتە کە لەم لایەن یان لەو لایەنە تایبەتەوە هەڕەشەمان لێ دەکات. دەترسین. ترس لە بەرانبەری شتێک‌دا هاوکات لە هەر حاڵەتێک‌دا ترس بۆ خاتری شتێکی تایبەتی دیکەشە. چونکە ترس خاوەنی پێناسەیە واتە "ترس لە شتێک" و "ترس بۆ خاتری شتێک" هەیە. ئەو کەسەی کە دەترسێ و پەشۆکاوە یەخسیری ئەو کەشەیەیە کە خۆی ‌تێی‌دا دۆزیوەتەوە. لە هەوڵ‌دایە کە خۆی لەو شتە تایبەتە دەرباز بکات لە هەموو شتانی تر نادڵنیا دەبێت و "عەقڵی دەگۆڕدرێت 55".

	لە شرۆڤەی هایدگێر لە ترس، ئەو شتەی کە لێیدەترسێین شتێکە کە هێشتا ڕووی نەداوە. شتێکە کە بە شێوەی ئەگەرێکی هەڕەشەکەر بوونی هەیە و هەردەم نزیکتر دەبێتەوە. ئەو شتەی کە لێی دەترسین لە خۆیەوە "زیان‌‌هێنەر بوون بڵاو دەکاتەوە" 56. خاڵی گرینگ ئەوەیە کە ئەم زیان‌هێنەر بوونە هێشتا ڕووی نەداوە و ئەگەری هەیە کە هەرگیز ڕوو نەدا. کەوابوو، ترس پێوەندییەکی نزیکی لەگەڵ نەبوونی دڵنیاییەوە هەیە. ئەم نەبوونی دڵنیایی و مسۆگەرییە دەکری وەکوو پێناسەی بنەڕەتیی هەبوون و ژیانی مرۆڤ بێتە ئەژمار. لە ترس‌دا مسۆگەرییەکی بنەڕەتیی هەبوونی من ئاشکرا دەبێت، واتە ئەو ڕاستییە کە من لە بەردەم شتێک‌ دام 57. لە هەمان کات‌دا، کاتێک ترس شتێک سەبارەت بە من ئاشکرا دەکات، هاوکات خۆم لە خۆم دەشارێتەوە. بەر لەمە جەختم کرد کە ترس بەردەوام هاوڕێیە لەگەڵ داهاتووبینی. هایدگێریش بە نۆرەی خۆی هاوکات کە باس لە هەنووکەیی بوونی (10)ترس دەکات- جەخت دەکات کە تاک لە دۆخێک‌دا دیل و زیندانی دەکرێت و هەر بەو پێیەش بەشێک لەئازادییەکەی لە کیس دەدات. ئەو دەنووسێ:" زەمەن‌مەندیی ترس لەبیربردنەوەیەکی چاوەڕوانی‌کراو و هەنووکەیی بەخشە 58".  ئەو شتەی لەبیر دەچێتەوە "خود"ی خۆیە یان باش‌تر‌ە بڵێین ئەگەر و بژاردەکانی خۆیە. خاڵی جێگای سەرنج ئەمەیە کە داهاتوو کە گۆڕەپانی ئەگەرەکانە بەرتەسک دەبێتەوە چونکە هەموو سەرنجی تاک دەچێتە سەر ترسی هەنووکەیی. تاک خۆی دەدۆڕێنێ چونکە سەرنجی بە تەواوی دەچێتە سەر ئەو شتە ترسێنەرە. هەستێک وەکوو ترس ڕێگایەکە بۆ بوون لە ‌‌جیهان‌دا. لە لایەکی ترەوە جیهانێک وا لێی دەترسین شوێنێکە کە هەرگیز ناتوانین ‌تێی‌دا بە تەواوی هەست بە ئاسوودەیی و "لە ماڵی خۆ‌دا‌بوون" بکەین.

	بە پێی بۆچوونی هایدگێر، لە ترس‌دا تاک دوورەدیمەنی ئەگەرەکانی لەکیس دەدا. ژان پۆل سارتریش بە نۆرەی خۆی جەخت دەکات کە " بە یارمەتیی خۆهاویشتنە ناو هەموو ئەگەرەکانی خۆمانەوەیە کە دەتوانین لە ترس هەڵبێین 59".سارتر تێگەیشتن و فامێکی بە‌گشتی لە هەستەکان و بە تایبەتی لە ترس هەیە که زۆر جیاوازە لەگەڵ تێگەیشتن و فامی هایدگێر . بە ڕای سارتر، دەکرێت بڵێین هەر هەستێک، هەستێکی هەڵبژێردراوە و بەم پێیە هەرگیز ناکرێت ئەگەرەکان بسڕدرێنەوە. سارتر لای‌وایە کە هەست ستراتێژیی بە ئەنقەستن. بە پێی بۆچوونی سارتر، هەستەکان هەوڵێکن بۆ گۆڕینی جیهان لە ڕێگای " گۆڕینی سێحراوی"ییەوە. شرۆڤەی ترس نموونەیەکی بەرچاوی ئەو شتەیە ، چونکە ترس وەکوو گوتراوە ستراتێژێکی بە ئەنقەستە کە ‌تێی‌دا سووژە هەوڵ‌دەدات بە شێوەیەکی "سێحراوی" ئۆبژە بسڕێتەوە و وەلای بنێ. دەبێ تا ئێستاوە بە تەواوی ڕوون ببێتەوە کە ئەم سێحرە ‌‌‌‌‌‌زۆر جار کاریگەر نابێت، چونکە هیچ ئۆبژە یان شتێک تەنیا بە هۆی ترسەوە ناشاردرێتەوە و لە نێو ناچێت. کاتێک ئەم ستراتێژییە سێحراوییە کاریگەر نەبێت، سووژە ڕا دەکات. کەوابوو ترس هەر وەکوو دەگوترێت هۆکاری هەڵاتن نییە و هەڵاتنیش هۆکاری ترس نییە، بەو جۆرەی کە جەیمز-لانگە پێشنیاری دەکەن- بەڵکوو هەڵاتن جێگرەوەیەکە بۆ ترسێک کە ئەو گۆڕینە سێحراوییەی وا مەبەستی سووژەیە ڕوو نادات 60.

	بە ڕای سارتر، هەستەکان بیرلێکراوە نین و مەبەستی لەم پێناسەیە ئەوەیە کە هەستەکان خۆ وەدەر دەخەن بەبێ ئەوەی ئۆبژە(بابەت)ی وشیاری بن 61. لە ترس‌دا وشیاری بۆ لای ئۆبژە"بابەت"ـی ترس پاڵی پێوە دەنرێت نەک بۆ لای خودی ترس. ترس خۆئاگا نییە. هەر بەو هۆیەوە هەستەکان هاوکات شتانێکن کە – سەرەڕای ئەوەی بەرهەمی بە ئەنقەستی سووژەن- تا ڕادەیەک لە دەسەڵاتی وشیاری هەڵدێن. ئێمە ناتوانین تەنیا بە ویستن بگەین بە هەستێکی تایبەت یان خۆمان بەو هەستە بگەیێنین. بە پێچەوانەوە هەستەکان وشیاری قۆرخ دەکەن و بە دەستەوەستانیی دەگەیێنن 62. کەوابوو وادیارە ئێمە ڕێک دەگەینە ئەو دۆخەی که هایدگێر دەیگوت، واتە دەکەوینە دۆخێکەوە کە ترس ڕێگای هەموو ئەگەرەکانمان بەسەردا دادەخا. بەڵام وادیارە سارتر لای‌وایە کە وشیاری لە ترس، که ڕێک بەرهەمی بە ئەنقەستی خودی سووژەیە، ئەو ئەگەرانەمان بۆ دێنێتە پێشەوە تا بتوانین تا ڕادەیەکی زۆر دیسان بەسەری‌دا زاڵ بینەوە. چونکە هەستی ترس هەستێکە کە خۆمان هەڵمان‌بژاردووە، کەوابوو دەتوانێت هەڵبژاردنێک بێ کە بە قازانجی ئەگەرەکانی تر وەلا بنرێت. سارتر ڕای وایە کە ئێمە خۆمان بڕیار دەدەین کە چ مانایەک بەو شتانەی لە دەورووبەرمانن بدەین و خۆمان بڕیار دەدەین کە ئیزن بدەین چۆن هەر شتێک کاریگەریی لەسەرمان هەبێت. کاتێک باس لە ترسە، بەو مانایەیە کە من خۆم هەڵمبژاردووە کە بیچم بە خۆ(ئیگۆ)یەک ببەخشم کە لە شت یان ڕووداوە جۆراوجۆرەکان دەترسێ. بەڵام من دەتوانم هەڵبژێرم کە بە خۆیەکی (ئیگۆیەک) جیاواز بیچم بدەم کە پێوەندییەکی جیاوازی لەگەڵ دەورووبەرەکەی هەیە.

	ڕەنگە باش‌تر‌ بێت هەستەکان وەکوو خوو چاولێبکەین. بەڵام مەبەستی من ئەوە نییە کە هەستەکان بە‌گشتی بکەینە دیاردەیەکی ناسرووشتی، من تەنیا دەمەوێ جەخت بکەم کە سیستەمی هەستیی ئێمە پەروەردەهەڵگرە. هەستەکان تەنیا شتانێکی " دادە و سەلمێندراو" نین بەڵکوو دەکرێت پەروەردە بکرێن و بگۆڕدرێن. گەر بە‌گشتی قسە بکەین دەتوانین خووەکان وەکوو دژکردەوەگەلی دەس‌خستنەکییە پێناسە بکەین کە تاکەکان لێی ئاگادار نین بەڵام دەکرێت سەبارەت بەو خوویانە ئاگادار بکرێنەوە. خوو لەسەر بنەمای دووپات‌بوونەوەی توانایی‌یەک دامەزراوە. هێگێڵ، خوو وەکوو سرووشتی دووهەمینی مرۆڤ چاو لێ دەکات 63. ئەم پێناسەیە شتێکی بنەڕەتی سەبارەت بە خووەکان ئاشکرا دەکات چونکه لە پێوەندییەک‌دا که لەگەڵ جیهان‌ هەمانە خووەکان وەها بنەمایی و بەڵگەنەویستن کە وا بیردەکەیتەوە نەدەکرا شتێک بن جیا لەوەی وا ئێستا هەن. هەم خووی جەستەییمان هەیە و هەم خووی زەینی، گرێ‌لێدان بە شێوەیەکی تایبەت و هەوڵ بۆ فام‌کردنی وشەیەک بە شێوەیەکی تایبەت و دژکردەوەی هەستی نیشان‌دان بە شتەکان و هەل‌ومەرجە تایبەتەکان بە شێوەیەکی تایبەت؛ هەموویان دەکرێ ناو بنرێن خوو.

	هەرکەسێک کۆمەڵێک خووی هەیە کە خۆی لێیان ئاگادار نییە، چونکە ئاگایی ‌‌‌‌‌‌زۆر جار بەرەو لای خووەکان نایێت. خووەکان زیاتر "بەکگراوند"ـێکن بۆ ئەو شتەی ئاگایی بەرەو لای دەڕوات. ئەمە خووە کە دیاری‌دەکات ئێمە لە دۆخێکی تایبەت‌دا بە شێوەی ئاسایی بە شوێن چی‌دا دەگەڕێین. ئەوە خووەکانن کە ئەو شتەی که ئاگاییمانی پێوە دەبەستین هەڵئەبژێرن ، ئێستا چ بە چاولێکردن بە پێی خوو لە شتێکی تایبەت یان بەو هۆکارە کە شتێک، هەر جۆرێک بێت خووی ئێمە دەگۆڕێت. گەر بەم جۆرە سەیر بکەین، خووەکان هەندێک پێناسەی ئەگەرین بۆ تێگەیشتنی هەستەکی، بەڵام هاوکات فام و تێگەیشتنی ئێمە دژوارتر دەکەنەوە، چۆن هەندێک لە دیاردەکان بێ‌پێوەندی و نابەشدار دێننە بەرچاومان و لە چوارچێوەی فام‌کردنی ئێمە وەدەریان دەنێن. هەر خووێک دەربڕی جۆرێک فام و تێگەیشتنە، چونکە بریتییە لە شێوەیەکی پێوەندی‌گرتن لەگەڵ جیهان 64. کاتێک خوویەکمان هەیە لە ‌ڕاستی‌دا بەو مانایە کە ڕوانینێکی دەس‌خستنەکی تایبەتمان بۆ جیهان هەیە. کردەوە و دژکردەوەی خووەکان لەگەڵ یەکتر بە شێوەیەکی پێچراو ئەنجام دەدرێ. گەر خووەکانمان نەبوایە جیهان‌مان بە شێوەیەکی بێ‌مانا دەبینی چونکه ئەمە خووەکانن کە لەت‌وکوتەکانی جیهان پێکەوە دەنووسێنن و گشتێک ساز دەکەن کە تەنیا لەناو دڵی ئەو گشتەدا پاژەکان دەتوانن مانادار بن.  هەوکات ئەوە بەو مانایەیە کە خووگەلێک کە ئێمە هەمانە لەسەر ڕوانینمان سەبارەت بەو زنجیرە دیاردانەی کە بە ئاشکرا پێوەندییەکی نزیکیان لەگەڵ ئەو خووانە نییە کاریگەریان دەبێت.

	گریمانەی من ئەوەیە کە ترس کەوتۆتە ئەو رێگایەوە کە ببێتە وەها خووێک. ئەمە کە دەڵێم زۆر لە بیری ئەو ترسە بەهێزانەدا نیم کە زاڵ دەبن بەڵکوو زیاتر لە بیری ئەو ترسانەدام کە لەوانەیە بکرێت ناویان بنێین ترسە " کەم گوڕوتینەکان".  هەرچەند ئەم چییەتییەی خوو تا ڕادەیەک سەبارەت بە فۆبیا"ترسە مەرەزییە توندەکان"ـیش دەکرێ بگشتێندرێت. یەکێک لەدەروون‌ناسەکان، ئایزاک مارکس، کە یەکێ لە تیۆری‌داڕێژانی هەرێمی ترس و دڵەڕاوكێیە، بڕوای وایە کە زۆربەی فوبیاکان تا ڕادەیەکی زۆر دەس‌خستنەکین 65. بۆ وێنە کرداری تێکەڵ بە ترسی دایک و باب دەتوانێت رابگوێزرێ بۆ منداڵانیشیان.

	وادیارە ئێمە بە پێی خوو سەرەنج دەخەینە سەر لایەنە هێزەکییە مەترسیدارەکانی هەموو ئەو شتانەی لە ‌ژیان‌دا لەگەڵیان ڕووبەڕووین. دەبێ لە نێوان ترسێک کە توانستێکی گشتییە و ترسێک کە هەستێکی کرداری و کردەکییە جیاوازی دابنێین. کەسێک کە بەڕاستی لە بەرزایی دەترسێ ئەو کەسە نییە وا لە پەنا ئێوەوە لەسەر قەراخی سەربان وەکوو شەقشەقە هەڵدەلەرزێ، بەڵکوو ئەو کەسەیە کە ئامادەیە هەموو کارێک بکات بۆ ئەوەی ڕێگای نەکەوێتە شوێنێکی بەرز. دەتوانین بڵێین وەها کەسێک بە شێوەیەکی ڕێک‌وپێک هەر کارێک دەکات بۆ ئەوەی لە دۆخێک کە ترس بە شێوەیەکی کردەکی خۆی ئاشکرا دەکا پارێز بکات. ئەو دۆخە جۆراوجۆرانەی کە ‌تێی‌دا دەترسێین، جیاوازن. هەستی ترس هەمیشە بە یەک جۆر خۆی وەدەر ناخات- هەستی ترس نە تەنیا ئاستی جیاوازە بەڵکوو چۆنایەتییەکەشی جیاوازە. ترس لە دەس بە ئێخە‌بوون لە شەڕ‌دا چۆنایەتییەکی جیاوازی هەیە لە ترس لە بەربوونەوە لە نێردیوان. ترسی دوور لە تووش‌بوون بە نەخۆشییەک کە لە شوێنێکی‌تر لە ‌‌جیهان‌دا هەیە، لە ڕووی چییەتییەوە لەگەڵ ترسی ئەوەی که هەر ئێستا و هەر لێرە  وەبەر زەبرێکی ڕاستەوخۆ بکەوێ، جیاوازە.

	لە توێژینەوەکانی سەبارەت بە ترس‌، ‌‌‌‌‌‌زۆر جار جەختی زیاتر لەسەر ترسە ‌‌‌‌یەک‌جار زۆرەکان دەکرێت. ئەو جۆرە ترسەی کە ئێستا لە کولتوری ئێمەدا باوە، هەر وەکوو باسی لێ کرا، زیاتر ترسێکی کەم یان لاوازە، ترسێک کە چواردەوری گرتووین و بەکگراوندی ئەزموونەکان و پێناسەکانی ئێمە لە جیهان بیچم دەبەخشێ66. ئەمە ترسێکە کە چییەتییەکەی زیاتر حاڵ و هەوایێکە نەک هەستێک. زیگموند باومەن کۆمەڵناسی بەناوبانگ باس لە ترسێک دەکات کە ناوی دەنێت "ترسی بەلاڕێ‌دا چوو"(11). ترسێک کە نه لە ڕووبەڕوو‌بوونەوە لەگەڵ هەڕەشەیەک سەرچاوەی گرتووە و نە ڕووبەڕووبوونەوەی پێشووترە لەگەڵ وەها هەڕەشەیەک. ئەم ترسە خۆی وەکوو هەستی دوودڵێ و نەبوونی دڵنیایی ئاشکرا دەکات، هەستی ئەوەی کە هەندێک مەترسی ئەگەری بوونیان هەیە کە لەوانەیە بەبێ هۆشداری پێشوو لەگەڵیان ڕووبەڕوو بینەوە، ئەو هەستەی کە ئەم جیهانە شوێنێکی پارێزراو نییە67. ئەم جۆرە ترسە شێوەیەک لە ڕوانین بۆ جیهانە، جیهانێک کە ‌تێی‌دا زیان‌هەڵگر‌بوونی خودی تاک قسەی یەکەم دەکا.

	وەرزی سيهەم: ترس و مەترسی(ریسک)

	 

	هۆی کوڕە، ئەمە لە جیاتی خەڵات وەرگرتن ڕێک وەکوو ئەوە دەچێ بکەوییە ناو گرفتەوە.

	Charlene Shiherlis in Heat (1995)

	ئانتۆنی گیدنز، کۆمەلناسی بەریتانی، ئاوها پۆست مۆدێرنیسم پێناسە دەکات "کولتووری پڕ لە مەترسی" 1. مەبەستی لەم پێناسەیە ئەوە نییە کە ئەمڕۆکە مرۆڤ پتر لە ڕابردوو لە بەر مەترسی‌دان، بەڵکوو مەبەستی ئەوەیە کە ئەمڕۆکە مرۆڤەکان ئاگادارییەکی جیاواز و زیاتریان لەم مەترسییانە هەیە. لە کۆمەڵگایەک‌دا کە ئۆلریش بەک ناوی ناوە "کۆمەڵگای پڕ لە مەترسی"، ئاگاداریی شارۆمەندان لە مەترسی  تەنیا لەسەر بنەمای ئەزموونی تاکەکەسی یان زانیاریی دەستی دوو نییە بەڵکوو هەروەها لەسەر بنەمای "ئەزموونگەلی دەستی دوون"؛ ئاگاداری لە مەترسی نە تەنیا لەسەر بنەمای شتێکە کە بۆ کەسێک ڕووی داوە بەڵکوو لەسەر بنەمای تێگەیشتن و فام‌کردنی هەر شتێکە کە دەتوانێت ڕوو بدات  2.لەم کۆمەڵگا پڕ لە مەترسییەدا، شارۆمەندان لەگەڵ جۆرێک ترس دەژین کە لە کۆتایی بەشی پێشوودا باسمان لێ کرد- ترسێک کە جۆرێک چاولێکردن لە جیهانە. کۆمەڵگای پڕ لە مەترسی جۆرێک کولتووری ترسە.

	گەر بە شوێن ئەوەوەین کە پێشەکی یان پێناسەیەک ئاراستە بکەین سەبارەت بەوەی کە ژیان لە کۆمەڵگای پڕ لە مەترسی‌دا چۆنه، لەوانەیە نەتوانین باش‌تر‌ین پێشەکی و پێناسە لە توێژینەوەکانی کۆمەڵناسیی گیدێنز و ئولریش بەک‌دا بدۆزینەوە، بەڵکوو بۆ دۆزینەوەی دەبێ بچینە سۆراخی ڕۆمانی تەنزاوی دەنگەدەنگی سپی(1985) نووسراوەی دۆن دۆلیلۆ. ئەم ڕۆمانە باسی ژیانی جەک گۆڵدن دەکا کە هێتلەرناسێکی ئەمریکییە لە زانکۆیەکی بچووک لە میدوێست. جیا لە ژیانی خودی جەک ژیانی بنەماڵەکەشی لەم ڕۆمانەدا وێنا ‌‌دەکرێت. ناوەرۆکێک کە بەردەوام دووپات دەبێتەوە ترس لە مەرگە. ئەوەش کە زیاتر لە هەر شتێک ئەم ترسە زیاتر دەکات ئەو مەترسییە لە بڕا نەهاتووانەن کە بنەماڵەی گۆلدێن هەست دەکەن ژیانیانی ئابڵۆقە داوە. قوتابخانەیەک کە منداڵەکان لەوێ دەخوێنن دەبێ بەتاڵ بکرێ چونکە گازی ژەهراوی ‌تێ‌دا بڵاو کراوەتەوە:

	ڕۆژی سێ‌شەممە دەبوو قوتابخانە چۆڵ بکەن. منداڵەکان سەرئێشەیان گرتبوو و چاوەکانیان دەسووتا. تامێک لە چەشنی کانزایان لە زار‌دا هەست پێدەکرد. مامۆستاکان کە وەڕەز ببوون، لە ناو ژوورەکە، بە دەوری خۆیان‌دا هەڵدەسووڕان و بە زمانە بیانییەکان قسەیان دەکرد. هیچ کەس نەیدەزانی کێشەکە لە کوێوەیە، توێژەران دەیانگوت دەبێ کێشە لە سیستەمی هەواگۆڕکێکە بێ یان ڕەنگی دیوارەکان یان بۆیاخی تەختی ژوورەکە یان فوومی ئایق‌بەندی یان ئایق‌بەندی ئەلەکتریکی یان خواردەمەنیی کافە‌تێریاکە یان تیشکی مایکرۆکۆمپیوتەرەکان یان سیستەمی دژە ئاور یان چەسپی کانتینێری باری پاپۆڕەکان یان هەڵمی مەلەوانگەی کولێرلێدراو و یان لەوانەیە شتێکی ‌‌‌‌قووڵ‌تر، وردتر و تەنراو لە دۆخی بنەڕەتیی شتەکان‌ 3.

	هیچ شتێک ڕوون نییە؛ ئەوەی کە چ شتێک بەڕاستی ‌مەترسیدارە یان ئەم مەترسییانە لە کوێوە دێن یان تا چ ڕادەیەک مەترسی‌دارن.هەرچەند شتێک دیارە کە چەندە مەترسیدار بێت: دەنگۆیەک هەیە سەبارەت بە کەسێک کە جلوبەرگی پارێزراوی لە بەر‌دایە و ماسکی دژە گازی لێداوە و کاتی پشکنینی دۆخی قوتابخانە، کەوتووە و مردووە. زۆربەی ئەو ترسانە لە ڕۆمان‌دا باسیان لێ دەکرێت پێوەندییان بە مادەی کیمیاییەوە هەیە وەکوو ئەو شتانەی کە لە بنێشتی دایک‌دا هەیە. تەکنۆلۆژیی مودێڕن پێوەندییەکی تا ڕادەیەک دیار و ڕوونی لەگەڵ مەترسی‌دا هەیە، و ئاماژەگەلی بەردەوام بە ڕووداوی هاتوچۆ و ڕووداوی فڕۆکەکان یەکێک لە نیشانەکانن. جەک هاوکات تێدەگات کە قژی کوڕە چواردە ساڵەکەی دەوەرێ و نازانێت کە هۆکاری چییە:

	شوێنی مووی هاینریش بەردەوام دەچووە دواترەوە. سەر دەرناهێنم. نەکا کاتێک دایکی دووگیان بووە لە مادەیەک کەڵکی وەرگرتووە کە دەتوانێت کاریگەریی لەسەر جینەکان هەبێ؟ نەکا هەڵەی من بووبێت؟  لەوانەیە بەبێ ئەوەی ئاگام لێ بووبێ لە شوێنێک که نزیک شوێنی ناشتنی مادەی کیمیایی یان لە پەنای شوێنێک کە ڕێگای هاتوچۆی هەوای پیس و ئاوە پیشەییەکانەوە کە دەبنە هۆی نەخۆشیی پێستیی سەر گەورەم کردبێ؟ ... هەڵەکانی مرۆڤ لە مێژوودا و لە شەپۆلی خوێنی ‌خۆی‌دا بە یارمەتی تەکنۆلۆژیا ئاڵۆزتر بوون و بوونەتە هۆی مەرگی گوماناوی 4.

	تەکنۆلۆژی بەو هۆیە ئاوا ترسێنەر و پڕهەڕەشە وێنا کراوە، چونکە هەرگیز ناتوانین وێنەیەکی گشتیمان لە دەرکەوتەکانی هەبێت. خودی هانریشیش زیاتر لە هەر شتێک سەرقاڵی ئەو تیشکانەیە کە ژیانی ڕۆژانەی ئێمەیان ئابلۆقە داوە:

	پرسی سەرەکی جۆری ئەو تیشکانەیە کە هەموو ڕۆژێک چوار دەورییان گرتووین.  ڕادیۆ، تەلەفیزیۆن، مایکرۆڤەیڤ، تەلی کارەبا پڕفشارەکانی بەر ماڵێ، دەزگای کۆنترۆڵ‌ی خێرایی لە ڕێگاوبان‌دا... با لە دزە و جۆشان و داڕژانی ئەتۆمیش هەر تێپەڕین، هەر ئەو شتانەی وا لە دەوروبەرمانن، لە ناو ماڵەوە‌دان، هەر ئەمانە درەنگ یان زوو لەناومان دەبەن 5.

	یەکێک لە پێناسەکانی کۆمەڵگای پڕ مەترسی ئەوەیە کە هیچ کەس لە مەترسی پارێزراو نییە- هەمووان، موتڵەقەن هەمووان لە بەر هەڕەشە‌دان و گرینگ نییە لەکوێ دەژی یان چ پلەوپایەیەکی کۆمەڵایەتیت هەیە. ئەمە یەکێک لەو شتانەیە کە بۆ جەک کاتێک کە هەورێکی ژەهراوی گەڕەکەکەیانی خستۆتە مەترسییەوە، ‌‌‌قەبووڵ‌کردنی زۆر دژوارە:

	ئەم جۆرە شتانە بۆ کەسانێک کە نەدارن و هیچ سەرپەنا و بن‌میچێکیان نییە ڕوو دەدات. کۆمەڵگا بە جۆرێک ساز کراوە کە خەڵکی نەدار و نەخوێندەوار بەر لە هەمووان دەبنە قوربانی کارەساتی سرووشتی و ئەو شتانەی کە دەسکردی مرۆڤن. کەسانێک کە لە گەڕەکە فەقیرنشینەکان‌دا دەژین تووشی لافاو دێن ئەو کەسانەی لە کەپردا دەژین گرفتاری تۆفان و گەردەلوول دەبن. بەڵام من مامۆستای زانکۆم، هیچ کات بینیوتانە مامۆستایەکی زانکۆ کاتێک سێڵاو دێ لەسەر شەقام سواری گەمی بێ و سەوڵ لێبدات؟ ئێمە لە گەڕەکی جوان و خاوێنی پەنای زانکۆ دەژین کە ناوێکی خۆش و سەرەنجڕاکێشی هەیە. ئەم جۆرە شتانە لە گەڕەکی وەکوو بڵاک سمیت ڕوو نادەن 6.

	بەڵام ئەم شارەش دەکەوێتە مەترسییەوە و جەکیش دەکەوێتە بەر هەوری ژەهراوی کە دیار نییە چ کاریگەرییەکی دەبێت. هیچ کەس لە مەترسی پارێزراو نییە. مەترسی هەڕەشە لە ژیانی هەمووان دەکات، تەنانەت ئەوانەی وا ‌‌‌‌پێش‌تر تا ڕادەیەک هەستیان بە پارێزراوی دەکرد. هەموو ئەم ئاگاداری لە مەترسیانە بۆتە هۆی ترسان لە مەرگ کە خاڵی ناوەندییە لە ژیانی جەک و بێبێتی خێزانی‌دا. ئەم ترسە وەها بەهێزە کە بێبێت دەس دەکات بە خواردنی دەرمانێکی تاقیگەیی  بە ناوی "دیلار" کە بە تەواوی ترس لە مەرگی ‌تێ‌دا لەناو دەبات. ئەو لە بەرانبەر وەرگرتنی ئەو دەرمانەدا حازر دەبێت لەگەڵ کەسێک کە لە کۆمپانیای ساز‌‌‌کردنی دەرمانی "دیلار" کار دەکات بخەوێ. دەس دەکات بە خواردنی ئەم دەرمانە هەرچەند مەترسیی بەکارهێنانی لەم دەرمانەیان چەندین جار بۆ باس کردووە:" ئەگەری هەیە من بمرم، لەوانەیە زیندوو بمێنم بەڵام مێشکم بمرێت. لای چەپی مێشکم لەوانەیە بمرێت بەڵام لای ڕاستی مێشکم زیندوو بمێنێت 7." ئەم دەرکەوتە لاوەکییە هێزەکییانە لەوانەیە زۆربەی جەماوەر بترسێنێ و لەم دەرمانە کەڵک وەرنەگرن، بەڵام ترسی بێبێت لە مەرگ وەها بەهێزە کە هەر کارێک دەکات بۆ ئەوەی لە چنگی دەرباز بێت. بەم جۆرە، ڕۆمان یەکێک لە پێناسەکانی کۆمەڵگای پڕمەترسی ئاشکرا دەکات: ئێمە کاتێک هەوڵ دەدەین بۆ ڕێگاچارەیەک لەو مەترسییانەی کە ئابلۆقەیان داوین ‌‌‌‌‌‌زۆر جار ڕێگا یان شتگەلێک هەڵدەبژێرین کە لە خودی گرفتێک کە لەگەڵ دەس بەئێخەین مەترسیدارترن.

	وشەی risk لە زمانی ئینگلیسی‌دا لە وشەی ئیتالیایی risicare  کە بە مانای " غیرەت کردن"ـە وەرگیراوە. کەوابوو risk پێوەندیی بە هەڵبژاردنەوە هەیە. "ریسک" هەلبژاردنێکە کە تاک ئەنجامی دەدات. ئێستاکە پرسیار ئەوەیە کە ئێمە لە هەر دوو پێگەی تاکەیی و کۆمەڵایەتیمانەوە ئامادەین تا چ ڕادەیەک مەترسی "ریسک" قەبووڵ بکەین. وڵامەکە ئاشکرایە: تا ‌‌‌کەم‌تر بێ باش‌تر‌ە. لە قسەی ڕۆژانەدا، مەترسی("ریسک") شتێک نییە کە تاک بە دڵخواز هەڵیبژێرێ، بەڵکوو شتێکە کە بە پێچەوانەی ویست و حەزی لە بەرانبەری‌دا ڕادەوەستێت 8.  ئەمڕۆکە کەم کەس دەزانن کە وشەی "ریسک" لە ڕیشەکەی‌دا هەم مانای ئەرێنی هەیە و هەم مانای نەرێنی، چون مەترسی‌کردن ئەگەرێکی ئەرێنیشی ‌تێ‌دایە. ئەمڕۆکە چەمکی مەترسی‌کردن (ریسک) تەنیا باری نەرێنی هەیە، هەڵبەت بێجگە لە چەند نموونە وەکوو ‌‌‌مەترسی‌کردن لە بازاڕی بوورس یان لە وەرزشی سەربەگۆبەند. تا ڕادەیەکی زۆر "ریسک" هەمان مانای "مەترسی"(danger)ـی وەخۆ گرتووە.

	سەبارەت بەوەی کە "مەترسی" (ریسک) چ جۆرە شتێکە جیاوازیی بۆچوونەکان زۆر و بەرفراوانە- هەندێک وەکوو دیاردەیەکی عەینی سەیری دەکەن و هەندێک پێیان کانستراکتێکی کۆمەڵایەتییە 9. مەترسی (ریسک) لایەنی عەینی هەیە هەر وەکوو چۆن پێوەندیی هۆکاری عەینیمان هەیە، بەڵام ڕیسک شتێک پتر لە لایەنە عەینییەکان دەگرێتە خۆ. "ڕیسک" ماکگەلی زەینی(سوبژێکتیڤ) و کۆمەڵایەتیشی هەیە.  ڕیسک سەربەخۆ نییە لەو شتانەی کە کاریگەرییان لەسەر دادەنێ. ئەگەری ڕوودانی ڕووداوێکی دیاری‌کراو لە زۆر شوێن‌دا دەکرێ بە شێوەیەکی عەینی هەڵبسەنگێندرێت، بەڵام ڕیسک شتێکی پتر لە ئەگەری ڕوودانی ڕووداوێکە.  چەمکێکی پێوەندی‌دار کە دەبێت هەڵبسەنگێندرێت کاریگەریییێکە کە ئەو ڕووداوە لەسەر ئەو کەسەی دادەنێ کە لە بەرانبەر ئەو مەترسییە‌دایە- بەڵام ئەم پێوەندی و هاوپێوەندییە بە هیچ شێوەیەک دیاردەیەکی عەینی نییە. سەرەڕای ئەمەش ئاشکرایە کە هەر ڕێژە و پێوەندییەک لەگەڵ ڕیسک لایەنێکی کۆمەڵایەتی هەیە.

	گوتاری ڕیسک پڕۆسەیەکی هەڵبژاردنییە کە ‌تێی‌دا جەختێکی زۆر دەکرێتە سەر ڕیسکێک و  لە بەرانبەردا باقی ڕیسکەکان لە‌بەر‌چاو ناگیردرێن 10. هۆکاری ئەوەی کە جۆرێکی تایبەت لە ڕیسک جەختێکی زیاتری دەکرێتە سەر و جۆرەکانی تر لە‌بەر‌چاو ناگیردرێن ئەوەیە کە ئەوانەی کە جەخت دەکرێتە سەریان لەگەڵ تێگەیشتن و خوێندنەوەیەکی گشتی‌تر کە لە کولتوورێکەوە بۆ کولتوورێکی تر جیاوازیان هەیە تەباترن. بە تایبەتی کاتێک کە ئەو تێگەیشتن و خوێندنەوەیە چییەتییەکی ئەخلاقی هەیە. هیچ هۆکارێکی نییە کە باوەڕمان وابێت تێگەیشتن و خوێندنەوەکانی ئێمە لە ڕیسک لەم بەستێنە کۆمەڵایەتییانە جیا و دابڕاون. یەکێک لە لایەنەکانی ئەم پرسە کە ‌‌‌‌‌‌زۆر جار وەڕاست دەگەڕێت ئەوەیە کە مەترسییەکان بەر لەوەی ئەو کەس یان کەسانەی کە بەرهەمهێنەری ئەو ترسەن بدۆزرێنەوە، سەرنجمان بۆ لای خۆیان ڕاناکێشن. لە ئەوروپای سەدەکانی ناوەڕاست‌دا  کوالیتیی ئاو هێندە لە خوارەوە بوو کە وەکوو مەترسی‌یێکی دایمی و جیدی بۆ تەندروستی جەماوەر دەهاتە ئەژمار، بەڵام ئەم مەترسییە تەنیا کاتێک بوو بە پرسێک کە سەرنجی هەمووان ڕابکێشێ، کە کەسێک تێگەیشت دەکرێت جوولەکەکان تاوانبار بکرێن بە ‌‌‌پیس‌کردنی سەرچاوەکانی ئاو 11.

	هەر ڕیسکێک دەخرێتە دڵی وێژمانێکی ئەخلاقییەوە. ئۆلریش بەک جەخت دەکات کە هەر جۆرە پەسەند‌کردنێکی ڕیسک جۆرێک لە داوەریی ئەخلاقییە لە ئاستی کۆمەڵایەتی‌دا، هەرچەند ئەم داوەرییانە وەکوو داوەری‌کردنی لایەنگەلی ڕاستی لە ‌ژیان‌دا(نەک داوەریی بایەخ‌دارانە و ئەخلاقییەوە) وەردەگیردرێن. 12. ئەم خاڵە لە لایەن مرۆڤ‌ناسێکی تری کۆمەڵایەتییەوە بە ناوی "مێری داگلاس"ـیشەوە باسی لێ کراوە؛  داگلاس ریسک گرێ دەداتەوە بە چەمکی گوناح و هەڵەوە- یان وردتر بڵێین، شی دەکاتەوە کە چۆن چەمکی ڕیسک دەبێتە بەشێک لە وێژمانی ئەخلاقی و سیاسی کە ‌تێی‌دا گوناح لە نێوان تاکەکان‌دا بە شێوەیەکی یەکسان دابەش دەکرێت چونکە جەماعەتێک دەخاتە مەترسییەوە. کەوتنە بەر مەترسی لەگەڵ کەوتنە بەر بێ‌عیداڵەتی دەبێتە هاوواتا. ئەمە گوناحی باوکان نییە کە منداڵان گرفتار دەکات بەڵکوو ئەو ڕیسکانەیە کە لە ‌‌جیهان‌دا بڵاویان کردۆتەوە 13.

	قوربانییەکان دەبێ لە وێنەیەک کە لە ترس و مەترسی وێنا دەکرێت جێگەیەکیان  هەبێت- گەر قوربانییان بە شێوازی کردەکی و هێزەکی لەم وێنەیەدا نەبن، وێنەکە هێزی خۆی لە دەس‌دەدات. کەوابوو سەرنج‌دانی زیاتر بە ترس تەبایە لەگەڵ زیاد‌بوونی ژمارەی قوربانیان. زۆربەی جەماوەر بەشێک لەو گرووپێکی لاواز‌ بوون یا ئێستاش هەن - منداڵان، بەساڵاچووان، کۆچبەران، ژنان، نەداران، نەخۆشان و ... . زۆر باشە گەر مرۆڤ یەکێک لەم گرووپانە نەبێ؛ چونکە ئەگەر بەشێک لەم گرووپانە بی هاوکات بەشێک لە قوربانیانیش هەیت. یانی دەبییە کەسێک کە بە تایبەتی لە مەترسی‌دایە و پێویستی بە پاراستنە. قوربانی‌بوون بە مانای بەرپرسیار نەبوون لە بەرانبەر دۆخێک‌دایە کە ‌تێی‌دای، بۆ ئەوەی کە پێگە و جێگای قوربانی بە تەواوی ڕەوا بێت پێویستە کەسی ئازاردیتوو "بێ‌تاوان" بێت. کەوابوو "بێ‌تاوان‌ترین" کەسەکان لە نێومان‌داباش‌تر‌ین بەربژێرەکانی قوربانین- و چ کەسێک لە منداڵێک بێ‌تاوان‌ترە؟ کەوابوو وێنەیەک کە لە منداڵێک ئاراستە دەکرێت وێنەی بوونەوەرێکە کە لە بەرانبەر مەترسیگەلێک‌دایە کە بەردەوام لەزیاد‌بوونن. هەر وەکوو کارناسی میدیا گشتییەکان؛ دەیوید ئاڵتاید دەنووسێت:" وێژمانی ترس کاتێک که دەبێتە ڕوانینی ئێمە سەبارەت بە جیهان، ڕەوتێکی دوورودرێژ بۆ توێژینەوە سەبارەت بە قوربانی بوونی هێزەکیی منداڵانمان بۆ ئاشکرا دەکات 14." توێژینەوەیەک لە ئەمریکا نیشان دەدات کە لە هەر پێنج ی چواریان " قوربانی هێرشی خوشک و براکانیان بوون 15."

	شەڕە ئاساییەکانی نێوان خوشک و برا وەکوو "هێرش" دێتە ئەژمار و لە دەرئەنجام‌دا منداڵان دەبنە قوربانیی ئەم شەڕانه. " گاڵتە‌پێکردن"، کە بێگومان کەسێک کە گاڵتەی پێ دەکرێت دەرەنجێنێت و تووڕەی دەکات، دەڵێی بە‌گشتی هەر نەبوو، لێرە جێگەی خۆی دەداتە "ئازاردان"(12) کە دەتوانێت به منداڵیک بۆ هەموو ژیانی زیانی پێ بگەیێنێت. 

	ئێمە هەر کارێک دەکەین بۆ ئەوەی مەترسی لە ژیانی منداڵان بسڕینەوە. ترسی ئێمە لە گەیشتنی زیان بە منداڵان بە هەر شێوەیەک بێت وادیارە کە ئێمە منداڵانمان لە ئەزموونگەلی گرینگ بێ‌بەش دەکەین. هەڵبەت دەبێت منداڵان فێر بکرێن کاتێک ترافیک قورسە وشیار بن و سەبارەت بە ئاو و کارەبا و شتانی تر وشیار بن. بەڵام وا باش‌تر‌ە کە تووشی ئەو باوەڕەیان نەکەین کە جیهان زیاتر لە هەر شتێک شوێنی ترس و مەترسییە. گۆڕانێک کە هاتۆتە ئاراوە ئەوەیە کە لە جیاتی ئەوەی منداڵانمان فێر بکەین کە ترس هەستێکە کە دەبێت ڕابێن بەکە زاڵ بن بە سەری‌دا ، فێریان دەکەین کە ترس بەشێکی سرووشتی لە ژیانە 16. لە سەرەتای سەدەی بیستەم‌دا باوەڕی باو ئەوە بوو کە دەبێ منداڵان جۆرێک ڕابێنین کە هەست بە ترس نەکەن و ترسەکەیان وەدەر نەخەن. چونکە گەر جگە لەوە بێت کە گەورە بوون ئیدی ناتوانن لەگەڵ دەورووبەری خۆیان ڕابێن و تووشیاری خەمۆکی دەبن 17. ئەمڕۆکە وادیارە ئێمە لەوبەری سەربانەوە بەر بووینەوەتەوە و بەردەوام وەبیر منداڵانمان دەهێنینەوە کە زۆربەی شتەکانی ئەم جیهانە ترسێنەرن. لە هەمان کات‌دا ئێمە بە ئاشکرا هەوڵ دەدەین کە لە بەرانبەر مەترسییەکانی ئەم جیهانە بیانپارێزین. جیهانێک کە "نائاشنا و نامۆ"ـیە.ئەو وێنە ترسێنەرانە کە دەیخەینە مێشکی منداڵانەوە ئیتر وێنەی بوونەوەرە ئەفسانەییە ترسێنەر و جادووگەرەکان نین، بەڵکوو وێنەی مرۆڤگەلێکن کە دەس‌درێژی جنسی دەکەنە سەر منداڵان یان وێنەی هەموو کەسە نەناسەکان. لە نیوەی دووهەمی دەیەی 1980 و لە ماوەی دەیەی 1990 لە میدیا گشتییەکانەوە ڕاپۆرتگەلێک بڵاو دەکرایەوە کە ئەم باوەڕەی پەرە پێدەدا کە هەموو منداڵان لە بەرانبەر مەترسیی کەسانێک‌دان کە ئازاری جنسی بە منداڵان دەگەیێنن. کێشەی کەڵکاوەژووی جنسی لە منداڵان نابێ بە سووک وەربگیرێ، بەڵام ئەو شتانەی ئێستا بەسەر میدیاکان و زەینی جەماوەردا زاڵە، به جێگەی هەڵسەنگاندنی عەقڵانیی مەترسی، جۆرێک پاڕانۆیایە. ئەو توێژینەوانەی کە لە کۆتایی‌دا نیشانی دەدەن کەڵکاوەژوویەکی جنسی دەیتوانی ڕوو بدات وەکوو جەخت‌کردن و پشت‌ڕاست‌کردنەوەی ئەم ڕاستییەیە کە ئەم کەڵکاوەژووانە ڕوویان داوە. کەسانێکی زۆر کە بە ڕاستی هیچ کارێکی هەڵەیان ئەنجام نەداوە بە پێی شایەتیی زۆر لاواز کە باس لەوە دەکەن نییەتی دەس‌درێژیی جنسییان بووە، ژیانیان خاپوور دەبێت. لە زۆر نموونەدا تۆمەتەکان هێندە باوەڕنەکراو بوون کە دەبوو زەنگی ئاگادارکردنەوە وەدەنگ بێن- بەڵام بەئەنقەست دەنگیان دەر نایەت. ئەگەری ئەوەی کە نەناسیاوێک منداڵێک بکوژێت هێندە کەمە کە دەبێ لە‌بەر‌چاو نەگیردرێت. کاتێک منداڵێک دەکوژرێت ‌‌‌‌‌‌زۆر جار یەکێک لە خزمەکانی ڕۆڵی ‌تێ‌دا بووە. جاری وایە نەناسیاوێک منداڵیک دەکوژێت و کاتێک وەها شتێک ڕوودەدات دەبێتە تراژێدیایەکی دڵتەزێن، بەڵام وەها ڕووداوێک هێندە دەگمەنە کە بە هیچ شێوەیەک باش نییە بیکەینە بنەمای پێوەندیی منداڵان لەگەڵ نەناسیاوەکان.

	مرۆڤەکان لە مەترسی ئاگادارن چونکە ژیانیان پێش‌بینی هەڵنەگرە و لە بەرانبەر مەترسیی جۆراوجۆر‌دان. کێشەکە ئەوەیە کە ئاگاداری لە مەترسی، ‌‌‌‌‌‌زۆر جار بە شێوەیەکی سیستەماتیک وێنەیەکی بەلاڕێ‌دا براو و نادروست لە جیهانمان پێدەدات. بۆ وێنە ئێمە حەزمان لەوەیە کە سەبارەت بە هۆکاری ئەو مەرگانەی کە لەسەریان مشت‌ومڕە وەکوو مردن بە هۆی خواردنەوە یان کوشتنی کەسێک زێدەڕۆیی بکەین. هەر لەسەر ئەم ڕێچکەیە هۆکاری مەرگێک کە مشت‌ومڕی لەسەر نییە وەکوو هەناسەسواری یان نەخۆشیی شەکرە زۆر سەرنجی ئێمە ڕاناکێشی و بە ساکاری لە پەنایانەوە تێدەپەڕین 18. خەڵک ‌‌‌‌‌‌زۆر جار باوەڕیان وایە کە ژمارەیەکی زۆر زیاتر بە هۆی ڕووداوی هاتوچۆوە دەمرن تا بە هۆی نەخۆشی، سەرەڕای ئەوەی سەرژمێری پێچەوانەی ئەوەمان نیشان دەدات. پاش ڕووداوی فڕۆکە و شەمەندەفەر، جەماوەرێک ئیتر بە فڕۆکە و شەمەندەفەر سەفەر ناکەن و لە ئۆتۆمبێل کەڵک وەردەگرن چونکە سەفەر بە فڕۆکە و شەمەندەفەر مەترسی‌دار دێتە بەرچاویان. هەڵبەت ئەمە هەڵبژاردنێکی عاقڵانە نییە چونکە ئەگەری ڕووداوی هاتوچۆ بە ئۆتۆمبێل بە چەندین قات زیاترە لە فڕۆکە و شەمەندەفەر. بەراورد کراوە کە پاش یازدەی سێپتەمبەری 2001 نزیکەی 1200 ئەمریکی بەو هۆکارەی کە لە سەفەر بە فڕۆکە ترساون و بە ئۆتۆمبێل سەفەریان کردووە گیانیان لە دەس داوە 19. نە تەنیا تێگەیشتن و خوێندنەوەی کەسایەتییەکان لە ڕیسک ‌‌‌‌‌‌زۆر جار بە شێوەیەکی سیستەماتیک بە ‌لاڕێ‌دا براوە، بەڵکوو هەندێک جار بە‌گشتی دژ بە ڕاستییە، بۆ وێنە کاتێک کە تەکنۆلۆژیایەکی تایبەت وەکوو تەکنۆلۆژیی تیشکیی، لە هەرێمی پزیشکی‌دا کەم مەترسی و لە هەرێمی پیشەسازی‌دا پڕمەترسی دەسەنگێندرێت 20.

	بۆچی ئێمە سەبارەت بەو مەترسییانەی وا هەڕەشەمان لێدەکەن تووشی تێگەیشتن و  خوێندنەوەی نادروست دەبین؟ یەکێک لە ڕوون‌کردنەوەکان ئەوەیە کە ئێمە لایەنگریی دەروونیمان بۆ سەرنج‌دان بە ڕووداوی نەرێنی هەیە نەک ئەرێنی. فاکتەرێکی گرینگی دیکە ئەوەیە کە خەڵک حەزی بەوەی هەیە ئەو زانیارییانەی کە شتێک وەکوو دیاردەیەکی پڕمەترسی دێنێتە ئەژمار بڕواپێکراوتر ببینن تا ئەو زانیارییانەی کە ئەو شتەیان پێ کەم‌مەترسی‌ترە، جیاوازییەکیشی نییە کە سەرچاوەی زانیارییەکە بەرپرسە فەرمیەکان بن یان کەسانێک کە له پیشەسازی‌دا کار دەکەن یان گرووپێکی گوشار. جیاوازییەکی نییە کە چ کەسێک ئەم زانیارییانە دەدات ، زۆربەی جەماوەر ‌خراپ‌ترین سیناریۆیان پێ بڕواپێکراوترین و پشت‌ئەستوورترین سیناریۆیە 21. جیا لەمە تاکەکان تێگەیشتن و فامێکی زۆر ناڕوون و شڵەژاویان لە ئەگەرەکان هەیە و زۆر زیاتر سەرنج دەدەنە ‌خراپ‌ترین حاڵەتێک کە ئەگەری ڕوودانی هەیە تا عەقڵانی‌ترین حاڵەت. گرینگ نییە کە سیناریۆگەلی کارەسات تا چ ڕادەیەک دوور لە باوەڕن، گرینگ ئەوەیە کە ئەم سیناریۆیانە هەمیشە ترسێنەرن.

	بە‌گشتی خەڵک لە ڕێگای میدیا گشتییەکانەوە لە مەترسییەکان ئاگادار دەبنەوە و میدیا گشتییەکانیش حەز دەکەن سیناریۆی "دراماتیک" پەروەردە بکەن. هەواڵەکان هاوکات ڕابواردنیشن و دەبێ سەرنج‌ڕاکێش بن کەوابوو ‌‌‌‌‌‌زۆر جار هەوڵ دەدرێت پێوەندییەک لە نێوان بینەری هەواڵ و هەواڵێک کە بڵاو دەکرێتەوە ساز بکرێت. لە باش‌تر‌ین حاڵەت‌دا دەبێت هەر هەواڵێک کە بڵاو دەکرێتەوە پیوەندییەکی ڕاستەوخۆی بە ژیانی بینەرەکەیەوە هەبێت. هەر بەو هۆیەوە ڕووداوە تاکەییەکان جۆرێک دەنوێننەوە دەڵێی لەگەڵ پرسێکی کۆمەڵایەتی ڕووبەڕووین، وەکوو پرسێک کە دەتوانێت لەسەر "هەموومان" یان ‌‌لانی‌کەم بەشێكی بەرچاو لەئێمە کاریگەریی هەبێت. هەڵبەت وەها شتێک لە زۆر یەک لە نموونە و بەستێنەکان‌دا دەتوانێت ڕەوا بێت، بەڵام بە‌گشتی لایەنگرییەک بوونی هەیە سەبارەت بەوەی کە هەر ڕووداوێک ڕەهەندێکی دراماتیکی زۆر گەورەتر لەوەی پێ بدرێت کە لە بنەما عەینییەکەی‌دا بوونی هەیە، چونکە هەرچی ڕەهەندی دراماتیک گەورەتر بێت ئەم هەواڵە وەکوو "هەواڵێكی باش‌تر‌" دەنرخێندرێت. کاتێک ڕووداوێک ڕوو دەدات بۆ وێنە نەخۆشێکی دەروونی بە شێوەیەکی هەڵکەوت ڕێبوارێک لەسەر شەقام دەکوژێت، حەزێک لە گۆڕێ‌دایە کە ئەم ڕووداوە بە جۆرێک بڵاو بکرێتەوە گوایە هەمووان لە بەرانبەر وەها مەترسییەک‌داین کە لە شەقام‌دا هەندێک نەخۆشی دەروونی  ڕێگەمان پێ بگرن، کەوابوو نابێ ئیزن بدرێت بەم دەستەیە ئازادانە لەسەر شەقام بسووڕێنەوە.

	لە هەر سەردەمێک‌دا هەندێک هەواڵ هەن کە بۆ راپۆرتی هەواڵەکان زۆر بەکەڵکن و کارێکی دژوار نییە کە ڕۆژنامەیەک بڵاو بکرێتەوە کە بە تایبەتی باسی ئەم مەترسییە جۆراوجۆرانە بکات. هەندێک لە مەترسییەکان بۆ میدیاکان هەڵدەبژێردرێن و ڕووماڵ دەکرێن و ئەوانی دی وەلا دەنرێن. بەڵام هیچ پێوەندییەکی ڕوون لە نێوان ڕادەی سەرنج‌دان بە دیاردەیەک لە میدیا گشتییەکان و ڕادەی ئەو مەترسییانەی کە ‌لە ڕاستی‌دا ئەو دیاردەیە هەیەتی، نییە.  گەر لە ڕوانگەی سەرژمێرییەوە قسە بکەین، ئەو مەترسییانەی کە ‌لە ڕاستی‌دا زۆر کەم بایەخ و ناچیزەن سەرنجێکی زیاتر ڕادەکێشن، لە ‌‌حاڵێک‌دا مەترسییە جیددیەکان چاوپۆشییان لێ دەکرێت. بە کورتی، بایەخی هەواڵێک ڕادەی جیددی‌بوونی مەترسی دیاریی ناکات- بەڵکوو گرینگ ئەوەیە کە ئەو هەواڵە"هەڵخڕێنەر" بێ. کەوابوو هەواڵ بۆ ماوەیەک لە ناوەندی سەرنج‌دایە تا کەڵکی خۆی لێی وەردەگیردرێت و ئیتر وەشوێن کەوتنی بەکەڵک نییە، پاشان هەواڵێکی دی شوێنی دەگرێتەوە.

	یەکێک لە پێناسەکانی هەواڵ ئەوەیە کە هەواڵی نەرێنی وەکوو هەواڵێکی باش‌تر‌ لە هەواڵی ئەرێنی دێتە بەر چاو و لە ئەنجام‌دا لە میدیا گشتییەکان‌دا شوێنێکی زیاتر بۆ ئەم جۆرە هەواڵانە تەرخان دەکرێت. لێکۆڵینەوەیەک سەبارەت بە ڕووماڵی هەواڵ لە دوو وتار‌دا کراوە کە لە ژمارەیەکی گۆڤاری ئەمێریکەن میدیاڵ ئەسۆسییەیشن‌دا ئەنجام دراوە کە هەر دووکیان باسی یەک مژار واتە پێوەندیی نێوان تیشکەکان و شێرپەنجە دەکەن. وتارێکیان لێکۆڵینەوەیەک دێنێتە بەر باس کە نیشان دەدات کەسانی سپێ‌پێست کە لە تاقیگە‌یەک‌دا کاریان کردووە زۆر زیاتر لە کەسانی تر لە مەترسیی تووش‌بوون بە لۆسمی‌دا بوون. وتارەکەی تر نیشان دەدات کە کەسانێک کە لە نزیکی ناوەندێکی بەرهەم‌هێنانی کارەبای هەستەیی ژیاون بە هیچ شێوەیەک زۆرتر لە خەڵکانی تر لە مەترسیی تووش‌بوون بە شێرپەنجەدا نین. بە ڕواڵەت دەبێ ئەم وتارەی دووهەم کە لایەنگرییەکی ئەرێنی بووە ڕووماڵی هەواڵی بدرێت چونکه لە چاو وتاری یەکەم لەگەڵ ژیانی جەماوەرێکی زۆر زیاتر لە پێوەندی‌دایە بەڵام بە پێچەوانەوە وتارە نەرێنییەکە بوو کە بە شێوەیەکی زۆر پڕڕەنگ‌تر لە هەواڵەکان‌دا ڕووماڵ کرا22.

	ئەوە کێشەیەکی جیددییە کە میدیا گشتییەکان بە شێوازێکی سیستەماتیک چەواشەکارانە باسی مەترسییەکان دەکەن. تاڕادەیەک هیچ ئاستەنگییەک سەبارەت بە ئامادە‌کردنی پرۆگرام لەسەر ئەوەی کە چ شتێک ‌لە ڕاستی‌دا تەندروستی دەخاتە مەترسییەوە بوونی نییە. بۆ وێنە هەندێک وتار لەناو ڕۆژنامەکان‌دا دەخوێنینەوە کە باس لەوە دەکەن گەر کەسێک بە شێوەی درێژخایەن سەفەری ئاسمانی بکات و بە تایبەتی لەسەر سەندەڵیی کەم‌بەها دابنیشێ زۆر زیاتر لە بەرانبەر مەترسیی ترۆمبۆز‌دایە، بەڵام هیچ بەڵگەیەک بۆ پشت‌ڕاست‌کردنەوەی ئەم گوتەیە لە گۆڕێ‌دا نییە. هەڵبەت چەند نموونەیەک بووە کە تاکەکان لە سەفەری درێژخایەن‌دا تووشی ترۆمبۆز هاتوون بەڵام بە هیچ شێوەیەک نەسەلمێندراوە کە ترۆمبۆز پێوەندییەکی بە سەفەری درێژخایەنەوە هەیە. هەروەها ژمارەی ئەو نموونانەش هێندە زۆر نییە کە بتوانێ پێوەندییەک لە نێوان ئەو دوو ڕووداوەدا نیشان بدات. تا ئەو شوێنەی ئێمە ئاگادارین ئەم تاکانە دەیانتوانی تووشی ترۆمبۆز بن تەنانەت گەر هیچ سەفەرێکی ئاسمانییان نەکردبا و هەر لە ماڵێش دانیشتبان.

	ئەو نەخۆشییانەی کە لە میدیا گشتییەکان‌دا باسیان لێ دەکرێت حەتمەن بەو مانایە نین کە زۆرترین ڕێژەی جەماوەر دەخەنە بەر هەڕەشە. ڤایرۆسی "سارس" لە ساڵی 2003ـدا هەموو جیهانی تۆقاندبوو بەڵام بە پێی سەرژمێری دەبلیو. ئێچ. ئۆ ژمارەی کورژاوان بە دەست ڤایرۆسی "سارس"  لە هەموو دنیا‌دا لە 774 کەس تێنەپەڕیوە، ژمارەیەک کە زۆریش نییە. بە پێی هەڵسەنگاندنەکان، ترس لە "سارس" تێچوویەکی نزیک بە 37 میلیارد دۆلاری بۆ وڵاتانی جیهان بووە و لەوانەیە بەم تێچووە بکرایە نەخۆشی سیل بنەبڕ کرابا، یانی ئەو نەخۆشییانەی کە ساڵانە گیانی چەندین ملوێن کەس دەستێنێ. من نامەوێ مەترسیی هێزەکیی "سارس" بێ‌بایەخ بکەم، بەڵام ئەم هەموو قسەکردنە سەبارەت بە "سارس" کە تەنیا شتێک هەیەتی ئەوەیە قەیرانەکە ‌‌‌‌قووڵ‌تر دەکاتەوە، بەڕاستی جێگەی پرسیارە.

	جار ناجارێک فڵانە یان فیسارە ڤایرۆس پەیدا دەبێت و دەکەوێتە ناوەندی سەرنجی هەمووانەوە و هەموو جەماوەر دەتۆقێنێ بەو هۆیەی کە ژمارەی مردووان بە دەس ئەم ڤایرۆسە زۆر لەسەرەوەیە. بۆ نموونە ڤایرۆسی "ئێبۆلا" و "ماربۆرگ". بەڵام دەبێ وەبیر بێنینەوە کە بەڵگەیەکی ‌‌‌‌یەک‌جار کەم لە دەس‌دایە کە ئەم ڤایرۆسانە دەتوانن ببنە ئێپیدێمی.  ئەم ڤایرۆسانە تووشبووەکان هێندە زوو پەک به تووشبووان دەدەن کە مەجالی ئەوەیان نابێت جەماوەرێکی زۆر تووش بکەن. سەبارەت بە "ئێبۆلا" جێی خۆیەتی وەبیر بێنینەوە کە لە ساڵی 1995 لە کۆنگۆدا، ئەوە ڤایرۆسی "ئێبۆلا" نەبوو کە گیانی جەماوەرێکی زۆری ئەستاند بەڵکوو نەخۆشیی خەو بوو. لە کاتێکەوە کە ڤایرۆسی "ماربۆرگ" بۆ یەکەم جار لە چل ساڵی لەمەوپێش‌دا واتە لە ساڵی 1967 دۆزراوەتەوە، شەش جار بڵاو‌بوونەوەی ئەم ڤایرۆسە تۆمار کراوە و بە پێی ڕاپۆرتی ڕێکخراوەی تەندروستیی جیهانی بە‌گشتی گیانی 467 کەسی ئەستاندووە. ئەم ژمارەیە بەرانبەرە لەگەڵ دوو یان سێ بەرانبەری کەسانێک کە ساڵانە لە نەرویج بە هۆی ئەنفۆلانزای ئاسایی گیانیان لە دەس دەدەن 23. نەخۆشییە ئێپیدێمیکەکان ‌‌‌‌یەک‌جار دەگمەنن هەر بەو هۆیەش کاتێک وەدەر دەکەون هێندە هەڵپە و هەڵا و هەنگامە ساز دەکەن. ئەمڕۆکە نەخۆشییە ئێپیدێمیکەکان تا ڕادەیێک بوونەتە دیاردەیەکی ڕۆژانە چونکە میدیاکان بەردەوام بە هەواڵی پێوەندی‌دار به نەخۆشییە ئێپیدێمیکە هێزەکییەکان یان هەر جۆرە نەخۆشییەکی پاندێمیکی هێزەکی بۆمباران دەکەن. نەخۆشییە پاندێمیکەکان جار نا جارێک سەرهەڵدەدەن: بە شێوەی مام‌ناوەندی لە هەر سەدەیەک‌دا دوو یان سێ ئانفۆڵانزای پاندێمیک سەرهەڵدەدەن. ‌خراپ‌ترینیان لە سەدەی ڕابردوودا ئانفۆڵانزای سپانییایی بوو کە ژمارەی مردووان بە هۆی ئەم نەخۆشییەوە گەیشتە لە سەدا سێ و گیانی پەنجا تا سەد ملوێنی ئەستاند.

	سەرهەڵدانی نەخۆشیی ئێپیدێمیک دەکرێت بێ‌دوودڵی پێوەندی بدرێتەوە بە پەرەسەندنی شارستانییەت، پەرە سەندنێک کە کارێکی کردووە ئێمە بتوانین ئەو شتە بین کە ئێستا هەین، واتە کۆمەڵگایەک کە کشت‌وکاڵ و شارنشینی و بازرگانی و شتە پێشکەوتووەکانی‌ ترمان هەیە و لە هەمان کات‌دا توانستی ئێمەی بۆ بڵاوکردنەوەی میکرۆب زیاتر کردووە 24. هیچ بەڵگەیەکیش بە دەستەوە نییە کە نیشان بدات ئێمە ڕۆژێک لە ڕۆژان لە دەس کوشتاری ئەم میکرۆبانە ڕزگار دەبین هەر چەند بە شێوەیەکی بەردەوام تەکنۆلۆژیای باش‌تر‌ بۆ ڕووبەڕوو‌بوونەوە لەگەڵ ئەم نەخۆشییانە دادەهێنرێن.  بە دڵنیاییەکی زۆرەوە دەتوانین بڵێین نەخۆشیی پاندێمیک و ئێپیدێمیکی تریش سەرهەڵدەدەن، بەڵام ئێمە کە لە دەوڵەمەندترین بەشەکانی ‌‌جیهان‌دا دەژین و لە ئیمکاناتی تەندروستی و دەرمانیی باش بەهرەمەندین ئازارێکی زۆر ‌‌‌کەم‌تر لە ئەم نەخۆشییانە دەبینین، لە ‌‌حاڵێک‌دا کە خەڵکی نەداری جیهان چارەنووسێکی زۆر ‌خراپ‌تریان دەبێت. ئێمە دەبێ نیگەرانی حاڵی ئەوان بین بەڵام لەم بەشەی جیهان نیگەرانییەکی وەها بوونی نییە.

	ڕۆێشتنە سەرەوەی مام‌ناوەندی تەمەن بە تەنیا نیشان دەدات کە ژمارەیەکی زۆر لە خەڵک تەمەنیان دەبەنە سەر بەبێ ئەوەی تووشی ڕووداوی هاتوچۆ، نەخۆشی، جەنایەتە توندئاژۆوەکان و هتد ببن. هیوا بە ژیان لە بەریتانیا بۆ ژنان 81 ساڵ و بۆ پیاوان 77 ساڵە. لە ساڵی 1950 بۆ ئەملاوە مام‌ناوەندی تەمەن لە هەموو ‌‌جیهان‌دا یەک لە پێنج زیادی کردووە. گەر وڵاتانی لە حاڵی گەشەسەندن‌ بە تەنیا لە‌بەر‌چاو بگرین، مام‌ناوەندی هیوا بە ژیان لە ماوەی سەدەی بیستەم‌دا بۆتە پتر لە دوو بەرانبەر- واتا لە 30 بە 65 ساڵ گەیشتووە. هەڵبەت ئەم سەرژمێرییە لە باری جۆگرافیاییەوە زۆر جیاوازە: مام‌ناوەندی تەمەنی منداڵانی لەدایک‌بوو لەو وڵاتانەی کە زۆربەیان تووشیاری ئەیدزن وەکوو بۆتسوانا، موزامبیک، ڕواندا، زامبیا و زیمبابوە ‌‌‌کەم‌تر لە 43 ساڵە، ئەمە لە حاڵێک‌دایە کە لە وڵاتانی پیشەیی‌دا دەگاتە 78 ساڵ. بە هەر حاڵ گرنگە کە جەخت بخەینە سەر زیاد‌بوونی بەرچاوی هیوا بە ژیان لە زۆربەی شوێنەکانی جیهان.

	ئێش، نەخۆشی و مەرگ بە نیسبەت بەرەکانی پێشوو بەشێکی بچووک‌تر لە ژیانی ئێمەیان پێک‌هێناوە. گەر نەخۆش بکەوین بەختی ئێمە بۆ دەرمان کران لە هەر سەردەمێکی‌تر لە ڕابردوودا زیاترە. لە ڕابردوویەکی نەک زۆر دووردا برینێکی بچووک دەیوتانی ببێتە هۆی چڵکی مەرگ‌هێنەر، چونکه هێشتا ئانتی‌بیوتیک نەدۆزرابووەوە. سەرەڕای ئەمە خەڵک بەهۆی برینێکی بچووکەوە نەدەترسان. هەڵبەت ئێمە ئێستاش هەر نەخۆش دەکەوین. بۆ وێنە تووش‌بوون بە شێرپەنجە بابەتێکی قورس و گرانە. بەڵام پتر لە نیوەی ئەو کەسانەی کە لە بەریتانیا تووشی شێرپەنجە دەبن لەم نەخۆشییە ڕزگاریان دەبێت 25. هەڵبەت ژمارەی کەسانی تووش بوو بە شێرپەنجە ڕوولەزیاد‌بوونە ، بەڵام لەوانەیە بتوانین بڵێین یەکێک لە هۆکارەکانی ڕۆیشتنە سەرەوەی ماوەی تەمەنە. گەر بۆ وێنە پیاوێک بە ئەگەری 20% تووشی شێرپەنجەی پرۆستات دەبێت زۆر جێگەی نیگەرانی نییە چونکە لێرەدا باس لە ئەگەری ئەم تووش‌بوونە لە ماوەی تەمەن‌دا دەکەین. چوون ئەگەری تووش‌بوون بە چوونە سەرەی ماوەی تەمەن، دەچێتە سەرەوە، لە داهاتوویەکی نزیک‌دا ئەگەری ئەوەی کەسێکی چل ساڵان شێرپەنجەی پرۆستات بگرێت لە یەک لە هەزاریش ‌‌‌کەم‌تر دەبێتەوە و ئەم ڕێژە کەمە نابێت ببێتە هۆی نیگەرانی لە ڕادەبەدەر لە ‌ژیان‌دا.

	ئێمە زۆر بڕوامان بە سیستەمی پزیشکی و دەرمانی خۆمان نییە. بە پێی ڕاپرسییەک سەبارەت بە کۆمپانیای دەرمانی فایزێر لە ساڵی 2005ـدا 67 لە سەدی لێ‌پرسراوەکان بڕوایان بە پزیشکی خۆیان نەبوو، بەڵام 49 لە سەد بڕوایان بە نەخۆشخانە گشتییەکان و 36 لە سەد بە نەخۆشخانەی تایبەتی و 32 لەسەد بە دەرمانسازەکان بووە، ئەمە لە کاتێک‌دایە کە کۆمپانیاکانی دەرمانسازی تەنیا توانیبوویان متمانەی 7 لە سەدی جەماوەر بۆ لای خۆیان ڕابکێشن26. ‌‌‌کەم‌تر لە 22 لە سەدی ئەوانەی کە دوکتور دەرمانی کردووین باوەڕیان ئەوە بوو کە دەرمانەکە بەکەڵک بووە. 66 لە سەد نیگەرانی ئەوەن کە سیستەمی دابینکەری خزمەت‌گوزاریی تەندروستیی گشتی لە بەساڵاچوویی‌دا خزمەتێکی ئەوتۆیان پێ‌نەکات و 51 لە سەد دەترسێن کە لە دەرمانی شیاو بێ‌بەش بکرێن. وەبیرهێنانەوەی بەردەوامی ئەم بابەتە لە میدیا گشتییەکان‌دا دەبێتە هۆی ئەوەی ئەم بێ‌متمانەییە پتر بێت.

	نموونەیەکی بەرچاوی ئەم بابەتە هیستریی پێوەندی‌دار بە ڤاکسیناسیۆنی منداڵانە. لە ساڵی 1998دا، دوکتور ئەندروو ویکفیڵد وتارێکی لە یەکێک لە گۆڤارە بڕواپێکراوەکانی پزیشکی بە ناوی " لەنسێت"ـدا بڵاو کردەوە و ‌تێی‌دا ئیدیعای کرد کە لەوانەیە پێوەندییەک لە نێوان ڤاکسینی منداڵان لەگەڵ نەخۆشی ئووتیسم (نەخۆشی وەدوا کەوتوویی دەروونی) بوونی هەبێت 27.  ئەم وتارە ڕاگەیاندنێکی بەربڵاوی لەسەر کرا، بە تایبەتی لە بەریتانیا و ولایەتە یەکگرتووەکان. وردە وردە دەرکەوت کە ئیدیعاکەی دوکتور ویکفیڵد پشتیوانی‌هەڵنەگرە. گۆڤاری "لەنسێت" پشتیوانیی لەم وتارە نەکرد و تەنانەت نووسی کە ئەم وتارە نەدەبوو چاپ بکرێت. دە کەسیش لە دوازدە هاوکارەکەی دوکتور ویکفیڵد بە شێوەیەکی عەلەنی لە پێناسەی دوکتور ویکفیڵد لە ئاکامی ئەم لێکۆڵینەوەیەدا پاکانەیان بۆ خۆیان کرد. سەرەڕای ئەوەی کە توێژینەوەکەی دوکتور ویکفیڵد بە تەواوی بێ‌ئیعتیبار ببوو، میدیاکان هێشتاش وتارگەلێکیان بڵاو دەکردەوە سەبارەت بە جێگەی مەترسی‌دار‌بوونی ئەم ڤاکسینە و هەر ئەمەش بووە هۆی ئەوەی دایک و باوکانێکی زۆر منداڵەکانیان ڤاکسینە نەکەن کە بووە هۆی ئەوەی منداڵانێکی زۆر نەخۆش بکەون 28. بەختەوەرانە ئێستاکە دیسان ژمارەی ڤاکسیناسیۆن چۆتە سەرێ.

	هەر ئەم تەکنۆلۆژییە پزیشکییە کە ئێمە دەرمان دەکات هاوکات بۆتە هۆی ترسان و تۆقینیشمان. یەکێک لەم ترساندنە پزیشکییانە کە بایەخیشی کەم نییە ئەوەیە کە پزیشکەکان ڕایانگەیاندووە کە ئێمە لەوانەیە نەخۆش بین بەبێ ئەوەی هیچ یەک لە نیشانەکانی نەخۆشیمان پێوە دیار بێ 29. بە واتایەک نەخۆشی لە هەرێمی بینینەوە ڕۆیشتووە بۆ هەرێمی نەپێندی 30. ئێمە ناتوانین بڕوامان بە هەستی تەندروستی خۆمان هەبێت و  لە هەر چرکەیەک‌دا لەوانەیە نەخۆش بین. ئەم لاوازکردنەی بڕوا بە خۆییە کە هەموومان سەبارەت بە لەشمان هەمانە و پێمان وایە گەر لەشمان ئیرادێکی هەبێت بۆخۆی هۆشادریمان دەداتەوە، دەبێتە هۆی ئەستاندنەوەی دڵنیایی و ساز‌‌‌کردنی ترس. لەوانەیە هەر ئەمەش بووبێتە هۆکار کە ڕۆیشتن بۆ لای دوکتور زۆر بووە و ژمارەی دوکتورەکانیش زۆر بووەتەوە: ئێمە ئیتر بڕوامان بە تەندروستی و ڕازی‌بوون لە دۆخی تەندروستیمان نییە، تەنانەت ئەو کاتەی کە هیچ نیشانەیەک لە نەخۆشی لە لەشمان‌دا نابینرێت. زیگمۆند باومەن زۆر بە کورتی و زۆر بە ڕوونی ئەم دۆخە شرۆڤە دەکات:

	نەخۆشی لە جیاتی ئەوەی ڕووداوێکی تایبەت بێت کە سەرەتا و کۆتاییەکی دیاری‌کراوی هەیە، وردە وردە لە مێشکی ئێمەدا بۆتە هاوڕێیەکی هەمیشەیی بۆ تەندروستی، لای دیکەیئەم سکەیە  تەندروستی و هەڕەشەیەکی بەردەوامە:  لە بەرانبەری نەخۆشی‌دا دەبێت بەردەوام وشیار بین و پێویستە هەموو ڕۆژ و شەوێک لە تەواوی حەوتەدا لەگەڵی بەربەرەکانێ بکەین و لە بەرانبەری‌دا بوەستین. پاراستنی پاک‌وخاوێنی بۆتە شەڕێکی هەمیشەیی و دژ بە نەخۆشی 31.

	هەر کردەوەیەک بۆ پێش‌گرتن به ئەگەری نەخۆشی لەگەڵ خۆی هەندێک مەترسیی نوێ دێنێتە ئاراوە. بۆ وێنە پێمان دەڵێن نابێ خۆمان زۆر بدەینە بەر تیشکی هەتاودا، چونکە ئەگەری تووش‌بوون بە شێرپەنجەی پێست دەباتە سەرەوە بەڵام دواتر پێمان دەڵێن گەر بە ئەندازە کەڵک لە تیشکی هەتاو وەرنەگرین تووشی کەمیی ڤیتامینی دی دەبین کە دەبێتە هۆی ئەوەی سیستەمی خۆپاراستنی لەش لاواز ببێت و ئەگەری تووش‌بوون بە شێرپەنجە بباتە سەرەوە. کەوابوو دۆزینەوەی ڕێگایەک لە نێوان ئەم هەموو پێشنیارە کە چ شتانێک ئێمە دەخەنە بەرانبەر چ مەترسیگەلێکەوە کارێکی هاسان نییە. هەروەها بە شێوەیەکی ڕۆژانە هەندێک دەرمانی نوێ دێنە بازاڕەوە بۆ خۆپاراستن لە بەرانبەری بە ناو نەخۆشییە "دەرمان‌زێ"یەکانەوە(13) واتە ئەو نەخۆشیانەی کە بە هۆی دەرمان‌کردنی نەخۆشییەکی ترەوە سەرهەڵدەدەن 32. لەم ڕوانگەیەوە جێگای سەرسووڕمان نییە کە خەڵک ڕۆژ بە ڕۆژ نیگەران‌تر دەبن.

	زۆر یەک لەم ترسانە پێوەندییان بە خواردەمەنییەکانەوە هەیە. تەندروستی خواردەمەنییەکان یەکێک لەو بابەتانەیە کە بەشێوەیەکی بەردەوام لە میدیاکان‌دا باسیان لێ دەکرێت و گەر کەسێک بەتەما بێت بابەتی هەواڵەکان سەبارەت بە جۆری مەترسیگەلێک کە لە خواردەمەنیەکان‌دایە بڕوا پێبکات، ئیتر دەبێت دەم لە هیچ جۆرە خواردەمەنییەک نەدات. تەنانەت یەک خواردەمەنیش دەست ناکەوێت کە زیانێک بە جەستە نەگەیێنێت. زۆر کەس تەنانەت ترسی ئەوەیان هەیە کە بەهۆی پاشماوەی ئەو ژارانەی کە لە ئافەت‌کوژەکانەوە لە خواردەمەنی‌دا دەمێنێتەوە نەخۆش بکەون. جێگای گومانە کە تەنانەت یەک کەسیش بە هۆی ئەم خواردنەوەوە تا بە ئێستا گیانی لە دەس دابێت. هەندێک لە جەماوەر بە هۆی نەبوونی خواردەمەنییەوە دەمرن و هەندێکیش بە هۆی ژاراوی‌بوونی خواردەمەنییەوە، بەڵام ڕادەی پاشماوەی ژارە ئافەت‌کوژەکان لەناو خواردەمەنی‌دا هێندە لە خوارەوەیە کە ناتوانێت ‌‌‌کەم‌ترین زیان بە تەندروستیی ئێمە بگەیێنێت. جان کرێبس کە سەرپەرشتی دامەزراوەی ستانداردی خواردەمەنیی بەریتانیایە دەڵێت ڕادەی ئەو ژارە سرووشتییانەی کە لە پیاڵەیەک قاوەی ئاسایی‌دا بوونی هەیە هاوئاستە لەگەڵ هەموو ئەو ژارە سەنتێتیکییانەی کە له پاشماوەی ژارە ئافەت‌کوژەکان لە خواردەمەنییەکان‌دا دەتوانێت لە ماوەی یەک ساڵ‌دا بێتە ناو جەستەمانەوە 33. بەڵام ئاکامێک کە دەیگرین ئەوە نییە کە فینجانێک قاوە چەندە بۆ تەندروستیی ئێمە جێگەی مەترسییە بەڵکوو ئەوەیە کە پاشماوەی سەممە ئافەت‌کوژەکان لە خواردەمەنییەکان‌دا زۆر ‌‌‌کەم‌ترە لەوەی زیانمان پێ بگەیێنێت. ‌لە ڕاستی‌دا هیچ بەڵگەیەک لە گۆڕێ‌دا نییە کە پاشماوەی ژارە ئافەت‌کوژەکان تەنانەت لە درێژماوەدا و دوای کەڵەکە‌بوونی ئەم ژارانەش بتوانن هیچ زیانێک بە تەندروستیی ئێمە بگەیێنن 34. لە بڵاوکراوەکان‌دا بەردەوام سەبارەت بە ئەم پاشماوانە وتار دەنووسرێت، بەڵام هیچ ئاماژەیەک بەو بابەتە ناکرێت کە ‌گرینگ‌ترین بابەت ئەوەیە کە ئەم ژارانە دەبێت لە چ ئاستێک‌دا بن تا  بتوانن بۆ تەندروستیی ئێمە جێی مەترسی بن. مرۆڤ بەخوێندنەوەی ئەوەی کە بە شێوەی ڕۆژانە "دیۆکسین" دێتە ناو جەستەمانەوە تووشی ترس دێت، چونکە دیۆکسین ‌‌‌‌یەک‌جار ژاراوییە و بۆ ماوەیەکی درێژیش لە لەش‌دا دەمێنێتەوە. ڕاستیی ئەوەیە کە ئێمە بە هەر تیکەیەک کە دەیخۆین و بە هەر قومە ئاوێک کە دەیخۆینەوە و بە هەر هەناسەیەک کە هەڵیدەکێشین هەندێک دیۆکسین دەڕێژینە ناو جەستەی خۆمانەوە. بەڵام خاڵی گرینگ ئەوەیە کە ڕادەی ئەو ژارانەی کە لە هەوا و خواردەمنییەکان‌دا هەیە وەها بە سەختی لە ژێر چاوەدێری‌دان کە کەڵک وەرگرتن لێیان تەنانەت بە شێوەی ڕۆژانەش ناتوانێت هیچ مەترسییەکی بۆ تەندروستی ئێمە هەبێت. هەندێک لەم ژارانه تەنانەت لە ئاستی خوارەوەدا بۆ تەندروستیی ئێمە بەکەڵکن. بەرهەم‌‌هێنەرانی خواردەمەنییە ئۆرگانیکەکان کە لەوانەیە نییەتێکی باشیان هەبێت تێدەکۆشن ئەم هەستە ساز بکەن کە بەرهەمە کشت‌وکاڵییە نەریتییەکان بۆ ئێمە زەرەریان هەیە، بەڵام ئەم ئیدیعایە بنەمایەکی زانستی نییە. لە بەریتانیا "ئەنجومەنی خاک" ناچار کرا ئەو برۆشوورەی کە ‌تێی‌دا ئێدیعای کردبوو خواردەمەنیی ئۆرگانیک تامێکی خۆشتری هەیە و تەندروست‌ترە و بۆ ژینگە باش‌تر‌ە، کۆ بکاتەوە چونکە بەرپرسانی ستانداردی پڕۆپاگاندە نەیانتوانی هیچ بەڵگەیەک بۆ ئەم ئیدیعایە دەس بخەن. بەرهەم‌هێنەرانی خواردەمەنییە ئۆرگانیکەکان هەوڵ دەدەن کە باوەڕمان پێ بێنن کە خواردەمەنییە نائۆرگانیکەکان مەترسی‌دارن، بەڵام ‌لە ڕاستی‌دا ئەم ئیدیعایە کە بەرهەم‌هێنانی خواردەمەنییە ئۆرگانیکەکان لە باری تەندروستی و ژینگەییەوە لە بەرهەمە نەریتییەکان باش‌تر‌ن هیچ بنەمایەکی زانستیی نییە 35.

	یەکێک لە هەڵە‌تێگەیشتنە باوەکان ئەوەیە کە مادە "سرووشتییەکان" بۆ ئێمە بەکەڵکن و مادەی "دەسکرد" یان "سازکراو دەستی مرۆڤ" یا "تەکنۆلۆژیک" زۆر جێگای مەترسین. تەکنۆلۆژی توانای ئەوەی پێ‌داوین کە بەر بە زۆربەی مەترسییەکان بگرین. ئەو مەترسییانەی کە ‌‌‌‌پێش‌تر سرووشت ئێمەی خستۆتە بەرانبەریان. کاتێک بە تەکنۆلۆژی ناتوانین بەر بە هەندێک لە مەترسییەکان بگرین، کاتێک کە ڕووداو و بەڵا سرووشتییەکان بەردەوام ڕوو دەدەن، ئەم ئیدعایە سەر هەڵدەدا کە هەموو ئەمانە دەرئەنجامی دەس‌تێوەردانی مرۆڤن لە سرووشت‌دا. بەڵام دەبێ لەبیرمان بێت کە هەر بە هۆی ئەم دەس‌تێوەردانەی ئێمە لە سرووشت‌دایە کە توانیومانە بەر بە زۆربەی مەترسییەکان بگرین. سەرەڕای ئەوە دەبێ وەبیر بێنینەوە کە مەترسییە بە ناو "کۆنەکان" خەسارێکی زۆر زیاتر لە مەترسییە "نوێیەکان" دەگەیێنن. گەر دەتانەوێ ئیشێکتان هەبێت کە خەسارەکانی ‌‌‌کەم‌تر بێت وا باش‌تر‌‌ە بڕۆن بۆ لای ئەو ئیشانەی کە ‌تێی‌دا لە تەکنۆلۆژیی پێشکەوتوو کەڵک وەرگیراوە نەک ئەو ئیشانەی کە لە تەکنۆلۆژیی کۆن کەڵک وەرگیراوە. ئیش‌کردن لە کارگەی مادەی کیمیایی کەم‌مەترسیترە تا ئیش‌کردن لە کارگەی داربڕینی کۆن 36.

	‌‌‌‌‌‌زۆر جار وێنەیەک لە تەکنۆلۆژی ئاراستە دەکرێت کە وەکوو دیاردەیەکی نامۆ لەگەڵ مرۆڤ، وێنا دەکرێت. بەڵام ‌لە ڕاستی‌دا لەوانەیە تەکنۆلۆژی مرۆڤی‌ترین شتێک بێت کە بکرێت لە مێشک‌دا وێنای بکەین. بەبێ تەکنۆلۆژی نەماندەتوانی ژیانی هەنووکەییمان بوایە. گەر پشتمان بە تایبەتمەندییە حەیوانییەکانمان ببەستایە زۆر لەمەوپێش مرۆڤ لە زەوی دەسڕدرایەوە. دەتوانین بڵێین تەکنۆلۆژی ئەگەری مانەوە و پێشکەوتنی ئێمەی مسۆگەر کردووە. لەمەش زیاتر دەتوانین بڵێین ئەوە مرۆڤ نییە کە تەکنۆلۆژیی داهێناوە بەڵکوو تەکنۆلۆژییە کە مرۆڤی داهێناوە.  مرۆڤی "سرووشتی"- گەر مەبەستمان  مرۆڤی ناتەکنۆلۆژیک بێ- هەرگیز بوونی نەبووە و هەرگیزیش بوونی نابێت. تەکنۆلۆژی پەروەردەی دەستی باب‌وباپیرانی دووری ئێمە – بۆ وێنە تەوری بەردین- مرۆڤی لە دەس دەسەڵاتی سرووشت ڕزگار کرد و هەروەها پێشکەوتنەکانی دواتری ئێمەشی بەرهەم‌هێنا. تەکنۆلۆژی هەندێک سەرچاوەی بۆ پێشکەوتنی مێشکەکان و هەروەها بۆ پێشکەوتنی زمانی خستە بەر دەستمان. کەوابوو ئەم وێنەیە لە تەکنۆلۆژی کە شتێکی نامرۆڤییە وێنەیەکی ناڕوونە- بە پێچەوانەوە هەر شتێک کە مرۆڤانەیە هەمیشە هاوپێوەند بووە لەگەڵ تەکنۆلۆژی بۆئەوەی مرۆڤانە بێت و مرۆڤانە بمێنێتەوە. تەکنۆلۆژی سێبەری خستۆتە سەر هەموو لایەنەکانی ژیانی ئێمە.

	مرۆڤ هەمیشە هەنگاوێک لە تەکنۆلۆژی لەدوا بووە، ئەمە بەو مانایەیە کە تەکنۆلۆژی بەردەوام کەرەسەگەلێکی نوێی دەرخستووە بۆ نیشان‌دانی ئەوەی کە مرۆڤەکان دەتوانن چۆن بن. تەکنۆلۆژی بریتی نییە لەو یارمەتییانەی کە ئیزنمان پێ دەدەن بێ‌ئاڵوگۆڕ بمێنینەوە. بە پێچەوانەوە تەکنۆلۆژی پرۆڤەکانی (14)ئێمە و هەر لەم ڕێیەشەوە خودی ئێمە دەگۆڕێت. تەکنۆلۆژی جۆرێک لە "سرووشتی دووەمین"مان بۆ دەئافرێنێت و هەم ڕوانینی ئێمە بە جیهان و هەم شێوەی ژیانمان دەگۆڕێت. تەکنۆلۆژی توانامان دەکات کە زۆر یەک لەو ئاستەنگییانەی کە سرووشت بەسەر ئێمەدا دایدەسەپێنی، تێکبشکێنن. بۆ وینە ئەو توانایەمان پێدەدات کە لە مەودای دوورەوە لەگەڵ یەک‌تری لە پێوەندی‌دا بین. بەڵام گرفتێک کە لەم نێوەدا دێتە ئاراوە ئەوەیە کە جۆرێک لە بەستراوەیی دەگۆڕێت بۆ جۆرێکی‌تر- واتە ئێمە خۆمان لە سەپاندنەکانی سرووست دەرباز دەکەین و لە جیاتی ئەوە سەپاندنی تەکنۆلۆژییەوە قەبووڵ دەکەین.

	ئێمە بەردەوام هەنگاوێک لە دواوەین، بەم مانایە کە هەرگیز ناتوانین وێنەیەکی گشتیمان لە هەموو دواهاتەکانی تەکنۆلۆژی نوێ هەبێت. تەکنۆلۆژی خێراتر لە کولتوور  گەشە دەکات و پەرە دەستێنێ. لەمێژە لەو قۆناغەی کە دەمانتوانی لەگەڵ تەکنۆلۆژی هاوقەدەم بین ، تێپەڕ بووین و بەردەوام زیاتر و زیاتر تووشی دواکەوتوویی تێگەیشتن دێین و دان‌پێدانان بەم ڕاستییە بۆمان دژوارە. چونکە بەو مانایەیە کە لە بەرانبەر جیهانێکی دەرەوە‌داین کە بەردەوام هەندێک شتی پێشبینی‌نەکراوی بۆمان هەیە. دان‌پێدانان بە ڕووبەڕوو‌بوونەوە لەگەڵ شتانی پێش‌بینی نەکراو حاشاهەڵنەگرە و لەگەڵ تێگەیشتن و وێنا‌کردنێکی بنەڕەتی لە کۆمەڵگایەکی پڕمەترسی‌دا تێک‌هەڵدەچن: کە ژیان دەبێت بە شێوەیەک بیچمی پێبدرێت کە هەموو شتەکانی لە کۆنترۆڵمان‌دا بن. لەم کۆمەڵگایەدا نابێت هیچ شتێک بە شێوەی هەڵکەوت ڕوو بدات، واتا هیچ مەترسییەک نابێ ڕەچاو نەکرێت یان هەڵسەنگاندمان لە مەترسییەکان هەڵەی ‌تێ‌دا بێت. نواندنی لەڕادەبەدری ئەم جۆرە بیرکردنەوەیە دەتوانین لە بڕیاری بریتیش مێدیکاڵ ژۆرنال‌دا ببینین کە کەڵک وەرگرتن لە وشەی "ڕێکەوت" (ACCIDENT)ـی لە وتارەکانی قەدەغە کردووە 37. پاساویشیان ئەوەیە کە وشەی "ڕێکەوت" ‌‌‌‌‌‌زۆر جار بە واتای شتی پێش‌بینی هەڵنەگر دێت، بەڵام چونکە زۆربەی خەسارەکان و هۆکارەکانیان پێش‌بینی هەڵگرن نابێت لە وەها وشەیەک کەڵک وەربگیردرێت. ئەم بڕیارە بووە هۆی مشت‌ومڕێکی قورس لەناو گۆڤارەکەدا، چونکە هەمووان تێگەیشتن و خوێندنەوەیەکی هاوبەشیان لەم بڕیارە سێمانتیکە "ماناناسی"ـیە نەبوو. هەڵبەت دەتوانین بەڵگە بێنینەوە کە "ڕێکەوت" ‌‌‌‌‌‌زۆر جار بە واتای ڕووداوێکی نائەنقەست دێت. کەوابوو دەکرێت ڕووداوێک بە دروستی ناوی بنرێت ڕێکەوت، تەنانەت گەر کەسانێک جیا لەو کەسەی کە بۆتە هۆی ڕوودانی ئەم ڕووداوە بتوانن پێش‌بینی بکەن.هەروەها دەبێت وەبیربێنینەوە کە ئەمڕۆکە هاودەنگییەکی بەربڵاو‌بوونی هەیە لەسەر ئەوەی کە بە‌گشتی پێش‌بینیی ڕووداوەکان بە دڵنیاییەوە مەحاڵە و تەنیا بە شێوەیەکی ئەگەری دەتوانین ڕووداوەکان پێش‌بینی بکەین. بە پێچەوانەوە  خاڵی گرینگ ئەوەیە کە بڕیاری بریتیش مێدیکاڵ ژۆرنال ئەم باوەڕە دەخاتە ڕوو کە ژیانی مرۆڤ لە بنەڕەتەوە بە شێوەیەکی تەواو کۆنترۆڵ‌هەڵگرە و هەموومان بە شێوەیەک برپرسین کە ڕوانینێکی ژمێریاری‌خوازمان سەبارەت بە دەورووبەرمان هەبێت.

	 بەڵام ژیانی ئێمە بە تەواوی کۆنترۆڵ‌هەڵگر نییە. پزیشکی نەرویجی، ستۆلە فرێدریکسۆن لە گۆشەنیگایەکی سەرنج‌ڕاکێشەوە چاو لە بابەتی تەندروستی دەکات و چەمکی "بەختی خراپ" وەکوو چەمکێکی ناوەندیی ئەم بوارە دەبینێ 38. ئەوەی کە ئەگەری نەخۆش کەوتنی کەسێک چەندە تەنیا پێوەندیی بە هەڵبژاردنەکانی تاک و دەورووبەرەکەی نییە تا بتوانێت یان ناچار بێ دواهاتەکانی ئەو هەڵبژاردنە پێش‌بینی بکات، بەڵکوو زیاتر پێوەندیی بە بەختی چاک یان بەختی خراپەوە هەیە. ئەو سەرنجی ئێمە بۆ لای سێ جۆر بەخت ڕادەکێشێ: (1) بەختی سرووشتی، واتا ئێمە بە چ جۆر ژێنێکەوە لەدایک دەبین و دژکردەوەی خۆپارێزانەمان چەندە و چۆنە و هتد؛(2) بەختی ژینگەیی، واتا ئێمە لەگەڵ چ دۆخێک‌دا بەرەوڕوو دەبینەوە؛ و (3) بەختی دواهاتی: بۆ وێنە دواهاتە پێش‌بینی‌هەڵنەگرەکانی هەڵبژاردنەکانمان. نەخۆش کەوتن یان نەکەوتنی کەسێک پێوەندیی بە هەر سێ فاکتەرەکەوە هەیە و وەهمێک زیاتر نییە گەر پێمان وابێت هەموو شتەکان لە کۆنترۆڵی ئێمە‌دان. بۆ وێنە تووش‌بوونی کەسێک بە شێرپەنجە تا ڕادەیەک پێوەندیی بەوەوە هەیە کە ئەو کەسە چەندە بەستێنی هەبووبێت. زۆربەی ئەو کەسانەی خۆ دەخەنە بەر تیشکی خۆر و بەردەوام چەندپاتی دەکەنەوە تووشی شێرپەنجەی پێست نایەن. زۆربەی ئەو کەسانەی جگەرە دەکێشن تووشی شێرپەنجەی سییە نایەن- هەرچەن دەبێ ئەوە بڵێین کە جگەرە کێشان کردەوەیەکی پڕمەترسییە کە ئەستەمە تاک نەکەوێتە بەر کاریگەریی داهاتەکانیەوە. کەوابوو ژیانی ئێمە بە شێوەیەکی حاشاهەڵنەگر تێکەڵ بە دوودڵی و نەبوونی دڵنیاییە. ئێستا پرسیار ئەوەیە کە لە بەرانبەر ئەم دوودڵییەدا دەبێ چ هەڵوێستێکمان هەبێت.

	کولتووری پڕمەترسی کولتوورێکە کە ‌تێی‌دا تاک زیاتر لە هەر کاتێکی‌ تر خۆی دەسپێرێتە دەست "بەراوردە پسپۆرانەکان"ـەوە و لە هەمان کات‌دا تا سەر ئێسک لەم بەراوردانە بە گومانه. بە سکۆلاریزاسیۆنەوە – کە ماکس ڤێبێری کۆمەڵناس ناوی ناوە پیرۆزتارێنی لە جیهان- ئەوە زانست بوو کە بڕیار بوو لە بەرانبەر هەڕەشەکانی ‌‌جیهان‌دا بمانپارێزێت نەک دین. بەڵام کێشەکە لێرەدایە کە خودی ئەم زانستە وادیارە کە ‌‌مەزن‌ترین مەترسییەکانی لەخۆ گرتووە. لە فیلمەکان‌دا زانایان وەکوو کەسانێک وێنا دەکرێن کە بەردەوام سەرقاڵی ئەوەن کە چۆن کۆتایی بە جیهانێک بێنن کە ئێمە دەیناسین. بە چاولێکردن لە فیلمە کۆنەکان‌دا دەتوانین تا ڕادەیەک وێنای بکەین لەو سەردەمە‌دا چ شتانێک گەورەترین هۆکارەکانی ترس بوون. فیلمی 50‌کان ‌‌‌‌‌‌زۆر جار دەپەرژێنە سەر تاقیکارییە ئەتۆمییەکان کە لە کۆتایی‌دا لەوێوە سەر دەردێنن کە هەندێک بوونەوەری سەیر  و ترسێنەر لە باری بایالۆژییەوە دەخولقێنن، لە کاتێک‌دا کە فیلمی 70ـکان زانست وەکوو هۆکاری سەرەکیی زیانە ژینگەیی و نەخۆشییەکان پێناسە دەکەن 39. ئۆلریش بەک دەنووسێ: "سەرچاوەکانی مەترسی ئیتر نەزانی و جەهالەت نییە بەڵکوو زانست و مەعریفەیە 40." هەرچەند بە شێوەی باو نەبوونی زانست  واتا نەناسینی هەموو دواهاتەکان کردەوە یان داهێنانێکی دیاری‌کراو کە لە بەستێنێکی ترس‌‌هێنەر‌دا جەختی لەسەر دەکرێت. یەکێک لە کۆمەڵناسان، نیکۆلاس لۆمان، ئیدیعا دەکات پێشکەوتنی تەکنۆلۆژی وەها خێرا بۆتەوە کە ئێمە کاتی پێویستمان نییە بۆ  کۆکردنەوەی زانیاری و هەر ئەوەش دەبێتە هۆی لاوازبوونی توانایی ئێمە بۆ هەڵبژاردنێکی ژیرانە 41. دەتوانین بڵێین لە کۆمەڵگایەک کە تەکنۆلۆژیی پێشکەوتووی هەیە هەر بڕیارێک بۆ کردار بە ناچاری لەسەر بنەمایەکی نادروست و هەڵنەسەنگێندراو دانراوە.

	یەکێک لە فەیلەسووفان بە ناوی هانس یۆناس بەرگری لە شتێک دەکات کە ناوی ناوە "کردنەوەی گرێی ئەزموونی ترس(15)"42. ئەو دەڵێت ئەم ترسە جۆرێک لە ناچاریی ئەخلاقییە. ئەمە ترسێک نییە کە بە بێ‌هیوایی کۆتایی پێ‌بێت، بەڵکوو تێکەڵ بەهیوایە، هیوا بەوەی کە دەتوانین ئەو شتەی دەمانترسێنێت پارێزی لێبکەین 43. پێناسەی سەرەکیی هەڵوێستی یۆناس ئەوەیە کە ئێمە دەبێت وەبەرایەتی بدەینە پێش‌ئاگاداری نەرێنی لە بەرانبەری پێش‌ئاگاداریی ئەرێنی‌دا و پڕەنسیپی ‌‌قایم‌کاری(16) بکەینە بنەما. بەڵام پڕەنسیپی یۆناس زۆر لێڵ و ناڕوون جمگەبەندی کراوە و ڕوون نییە کە مەترسی دەبێت چەندە توند و جیدی بێت تا ئەم پڕەنسیپە  بە سەر شی‌‌‌کردنەوەی باوی تێچوو-قازانج‌دا زاڵ بێت و لە مەیدان وەدەری بنێت. لە هەندێک شوێن‌دا وادێتە بەرچاو کە زیاتر ئەو شتەی لە‌بەر‌چاودایە کە دەکرێت ناوی بنرێت کارەساتێکی تەواو عەیار. بۆ وێنە دەڵێت لە جیهانێک‌دا کە هیچ لە سەرترین خێرەکانی ‌تێ‌دا نەبێت ئەگەری ژیان بۆ ئێمە هەیە، بەڵام لە جیهانێک‌دا کە ئاخنراو لە سەرترین شەڕەکان واتە کارەساتی تەواو عەیار بێت ژیان بۆ ئێمە ئەگەری نییە 44. گەر ئێمە لە هەوڵەکانمان بۆ باش‌تر کردنی جیهان‌ بەردەوام ئەو مەترسییە ڕەچاو بکەین کە هەر خودی ئەم هەوڵانە لەوانەیە بەو ئاقارەدا بڕوات کە سەر لە مەترسیی "سەرووترین شەڕ" واتە کارەساتێکی تەواو عەیار دەربێنێت، ئیتر وەها مەترسییەک ناکەین و ناشبێ بیکەین. ئەمە ئیشێکی نابەرپرسانەیە. بەڵام کارەساتی هێزەکیی زۆر بە وەها بەستێنێکەوە بوونیان نییە- کەوابوو لە نموونەی ‌‌یەک‌جار دەگمەن‌دا ناچار دەبین دەس بە داوێنی ئەم پڕەنسیپە بین.

	لە یەکەمین نیگادا پڕەنسیپی ‌‌قایم‌کاری وەکوو بیرێکی باش دێتە بەرچاو، چون هەموومان لەگەڵ قسەی نەستەقی لە جۆری " ماڵی خۆت توند بگرە و کەس بە دز مەزانە" ڕاهاتووین. ئەم پڕەنسیپە لە 1970ـکان‌دا بوو کە بە شێوەیەکی ڕوون جمگەبەندی و شرۆڤه کرا هەرچەند نموونەی زۆر جۆراوجۆر لە وەها بیرکردنەوەیەک زۆر پێش ئێستا بوونیان بووە 45. ئەم پڕەنسیپە تا ڕادەیێک بە پەسەند‌ی هەمووان گەیشتووە و لە زۆربەی وڵاتەکان‌دا خراوەتە نێو یاساوە و لە گرێبەستە نێونەتەوەییەکان‌دا ڕەچاو دەکرێت. پڕەنسیپی ‌‌‌‌قایم‌کاری لە ڕاپۆرتگەلی گشتی و دەوڵەتی و هتد - بە تایبەتی لە بەستێنی بابەتە پێوەندی‌دار بە تەندروستی و ژینگەوە – گوازراوەتەوە و نووسراوە. ئەم پرەنسیپە بە شێوەیەکی بەردەوام دووپات دەبێتەوە بۆ ئەوەی نیشان بدات کە کەسەکان "بەرپرس"ـن، بەڵام ناوەرۆکەکەی ‌‌‌‌‌‌زۆر جار ناڕوونە.

	دوو لایەنی سەرەکیی پڕەنسیپی ‌‌‌‌قایم‌کاری پێوەندییان بە دوودڵی و زیانەوە هەیە. دوودڵی دەتوانێت ڕەهەندی جۆراوجۆری هەبێ: پێوەندی هۆکاریەتی، داوێنە یان کاریگەری  ئەگەری کردارە هاوپێوەندەکان و هتد. دوودڵی بێگومان هەمیشە لە گٶڕێ‌دا دەبێ. هەر کردەوەیەک بە پێی پێداویستییەکانی ‌‌یەک‌جارەکیی و دڵنیایی، هەمیشە لەسەر بنەمایەکی هەڵنەسەنگێدرا و نادروست ئەنجام دەدرێ. مەبەستی من لە پڕەنسیپی ‌‌‌‌قایم‌کاری ئامادە‌کردنی وڵامێکە بۆ ئەم پرسیارە کە کەسەکان لە بەرانبەر ئەم دوودڵییەدا دەبێ چ بۆچوونێک بگرنە بەر. بەڵام بە شێوەیەکی تایبەت‌تر ئەم پڕەنسیپە چ مەبەست و ئامانجێک بەیان دەکا؟ وڵام‌دانەوە بەم پرسیارە کارێکی هاسان نییە. چونکه پتر لە بیست پێناسە بۆ ئەم پڕەنسیپە دراوە بە دەستەوە کە هەندێک لەوان تەنانەت یەکتر ڕەت دەکەنەوە و دژی یەکن.

	هەندێک لەم پێناسانە هێندە سادە و کەم‌‌هێزن کە هیچ مرۆڤێکی ئاسایی بۆ ‌‌‌قەبووڵ‌کردنیان تووشی کێشە نابێت. بۆ وێنە ‌‌‌قەبووڵ‌کردنی ئەوەی کە دەکرێت هەندێک کار بۆ بەرگری‌کردن لە مەترسییە هێزەکییەکان ئەنجام بدرێت، تەنانەت گەر هیچ بەڵگەیەک بۆ زیان‌هێنەربوونی لە دەست‌دا نەبێت، کێشە‌ساز نییە. نموونەی ‌‌یەک‌جار  زۆرمان هەیە کە نیشان دەدەن  گریمانەی زیان‌‌هێنەربوون یان خەسار‌هێنەریی شتێک، تەنانەت لە نەبوونی زانستی ورد سەبارەت بە پێوەندیی هۆکاریی ئەو شتە و دواهاتەکانی، کارێکی ژیرانەیە. لە لایەکی دیکەوە لە بەهێزترین گێرانەوەگەلی ئەم پڕەنسیپە، دەبێت بەڵگەی بڕواپێکراو بۆ پشت‌راست کردنەوەی بێ‌زەرەر‌بوونی شتێک یان کارێک ئاراستە بکرێت تا ئیزنی بۆ وەربگێردرێت- بۆ وێنە ڕێکخراوەی "ئاشتیی سەوز"  لایەنگری قەدەغە‌کردنی ڕشتنی هەر جۆرە زبڵێکە مەگین پشت‌ڕاست بکرێتەوە کە ئەو زبڵە هیچ زیانێک ناگەیێنێ. بەڵام لە کردەوەدا ئامادە‌کردنی وەها بەڵگەیەکی حاشاهەڵنەگر و پشت‌ڕاست‌کردنەوەی بێ‌زیان‌بوون لەم ئاستەدا ئەگەری زۆر کەمە. لە نێوان ئەم دوو جەمسەرە زێدەڕۆیانەدا، هەڵوێستی مام‌ناوەندیی جۆراوجۆر بوونیان هەیە. لە هەندێک لە پێناسەکانی‌ ئەم پڕەنسیپەدا، چەمکی کارەسات به شێوازێکی هێزەکی دەگونجێندرێت و لە هەندێکی دیکەدا مەترسیی هێزەکی بۆ گیان و تەندروستی دێتە ناوەوە. هەندێک جەخت دەخەنە سەر پێوەندییە ئابوورییەکان و دەڵێن هەر پلانێک دەبێت پاساوێکی "تێچوو- قازانج"ـی ‌تێ‌دا هەبێت، لە کاتێک‌دا کە کەسانی تر بە هیچ شێوەیەک ئەمە بە حسێب ناهێنن. هەندێک ئەم پڕەنسیپەیان پێ پێوەرێکە بۆ بڕیاردان، لە ‌‌حاڵێک‌دا کە هەندێک کەسی تر وەها بۆچوونێکیان نییە. هیچ هاودەنگییەک لە گۆڕێ‌دا نییە کە کام یەک لەم پێناسانە دروستن، هەرچەند هەندێک لەم پێناسانە بڕواپێکراوتر دێنە ئەژمار 46. بە هەر حاڵ گرفتەکە لەوەدایە کە لە جیاتیی دیاری‌کردنی چوارچێوەی پێناسەیی گێڕانەوەیی لە بنەمای ئاماژەپێدراو، لە هەر گەڵاڵە و چالاکییەکی سیاسی‌دا بە تەنیا بنەمای ‌‌‌‌قایم‌کاری لە‌بەر‌چاو دەگیردرێت.

	زۆرێک لە گرووپە گوشارەکان هەوڵ دەدەن لێکدانەوەی بەهێز و پتەو لەم پڕەنسیپە پەرە پێبدەن بە شێوەیەک کە هیچ جۆرە ڕیسکێک قەبووڵ نەکرێت. بەهێزترین لێکدانەوەکان لەم پڕەنسیپە دەتوانێت بەربەستێکی جیددی بێت لەسەر ڕێگەی ئەو داهێنانانەی کە زۆر بۆ دڵخوازی ئێمەن. لە ڕاپرسییەک کە ساڵی 2003 لە هەندێک لە زانایان پرسرابوو کە بە ڕای ئەوان کام یەک لە پێشەکەوتنە پزیشکی و تەکنۆلۆژیکی یان زانستییەکان ڕادەوەستن ئەگەر پڕەنسیپی ‌‌‌‌قایم‌کاری لەسەر زانست بە کردەوە دەربێت؟ 47. پێڕستێکیان ئاراستە کرد کە بریتی بوو لە ئانتی‌بایۆتیک، ئاسپرین، گوازتنەوەی خوێن، ئۆتۆمبێل، فێنک‌کەرەوە، کارەبا و ڤاکسینەکان و تیشکی ئیکس. ڕاپرسییەکە لەسەر بنەمای جمگە‌بەندییەکی ‌‌یەک‌جار بە‌هێز لە پڕەنسیپی ‌‌‌‌قایم‌کاری ئەنجام درابوو، بەڵام سەرەڕای ئەمەش دەرەنجامی ڕاپرسییەکە نیشانی دا کە لایەنگریی نەرێنیی ئەم پرەنسیپە، قەیرانسازە.

	پڕەنسیپی ‌‌‌‌قایم‌کاری بۆخۆی بێ‌زیان نییە. ئێمە هەرچی ‌‌‌‌قایم‌کارتر بین، هەوڵێکی زیاتر دەدەین بۆ پێشگرتن بە زیانگەلێک کە هەرگیز ڕوو نادەن. هەموو ئەم هەوڵانە کاریگەرییەکی نەرێنی لەسەر سەرچاوەکان دادەنێن و لە ئاکام‌دا سەرچاوەی ‌‌‌کەم‌ترمان لە بەر دەست دەبێت. گەر کەسێک بەهێزترین گێڕانەوە لەم پڕەنسیپە، بکاتە خاڵی دەسپێکی خۆی و لە جیاتی ئەوەی ئەم پڕەنسیپە وەکوو پڕەنسیپێک کە تایبەت بە کارەساتە مەزنەکانە سەیر بکات، هێندە بەربڵاوی بکاتەوە کە هەموو ئەو خاڵانە بگرێتە بەر کە دەتوانن کاریگەریی نەرێنییان لەسەر تەندروستی و ژینگە هەبێت، تێچووی ئابووری ژمارەیێکی سەرسووڕهێنەری دەبێت. لە لایەکی‌ترەوە گەر کەسێک ئەم پڕەنسیپە تایبەت بکاتەوە بە کارەساتە مەزنە هێزەکییەکان، تەنیا لە هەندێک دۆخی زۆر دەگمەن‌دا بەکەڵک دێت، چونکە ئەم جۆرە کارەساتە هێزەکییانه ژمارەیان زۆر دەگمەنە.

	گەر بڕیار بێت هەڵسەنگاندنێکی تەواو بۆ ڕیسک ئەنجام بدرێت، بڕیار نییە تەنیا کاریگەرییە زیان‌‌هێنەرە هێزەکییەکانی هاوردەکردنی تەکنۆلۆژییە نوێیەکان بۆ کۆمەڵگا لە‌بەر‌چاو بگیردرێت؛ بۆ تەواوبوونی هەڵسەنگاندنەکە دەبێت چاوێکیش لە کاریگەریی زیان‌هێنەری پێشگرتن لە هاوردەکردنی تەکنۆلۆژییە نوێیەکان بۆ کۆمەڵگا بکرێت. بۆ وێنە گەر تاقی‌‌کردنەوەی دەرمانگەلێک کە بە شێوەیەکی هێزەکی دەتوانن گیانی مرۆڤ ڕزگار بکەن لەڕادەبەدەر بە مەترسی‌دار بزانین و یاساکانی قورس و دژوار بکەینەوە، لەوانەیە لە ماوەی چاوەڕوانی بۆ پەسەند‌کرانی بێ‌مەترسی‌بوونی دەرمانەکە، گیانی هەندێک لە نەخۆشەکان لە دەس بچێت، ئەم یاسایانە خۆیان ڕیسک‌یان لەگەڵە. گەر بڕیارە بەڕاستی ‌‌‌‌قایم‌کار بین دەبێ هاوکات هەم قازانج و هەم زیانەکانی کارێک و دانانی  یاساکانی هەڵبسەنگێنین؛ بەڵام لەم حاڵەتەدا لەوانەیە وا بێتە بەرچاو کە تەنیا شتێک کە هەڵیدەسەنگێنین شی‌کردنەوەی هەمان تێچوو- قازانجی ڕابردووە.

	زۆربەی هەوڵەکان بۆ کەم‌کردنەوەی ئاستی مەترسی بە پێچەوانەوە بووەتە هۆی زۆر‌بوونەوەی مەترسی. گرفتەکە لەوەدایە کە کەسەکان کوێرکوێرانە چاو دەبڕنە زیان و خەسارەکانی کردەوەیەکی دیاری‌کراو بەبێ ئەوەی کاریگەرییە ئەرێنییەکانی لە‌بەر‌چاو بگرن. تەنیا لەبەرچاوگرتنی مەترسییە هێزەکییەکانی کەڵک وەرگرتن لە بەرهەمێک دەتوانێت لێکەوتەی نالەباری هەبێت. کەسانێک کە بەرپرسانە بیر لە مەترسییە هێزەکییەکان دەکەنەوە دەبێت بیر لە مەترسییەکانی کەڵک وەرنەگرتن لەو بەرهەمە نوێیەش بکەنەوە. نموونەیەک کە ‌‌‌‌‌‌زۆر جار باسی لێ دەکرێت بڵاوبوونەوەی ئێپیدێمیی چاوقوڵکە لە ساڵی 1991 لە پێروویە، کە ‌تێی‌دا 7000 کەس تووش‌بوون و چەندین هەزار کەسیش گیانیان لە دەست دا چونکە کۆلۆریان نەدەکردە نێو ئاوەوە، چونکە لایان وابوو کە لەوانەیە کۆلۆر بۆ تەندروستی زیان‌هێنەر بێت 48. نموونەیەکی تر کە لەمەش زێدەڕۆیانەترە ئافەت‌کوژی دێ.دێ.تێ‌یە کە شتێکی زۆر ژەهراوییە و زۆر بە هێوری لێک‌هەڵدەوەشێتەوە. ئەم مادەیە لە ساڵی 1847ـدا دۆزرایەوە بەڵام توانای بۆ لەناو بردنی ئافاتی گۆڵ‌وگیا تا نیوەی سەدەی بیستەم نسەلمێندرابوو. سەرەڕای ئەو ڕاستییەی کە هیچ بەڵگەیەکی زانستی لە گۆڕێ‌دا نەبوو کە دێ.دێ.تێ دەتوانێت بۆ مرۆڤ مەترسی‌هێنەر بێت، ژینگەپارێزان توانییان لە زۆر وڵاتی جۆراوجۆردا کەڵک وەرگرتن لەم مادەیە قەدەغە بکەن. ئەوان بیریان دەکردەوە کە دەبێت بۆ هەڕەشەیەک کە دێ.دێ.تێ دەتوانێت بۆ گیانی مرۆڤ هەبێتی "‌‌قایم‌کار" بین. لە ڕۆژئاوادا ئەم قەدەغەکردنە دواهاتێکی نالەباری نەبوو، بەڵام زۆر یەک لە وڵاتەکان و ڕێکخراوە نێونەتەوەییەکان گوشارێکی زۆریان خستە سەر وڵاتانی پەرەگر بۆ ئەوەی ئەم مادەیە لەوێش ڕابوەستێت و قەدەغە بکرێت. کێشەی کەڵک وەرنەگرتن لە دێ.دێ.تێ چی بوو؟ ئەم مادە هەرزانە بۆ بەربەرەکانێ لەگەڵ مێشوولەی مالاڕیا ‌‌یەک‌جار کاریگەر بوو 49. کاتێک کەڵک وەرگرتن لەم مادەیە تا ئەم ئاستە کەم بووەوە مێشوولەی مالاڕیا دیسان هاتنەوە و لەگەڵ خۆیان‌دا نەخۆشیی مالاڕیایان هێنایەوە و جەماوەرێکی زۆریان تووشی نەخۆشی کرد و گیانیان لێ ئەستاندن. دژوارە بکرێت بە ڕێکی ‌لە بارەی داهاتووەوە قسە بکرێت بەڵام ژمارەی ئەوانەی تا ئێستا گیانیان بەخت کردووە بۆتە پەنجا ملوێن کەس، هەرچەن هەندێک لە سەرژمێرییەکان ئەم ژمارەیەیان گەیاندۆتە نەوەد ملوێن. دێ.دێ.تێ دەرمانێکی سێحراوی نییە و لە هەندێک ناوچەش‌دا مێشوولە لە بەرانبەری‌دا خۆڕاگر بوونەتەوە، کەوابوو دەبێت بە دوای ڕێگاچارەیەکی نوێ‌ترەوە بین. بەڵام سەرەڕای ئەمانەش خاڵی گرینگ ئەوەیە کە دژایەتی لەگەڵ دێ.دێ.تێ بووە هۆی لەدەس‌چوونی گیانی کەسانێکی زۆر و خەسارێکی قورسی لێکەوتەوە.

	 

	 

	هەر وەکوو ‌‌‌‌پێش‌تر بینیمان، هەندێک لەو داهێنانەی کە ئێمە بەهرەیان لێ‌وەردەگرین، گەر پڕەنسیپی ‌‌قایم‌کاریی ‌تێ‌دا ڕەچاو کرابا هەرگیز بە کردەوە دەرنەدەهاتن. ئاشکرایە ئەم بابەتە سەبارەت بە نوێگەرییەکانی ئەمڕۆ و سبەی‌ڕۆژیش هەر ڕاستە. وادیارە باش‌تر‌ وایە کە لە جیاتی کەڵک وەرگرتنی بەردەوام لەم پڕەنسیپە هەندێک چاکسازیی ‌تێ‌دا ئەنجام بدرێت و لە گێڕانەوەیەکی کراوەتر کەڵک وەربگیردرێت مەگین لەو شوێنانەدا کە دوودڵی و نەبوونیی ‌‌یەک‌جارەکی، پتەو بێت و بنەمایەکی خۆڕاگری هەبێت. لە بنەڕەت‌دا خەڵک دەبێت لە ‌‌قایم‌کار‌بوون‌دا سەرەنجێکی زۆر بدەن.

	لە جیهانێکی ‌‌قایم‌کاردا، داهاتوو زیاتر لەوەی بکەوێتە ژێر کارتێکەریی ئەگەرەکانەوە ،دەکەوێتە ژێڕ کارتێکەریی مەترسییەوە. هەڕەشەکانی داهاتوو دەبنە هۆی گۆڕانکاری لە ئێستاکەدا. لە وەها جیهانێک‌دا ئێمە بە "ئامانج"ـێکەوە دەژین کە بەردەوام بەرەو ڕووی کارەسات هان دەدرێت. گەر هەڕەشەیەک چارەسەر دەبێت، بەردەوام بێ‌کۆتا هەڕەشەی دیکە شوێنی دەگرنەوە. ئاستی شەڕ لەگەڵ ئەم هەموو مەترسییە هیچ  سنوورێک ناناسێت.  خودی ترس بەردەوامی دەداتە خۆی. گۆڕان وەکوو ڕیسکێک دێتە بەرچاو،کەوابوو دیاردەی مەترسی‌دار وەکوو هەر گۆڕانێک دەتوانێت گۆڕانێک بەرەو ‌خراپ‌تر‌بوونی بارودۆخ بێت. فرانک فۆردیی کۆمەڵناس ناوی ئەم دیاردەیەی ناوە "پارێزکاریی ترس" 50. ئەم سیاسەتە لەگەڵ هەر جۆرە گۆڕانێک شەڕ دەکات- ئەم سیاسەتە بەتەمای پاراستنی دۆخی هەنووکەییەوەیە. گەر مل به گۆڕانێکیش بدات، تەنیا مل بەو گۆڕانەی کە بەرەو ڕابردووە و دەگەڕێتەوە بۆ سەر هەر ئەم "پڕەنسیپ"ـە دەدات. ئەمە یەکێک لە هۆکارە گرینگەکانی ئەو هەڵس‌وکەوتە نامۆیەیە کە لە ڕوانگەی سیاسی‌دا وەدەر کەوتووە؛ ئەو هێزانەی ‌‌‌‌پێش‌تر "ڕادیکاڵ" بوون ئێستاکە بە خەستی بوونەتە "پارێزکار" و "پارێزکارەکان"ـی ڕابردوو لەناکاو بوونەتە "ڕادیکاڵ".  فۆردی سەبارەت بەم بزاڤە ڕادیکاڵە دەنووسێت:

	بەڵێ ئەوان ڕادیکاڵن بەڵام ڕادیکاڵیسمی ئەوان لە جۆرێکە کە بە تەواوی لە پێناو دژایەتیی گۆڕان‌دایە. ترس لە داهاتوو و دواهاتەکانی گۆڕان بەسەر خەیاڵیان‌دا زاڵە. کولتوور و ڕۆحیەی بەردەوام‌بوون، باوڕی حیزبی بەپڕەنسیپی ‌‌قایم‌کاری، بە ئارمانی‌کردنەوەی سرووشت و هەموو ئەو شتانەی کە "ئۆرگانیک"ـن- هەموو ئەمانە دەرخەری بێ‌متمانەیی ڕەش‌بینانە بە بەرزەفڕی و تاقیکەر‌بوونی جۆری مرۆڤە 51. ئەم بێ‌متمانەییە بە تایبەتی ڕوویان لەو گۆڕانکارییانەیە کە سەرمایەداری و زانست بەرهەمیان هێناوە. ستراتێژییەک کە هەڵبژێردراوە ستراتێژیی بە ‌‌‌کەم‌ترین ڕادە گەیاندنی شەڕەکانە نەک زیاترکردن و بەرزکردنەوەی ئاستی خێر. لە زۆر شوێن‌دا  ئەم ستراتێژییە ژیرانەیە بەڵام ئەمە بەو مانایە نییە کە دەبێت تەنیا لەم ستراتێژییە پێڕەوی بکرێت.

	زانای زانستی کۆمەڵایەتی، فرانسوا ئێواڵد جەخت دەکات کە مەرگ-هزرین (خطر-اندیشی) حەزی بە گەشە و پەرە ساندنی زۆر هەیە و ئەم حەزەش دەبێتە هۆی پێک‌هاتنی سیاسەتی پێشگیری‌کردن 52. وەها سیاسەتێک تێدەکۆشێت نە تەنیا بەر بە مەترسییە ڕاستەقینەکان بەڵکوو بەر به مەترسییە هێزەکییەکانیش بگرێت - بەڵام مەترسییە هێزەکییەکان لە ڕادەبەدەرن. ئیواڵد دەنووسێ:

	ڕیسک پێگەیەکی بوون‌ناسی دەس‌خستووە.  ژیان لەمەوپاش لەژێر دەسەڵاتی ‌‌قایم‌کارییەکی بنەڕەتی و هەناوی‌دایە. مەرگ لەوپەڕی ‌ژیان‌دا نییە. بە پێچەوانەوە، مەرگ لەنێو هەناوی ‌ژیان‌دا جێی گرتووە. مەرگ لە شێوازی ڕیسک‌دا بۆتە بەشێک لە ژیان- لە ڕیسکی زۆر بچووک لە فڵانە پیسکەرەوە بگرە تا ڕیسکی تەواو عەیاری کارەسات یان هەڕەشەیەکی ئەتۆمی. تەنیا جیاوازییەک بوونی هەیە: ڕیسک به تەنیا ناسێنەری هەڕەشەیەکی کرداری یان ئەو شتەی ئەگەری ڕوودانی هەیە نییە، بەڵکوو بە‌گشتی و بە تەواوەتی ڕاستەقینەیە. ڕیسک تەنیا ئەو شتەی کە بە تەنیا ئەگەرییە وەکوو دیاردەیەکی کارتێکەر دەینوێنێت. ئەم پێوەندییە نوێیەی ژیان لەگەڵ خودی خۆی و لەگەڵ مەرگ بێ‌گومان دەبێتە هۆی پەرەسەندنی دڵەڕاوکێ و جۆرێک لە دێوانەیی تاکەیی و گشتی بۆ پاراستنی خۆی پێک‌ دێنێت 53.

	هیچ پێوانە و ڕێسایەکی عەینی‌بوونی نییە کە پێمان بڵێت چ ڕادەیەک لە ڕیسک قەبوڵ ‌دەکرێت- ئەمە پرسێکی کرداری (پراگماتیک)ـە. کێشەکە ئەوەیە کە هیچ ئاستێکی کۆتایی‌بوونی نییە کە دیاری بکات دەبێت پێداگرانە خوازیاری چ ڕادەیەک لە پارێزراوی بین، چونکە هەمیشە دەکرێت دەس بدرێتە هەندێک کردەوەی ‌‌قایم‌کارانە بۆ ‌‌دابین‌کردنی پارێزراویی زیاتر. هەر ئەمەش بە نۆرەی خۆی چوارچێوەی ئازادیی ئێمە و ئەگەری کردەوەمان لێ تەنگ دەکاتەوە، کەوابوو کاریگەری لەسەر کوالیتەی ژیان دەبێت.

	 هەر وەکوو ئیواڵد جەخت دەکات، دوورەدیمەنی ڕیسک هاوکات ئەگەرگەلی نوێمان بۆ ژیان لە دڵی ترس‌دا بۆ دەخولقێنێت. دەکرێ لەم ئەگەرانە کەڵک وەربگیرێت و ژیانێکی جیاوازتر بکەینەوە زۆر کەس خۆبەخشانە خۆیان دەخەنە دۆخێکەوە کە بە شێوەیەک لە شێوەکان لەو دۆخەدا هەست بە ترس بکەن. بە واتایەکی‌‌ تر ترس دەتوانێت زۆریش ڕاکێشەی بێت.

وەرزی چوارەم: سەرنج‌ڕاکێشیی ترس

	 

	جیهانی ترسێنەر

	شوێنێکی باشە بۆ ژیان

	لەو "شارە قەدەغە‌کراوە"ـدا

	یان لەسەر" بلێندایی جیهان"

	یان بیستنی دواهەمین هەواڵی کاتژمێر نۆ

	بیر لە هەر شوێنێکی دەکەیەوە

	ترسێک هەیە بۆ هەڵبژاردن.

	Magazine,” Because Youre The correct use of” Frightened soap, (1980)

	نیچە گلە دەکات کە جیهان ئیتر لایەنی سەرنج‌ڕاکێشی نەماوە، چونکە ئێمە ئەو جۆرەی پێویستە لێی ناترسین 1.ئەم تێگەیشتنە دژوارە دەتوانێت سەبارەت بە سەردەمی ئێمە ڕاست بێت. سەرهەڵدانی ترس بە هیچ شێوەیەک نەبۆتە هۆی ئەوەی جیهانی ئێمە جیهانێکی سەرنج‌ڕاکێش‌تر بێت. بەڵام لەم وتەیەی نیچەدا خاڵێکی سەرنج‌ڕاکێش دەبینرێت، چونکە ترس پێوەندی دەداتەوە بە سەرنج‌ڕاکێش‌بوون- ‌‌لانی‌کەم لە مانای سەرەکیی وشەدا. Charm (سەرنج‌ڕاکێش) لە ئینگلیسی‌دا ڕێشەکەی دەگەڕێتەوە بۆ وشەی لاتینی Carmen کە بە مانای "سێحر و ئەفسوون"ـە و خەریکە باس لە سێحر و ئەفسوونکاری دەکات. جیهانێک کە ترس بە تەواوی ‌تێی‌دا نەمابێت جیهانێکی سەرنج‌ڕاکێش نایەتە بەرچاو. وەها جیهانێک وەبیرهێنەرەوەی ئەو کۆمەڵگایەیە کە "نیک کیو" لە گۆرانیی "خوا لە ماڵێیە"(2001)‌دا شی دەکاتەوە:

	دەرمانکارانی نییەت‌پاکی بچکۆلانە

	شەڕکەرەکان دژی ئارەق خواردنەوە بە پرۆگرامی دوازدە قۆناغی

	سەرخۆشە لاتراسکەخۆرە مەستەکان

	ئێمە لێرە کاتی ئەم کارانەمان نییە

	جەنایەت سفر و ترس سفر

	تەنیا خەریکی پەروەردەکردنی پشیلە سپییەکانین

	بۆ ئەوەی شەو بتوانن بیانبینن.(17)

	ترس ڕەنگ دەبەخشێ بە جیهان. جیهانێک کە ترسی ‌تێ‌دا نەبێت ‌‌یەک‌جار وەڕەزکەرە. گەر لە ڕوانگەی بایۆکیمیاییەوە قسە بکەین، ترس هاوبنەماڵەی کونجکۆڵییە و هەر بەو هۆیەوە گرینگەشە کە فیلمە پڕ لە هەڵپەکان هێندە سەرنج‌ڕاکێش و خڵافێنەرن. ڕۆمانەکان، فیلمەکان و سریاڵە تەلەفیزیۆنییەکان کە وەها ساز کراون کە پڕ بن لە وێنەی ترسێنەر و پڕ لە مشت‌ومڕ یەکێک لە خۆشەویست‌ترینەکانن. دەڵێن ڕۆمانی ستیڤن کینگ کە یەکێک لە نووسەرانی ئەم جۆرە ڕۆمانانەیە پتر لە 250 ملوێن نۆسخەی لێ فرۆشراوە. هەڵبەت ئەم جۆرە سەرنج‌ڕاکێش‌بوونەی دیاردە ترسێنەرەکان شتێکی نوێی نییە. نموونەگەلێک لەمە لە هونەر و ئەدەبیاتی سەردەمی کەونارا و سەدە ناوەڕاستەکان‌دا دەدۆزینەوە. بەڵام تەنیا لە سەدەی هەژدەدا بوو کە دیاردە ترسێنەرەکان کەوتنە ناوەندی کەتێگۆریی جوانی‌ناسییەوە و هەڵبەت سەرهەڵدانی ڕۆمانی گوتیک دەورێکی بەرچاوی بوو لەم ناوەدا 2.

	بێ‌گەومان ڕۆمان، فیلم یان یارییەکی کۆمپیوتێری کە دەمان‌ترسێنێ و تەنانەت دەمان‌تۆقێنێت ‌‌یەک‌جار چێژبەخش و خۆشی‌هێنەرن. پاش خوێندنەوە و بینینی ژمارەیەکی زۆر لەم ڕۆمان و فیلمانە لاتان وایە کە ئیتر خاراون و هیچ شتێک ناتوانێت هەمان کاریگەریی لەسەرتان هەبێت بەڵام دواتر کتێبێکی نوێ دەخوێننەوە یان فیلمێکی نوێ دەبینن کە دەتانباتە هەرێمێک لە ترسەوە کە ‌‌‌‌پێش‌تر ئەزموونتان نەکردووە. خوێندنەوەی چیرۆکەکانی ئێدگار ئالێن پۆ و ئێچ.پی. لاوکرافت لە منداڵی‌دا وەها گوشارێکی ڕۆحی دەخستە سەرم – ئەم چیرۆکانە هێندە شەیتان و شۆفار دەهاتنە بەرچاوم کە پێموابوو غیرەتی خوێندنەوەی تەنانەت یەک لاپەڕەی تریشم نییە بەڵام سەرەڕای ئەمە هیچ شتێک نەیدەتوانی بەر بە درێژەدان بە خوێندنەوەی من بگرێت. وەبیرم دێتەوە کاتێک ڕۆیشتم بۆ بینینی فیلمی بێ‌دەنگی بەرخەکان (1991) چۆن لە ترسا دەتکوت بە بزمار داکوتراوم بە کورسی سینەماکەوە. کاتێک کە زۆر گەنج‌تر بووم فیلمی بێگانە(1979) بەرهەمی ڕیدلی سکات تەنانەت لەمەش پتر ترساندمی. یەکێک لە فاکتەرەکانی ترسانی من دێوەزمەیەک بوو کە ئیچ. ئاڕ. گیگر سازی کردبوو و لە زۆربەی بەشەکان‌دا تەنیا ئاماژەی پێ دەکرا. یارییە کۆمپیۆتێریەکان دەتوانن تەنانەت ترسێکی زۆر زیاتر و بەدفەڕتر لە ترسی ڕۆمان و فیلم بەدی بێنن، چونکە خودی ئێمەش دەبەنە ناو هەل‌ومەرجەکەوە و بە شێوەیەکی ڕاستەوخۆ ڕۆڵێکمان پێ دەدەن. بۆ وێنە من کاتێک یاری "تەپۆڵکی بێ‌دەنگم" دەکرد بۆ ماوەی چەندین کاتژمێر مووی گیانم قرژ دەبۆوە بە جۆرێک کە پێم وابوو ئەم مووانە بۆ هەمیشە وەها قرژ دەمێننەوە! ئەو ئەزموونە جوانی‌ناسانەی کە دەتوانن وەها هەستێکی قووڵی ترسمان ‌تێ‌دا ساز بکەن زۆر دەگمەنن.

	مرۆڤ سەرسام دەمێنێت کە ئەم فیلمانە و فیلمی لەم چەشنە چ شتێکی سەرنج‌ڕاکێشیان ‌تێ‌دایە، هەڵبەت بە ڕەچاوکردنی ئەم ڕاستییە کە ئێمە بە شێوەیەکی ئاسایی لە هەر شتێک کە بمانترسێنێ پارێز دەکەین. هەر وەکوو لەوە پێش گوتم دژکردەوەی ئێمە سەبارەت بە ترس هەوڵ‌دانە بۆ دوور کەوتنەوە لە شتانی مەترسی‌دار یان ساز‌‌‌کردنی لەمپەرێک لە نێوان خۆمان و ئەو شتە ترسێنەرە. بەڵام لێرەدا ئێمە بە ویستی خۆمان دەڕۆین بەرەو ترس. هۆکارەکەشی ئەوەیە کە ئەم جۆرە شتانە بە شێوەیەک لە شێوەکان هەستێکی ئەرێنی بە ئێمە دەدەن و پێداویستییەک کە هەمانە دەخەنە بەر دەستمان. بە توندی کەوتنە بەر کارتێکەریی شتێکەوە کەیف‌خۆشیمان پێ دەدات.  ئەم هەستە کە ژیانی ئێمە لە لایەنی هەستییەوە بەتاڵە و ژیانی دەروونی ئێمە هیچ شۆرێکی ‌تێ‌دا نییە ‌‌یەک‌جار ناخۆشە. لەم کاتەدایە کە هەستێک کە لە بنەڕەتەوە نەرێنین وەکوو ئاڵتێرناتیڤێکی ئەرێنی لە بەرانبەر ئەم سڕیی و بێدەنگییەدا دێنە بەرچاو. ڤارن زیۆن ئەم خاڵە بە جوانی لە گۆرانی "بە هیچ شێوەیەک جوان نییە"(1982)ـدا شرۆڤە دەکات:

	دەمەوێ خۆم بدەم بە دیواردا

	چون باش‌تر‌ە ئێشم پێ بگات لەوەی هیچ هەستێکم نەبێ.

	بەڵام بۆ بڕۆین بە شوێن هەستێکی نەرێنی‌دا کاتێک کە زۆر هەستی ئەرێنی هەن کە دەتوانین شوێنیان بکەوین؟ بۆ دەبێ هەستی ترس تا ئەو ڕادەیە ڕاکێشەر بێت لە کاتێک‌دا کە لە ئارشیڤی هەستەکانمان‌دا ئەم هەموو هەستەمان هەیە کە ‌‌لانی‌کەم بە ڕواڵەت چەندین قات لە ترس ڕاکێشەرترن؟ لەوانەیە یەکێک لە وڵامەکان ئەوە بێت کە ئێمە پێویستیمان بەوەیە کە ئارشیڤی هەستمان کامڵ بێت و ترسێک کە لە شێوەگەلی ساختەیی‌دا ئەزموونیان دەکەین یان لە وەرزشەکان و هتددا ئەو هەستە وەڕەزکەرەی "ژیانی ڕۆژانە"ـمان لەناو دەبات. بەڵام ئەگەری ئەوە هەیە کە ئەمە لەگەڵ قسەی پێشووتر کە گوتمان ئێمە لە کولتووری ترس‌دا دەژین یەک نەگرێتەوە. گەر ئێمە لە کولتوورێک‌دا دەژین کە زۆربەی شتەکان لە ڕوانگەی ترسەوە سەیر دەکرێن ئیتر دەبێ ئەم ئەزموونەی کە خۆبەخش شوێنی ترس دەکەوین زیادی بێت. هەرچەند ‌‌‌‌پێش‌تر ئاماژەم بەوە کرد کە ترسێک کە لەم کولتوورەدا زیاتر لە هەموو شتێک ئێمەی ئابڵۆقە داوە "ترسێکی لاواز و لەڕە". ئەم ترسە ترسێک نییە کە ئەزموونگەلی توند و ڕاچڵەکێنەردا بێت کە هەموو جەستەمان لە حاڵەتی هۆشداری‌دا ڕابگرن. ئەمە پتر لەوەی ترس بێت دەکرێ ناوی بنرێت "نەقە نەقێکی" لاوازی بەردەوام، بەڵام تەنانەت ئەم ترسەش دەبێتە هۆی ئەوەی خۆمان بپارێزین و لە بەرانبەر جیهانی دەرەوەدا پەنا بگرین و خۆمان بشارینەوە. لەم حاڵەتەدا دەتوانین بڵێین کە لەناوچوونی ڕوولەزیاد‌بوونی وەڕەزی تا ڕادەیەک هەر لەم کولتوری ترسەوە سەرچاوە دەگرێت. لەوانەیە هەستی ترسێکی زیاتر دەرمانێک بێت بۆ ئەم وەڕەزییە یان ‌‌لانی‌کەم تا ڕادەیەک کەمی بکاتەوە. شتە ترسێنەرەکان وەکوو شتێکی تر دێنە بەرچاو. شتێک کە دەتوانێت وەڕەزیی ژیانی ڕۆژانە لەناو ببات. وەڕەزی ئێمە بەرەو ئەو شتە هان دەدات کە لە ژیانی ڕۆژانە لەسەرترە.

	بینینی فیلمێکی ترسێنەر یان یارییەکی کۆمپیوتەریی ترسێنەر ڕێگاگەلێکی پارێزراون بۆ ئەزموون‌‌‌کردنی ترس. ئۆسکار وایڵد دەنووسێ هونەر دەربڕی ڕاستی، واتە خودی ژیانە بەڵام لە شێوازێکی کونترۆڵ‌کراودا بە جۆرێک کە ئیتر زیانێک بە ئێمە ناگەیێنێ. هەر بەو هۆیەوە دەبێت هونەر وەبەرایەتیی بەسەر ‌ژیان‌دا هەبێت: 

	چونکە هونەر زیانێک بە ئێمە ناگەیێنێ. ئەو فرمێسکانەی کە لە کاتی بینینی شانۆیەک بەسەر گۆنامان‌دا دێتە خوارێ یەکێک لەو هەسته بەهێزە چێژبەخشانەیە کە ئیشی هونەر وەخەبەر هێنانیانە. ئێمە دەگرین بەڵام دڵمان بریندار نابێت. ئێمە لە خەم‌دا نوقم دەبین بەڵام خەمی ئێمە تاڵ نییە... لە ڕێگای هونەرەوە و تەنیا لە ڕێگای هونەرەوەیە کە دەتوانین کەماڵمان وەدی بێنین؛ لە ڕێگای هونەرەوە و تەنیا لە ڕێگای هونەرەوەیە کە ئێمە خۆمان لە بەرانبەر مەترسییە قێزەون و شەڕئاژۆکانی ژیانی ڕاستەقینە دەپارێزین 3.

	هونەر لە ڕوانگەی ئۆسکار وایڵدەوە بۆشاییەکی پارێزراو بەرهەم دێنێت کە ‌تێی‌دا دەتوانین هەموو ئەو هەستانەی کە ژیان پێمانی دەدات ئەزموونی بکەین بەبێ ئەوەی ئەو بەهایە بدەین کە لە ژیانی ‌ڕاستی‌دا لەگەڵ ئەم هەستاتە دێن. چیرۆکە ترسێنەر و پڕ لە توندوتیژییەکان دەتوانن نێونجییەکی باش بن بۆ پاڵاوتنی هەستەکانی ئێمە. منداڵانیش دەتوانن کەڵکی لێ‌وەربگرن، چونکە دەتوانن فێر بن کە چۆن بەسەر ترسی خۆیان‌دا زاڵ بن 4. هۆکاری ئەوەی ئێمە وەشوێن وەها ئەزموونگەلێک دەکەوین ئەوە نییە کە باوەڕمان وایە یارمەتیمان دەدەن بەسەر ژیانمان‌دا زاڵ بین بەڵکوو تەنیا ئەوەیە کە لە خۆیان‌دا بەرهەم‌هێنەرن.

	کاتێک لە شتێک دەترسین و لە هەمان کات‌دا چیژ وەردەگرین ئەو شتەی دژکردەوەیەکی جوانی‌ناسانە لە ئێمەدا وەخەبەر دێنێ ‌‌‌‌‌‌زۆر جار شتێکی شەڕئاژۆیە. ژان ژێنە لە ناساندنی ژیان‌نامەی نووسراوی ‌خۆی‌دا، "بیرەوەرییە ڕۆژانەکانی دزێک (1949)"ـدا دەنووسێ ئەو شتەی من دەورووژێنێ ئەم ژیان‌نامەیە بنووسم " خۆشەویستی سەبارەت بەو شتەیە کە ناوی دەنێین شەڕ 5". ئەو بەدوای "بەهەشتی نوێ" لەگەڵ " داسەپاندنی دوورەدیمەنێکی پەتی لە شەڕ 6"ـەوەیە. ئەو شتەی لە هەر شتێک ‌گرینگ‌ترە ئەوەیە کە کردەوەیەک جوانە یان نا؛ دیاردەی ئەخلاقی لەچاو دیاردەی جوانیناسی شتێکی لاوەکی دێتە ئەژمار 7. هەر کردەوەیەک تەنانەت خەیانەت دەتوانێت جوان بێ و هەر دژایەتییەک لەگەڵ ئەوەی کە نائەخلاقییە بە تەواوی بێ‌هۆیە، چونکە دژایەتیی ئەخلاقی بێ‌گومان ناتوانێت دیاردەی جوانی‌ناسی لە ناوببات. ژێنە دەنووسێ:

	ئەخلاق‌خوازان بە نییەتە باشەکانیانەوە لە بەرانبەر فێڵ‌بازی من‌دا شکست دەهێنن.  تەنانەت گەر ئەوان بتوانن بە کردەوە نیشان بدەن کە کردارێک ناحەز و قێزەونانەیە چونکە دەتوانێت زیان بەرهەم بێنێ، من تەنیا کەسێکم کە دەتوانم بڵێم ئەو کردەوە جوانە یان نا و من تەنیا لەسەر بنەمای مۆسیقایەک کە ئەو کردەوەیە لە دڵم‌دا سازی دەکات وەها داوەرییەک دەکەم؛ تەنیا ئەمەیە کە دیاری دەکات ئایا دەبێ ئەو کردەوەیە وەلا بنێم یان قەبووڵی بکەم. کەوابوو هیچ کەس بێجگە من ناتوانێ بمگەڕێنێتەوە سەر ڕێگای ڕاست 8.

	ژێنە لێرەدا لە ژێر کارتێکەریی ئەندێشەکانی شارڵ بوودلێر‌دایە. لە دەست‌نووسی سەرەتایی پێشەکیی "گۆڵەکانی وەڕەز"(1875)، بوودلێر وەبیرمان دێنێتەوە کە بە شوێن "هەڵگوشین و دەرکێشانی جوانی لە شەڕە"ـوەیە 9. دەکرێ هەر شتێک جوان بکەیت بەڵام وادێتە بەرچاو کە بوودلێر زیاتر جوانی پێوەند دەداتەوە بە شەڕەوە و بۆ وێنە ئیدیعا دەکات کە کوشتن ‌‌‌‌‌بەنرخ‌ترین جەوهەرەی جوانییە 10. ئەخلاق لە چاو جوانی دەبێتە دیاردەیەکی لاوەکی و خێر و شەڕ زیاتر و بەر لە هەموو شتێک دەبنە بابەتگەلێکی جوانی‌ناسی :" ئێمە دەتوانین لە شەڕهێنەرترین شتەکان چێژ وەرگرین11." بوودلێر لە پەڕاویلکەی بیرەوەرییەکانی‌دا دەنووسێت:" کامڵ‌ترین ئامانجی جوانیی پیاوانە شەیتانە 12."

	بەر لە بودلێریش ئەندێشەگەلێکی هاوشێوە لە وتاری تاماس دێکۆئینسی‌دا بە ناوی "کوشتن یەکێک لە هونەرە جوانەکانه"(1827) هاتۆتە ئاراوە 13. ئەو شتەی لە نووسراوەی دیکۆئێنسی‌دا سەیرە لایەنگریی لە کوشتنە نە لە ڕوانگەی ئەخلاقییەوە بەڵکوو لە ڕوانگەی جوانی‌ناسییەوە، واتا تەبا‌بوونی ئەم چەمکە لەگەڵ زەوق 14. ئەم ڕاستییەش کە وتارەکەی دیکۆئێنسی لایەنێکی تەنزی هەیە لە ئازاردەر‌بوونی ئەم بابەتە کەم ناکاتەوە. دیکۆئینسیش لێرەدا لە سفرەوە دەس پێ‌ ناکات بەڵکوو خەریکی پەروەردەکردنی ئەو ئەندێشانەیە کە بێرک و کانت شرۆڤەیان کردبوو. بێرک لە توێژینەوەکەی لەسەر "دیاردەی جوان و دیاردەی بەرز"(18) دەنووسێ مرۆڤ دەتوانێت ڕایبگەیێنێ کە دەیەوێت باش‌تر‌ین و سەرنج‌ڕاکێش‌ترین تراژێدی بە باش‌تر‌ین ئەکتەرەکان بێنێتە سەر شانۆ و هەموو شتێک لە داڕشتنی سەحنەدا لە‌بەر‌چاو بگرێت و باش‌تر‌ین مۆسیقای بۆ دابنێت و پاشان هەمووان ئاگادار بکەنەوە کە بکوژێکی بەناوبانگ لە دەوری گۆڕەپان بڕیارە لە دار بدرێت. بێرک دەڵێ لەم حاڵەتەدا بێ‌درەنگ هەمووان شانۆکە بەجێ دێڵن 15. لەوانەیە لەم نموونەیەدا مافی هەبێت. دەکرێ وێنا بکرێت کە خەڵک لە ڕووی هەستێکی ئەخلاقییەوە بڕۆن بۆ ئەم لەسێدارەدانە کە لە‌بەر‌چاویانەوە بەڕیوە دەچێت و دیارە دەیانهەوێ کە بێ‌کەم‌کوڕی شایەتی بەڕێوەچوونی دادپەروەری بن. هەرچەند ئەم ڕوون‌کردنەوەیە بە هیچ شێوەیەک ناتوانێت بە قەناعەتمان بگەیێنێت. ئەو شتەی جەماوەر ڕادەکێشێ بەرەو گۆڕەپان بۆ سەیرکردنی ئەم لە‌سێدارەدانە شتێکە جیا لە ڕەچاوکردنی ئەخلاقی. بێرک دەڵێ ئێمە لە بینینی ئەو شتانەی کە نە تەنیا خۆمان دەستەوەستانین لە ئەنجام‌دانیان بەڵکوو پێمان خۆش بوو بە هیچ شێوەیەک ئەنجام نەدرێن هەست بە ڕەزایەت دەکەین 16. بە گوتەیەکی تر بێرک دەیەوێت بڵێ لە نێوان پەرچەکردارە جوانی‌ناسانەکان و پەرچەکردارە ئەخلاقییەکانی ئێمە سەبارەت بە ڕووداوێکی دیاری‌کراو دژایەتییەک هەیە. بەڵام بابەتی زۆر گرینگ لە نموونەی سەرەوەدا جەختێکە کە بێرک لە وەسەر کەوتنی ڕاستیی بەرز بەسەر هونەری بەرزدا دەیکات. 

	بێرک خەریکە باس لە سەرچاوەیەکی جوانی‌ناسی دەکات کە بە‌گشتی جیاوازە لە هەستی چێژ و هەڵپەیەک کە لە ئەزموونی دیاردەی جوان دەمانبێت، چێژێک کە تاریک، نائەخلاقی و ناکۆمەڵایەتییە. جەخت دەکات کە بەهێزترین ئەزموونە هەستییەکانی ئێمە پێوەندییان لەگەڵ هەستی هەڕەشەلێکران هەیە. هەر ئەم هەستەشە کە هەڵدەکێشرێت بەرەو دیاردەی بەرز 17. بەڵام جیاوازییەک لە نێوان هەستی ترسی ڕاستەقینە و ئەزموون‌‌‌کردنی دیاردەی بەرز بوونی هەیە. گەر ئێمە باوەڕمان وابێت کە ژیان و گیانی ئێمە بەڕاستی لە مەترسی‌دایە، ناتوانین هیچ چێژێک ببەین- ئەم هەستی ترسە تەنیا ئەزموونێکی تۆقێنەرە. بۆ وێنە گەردەلوولێکی توند دەتوانێت دیمەنێکی بەرز بێت، بەڵام بەو مەرجەی کە لە مەودایەکی پارێزراوەوە سەیری بکەین و لە بەرانبەر ئەم مەترسییەدا نەبین کە بکەوێنە ناو گێژاوی گەردەلوولەکەوە. کاتێک بابەتی مەودا دێتە گۆڕێوە بۆ ئەوەی هەست بە پارێزراوی بکەین هەموو شتەکان دەگۆڕدرێن و ئێمە توانای ئەزموونی دیاردەی بەرزمان دەبێت. بەڵام ترسیش دەبێ لە گۆڕێ‌دا بێت چونکە ترس یەکینەی بنەڕەتیی دیاردەی بەرزە 18. کەوابوو پێشەکی بنەماییی بێرک ئەوەیە کە ترس کاتێک چێژئافرێنەرە کە نزیک نەبێت 19.

	راینێر ماریا ڕیلکە لە سەرەتای یەکەمین شین‌گێڕی دۆئینۆ لێکدانەوەیەک لە دیاردەی جوان دەدات بە دەستەوە کە ‌لە ڕاستی‌دا هەمان وەسفی دیاردەی بەرزە:

	چونکە "جوان" هیچ شتێک نییە جیا لە دەسپێکی ترسێک کە بە زەحمەت دەتوانین دەروەستی بێین بەڵام پێناسەی دەکەین کە لە ڕووی بە سووک سەیرکردنی ئێمەوە چاوپۆشی دەکات لەوەی لەناومان ببات 20.

	لە یەکەمین پارچە نووسراوەی کانت سەبارەت بە دیاردەی جوان و دیاردەی بەرزدا، ڕای کانت تا ڕادەیەک هیچ جیاوازییەکی لەگەڵ بێرک نییە، تەنانەت سەرەڕای ئەوەی کە کانت ئەو ڕۆڵە ناوەندییە بە "دیاردەی بەرزی ترسێنەر"(19) نادات کە بێرک پێی‌داوە 21. سەرەڕای ئەمە کانت پێی وانییە کە ترس و تۆقان هۆکاری تەواوکەر بن بۆ هەستی بەرز. کانت لە ڕەخنەکاریی هێزی داوەری‌دا کە 26ساڵ دواتر بڵاوکرایەوە بۆچوونێک سەبارەت بەوە دەخاتە ڕوو کە مەودای لە بێرک زۆر زیاتر بووەتەوە. ئیزن بدەن بەر لە چاولێکردنێکی وردبینانە بەسەر جیاوازییەکانی هەڵوێستی ئەو و بێرک، لە تێگەیشتن و خوێندنەوەی کانت لە دیاردەی بەرز وێنەیەکی گشتی(20) پیشان بدەین. ئەزموونی دیاردەی بەرز ئەزموونێکە کە تا ڕادەیەک ئێمە ورد دەکات، هێزی بیرکردنەوەمان تێکدەشکێنێ و ئەو شتەی دەمێنێتەوە هەستی پێداهەڵگوتن یان ڕێزێکی بەهەیمەنەیە بە دیاردەیەکی مەزن. کانت لە نێوان دوو جۆر لە بەرزی جیاوازی دادەنێت: دیاردەی بەرزی بیرکاری و دیاردەی بەرزی دینامێک. دیاردەی بەرزی بیرکاری تەنیا لەگەڵ ئەو شتەی وا لە سرووشتی مەزن‌دایە پێوەندی هەیە وەکوو کێو، ئەقیانووس یان بۆشایی بێ‌بن. ئەم شتانە وەهاگەورە و بەربڵاون کە ئێمە ناتوانین بە شێوەی چەمکیی لێیان تێبگەین. لە لایەکی ترەوە دیاردەی بەرزی دینامیک لەگەڵ سرووشتێک لە پێوەندی‌دایە کە هێزێکی مل‌پێچە و دەتوانێت وردوخاشمان بکات- بۆ وێنە تۆفان. کانت دەڵێ یەکەمین شۆکی دیاردەی بەرز وەها دەمانهەژێنێ و سەروبنمان دەکات کە بە ئاگادارییەک لە دیاردەی باڵا دەگەیێنێ، واتا عەقڵ، و لە کۆتایی‌دا هێزی داوەری بە هەستێک لەچێژ و هەڵپە دەگات. کەوابوو دەتوانین بڵێین کە دیاردەی بەرز تەنیا سەرچاوەی چێژێک یان هەڵپەیەکی ناڕاستەوخۆ نییە، چونکە بە بۆچوونی کانت چێژ و هەڵپە لە ئەزموونی کردەکی دیاردەی سەرکێش یان دیاردەی بێ‌بن سەرچاوە ناگرن، بەڵکوو زیاتر دەرئەنجامی ئاگاداریی عەقڵ لە خۆیەتی وەکوو شتێک کە دەتوانێت بچێتە سەرترەوە تەنانەت سەرتر لەو شتەی کە هەستەکان دەتوانن. گەر بەم جۆرە چاو لێبکەین، دیاردەی بەرز شتێکی دیاری‌کراو نییە بەڵکوو خودی تاکە کە سەیری ئەو شتە دەکات.

	بە پێی ڕوانینی کانت، دیاردەی بەرز"ویستێکی نەرێنی" لە ئێمەدا دەورووژێنێ کە هەم ڕامان‌دەکێشی و هەم ڕاومان دەنێت 22. کانت ‌گرینگ‌ترین پێناسەکانی دیاردەی بەرز لەم نووسراوەیەی خوارەوەدا بەم جۆرە کۆ دەکاتەوە:

	گابەردە مەزنەکان، زۆپ و ترسێنەر، هەورە ئاوسە چڕەکان لە ئاسمان‌دا ، دەگرمێنن و دەتریشقێنن ، گڕکانە یاخی و ماڵوێرانکەرەکان، ڕەشەبا وێرانکەرەکان و ئەقیانووسی بێ‌بنی پڕ لە شەپۆل بە هێزی هەڵتەکێنەریەوە، تاڤگە بڵیندەکان، چۆمە بە لێشاوەکانی لە چەشنی سێڵاو و شتانی لەم چەشنە، هێزی بەرگریی کەمی ئێمە لە بەراوەرد به هێزی مەزنی خۆیانمان پێ نیشان دەدەن. بەڵام گەر شوێنی ئێمە پارێزراو بێت ئەم هێزەی ئەوان سەرەڕای تۆقێنەر‌بوونیان ڕاکێشەرە و چەندێک بە هاسانی ناویان دەنێین دیاردەی بەرز چونکە هێزەکانی ڕۆح و ڕەوانی ئێمە دەگەیێنە شوێنێکی زۆر بەرزتر لە پێگەی پەستی خۆیان و لە هێزی خۆڕاگرییەکی زۆر جیاواز لە دەروونمان پەردە لادەدەن، هێزی خۆڕاگرییەک کە ئەم بوێرییە بە ئێمە دەبەخشێت کە خۆمان لە بەراورد لەگەڵ ئەم سرووشتە بەتوانا باڵاڕەوە هەڵسەنگێنین 23.

	جیاوازیی زۆر گرینگ لە نێوان کانت و بێرک‌دا پێوەندی هەیە بە ڕۆڵیک کە لە دیاردەی بەرزدا بۆ ترس تەرخانی دەکەن. هەر وەکوو بینیمان بێرک جەخت دەکات کە (بۆ ئەزموون‌‌‌کردنی دیاردەی بەرز) مرۆڤ دەبێت بە تەواوی پارێزراو بێت بەڵام لە هەمان کات‌دا لە بەرانبەری هەستی ترسێکی بەهێز‌دا بێت. بێرک جەخت دەکات کە ئاگاداری لەم حاڵەتەدا وەها لیپاولیپ دەبێت لەو دیاردە ترسێنەرە کە ئیتر شوێنێک بۆ هیچ ئەندێشەیەکی تری ‌تێ‌دا نامێنێتەوە 24. تاک لەم حاڵەتەدا کەم‌وزۆر پاسیڤە و وەرگری شتێکی مەزنە. کانت مەودایەکی زۆر زیاتر  لە‌بەر‌چاو دەگرێت و لەسەر ئەو باوەڕەیە کە دیاردەی بەرز ڕوو نادات و مادییەت پەیدا ناکات مەگین ئەو کاتەی کە عەقڵی مرۆڤ بەسەر ئەم مەزنایەتییەدا سەربکەوێت. کانت پێداگری لەسەر ئازادیی مرۆڤ دەکات بە نیسبەت ئەو شتەی کە مەزن و هەڕەشەکەرە. تەنیا سەرکەوتنی عەقڵە کە ئەو هەستی چێژ و هەڵپەیە بەدی دێنێت، ئەمە لە کاتێک‌دایە کە ئەو هەستە زاڵ و بەدەسەڵاتە تەنیا هەستێکی ناخۆشە. بەم پێیە کانت دەنووسێ کەسێک وا لە حاڵەتی ترس‌دایە ناتوانێت بە حوکمـێک سەبارەت بە دیاردەی بەرز بگا:" ئەو لەو دیمەنەی کە لیپاولیپی دەکات لە ترس هەڵدێ و مەحاڵە لە حاڵەتی ترسێک‌دا کە بە تەواوی زاڵ بووە بکرێت هەست بە چێژوەرگرتن بکرێت 25." ترسێک کە لەگەڵ دیاردەی بەرز لە پێوەندی‌دایە ترسێکی ڕاستەقینە نییە:" سەرسووڕمانێکە کە دەگاتە ئاستی تۆقین، ترس و تۆقین هەستێکی قەلبییە کە هەموو جەستەی مرۆڤ دەگرێتە خۆ... ترسێکی ڕاستەقینە نییە. بە پێچەوانەوە هەوڵێکە بۆ هەستی ترس لە ڕێگای خەیاڵەوە کە بەشکم بتوانین دەسەڵاتی ئەم هێزە لە تێکەڵ‌بوون لەگەڵ ئارامشی زەین و ڕەوان کە ئێستا بەم جۆرە هاتۆتە جۆش‌وخرۆش بدۆزینەوە 26." دەتوانین بڵێین دیاردەی بەرز تەنیا کاتێک دەردەکەوێت کە ئەو شتەی ترسێنەرە ڕکێف کرابێت. چێژ و هەڵپە پێوەندییەکی بە ئەزموونی مەترسییەوە نییە بە پێچەوانەوە پێوەندی لەگەڵ "ڕزگاری لە ترس" هەیە 27. کەوابوو لە کانت‌دا لەگەڵ مەودایەکی زۆر دوورتر لەو شتەی کە لە بێرک‌دا بوو ڕووبەڕووین.

	دیکۆئێنسی بیرۆکەکانی کانت و بێرک هەنگاوێک دەباتە ‌‌‌‌پێش‌ترەوە. گەر مل‌پێچیی سرووشت دەتوانێت سەرچاوەی ئەزموونی جوانی‌ناسانە بێت، بۆچی دەبێت مل‌پێچی و توندوتیژیی مرۆڤ کە زۆر ترسێنەرترە نەتوانێت سەرچاوەی ئەزموونی جوانی‌ناسانە بێت؟  مل‌پێچی و توندوتیژیی توانایی ڕاکێشەی تایبەت بە خۆی هەیە.  دەتوانین بڵێین کە توندوتیژی و مل‌پێچی لایەنێکی قێزەون و دوورخەرەوەی هەیە بەڵام دیسانیش دەتوانین بە ئاسوودەیی بڵێین توندوتیژی دیاردەیەکی بەرزە. هیچ شتێک ڕێگر نییە لەوەی ئەم حوکم و داوەرییانە ڕەوا بێت. لە هەردووکیان‌دا ئێمە لەگەڵ داوەرییەکی سەلێقەیی بەرەوڕووین و پێویستیش نییە کە داوەریی سەلیقەییمان لەگەڵ داوەری ئەخلاقیمان تەبا بێت. ئەمە بەو مانایە نییە کە لە‌بەر‌چاوگرتنە ئەخلاقییەکان حەتمەن هیچ پێوەندییەکی بە بە هەڵسەنگاندنی ڕووداوێک یان شتێکی جوانی‌ناسانە نییە بەڵام بەومانایەش نییە کە حەتمەن پێوەندیی هەیە و ‌تێی‌دا بەشدارە.

	دژوارە بتوانین کردەوەیەکی مرۆڤی بێنینە بەرچاومان کە پتر لە کوشتن لە دیاردەی بەرز نزیک بێت. ڕێک بەو هۆیە کە کوشتن چییەتییەکی زێدەڕۆیانە و ترسێنەری هەیە. نموونەیەک کە بێرک دەیهێنێتەوە واتە لە سێدارە درانی ئاشکرا، نیشان دەدات کە ئەویش وەها ئەگەرێکی لە‌بەر‌چاو گرتووە هەرچەن بە تەواوی پەرەی پێ ‌نادات. لە لایەکی ترەوە کانت دیاردەی بەرزی بەرەو ئاقارێکی تر دەبرد. ئەو بە پێداگرییەوە شەڕ وەکوو بەشێک لە دیاردەی بەرز دێنێتە ئەژمار بەڵام شەڕێک کە ئەو مەبەستییەتی شەڕێکی کونترۆڵ کراو :" خودی شەڕ، بەو مەرجەی کە بە ڕێک‌وپێکییەوە بەڕێوە بچێت و ‌تێ‌دا ڕێز لە مافی جەماوەری سڤیل بگیردرێت ماکێک لە دیاردەی بەرزی ‌تێ‌دایە 28." هەڵبەت دەکرێ گومان لەم گوتەیە بکرێت. ئایا ناکرێ شەڕێک کە بەبێ هیچ ڕێزدانانێک بۆ مافی جەماوەری سڤیل بەڕێوە بچێت وەکوو دیاردەیەکی بەرزتر بێتە ئەژمار؟ ئیزن بدەن خاڵێک وەبیر بێنینەوە کە سەربازێکی ئەمریکی لە شەڕی ڤیێتنام‌دا لە کاتی قسەکردن لە بیرۆکەکانی، کاتێک سەیری تەرمی سەربازانی ڤیێتنامی دەکرد، دەڵێت:

	ئەمە یەکێک لەو شوێنانە بوو کە من لە مرۆڤ‌بوونی خۆم‌دا گومانم کرد؛ ڕاوەستابووم و سەیری قووڵکەیەکم دەکرد و کەیفم ساز بوو لەو شتەی کە دەمبینی. لە بەرانبەر هەستێکی جوانی‌ناسانەدا تەسلیم ببووم کە زۆر جیاواز بوو لەگەڵ ئەو هەستە هاودڵییە حەیاتییەی کە ئەگەری ئەوە بە مرۆڤ ئەدات هەست بە ئازاری کەسانی دی بکات. من لەم دیمەنەدا جوانییەکی ترسێنەرم دەبینی. شەڕ تەنیا ڕۆحی ناحەزی نییە... شەڕ هاوکات جوانییەکی مەزن و هەڵفریوێنەرە 29."

	بێگومان کانت ئەمەی پێ دیاردەی بەرز نەبوو بەڵکوو ئەمەی پێوەندی دەداوە بە دیاردەی "دێوەزمانە" 30.  بەڵام لەوانەیە بێرک بێ‌ڕاوەستان بیگوتایە ئەم سەربازە دیاردەی بەرزی ئەزموون کردووە. گەر بە‌گشتی قسە بکەین، کانت ئەزموونی دیاردەی بەرز ئاستەنگ دەکاتەوە بە ڕووبەڕوو‌بوونەوە لەگەڵ سرووشت، هەرچەن هەندێک لە دەسکردەکانی مرۆڤیش دەخزێنێتە ناو ئەم کاتێگۆرییەوە، دیاردەگەلێک وەکوو ئەهرامی میسر، کڵێسای پێترۆسی حەواری لە ڕۆم، و شەڕ. لەوانەیە ئەو هەورە ژەهراوییە مەزنەی ناو ڕۆمانی دەنگە دەنگی سپی دۆن دێلیلۆ دیاردەیەکی بەرز بێت کە بە تانەوە ئاماژە بە بۆچوونی کانت سەبارەت بەم بابەتە دەکات:

	تاپۆیەکی ڕەشی مەزن، لە چەشنی پاپۆری مەرگ لە چێرۆکەکانی سکاندیناویی‌، لە جووڵەدا بوو و لە دڵی شەودا بوونەوەرگەلێکی زرێ‌پۆش بە باڵی پێچەڵاوپێچەوە لەگەڵی بوون. ئێمە نەماندەزانی چ جۆرە دژکردەوەیەکمان هەبێت. بینینی ئەم شتە کە هێندە نزیک ببووەوە و وەها هاتبووە خوارەوە و پڕ بوو لە کلۆرۆبێنزن و فێنۆل و هیدرۆکەربۆن و هەزار شتی ژەهراوی دیکە ترسێنەر بوو. بەڵام لە هەمان کات‌دا دڵڕفێن بوو، چونکە بەشێک لە ڕووداوێکی بەربڵاوی مەزن بوو، وەکوو بوونەوەرێک لە حەساری شەمەندەفەردا یان وەکوو کەسانێک کە لەگەڵ منداڵان، خواردنەکان و کۆڵەپشتییەکانیان بە چەرمەسەری لەسەر پردێکی داپۆشراو لە بەفرەوە ڕێگای خۆیان دەکەنەوە و دەڕۆنە پێشەوە، سووپایەکی تراژیک لە کەسانێک کە هەموو شتێکیان لە کیس داوە. ترسی ئێمە تێکەڵە لەگەڵ هەستێکی شکۆمەندانە کە لە هەستێکی ئایینی دەچوو. هەڵبەت بێگومان مرۆڤ دەتوانێت لە شتێک کە ژیانی دەخاتە مەترسییەوە تووشی ترس و شکۆ بێت و وەکوو هێزێکی نائاسایی سەیری بکات کە زۆر لەو ‌‌مەزن‌تر و بەهێزترە و دەسکردی نەزمێکی بنەڕەتی، سرووشتی و زۆردارە. ئەمە مەرگێک بوو کە لە تاقیگە ساز کراوە و پێناسە کراوە و پێوان‌هەڵگرە بەڵام ئێمە ئەو کات وەکوو دیاردەیەکی ساکار و سەرەتایی دەمانبینی، وەکوو مل‌پێچییە وەرزییەکانی سرووشت کە سێڵاو و تۆفان لەگەڵ خۆی دێنێ، شتێک کە ناتوانی کونترۆڵی بکەی. بێ‌دەسەڵاتی ئێمە بە ڕواڵەت لەگەڵ ئەم ئەندێشەیە تەبا نییە کە دەڵێ ئەم ڕووداوە دەسکردی دەستی مرۆڤە 31.

	کانتیش لەوانەیە ئەم هەورە ژەهراوییەی بخستایەتە کاتێگۆری "دێوەزمەیی"ـیەوە و لە پەنای کوشتنەوە داینابا. ئەو پێناسەی نیچە لە چێژ و دیاردەی بەرز لە جیهانێک‌دا کە ڕوو لە لەناوچوونە بە تەواوی بۆ کانت نامۆ و نائاشنا دەهاتە بەرچاو 32. کەوابوو کانت لە توێژینەوەی ئەو شتەی کە بێرک پەردەی لەسەر لادەدا و دیکۆئێنسی تا سنوورەکانی زێدەڕۆیی دەیباتە پێشی و دەڵی وێرانکاریی مرۆڤ دەتوانێت سەرچاوەی چێژ و هەڵپەی جوانی‌ناسی بێ، خۆی بێبەری دەکات.

	دیکۆئێنسی بە سەرخستنی دیاردەی بەرز بەسەر دیاردەی جوان‌دا ڕێگە خۆش دەکات بۆ ئەوەی جوانی‌ناسی وەسەر دیاردەی ئەخلاقی بکەوێت و لە مەیدان وەدەری نێ. جنایەتەکان ئەفسوون‌کەرن. ئادەم و حەوا مل نادەن بە فەرمانی خوا و میوەی داری زانایی دەخۆن و منداڵەکانی ئەوان واتە هابیل و قابیل دەبنە یەکەمین بکوژ و یەکەمین قوربانی.

	شی‌کردنەوە و ڕاپۆرتی جەنایەتەکان بە درێژایی خودی وێژەیە و زۆربەیان موتیڤەکانیان لە کەسایەتیی ڕاستەقینە وەرگرتووە. نموونە بەناوبانگەکانیان بریتین لە ئۆپێرای سواڵکەرەکانی جان گەی (1728)، سوور و ڕەشی ستاندال (1830) و زۆربەی ڕۆمانەکانی داستایۆڤسکی. بەڵام دەبێ ئاماژە بەمە بکرێت کە هەموو ئەمانە لە قاڵبی چیرۆکێکی ساختەیی‌دا پێشکەش دەکرێن. مێشێل فوکۆ ئاماژە بە جۆرێکی نوێ لە وێژەی جەنایی دەکات کە لە سەردەمی دیکۆئێنسی‌دا سەری هەڵداوە:

	ئەدەبیاتێک کە ‌تێی‌دا جەنایەت ‌پێی‌دا هەڵدەگوترێ. بەو هۆیە بەسەر جەنایەت‌دا هەڵدەڵێن چونکە جەنایەت یەکێک لە هونەرە جوانەکانە، چونکە تەنیا کەسانی هەڵاواردە توانای جەنایەت کردنیان هەیە، چونکە جەنایەت نیشان دەدات کە کەسانی بەهێز چ جۆرە دێوەزمەگەلێکن، چونکە چەپەڵی سەرەڕای هەموو شتەکان بۆخۆی جۆرێک لە شەڕافەتە. لە ڕۆمانی هەڵپە‌هێنەر و ترسێنەر تا دیکۆئێنسی، یان لە شاتود/ ئۆترانت تا دەگاتە بودلێر، ڕێسا ئەخلاقییەکان لە ئەدەبیاتی جەنایی دەخرێتە بەر تیشکی هەڵسەنگاندنێکی دووبارە. هەروەها بە کردەوە ئیدیعا دەکرێت کە کەسانی مەزن مافی ئەوەیان هەیە جەنایەت بکەن، بەڵێ، کەسانی بەڕاستی "مەزن" بە تایبەتی ئەم مافەیان هەیە کە تووشی جەنایەت بێن. کوشتنە جوانەکان کوشتنگەلێک نین کە بە دەست کەسانێک بۆ گەیشتن بە پارە و قازانج ئەنجام دەدرێت 33.

	بە‌گشتی لایەنێکی جوانی‌ناسانە بە جەنایەت بەخشرا بوو. هەر لە سەرەتاوە لە ئۆپێرای سواڵکەرەکانی جان گەی‌دا کە دواتر برێشت لە ئۆپێرای سێ پارەیی‌ ‌خۆی‌دا سەرلەنوێ خولقاندییەوە، پیچام دەڵێ:" کوشتن لەو ئاستە بۆتە دیاردەیەکی ڕۆژانە که هەر تاوانێکی تر کە کەسێکی پێ تاوانبار دەکرێت 34." بەڵام ئەم لایەنەی جوانی‌ناسانە بەخشین بە کوشتن و جەنایەت هەر لەناو هەرێمی چیرۆک‌دا ماوەتەوە. دیکۆئێنسی هەموو شتەکانی هەنگاوێک بردە ‌‌‌‌پێش‌تر. ئەو شتەی لەودا نیشانەیەکی ڕادیکاڵە ئەوەیە کە ڕاستیی پێ عەینی هونەرە و زێدەڕۆیانەترین کردارەکانی مرۆڤ واتا کوشتن تا ئاستی هونەرێکی بەرز هەڵدەکێشێ و دەیباتە سەرێ. لە ڕوانگەی ئەوەوە بەرهەمی هونەری، گێرانەوەی کوشتن نییە بەڵکوو خودی کوشتنە. هونەرمەند ئەو کەسە نییە کە کوشتن وێنا دەکات بەڵکوو خودی بکوژەکەیە. لێرەدا، دیکۆئێنسی بۆ وێنە لە فرێدریش فۆن شیلێریش تێدەپەڕێت، لە شیلێرێک کە دەیگوت کوشتن لە ڕوانگەی جوانی‌ناسییەوە زۆر لە دزی بەرزترە. بەڵام دیکۆئێنسی لەمەش تێدەپەڕێت چونکە شیلێر زۆرتر خەریکە لە ئاسۆی چیرۆک‌دا قسە دەکات 35. شتێکیش کە نیشان بدات شیلێر ڕەنگە کوشتنی ڕاستەقینەی پێ بەرهەمێکی هونەری بێت لە دەست‌دا نییە.

	بۆچی دیکۆئێنسی کوشتن وەکوو بەرهەمێکی هونەری و بکوژ وەکوو هونەرمەند دێنێتە ئەژمار؟ چونکە کوشتن پەرچەکردارێکی جوانی‌ناسی لە بینەردا بەدی دێنێ و هەر شتێک کە پەرچەکردارێکی جوانی‌ناسی بەدی بێنێت لە ڕوانگەی دیکۆئێنسی بە پێی پێناسە هونەرە - و ئەو کەسەی کە بەرهەمی هونەری دەخولقێنێ هونەرمەندە. هەر وەکوو لەوە پێش بێرک لە نموونەی لە سێدارەدان لە‌بەر‌چاوی جەماوەردا نێشانی دابوو، ڕاستی ‌‌یەک‌جار ‌‌مەزن‌تر لە چیرۆکە و کوشتنی ڕاستەقینە پەرچەکردارێکی جوانی‌ناسیی بەهێزتر لە کوشتنی چیرۆکی دێنێتە دی. کەوابوو بکوژ دەبێتە هونەرمەندێکی بەرز. ئەو شتەی دەبێتە هۆی چێژ و هەڵپەی دیکۆئێنسی لە کوشتن، ئەو ئازارە کە قوربانی ئەیکێشێت، بەڵکوو دیمەنی هونەرمەندێکە کە جەستەی ئەوی‌تر دەکاتە مەتریاڵێکی کاڵ بۆ خولقاندنی بەرهەمی هونەری. ئەمە بەو مانایەیە کە کوشتن لە ڕوانگەی قوربانییەوە سەیر ناکرێت بەڵکوو لە ڕوانگەی بکوژەوە سەیر دەکرێ- یان لە روانگەی بینەرەوە، بەم جۆرەیە کە ئەو مەودایەی کە پێویستە بۆ ئەزموونی دیاردەی بەرز دوخولقێندرێت. گەر کەسێک بەڕاستی بیتوانیبا خۆی بخاتە جێی قوربانییەوە، ترسێک وا بەسەری‌دا زاڵ دەبوو وەها تاقەت‌پڕووکێن دەبوو کە ئیتر هیچ جێگەیەک بۆ ئەزموونی جوانی‌ناسی نەدەماوە. لێرەدا دەکرێ ئەم ڕەخنەیە لە دیکۆئێنسی بگیردرێت کە مەودایەک وا ئەو دەیهێنێتە ئاراوە مەودایەکی لەڕادەبەدەرە و نەبوونی هاودڵی لەگەڵ قوربانی، بینەر لە ترسێک کە بۆ ئەزموون‌‌‌کردنی دیاردەی بەرز زۆر پێویستە بێ‌بەری دەکات.

	کاڕڵ هانتیس شتوکهاوزنی ئاوازدانەر کاتێک دەڵێ هێرشی تێرۆریستی بۆ ناوەندی بازرگانیی جیهانی ‌‌مەزن‌ترین بەرهەمی هونەری هەموو سەردەمەکانە، ‌لە ڕاستی‌دا لەگەڵ نەریتێک هاودەنگ دەبێت کە لە بێرکەوە تا دیکۆئێنسی درێژەی هەیە. بێرک بێگومان هێرش بۆ بورجە دووانەکانی وەکوو دیاردەیەکی بەرز سەیر دەکرد 36، هەروەها دیکۆئێنسیش. لەلایەکی ترەوە  کانت بێگومان ئەمەی لە چوارچێوەی دیاردەی بەرز وەدەر دەنا. بۆ کانت ئەوە پێویستییەکی زۆر گرینگ بوو کە لە نێوان ئەخلاق و جوانی‌ناسی، لە نێوان چاک و جوان‌دا پێوەندییەک ڕابگرێت. کەچی ئێمە لە دیکۆئێنسی‌دا شایەتی جیایی یەکلاکەرەوەی جوانی‌ناسی لە ئەخلاقین. ئەو دەنووسێ ئێمە دەبتێ بە تەواوی ئەخلاق تێپەڕینین و کوشتن تەنیا لە ڕوانگەی جوانی‌ناسییەوە سەیر بکەین 37. هەڵبەت ئەم جیاییە جیایەکی تەواو نییە. بۆ وێنە دیکۆئێنسی داکۆکی دەکات کە قوربانیی کوشتن دەبێت کەسێکی "چاک" بێ و واش باش‌تر‌ە کە خاوەنی بنەماڵە بێت چونکە کوالیتەی جوانی‌ناسیی کوشتن پێوەندییەکی پێچەوانەی لەگەڵ کوالیتەی ئەخلاقی هەیە 38. جوانی‌ناسیی دەس‌درێژی بۆ سنووری مرۆڤەکان، بەردەوام پێش‌گریمانەیەکی ئەخلاقی هەیە. چونکە هەر لە بنەڕەتەوە ئەمە ئەخلاقە کە ڕێگە به دەس‌درێژی بۆ سنووری کەسێک دەدات. بە کورتی دەتوانین بلێین بەبێ ئەخلاق، جوانی‌ناسیی دەس‌درێژی بە سنووری کەسانی تر هیچ بابەتێکی نییە. توێژینەوەی جوانی‌ناسیی جەنایەت سەربەخۆ لە ڕوانگەی ئەخلاقی نییە- ‌لە ڕاستی‌دا ڕوانگەی ئەخلاقی پێش‌گریمانەی ئەم توێژێنەوە جوانی‌ناسییەیە. ئەم ڕاستییە کە کردارێکی دیاری‌کراو لە ڕێساکانی ئەخلاقی و یاسایی دەچێتە دەرێ پێش‌مەرجێکی گرینگە بۆ کوالیتەی جوانی‌ناسی ئەو کردارە.

	توندوتیژی سەرەڕای ئەوەی  لە باری ئەخلاقییەوە دەتوانێت وەکوو دیاردەیەکی بێ‌شەرمانە و نەفرەت‌هێنەر بێتە بەرچاو، توانای ئەوەی هەیە چێژ و هەڵپەی جوانی‌ناسی بخولقێنێت. دژایەتی بایەخەکان لە کۆمەڵگای مودێڕن‌دا تەنیا لە نێوان گرووپە جۆراوجۆرە کۆمەڵایەتییەکان‌دا بوونی نییە- ئێمە لەوانەیە هەر بەو ڕادەیە باس لە دژایەتی و گێرەوکێشەی نێوان تاکەکانیش بکەین. گێرەوکێشە و دژایەتی لە هەرێمە جۆراوجۆرە بایەخییەکانیش‌دا بوونی هەیە بۆ وێنە دژایەتییەک لە نێوان دوو هەرێمی جوانی‌ناسی و ئەخلاقی‌دا. هەر وەکوو چۆن دەکرێ گێرەوکێشە و دژایەتی نێوان گرووپە جۆروجۆرەکان بە گەڕانەوە بۆ سەرچاوەیەکی بێ‌لایەن چارەسەر بکرێت، دژایەتی و گێرەوکێشەی نێوان کەسەکانیش هەر بەم جۆرە بە گەڕانەوە بۆ سەرچاوەیەکی بێ‌لایەن دەکرێ چارەسەر بکرێت.

	ئێمە لە جیاتی ئەوەی فیلمە ترسێنەرەکان و کایە کۆمپیوتێرییە خۆف‌‌هێنەرەکان دوور بخەینەوە بۆ خوارترین پلەی جوانی‌ناسی -هەر وەکوو دەبینین واش دەکرێت- بە ڕای من دەبێ وەکوو بەهێزترین نموونەکانی هونەری بەرزی سەردەمی هەنووکەشیی بێنینە ئەژمار. هەڵبەت زۆربەی ئەو شتانەی لەم ژانرەدا بەرهەم‌ دێن قێزەون و نالەبارن، بەڵام ‌لە ڕاستی‌دا لە هەموو ژانرەکان‌دا دۆخەکە هەر بەم جۆرەیە و باش‌تر‌ینەکان کە لەم ژانرانەدا بەرهەم دێن هیچ لە باش‌تر‌ینەکانی ژانرەکانی‌تر کەمییان نییە. دەتوانین بڵێین ئەم ژانرانە لەسەر بنەمای ئەو کەلامە دەجووڵێنەوە کە هونەر لە سەردەمی مودێڕن‌دا ناچار بوو ئەزموون لە ڕێگەی شۆکەوە ئازاد بکات 39.

	ئەو شتەی ئێمە دوور دەخاتەوە دەشتوانێت ڕامان بکێشێت. ئەمە خاڵێکی کۆن و بەناوبانگە. قوتابی هێگڵ، کاڕڵ ڕۆز کرانتس ‌‌‌‌‌‌زۆر جار وەکوو دۆزەرەوەی "جوانی‌ناسیی دیاردە ناحەزەکان" بە ئەژمار دێت و بێگومان یەکەم کەس بوو کە ئەم جوانی‌ناسییەی بە شێوەیەکی سیستەماتیک پەروەردە کرد 40. بەڵام دەبێ وەبیر بهێنرێتەوە کە ئەمە بێرک بوو کە ڕاشکاوانە و بە ڕوونی نووسی کە شتە ناحەزەکان بە تەواوی لەگەڵ بیرۆکەکانی دیاردەی بەرز تەبان 41. فەیلەسووفێکی کۆن واتا ئەرەستوو ئەمەی کردبووە چەقی جوانی‌ناسیی خۆی:" ئەو شتانەی ئێمە بە دەردەوە سەیریان دەکەین کاتێک بە وەفادارییەکی دەقاودەق دەخۆلقێندرێنەوە چێژمان پێ‌دەدەن و دەمانخەنە هەڵپە: وەکوو شێوازی خوارترین ئاژەڵەکان و جەستەی مردووان 42." لێرەدا لاسایی‌کردنەوەی کردەکی، مێمێسیسە کە دەبێتە سەرچاوەی چێژ و هەڵپە. یەکێکی تر لە چەمکە ناوەندییەکانی جوانی‌ناسیی ئەرەستوو کاتارسیسە کە ‌‌‌‌‌‌زۆر جار بە "پاڵاوتن و خاوێن‌کردنەوە" یان "پاراوکردنەوە" وەرگێڕان دەکرێتەوە. ئەرەستوو دەنووسێت تراژێدی" لە ڕێگای ڕەحم و ترسەوە هەستەکانی ئێمە دەپاڵێوێت 43". ئەوەی کاتارسیسی ئەرەستوویی دەبێ چۆن فام بکرێت باسێکە کە زۆری قسە لەسەر کراوە و هاودەنگییەکی بەربڵاو لە گۆڕێ‌دایە کە پاڵاوتنی بەرباس لە بینەردا ڕوو دەدات نەک لەو کەسەی که لە تراژێدی‌دا وێنا دەکرێت؛ لێرەدا ئەرەستوو پاڵاوتن پێوەندی دەداتەوە بە بیرۆکەی پزیشکیی وەدەرنانی مەتریاڵە زیانمەندەکان لە جەستەی مرۆڤ. بەڵام لەم بوارەدا هاودەنگییەک نابینرێت کە ئەرەستوو تا چ ڕادەیەک بە دوای ئەوەوە بوو کە کاتارسیس پێوەندی بداتەوە بە بیرۆکە کۆنەکان کە چییەتییەکی دینییان بوو، و تێیان‌دا دەبێت هەندێک شت یان کەسایەتی پاش ئەوەی که کەوتنە بەردەم کردارگەلێک که هەندێ تابۆ پێشێل دەکەن، بپاڵێورێن. ‌گرینگ‌ترین بەش بۆ بابەتی بەردەستی ئێمە لێرەدا ئەوەیە کە ئەرەستوو دەڵێت ئەمانە کاریگەرییەکی چێژبەخشیان لەسەر بینەر هەیە چونکە بینەر کاریگەریی ترسێک کە لەو دیمەنەوە سەرچاوە دەگرێت دەبینێت. ئەوەی کە ئەم هەست چێژبەخشە لە چی پێک‌هاتووە ئاشکرا نییە. دەکرێ ئەرەستوو وا شرۆڤە بکەین کە گوایە لەگەڵ جۆرێک لە بەتاڵ‌کرانی هەستی تووشین کە ‌تێی‌دا بینەر لە گێرەوکێشەیێکی دەروونی ڕزگار دەبێت و ئەگەر وانەبوایە زۆر دژوار دەیتوانی لە کۆمەڵگادا ڕێگەیەک بۆ دەربڕینی بدۆزێتەوە، بەڵام لە کۆمەڵگاش‌دا دەبێ وەها کەرسەیەک بۆ دەربڕین بوونی هەبێت. یەکێک لە پێناسەکانی‌تر ئەوەیە کە گوایە لەگەڵ بەرهەم‌هێنانی هەست لە مانایەکی بەربڵاوتردا تووشین. گەر بووتیقای ئەرەستوو هاوکات لەگەڵ ئەخلاقیاتەکەی بخوێنینەوە، دەتوانین کاتارسیس زیاتر لە لایەنی پەروەراندنی ئەخلاقیی تاکەکەسیی خۆمان شرۆڤە بکەین کە ئامانجەکەی هاودەنگ کردنی عەقڵ و هەستە پێکەوە. ئەرەستوو داکۆکی دەکات کە فێرکارییە ئەخلاقییەکان دەبێ تا ڕادەیەکی زۆر لە پێناو فێرکردنی هەستی دروستیی شتێک بە شێوازێکی دروست لە کاتێکی شیاودا بێت 44. ئێمە دەبێ فێر بین کە هەستمان وەها وەکار بخەین کە توانای ئەوەمان پێ بدات گریمانەیەکی دروستمان سەبارەت بە دۆخەکان هەبێت و ناچارمان بکات بە جۆرێک بجووڵێینەوە کە لەگەڵ وەها زانست و ئاگادارییەکی تەبا بێت. سەبارەت بە ترس کە یەکێک لە پێناسە گرینگەکانی کاتارسیسە ئەو شتەی دەبێ فێری بین ئەوەیە کە لە شتێکی دروست بە شێوەیەکی دروست لە کاتێکی شیاودا بترسێین.  بنەمای دەقی بووتیقا وەها لاوازە و باڕستاییەکەی هێندە کەمە کە دژوارە بکرێت بە تێگەیشتنێکی ورد لە مەبەستی ئەرەستوو سەبارەت بەم چەمکە تێبگەین. بەڵام ‌‌لانی‌کەم جێگای شک نییە کە ئەرەستوو بایەخێکی زۆر بە ئەزموونی جوانی‌ناسی ترس دەدات. دیکۆئێنسیش دواتر پەیوەست بوو بە ئەرەستوو و نووسی:" چونکە ئامانجی کۆتایی کوشتن، لەو کاتەی کە وەکوو هونەری زەریف سەیر دەکرێت ڕێک هەر ئەو ئامانجەیە کە تراژێدی، بە پێی ڕاپۆرتێکە ئەرەستوو لێی دەیدات بە شوێنیەوەیە، واتا پاڵاوتنی دڵ لە ڕێگای دڵسۆزی و مێهرەبانی 45."

	ئەمە دیاردەیەکی پاڕادۆکسیکاڵە کە ئێمە لەو شتانەی ترس دەخەنە دڵمانەوە و لە حاڵەتی ئاساییدا لە دەستیان دەرئەچین، چێژ وەردەگرین و وەهەڵپە دەکەوێن 46. ئێمە خەریکین شتێک ئەزموون دەکەین کە دەکرێ ناوی بنێین هەستی ترس لە جیاتی شتێکی تر، چونکە کەسێکی تر- ڕاستەقینە یان چیرۆکی- لە دۆخێکی ترسێنەر‌دایە و ئێمەش بە ڕەچاوکردنی مەودای پێویست لە ترسی ئەودا بەشدار دەبین. بە زمانێکی تر ئێمە ئەو دەرفەتەمان بۆ دەڕەخسێت کە دۆخە زێدەڕۆیانەکان ئەزموون بکەین بەبێ ئەوەی خۆمان بکەوینە بەردەم مەترسییەکی ڕاستەقینە. بەم جۆرە ئێمە دەتوانین دەسمان بە هەندێک لە لایەنەکانی ژیانی هەستیی خۆمان ڕابگات کە بە شێوەی ئاسایی بەشێک لە ژیانی ڕۆژانەی ئێمە نین. مرۆڤ لەم دۆخەدا هاوکات دوو ڕۆڵ دەبینێت: بە مانایەک لە چیرۆک‌، فیلم یان کایەی کۆمپیوتەری‌دا بوونی هەیە بەڵام لە هەمان کات‌دا لەدەرەوەی‌دا وەستاوە و دەتوانێت بە وەلانانی کتێب یان کووژاندنەوەی تەلەفێزیۆن خۆی لەم تەنگ و چەڵەمەیە دەرباز بکات. بە زمانێکی تر ئێمە لەم حاڵەتە بەسەر دۆخەکەدا زاڵین.

	بەڵام زۆربەی جەماوەر حەز دەکەن خۆیان بخەنە دۆخگەلێکەوە کە مەترسییەکان ڕاستەقینەن- هەرچەن حەز دەکەن ئەم دۆخانە تا ڕادیەک کۆنتڕۆڵ‌هەڵگر بن. بە زمانێکی تر لەم دۆخەدا ئێمە خۆمان لە گۆشەنیگای بینەر دێنینە دەرێ و گۆشەنیگای ئەو کەسە هەڵدەبژێرین کە لە دۆخەکەدا بەشدارە.  نموونەکەی هەر ئەو وەرزشە سەربەگۆبەندانەیە.  ئێستاکە هەموو وەرزشەکان تێکەڵ بە جۆرێک لە ڕیسکن و مەترسییان ‌تێ‌دایە. بەڵام وەرزشە سەربەگۆبەندەکان لەگەڵ وەرزشەکانی دی جیاوازییان هەیە، چونکە مەترسییەک وا لەم وەرزشانە‌دایە بەشێکی گرینگی ڕاكێشەر‌بوونیانە. لەوانەیە وابێتە بەرچاو کە ڕەزامەندیی وەدەس‌هاتوو لە چالاکییەک  گونجاوە لەگەڵ ڕادەی مەترسییەک کە ئەو چالاکییە هەیەتی. مەترسیش تەنیا مەترسیی ئازار بینین نییە بەڵکوو مەترسیی ڕاستەقینەی مەرگە کە جۆرێک لە ئاگاداریی نوێ سەبارەت بە ژیانمان پێ دەبەخشێت. لە هەمان کات‌دا ئەمەش گرینگە کە ئەو کەسەی کە خۆی تێکەڵ بەم دۆخە کردووە هەست ناکات کە بە تەواوی بە هەل‌ومەرجەکە سپێردراوە، بەڵکوو هەست دەکات کونترۆڵی دۆخەکە لە دەستی خۆی‌دایە. یەکێک لە کۆمەڵ‌ناسان و مرۆڤ‌ناسان بەناوی دێیوید لیبێرتۆن دەڵێت وەها کەسێک دەس دەکات بە سەفەرێکی تا ڕادیەک کۆنتڕۆڵ‌کراو بۆ وڵاتی مەرگ و لەگەڵ خۆی میداڵیایەک دێنێتەوە کە شتێک نییە بەڵکوو ئەزموونێکی تەواو عەیاری ژیانە 47. گەر یەکینەی مەترسی لە گۆڕێ‌دا نەبوایە ئەم ئەزموونە نەیدەتوانی بە هیچ شێوەیەک وەها ڕەزامەندییەک ساز بکات. ڕووبەڕووبوونەوە لەگەڵ مەترسیی جەستەیی دیاردەیەکی حەیاتییە.

	هۆکارێک نایەتە بەرچاوم کە بۆچی دەبێت ئەم جۆرە جووڵانەوانە وەکوو دیاردەگەلی جوانی‌ناسی و بەرز سەیر نەکەم. هەر وەکوو مێرلۆپۆنتی نیشانی داوە، گشتایەتیی جەستەیی ئێمە یەکێک لەمەرجەکانی هەر جۆرە ئەزموونێکی جوانی‌ناسانەیە، تەنانەت ئەو کاتەی هونەرگەلێک وەکوو نیگارکێشی و شتانێکی لەم جۆرە مەبەستمانن 48. بەڵام جەستە لە وەرزشە سەربەگۆبەندەکان زۆر زیاتر و جیددی‌تر دەکەوێتە بەرچاو. جوانی‌ناسیی سێنتا هەستی ڕوانگە و دووپات‌بوونەوە دەخاتە ناوەندی سەرنجەوە، ئەمە لە کاتێک‌دایە کە بێرک لەم بوارەدا ئاوارتەیە چونکە جەستەیی‌بوونیش دێنێتە ناو ڕاپۆرتەکەی لە دیاردەی بەرزەوە 49. بێرک هاوکات دیاردەی بەرز بە شێوەیەکی پتەو دەبەستێتەوە بە بیرۆکەی خۆپارێزی، و بۆیە ئاشکرایە کە لە ڕوانگەی ئەوەوە ئەزموونی جوانی‌ناسی بە هیچ شێوەیەک گریمانەکەی نەبوونی هۆگری نییە کە لە جوانی‌ناسیی مودێڕن‌دا بە تایبەتی لە کانت‌دا زۆر بایەخی پێ دەدرێت. بە پێچەوانەوە لە ڕوانگەی بێرک‌دا ئەزموون‌‌‌کردنی دیاردەی بەرز بە شێوەیەکی دابڕان‌هەڵنەگر گرێ دراوەتەوە لە هۆگری بۆ خۆپارێزی. لە وەها ڕوانگەیەکەوە ئەو شتەی کە کەسایەتی هان‌ دەدات بۆ بەشداری‌کردن لە چالاکییە مەترسی‌دارەکان ئاواتی مردن نییە، بەڵکوو بە پێچەوانەوە ئاواتی نەمردنە. بە زمانێکی تر وەرزشی سەربەگۆبەند شایەتێکە بۆ تێگەیشتن و خوێندەوەیەکی گەش‌بینانە لە ڕاستی. هۆگری بە درێژی ژیان شتێکە کە شۆر دەبەخشێت بەم ئەزموونە و بەهێزی دەکاتەوە. هۆکاری ڕۆیشتن بە دوای ئەم جۆرە وەرزشانەدا ئەوەیە کە ترسێک کە لەم وەرزشانەدا بوونی هەیە هەستێکی نوێکراوە لە هەبوون لە ژیان بە تاک دەبەخشێت.

	دەکرێت هەر ئەم خاڵە پەرەی پێ بدرێت بۆ ئەو دۆخانەی کە تاک بۆخۆی ئەو دۆخانەی هەڵبژاردووە. هەر وەکوو لە ڕۆمانی (1996) و فیلمی (1999)ـی فایت کلاب‌دا بە باشی نیشان دراوە: ڕێمۆند ک. ک. هەسڵ، کە لە شوێنێکی ئاسایی ئیش دەکات و دەرس و خوێندەواری وەلا ناوە و وا دێتە بەرچاو کە لە ژیانی‌دا هیچ بەرزەفڕییەکی نییە، لەناکاو دەبینێت چەکێکیان لەسەر کەللـەی داناوە و پێی دەڵێن کە زیاتر لە چەند خولەک زیندوو نامێنێت. هەموو ڕووداوەکە بریتییە لە هەوڵی کەسایەتیی سەرەکیی ڕۆمان (یان فیلم) بە ناوی تایڵر داردن بۆ وەپێش‌خستنی کارێک کە دەکرێ ناوی بنێین پەروەردەیەکی ئێگزیستانسیالیتی(حەیاتی/ ژیانیی) کە ئامانجەکەی بریتییە لە ئاراستە‌کردنی ڕوانگەیەکی نوێ و ڕەسەن‌تر لە ژیان بە هێسڵە لە ڕێگەی ترس لە مەرگەوە. داردن پاش ئەوەی چەکەکە لەسەر کەللـەی هێسڵ هەڵدەگرێت و دەڕوات و بیر دەکاتەوە:" ڕێمۆن.ک.ک. هێسڵ خواردنی ئەمشەوت پتر لە هەر شتێک کە تا بە ئێستا خواردووتە تامی دەبێت و سبەینێ دەبێتە جوانترین ڕۆژی ژیانت 50". گێڕەوەری ڕۆمانیش دەکەوێتە بەر وەها شێوەیەک لە پەروەردە چونکە پاش ڕووداوی کوشندەی هاتوچۆ بە ئۆتۆمبێل پێی دەڵێن:" لە مردن گەڕایتەوە51". ئێمەش دەتوانین لەگەڵ جان لاک هاودەنگ بین و بڵێین ترس تەکانێکی قورس لە ژیانمان دەدات- تەکانێک کە گەر نەبێت لە  ناچالاکی‌دا نوقم دەبین 52.

	بە دژواری دەکرێت جیهانێک کە هیچ ترسێکی ‌تێ‌دا نییە وەکوو شوێنێکی دڵخواز و شیرین وێنا بکەین. لە جیهانێک‌دا کە لە هەموو لایەنێکەوە پارێزراوە ترس دەتوانێت وەڕەزی بتارێنێت. هەستی ترس دەتوانێت کاریگەرییەکی دڵخۆش‌کەری هەبێت. هەر وەکوو ژان دێلمۆ کە یەکێک لە مێژوونووسانی مێژووی ئایینە لە توێژینەوە گشت‌گیرەکەی ‌خۆی‌دا سەبارەت بە ترس و گوناح لە کولتووری ڕۆژئاوایی‌ لە سەدەی سێزدەهەم تا سەدەی بیستەم‌دا دەنووسێت؛ ترس هەم لایەنێکی ماڵوێرانکەرەی هەیە و هەم لایەنێکی دامەزرێنەر؛ ترس هەم دەتوانێت لە عەرزتان بدات و هەم دەتوانێت دەلاقەیەکی نوێ و باش‌تر‌ بە ڕووی جیهان و  پێوەندی لەگەڵ جیهان بکاتەوە 53.

	پينجەم: ترس و متمانە

	 

	کێ ئەمانەی وەسەر یەک خست؟ من، بەڵی خۆم! متمانەم بە کێ هەیە؟ بە خۆم!

	Tony Montana in Scarface (1983)

	 

	‌‌‌‌‌‌زۆر جار ترس دەبێتە هۆی ئەوەی هەوڵ بدەین مەودایەک بخەینە نێوان خۆمان و ئەو شتەی وا لێی ترساوین. کەوابوو کولتووری ترس دەتوانێت متمانە، کە بەگوتەی زۆربەی فیلسووف و تیۆلۆژیست و کۆمەڵناسەکان یەکێک لە بنەڕەتی‌ترین پێناسەکانی پێوەندییە مرۆڤییەکانە، سست بکات.

	فیلسووف و تیۆلۆژیستی دانیمارکی ک.ا. لۆگسترۆپ لە کتێبی پێداویستییە ئەخلاقییەکان‌دا (1956) دەنووسێ: ئێمە ‌‌‌‌‌‌زۆر جار بە متمانەیەکی دوولایەنە و سرووشتی لەگەڵ یەکتر ڕووبەڕوو دەبینەوە. ئەمە تەنانەت سەبارەت بە ڕووبەڕوو‌بوونەوە لەگەڵ کەسێکی نامۆش ڕاستە. هەر کەسێک بۆ ئەوەی متمانەی پێ نەکەین دەبێ کردەوەیەکی جێگەی شک لە خۆیەوە نیشان بدات. ئێمە بە شێوەی باو لە سەرەتاوە بڕوامان بە گوتەی یەکتر هەیە؛ متمانە بە یەکتر دەکەین. ئەمە ڕەنگە سەیر بێت بەڵام بەشێک و پاژێک لە مرۆڤ‌بوونە. گەر بە شێوەیەکی جیاواز لەمە بجووڵێینەوە بە مانای دژمنایەتی‌کردن لەگەڵ ژیانە. گەر ئێمە بە بێ‌متمانەیی لەگەڵ یەکتر ڕووبەڕوو ببینەوە و هەر لە سەرەتاوە ئەوی‌ترمان پێ درۆزن و دز بێ و پێمان وابێت درۆ دەکات و نییەتی فریودانی ئێمەی هەیە ژیان دەوەستێت، جیهانمان لێک هەڵدەوەشێت و ئیفلیج دەبین... بەڵام متمانە‌کردن بە مانای خۆ ئەسپاردن بە دەست ئەوی‌تر و بێ‌پشتیوان بوونیشە 1.

	 لۆگسترۆپ متمانەی پێ یەکێک لە پێناسە بنەڕەتییەکانی مرۆڤ‌بوونە، واتە شتێک کە ناتوانین بەبێ بوونی بژین. وەها متمانەیەک شتێک نییە کە ئێمە هەڵبژێرین هەمانبێت یان نە، بەڵکوو شتێکە کە هەر لە سەرەتاوە هەمانە بەر لە هەر بڕیارێک سەبارەت بە خەسار و قازانج.  هەڵبەت لەوانەیە هەل‌ومەرجێکی تایبەت ساز ببێ کە ئێمە لەو دۆخەدا بێ‌متمانەیی بکەینە جێگرەوەی متمانەکردن. بێ‌متمانەیی هیچ مانایەکی ناتوانێ هەبێت مەگین ‌‌‌‌پێش‌تر بەستێنێکی ‌‌یەک‌جار بەربڵاوی متمانەکردن بوونی هەبێت.

	ئێمە هەموو ڕۆژێک لە هەر دۆخێک‌دا بین بە کەسانی‌ تر متمانە دەکەین- متمانە دەکەین کە خواردەمەنیی ژەهراویمان پێ نادەن، درۆمان لەگەڵ ناکەن، نایانەوێ کڵاو بنێنە سەرمان و هتد. لەوانەیە لەم متمانەیەی ئێمە بە پێچەوانەوە کەڵک وەرگیردرێت. بەڵام ئەم کەڵکاوەژووانە ڕێسایەکی باو نین بەڵکوو هەڵکەوتەن. بەبێ متمانە ئێمە هیچ ئیشێکمان  بەڕێوە ناچێت. ڕۆژێک لە زەینتان‌دا وێنا بکەن کە ناچارن هەموو ئەو ڕیسک و مەترسییانەی کە لەوانەیە بێتە سەر ڕێگاتان هەڵبسەنگێنن و بەر لە هەموو شتێک لە دەرئەنجامی کارەکان دڵنیا بنەوە. لەم حاڵەتەدا ناتوانن هەنگاو هەڵبێننەوە و لە ماڵێ بڕۆنە دەرەوە. نەبوونی متمانە و دڵنیایی ئەم دواهاتە بەڵگەنەویستەی هەیە کە مرۆڤ ناچار دەکات کە لە هەر کردارێک کە لەوە پێش لەسەر بنەمای متمانەکەی ئەنجامی دەدا چاوپۆشی بکات.

	نموونەی بەرزی متمانە، متمانەی نێوان دوو کەسە، بەڵام ئێمە هاوکات دەتوانین بە ئاژەڵەکان و گرووپ و دامەزراوە کۆمەڵایەتییەکان و شتانی‌تریش متمانە بکەین. دەکرێ بێ‌متمانەیی ڕۆژ لە دوای ڕۆژ زۆربوو بە هەندێک لە دامەزراوەکان کە ‌‌‌‌پێش‌تر متمانەیەکی زۆریان پێ‌دەکرا وەبیر بێنینەوە، هەندێک دامەزراوە وەکوو زانست و خزمەت‌گوزاریی تەندروستی و دەرمانی. بە کردەوە هەر ڕۆژێک هەندێک ڕاپرسی بڵاو دەبێتەوە کە نیشان دەدا متمانە بە ئیشێک، ڕێکخراوەیەک، دامەزراوەیەکی کۆمەڵایەتی  و شتانی لەم چەشنە خەریکە کەم دەبێتەوە. بەڵام ئەو شتەی سەرسووڕهێنەرە ئەوەیە کە کەرەسەی جۆراوجۆری و کرداری ئەمنی وەکوو دزگیرەکان و قفڵەکانی پاراستن بۆ ماڵ و کارتی شوناسی و نێوی نهێنی بۆ شوێنی کار، کامێرای چاوەدێری لە شوێنە گشتییەکان و جۆرەکانی ستایلی کۆنتڕۆڵ لە پیشەسازی و خزمەت‌گوزاری گشتی‌دا ڕۆژ بە ڕۆژ ڕوولەزیاد‌بوونە.

	شارەکان کە ‌‌‌‌پێش‌تر هەر لە بنەڕەتەوە بۆ پاراستنی دانیشتووانی لە مەترسییە دەرەکییەکان ساز دەکران، ئەمڕۆکە بۆخۆیان بوونەتە سەرچاوەی ترس نەک هەستی پارێزراویەتی. فەزای شاری ئێستا پتر کەرەسەی ئەمنی پێکی دێنن و لە ڕەوتی ژیانی ڕۆژانەدا بەردەوام لەگەڵ پەرچین و کارتی چوونە ناوەوە و ئایفۆنە وێنەییەکان و پەرچینە پارێزراوەکان ڕووبەڕوو دەبنەوە. دیوارێک کە بڕیار بوو ئێمە لە دەس ئەو شتەی لە دەرەوەیە بپارێزێ، ئێستاکە ڕێک ئەو کارکردەی لەناو ماڵەوەدا دەس خستووە و دەبێ دیواری ژوورەکەشمان پارێزەری ئێمە بن و ئێستاکە پیشەسازییەکیش بۆ دابەستنی جۆرەکانی جیاوازی هۆشداردەر و قفڵ بۆ درگای ماڵەکان و هتد بۆ بەرگری‌کردن لە هاتنە ناوەوەی مۆزاحمەکان بۆ ناو ژوورەکەمان ساز کردووە.  کەرەسە و خزمەت‌گوزارییە ئەمنییەکان خەریکە پەردە لە هەبوونی هەندێک بەکارهێنەری تۆقیو و گرفتاری ترس لادەدا. کەوابوو بەرژەوەندیی ئابووریی بەربڵاو لە کارایە بۆ ترسنۆک هێشتنەوەی خەڵک‌- ئەم بەرژەوەندییە ئابوورییە هەڵگری ئەوەیە کە بەردەوام جەماوەر لە ترساو و ترساوتر ڕابگرێت. بەکارهێنەران تێچووی ئەم خزمەت‌گوزاییانە دەدەن بۆ ئەوی پارێزراوتر بن،هەرچەن وا نایەتە بەرچاو کە پارێزراوترن. دژوارە لێرەدا ڕوون بکرێتەوە کە هۆکار کامەیە و بەرهۆ کام- ئایا نەبوونی پارێزراوی دەبێتە هۆی ئەم هەموو کردارە ئەمنییانە یان بە پێچەوانەوە. بە ئەگەری زۆر هەر دووکیان کاریگەرییەکی بەهێزکەرەوەیان لەسەر یەک هەیە. بەڵام هیچ جیاوازییەکیشی نییە، چونکە وا نایەتە بەرچاو کە سەرمایەگوزاری زیاتر لە هەرێمی پاراستن‌دا بووبێتە هۆی ئەوەی هەست بە پارێزراوبوونێکی زیاتر بۆ تاکەکان بەدی هاتبێت. سیستەمی زەنگی مەترسی و قفڵەکانی پاراستن بەڵگەیەکن بۆ ئەم وێنەیە کە ئێمە لە جیهانێکی پڕ لە مەترسی‌داین و جەماوەر بەردەوام بە دوای پارێزراوییەکی زیاترەوەن و بەردەوام ستانداردی ئەمنی دەچێتە سەرترەوە. بەڵام هێڵی کۆتایی هەرگیز نزیکتر نابێتەوە و مەودای نێوان هێڵی کۆتایی و پارێزراویی ڕاستەقینە ، بۆخۆی بۆتە سەرچاوەی هەست بە نەپارێزراو‌بوون کردن. ترس و هەوڵ بۆ گەیشتن بە پارێزراوی هەتا کاریگەرتر و چارەسازتر بێ بێهوودەتر دەنوێنێ.

	چاوەدێری بەسەر شارۆمەندانیش هەم زیاتر هەم بەربڵاوتر بۆتەوە. ئێستاکە لەچاو ڕابردوو زۆر بەشی زیاتر لە ژیانمان لە بەر دەستی کامێرا شاردراوەکان‌دان. لە بەریتانیا 4/2 ملوێن کامێرای چاوەدێری دانراوە2، یانی بۆ هەر چواردە کەس یەک کامێرا دانراوە. زۆربەی جەماوەر بە ئیشتیایەکی زۆرەوە لە بەشێکی بەرچاو لە سنووری ژیانی تاکەکەسییان چاوپۆشی دەکەن بۆ ئەوەی لە بەرانبەر خۆیان و کۆمەڵگادا پارێزراو بن.

	هەموو ئەم کردارانە و کەرسە ئەمنییەکان تەنیا کاتێک مانایان هەیە کە تاکەکان هەستی متمانەی گشتییان بە دەورووبەرییەکانیان لە دەس دابێت. متمانەکردن بە کەسانێک وا لەگەڵیان دەژین بەو مانایەیە کە لەگەڵ ئەوان هەست بە پارێزراوی دەکەین. کاتێک متمانە لە کۆمەڵگادا دێتە خوارەوە دەبێتە هۆی هەڵوەشانەوەیەکی زیاتری کۆمەڵگا و تاکەکان زیاتر دوورەپەرێز دەبن و زۆرتر دەترسێن. هەر کەسێک وەکوو مەترسییەکی هێزەکی بۆ ئەوی‌تر سەیر دەکرێت. ئۆلریش بەک ئەم دۆخە بەم جۆرە جمگەبەندی دەکات:" لە ئاسۆی ڕیسک‌دا، تەنیا شتێک کە هەیە خێر و شەڕ نییە، بەڵکوو کەسانێکن کە کەم و زۆر مەترسی‌ئافرێنن. هەر کەسێک بۆ ئەوی‌تر ترسێنەرە، جا ئێستا یەکیان ‌‌‌کەم‌تر و یەکیان زیاتر3".

	ژمارەی ئەو کتێبانەی کە یان بە ئاشکرا یان بە شاراوە دەڵێن متمانە‌کردن بە دیتران زۆر مەترسی‌‌هێنەرە یان ڕیسکی هەیە بەردەوام و ڕۆژ بە ڕۆژ ڕوولەزیاد‌بوونە. نموونەیەکی گاوین دێ بێکێر، کارناسی پاراستنە کە کتێبەکەی‌ واتە نیعمەتی ترس(1997) تۆماری فرۆشی لە ولایەتە یەکگرتووەکان تێپەڕاند 4. لەسەر بەرگی کتێبەکە نووسراوە " ئەم کتێبە دەتوانێت ژیانی ئێوە ڕزگار بکات". ئێستا چۆن دەیەوێ ژیانی ئێمە ڕزگار بکات؟ بە نیشان‌دانی ئەوەی کە چۆن دەبێ لە بەرانبەر هەموو ئەو تاکانەدا کە بە شێوەیەکی هێزەکی مەترسی‌هێنەرن بجووڵێینەوە. کەسانێک کە هەموو ئێمەیان هەموو ڕۆژێک و لە هەموو شوێنێک ئابلۆقە داوە. ئەم کتێبە باس لە توندوتیژی لە شوێنی کار، نێو ماڵ و چاوپێکەوتنەکانمان دەکات. یەکێکی‌تر لەو بابەتانەی کە باسی لێ دەکات و زۆریش زەقی دەکاتەوە ئەو مەترسییانەن کە هەڕەشە لە منداڵان دەکەن. بێکێر بەردەوام دەڵێ ئێمە ‌‌‌‌‌‌زۆر جار بێ‌هۆ لە شتەکان دەترسێین بەڵام سەرەڕای ئەمەش پەیامی سەرەکیی کتێبەکە ئەمەیە کە توندوتیژی لە بۆسەی هەموومان‌دایە و گەر بێت و لێی خافڵ بین داوێنمان دەگرێ. ئێمە لە بەرانبەر زۆر شت‌دا دەبێ وشیار و ئاگادار بین. بۆ وێنە ڕاکێشەر‌بوون زۆر جێگای شک و دوودڵییە:" ڕاکێشەری و ئەفسووناوی‌بوون هەمیشە کەرەسەیەکە... بۆ بە کردەوە دەرهێنانی ئامانجێک. ئامانجەکەش ئەمەیە کە دڵی کەسێک وەدەست بێنی بۆ ئەوەی ناچاری بکەی بە ئەنجام‌دانی کارێک یان بۆ زاڵ‌بوون بەسەری‌دا بە یارمەتی فریو و جوانی 5." هەروەها ئێمە هەموومان ئەبێ لەو کەسانەی کە بێ ئەوەی داوایان لێبکەین پێشنیاری یارمەتیمان پێ دەدەن بە شک بین چونکە ئەم کەسانە بێ‌گومان شتێکیان لە ئێوە دەوێ کە خۆتان هیچ هۆگرییەکتان بە ئەنجام‌دانی نییە:" لەبیرتان بێت، مرۆڤە باشەکان، ئەو کەسانەی کە مرخیان لێتان خۆش نەکردووە، ئەوانەی هیچ شتێکیان لێتان ناوێ، هەرگیز لە ئێوە نزیک نابنەوە 6." ئەو ڕێسایەی کە هەموو دایک و باوکەکان فێری منداڵەکانیانی دەکەن ئەمەیە:" لەگەڵ کەسانی نامۆ قسە مەکە." ئێستاکە ئەم ڕێسایە گەورەساڵانیشی گرتۆتە بەر. زێدەڕۆیی نییە گەر ناوی وەها کتێبێک بنێین پاڕانۆیای سیستەماتیک. 

	ئەم بێ‌متمانەییە لە تایبەتمەندیگەلی دووپاتەی نێو کتێبە خۆ‌فێرکارییەکانه سەبارەت به چۆنیەتیی پێوەندی‌گرتن لەگەڵ کەسانی دیکە. کەسانێک کە لەگەڵیان پێوەندیی دۆستانە دەگرن هەموویان هەڕەشەیەکن بۆ ڕوح و ڕەوانتان- بە تایبەتی گەر ژن بن. ناوی ئەو کتێبانەی کە هەرییەت بارکێر ئەیان‌نووسێ دەرخەری ناوەرۆکەکیانن: ئەویندارە مەترسی‌دارەکان و کەسایەتییە دەرمانخوارد: چۆن تەندروستیی خۆتان لە بەرانبەر ئەو پێوەندییانە کە نەخۆشتان دەکەن بپارێزن. (؛) 1992 و نەخۆشیی تەرزی: دەرمانی سەندرۆمی ڕازی‌کردنی کەسەکان(2001). یان کتێبی سووزان فۆروارد: پیاوانێک کە ڕقیان لە ژنانە و ژنانێک کە ئاشقی ئەوانن: کاتێک کە خۆشەویستی زیانتان پێ‌دەگەیێنێ و ئێوە نازانن لە کوێوە زیانتان لێکەوتووە(1986) و : خۆشەویستیی ڕایی‌ڕایی: کاتێک زۆر لەناو دڵت جێی دەکەیەوە و زەرەرەکەشی ئەبینی (؛) 1991 و ئاڵبێرت جی. برنستاینیش نابێ لەیاد بکەین: خوێنمژەکانی هەست: کەسانێک کە هەموو شتەکانتان لێ‌دەستێنن (2001). یەکێک لە کەسانێک کە لەم ژانرەدا کلاسیکە ڕابین نۆروودە کە ناوی کتێبەکانی لەم چەشنەن: ژنانێک کە لە ڕادەبەدەر خۆشەویستیی خۆیان نیشان دەدەن (1985)، نامەگەلێک لە ژنانێک کە لە ڕادە بەدەر خۆشەویستیی خۆیان نیشان دەدەن (1988)، مێدیتەیشن بۆ ژنانێک کە لە ڕادەبەدەر خۆشەویستیی خۆیان نیشان دەدەن (1997). یەکێک لەو ناوەرۆکانەی کە لەم کتێبانەدا بەردەوام دووپات دەبنەوە بریتییە لە مەترسی دل‌بەستن بە کەسێکی تر7. زۆر یەک لە تایبەتمەندییەکانی ئێمە واتە تایبەتمەندییە ئاساییەکانی کاتی خۆشەویستی، لەم کتێبەدا وەکوو جۆرێک لە نەخۆشی هاتوونەتە ئەژمار بۆ وێنە ئەم تایبەتمەندییە کە کاتێکی زۆر سەرقاڵی بیرکردنەوە لەو کەسە دەبین کە خۆشمان دەوێت یان هەست بە شکست و تێکشکان لەو کاتەی کە پێوەندیی دڵداریمان بە کۆتایی دەگات. "ئامۆژگاری" شاراوەی ناو ئەم کتێبانە ئەمەیە کە :" وریا بن!" کەسانێک کە پێوەندی دۆستانەتان لەگەڵ گرتوون دەتوانن زیانێکی قەرەبووهەڵنەگرتان پێ بگەیینن کە لە دەرەنجامی‌دا هەموو هەستتان ئیفلیج بکەن. زۆربەی کەسەکان پاش خوێندنەوەی هەندێک لەم کتێبانە وایان لێدی کە ئیتر پارێزراو دەبن بەو مانایەی کە هیج هۆگرییەکیان بۆ سازکردنی پێوەندیی دۆستانە لەگەڵ هیچ‌کەس نامێنیێت.

	هەڵبەت ئەمە بەو مانایە نییە کە متمانە‌کردن هەمیشە شتێکی باشە- لە هەندێک دۆخ‌دا متمانە‌کردن کارێکی زۆر بێ‌عەقڵانەیە. لە لایەکی ترەوە هیچ شتێک هێندە بێ‌عەقڵانە نییە کە هەموو ژیانت بە بێ‌متمانەیی بە هەموو کەسێک و هەموو شتێک ببەیتە سەر. فرانسیس فۆکۆیاما، کۆمەڵناس و فیلسووف، متمانەی پێ جۆرێک لە "سەرمایەی کۆمەڵایەتی"ـیە 8. فۆکۆیاما دەڵی ئەو کۆمەڵگا و ڕێکخراوانەی کە لە دەروونەوە خاوەنی متمانەیەکی بەهێزن هەم لە باری ئابووری و هەم لە ڕوانگەی کۆمەڵایەتییەوە زۆر سەرکەوتووترن لەو کۆمەڵگا و ڕێکخراوانەی کە متمانەیەکی لاواز تێیان‌دا بوونی هەیە. بەو ڕادەیەی کە دۆخ، کۆمەڵگا یان ڕێکخراوە تا چ ئاستێک ئاڵۆز بێت، هەر بەو ڕادەیە متمانە بایەخێکی پتری دەبێ. متمانە دەکرێ وەکوو کەرەسەیەک بۆ چاوەدێریی دیاردە چاوەڕوان‌نەکراوەکان کەڵکی لێ‌وەربگیردرێت 9. متمانە، سەرەڕای ئەو ڕەهەندەی کە کۆمەڵگا یەکپارچە دەکات، جێگرێکی کارامەشە بۆ هەڵسەنگاندنی ڕادەی مەترسیی هەموو شتەکان. جووڵانەوە لەسەر بنەمای متمانە بەو مانەیەیە کە لە کردەوەدا بە جۆرێک دەجووڵێینەوە گوایە لەگەڵ داهاتوویەک ڕووبەڕووین کە لە لایەنی عەقڵییەوە پێش‌بینی‌هەڵگرە، ئەویش بەبێ ئەوەی کە لەسەر بنەمایەکی عەقڵی هەموو پێش‌بینییە ئەگەرییەکانمان  هەڵسەنگاندبێت. بەڵام گرتنە پێشی وەها ڕێچکەیەکی ‌‌‌کەم‌تر "عەقڵانی" دەتوانێت عەقڵانی‌ترین ڕێچەکە بێت. چونکە هەڵسەنگاندنی بڕواپێکراوی هەموو مەترسییە ئەگەری و هێزەکییەکان دەتوانێت تێچوویەکی لەڕادەبەدەر و کاتبەری هەبێت. کەسانێک کە متمانە بە یەکتر دەکەن لە هەڵس‌وکەوتەکانیان بەربەستێکی ‌‌‌کەم‌تریان بۆ دێتە پێشەوە و بە پێچەوانەوە لە کەش‌وهەوای بێ‌متمانەیی‌دا بەربەستەکان ‌‌یەک‌جار زۆرن و دەبێ کۆمەڵێک لە تەرتیب و گرێبەستی فۆڕماڵیتە بۆ هەر بابەتێک بە کار ببرێت. فۆکۆیاما گوتەنی دەتوانین بڵێین بێ‌متمانەیی " تێچووی ئاڵوگۆڕە مرۆڤییەکان" ‌‌یەک‌جار دەباتە سەرێ 10. هەندێک لە شتەکان پێش‌بینی ناکرێن، کەوابوو لەم نموونانەدا لەگەڵ بژاردەیەکی بنەڕەتی ڕووبەڕوو دەبینەوە، یان دەبێ متمانە بکەین یان دەبێ متمانە نەکەین- و هیچ کردەوەیەکمان نەبێت. متمانە لەو دۆخانەدا کە ئەگەری پێش‌بینییەکی دڵنیاکەرەوە بوونی نییە ئاسانکاری ئاڵوگۆڕە مرۆڤییەکان دەکات ئەگینا ئیفلیج دەبین. 

	لۆگسترۆپ متمانە وەکوو دیاردەیەکی بنەڕەتییە دەبینێت کە ناکرێت بۆ دۆزینەوەی سەرچاوەیەک بۆی بۆ پێش لە خۆی بگەڕێینەوە.. دەنووسێت:" کەوابوو نابێ بۆ متمانە بە شوێن هاند‌ەر یان پاساوێک بین هەر وەکوو چۆن بۆ بێ‌متمانەیی بە شوێن وەها شتگەلێکەوە نین 11." هەڵبەت بە تەواوی لەگەڵ ئەم وتەیەی‌دا هاوڕا نیم. لە کولتووری ترس‌دا کە وادێتە بەرچاو متمانە‌کردن بە توندی لەرزۆک بووەتەوە، تا ئەو شوێنەی کە دەکرێ داوەری بکرێت، متمانە‌کردن پێویستی بە هاندەر و پاساو هەیە. وەها پاساوێک لە گەڕانەوە بۆ لێک‌دژایەتییەکی متمانە دەدۆزرێتەوە: هەر کەسێک هەندێک هۆکاری هەیە کە بۆچی به کەسێکی تر متمانە دەکات، تەنانەت لەو شوێنانەدا کە ئەو کەسە هیچ کارێکی نەکردووە کە نیشان بدات دەکرێ متمانەی پێ بکەیت. ئەم هۆکارە ئەوەیە کە کەسێک کە متمانەی پێ ‌دەکرێت بە حەزەوە هەموو هەوڵێک دەدات  بۆ ئەوەی نیشان بدات کە شایانی ئەم متمانەیە هەیە. تاقیکارییەکی کرداری- دەروون‌ناسی لە زانکۆی زووریخ لە بواری متمانە ئەنجام دراوە. تاقیکارییەکە بەم جۆرە بووە کە قوتابییەکان ڕێگەیان پێ‌دراوە کە لە قوتابییەکانی تر هەندێک پارە وەرگرن. مۆدێلیش بۆ دانەوەی ئەم قەرزە لە‌بەر‌چاو گیراوە. لە یەکێکیان‌دا ئەو کەسانەی کە پارەکەیان نەدەداوە بە ئاشکرا سزا دەدران. لە مودێلێکی تردا سزادرانەکە شاراوەیە. لە مودێلی ئاخردا هیچ سزایەک لە گۆڕێ‌دا نییە. دەرئەنجامی تاقیکارییەکە ئەمە بوو: ئەو گرووپەی کە مودێلی ئاخریان هەڵبژاردبوو کە لەسەر بنەمای متمانەی تەواو و نەبوونی سزا بوو زیاترین دانەوەی قەرزیان هەبوو لە چاو دوو مودێلەکەی تر12. متمانە و بێ‌متمانە‌بوون هەر دووکیان لەسەر بنەمای پێش‌بینیگەلێکن کە تاک دەگەیێنێت بە ویستەکانی خۆی.

	بێ‌متمانەیی دەبێتە هۆی بێ‌متمانەییەکی زیاتر، چونکە تاک لە هەندێک دۆخ دوور دەکاتەوە کە لەو دۆخانەدا بێ‌متمانەیی هەڵسەنگێنەرانە لە ڕێگەی جۆرێک شعوری کۆمەڵایەتی‌یەوە فێر دەکرێت. ئێمە ‌‌‌‌‌‌زۆر جار لە شتی نائاشنا پتر لە شتی ئاشنا دەترسێین. ئەمە نیشان دەدات کە زۆربەی شتەکان کاتێک لەگەڵیان ئاشنا دەبین ئیتر ترسێنەر نایەنە بەرچاومان. ئەمە سەلمێندراوە کە ئێمە لە کەسانێک کە سەر بە ڕەگەزێکی ترن پتر لە کەسانی هاوڕەگەزی خۆمان دەترسین 13. چونکە ترس دەبێتە هۆی ئەوەی لەو شتەی کە دەترسێین دوور بکەوینەوە کەوابوو ئەم خواستە لە ئێمەدا ساز دەبێت کە لە کەسانێک کە ڕەنگی پێستیان جیاوازە دووری بکەین و لە ئەنجام‌دا ئەم دەرفەتە لەکیس دەدەین کە فێر بین و ئاگا بینەوە کە ئەوان لە کردەوەدا کەسانێکی ترسێنەر نین 14. ترس ڕێک دەبێتە ڕێگر لە بەرانبەر ئەو شتەدا کە دەتوانێت ترس لەناو بەرێ یانی پێوەندیی مرۆڤی. ترس و بێ‌متمانەیی خۆیان دەزێننەوە.

	ترسی کۆمەڵایەتی، خۆڕسکیی ئێمە نیسبەت بە کەسانی تر لەناو دەبات بۆیە پێوەندیی کۆمەڵایەتی سست دەکات. کەوابوو کولتووری ترس کولتوورێکە کە ‌تێی‌دا متمانە لەناو دەچێت. لە جیهانێک‌دا کە تا دەڕوا ترسێنەرتر دێتە پێش چاومان، دژوارە بتوانین متمانە بکەین- لە وەها جیهانێک‌دا خەڵک پتر بە دوای گارانتی و مسۆگەر‌بوونی ئاسایشەوەن. بۆ ئەوەی ڕوونی بکەینەوە متمانە چییە ڕەنگە خراپ نەبێت لێرەوە دەس پێ بکەین کە متمانە چ نییە. فیلسووفێکی ئەمریکی بۆ بەڕیوەبەرانی سەرەوەی کۆمپانیایەکی ئەمریکی سەبارەت بە متمانە وتارێک پێشکەش دەکات و لە وتارەکەی‌دا پێداگری لەسەر پێویستیی متمانە لە نێوان کارمەندەکان‌دا دەکات. کاتێک وتارەکەی کۆتایی پێ‌دێت یەکەمین پرسیارێک کە لێیان پرسی ئەوە بوو: " بەڵام ئاخر ئێمە چۆن دەتوانین کارمەندەکان کۆنتڕۆڵ بکەین15"؟ ئەم پرسیارە  دەرخەری ڕوانگەیەکە کە کە لەگەڵ متمانە تەبا نییە، کەسێک کە دەبێ کۆنتڕۆڵ بکرێت و لەژێر چاوەدێری‌دا بێت ڕێک ئەو کەسەیە کە ناکرێ پێوەندییەک لەسەر بنەمای متمانەی لەگەڵ بونیات بنێی.

	کۆمەڵگای کارامە و لەسەر پێی خۆ ڕاوەستاو کۆمەڵگایەکە کە گریمانە لەسەر ئەوە دادەنێ کە لە کۆمەڵە خەڵکێک پێک‌هاتووە کە هەموو تاکەکان بڕوایان بە ئەرکێکی ئەخلاقی لە بەرانبەر یەکتردا هەیە و هەمووان متمانەیان بە یەک هەیە و دەتوانن پشت بە یەکتر ببەستن 16. بەم جۆرەیە کە گئۆرگ زیمێل متمانە بەم شێوازە لێک‌دەداتەوە:" یەکێک لە ‌گرینگ‌ترین هێزەکانی وێک‌هێنەر لە کۆمەڵگادا" 17. بۆ هەر تاکێک متمانە ڕۆڵی گریمانەیەکی هەیە کە هێندە ژیرانە و باوەرهەڵگرە کە دەکرێت لەسەر ئەو بنەمایە بجووڵێینەوە. لە ڕوانگەی زیمێلەوە متمانە خاوەنی پێناسەیەکی " نهێنییە". زیمێل دەڵێ دژوارە بکرێ پێناسەیەکی وردتر لەم چەمکە بدرێت و لە ئەنجام‌دا بەم جۆرە پێناسەی دەکات:" حاڵەتێکی نێونجی لە نێوان زانین و نەزانین 18". لە متمانەدا جۆرێک لە چاوەڕوانی شاردراوەتەوە کە ئەو لایەنەی تر چۆن بجووڵێتەوە. بەڵام گەیشتن بەم چاوەڕوانییە پێویستی بە بازدانێک هەیە لەو بنەمایەوە کە هەمانە. زیمێل دەڵێ متمانە ناتوانێت تەواو ببێ بەڵکوو هەمیشە پلەی جۆراوجۆری هەیە واتە ئێمە هەمیشە بە ڕادەیێکی دیاری‌کراو متمانە بە کەسێک دەکەین 19.

	دیتریش بۆنهۆفێر کە تئۆلۆژیست بوو، لە یادداشتەکانی زیندان‌دا بەر لەوەی بە تاوانی بەشدار‌بوون لە هەوڵ بۆ تێرۆری ئادۆڵف هیتلێر لە سێدارە بدرێت، ڕوونی دەکاتەوە کە:

	تا ڕادەیێک هیچ کەس نییە کە لەقاویان نەدابێ(پەڕەی ٢٦٠)، کەسایەتیی یەهوودا کە بۆ ئێمە فام‌هەڵنەگر بوو ئێستاکە ئیتر بۆمان نامۆ نییە. هەوایەک کە هەڵیدەمژین وەها تێکەڵ بە بێ‌متمانەییە کە هەموومان خەریکین تەسلیم دەبین. بەڵام کاتێک کە ئەم کەشە پڕ لە بێ‌متمانەییەمان تێکشکاند، متمانەیەکی وەهامان ئەزموون کرد کە بەر لەمە مەحاڵ دەهاتە بەرچاومان. ئێمە فێر بووین کە گەر متمانە بکەین، هەموو ژیانمان دەسپێرینە دەست کەسێکی تر؛ ئێمە فێر بووین کە لە ڕادەبەدەر متمانە بکەین- متمانە بکەین بە هەموو ئەو شتە لێڵ و دوولایەنانەی کە ئابلۆقەیان دابووین. ئێستا ئیتر ئێمە دەمانزانی کە تەنیا لە وەها متمانەیەک‌دا- کە بەردەوامیش وەکوو قومار وایە، بەڵام مرۆڤ بە خۆشحاڵییەوە بەرەوپیریی دەچێ-یە کە مرۆڤ لە ‌ڕاستی‌دا دەژی و ئیش دەکات. ئێمە دەمانزانی کە یەکێک لە قێزەون‌ترین کارەکان چاندنی تۆوی بێ‌متمانەییە و دەبێ لە جیاتی ئەوە متمانەمان بەهێزتر بکەین تا هەر شوێنێک کە ڕێگای هەیە. بۆ ئێمە متمانە بەردەوام یەکێک کە ‌‌مەزن‌ترین، دەگمەن‌ترین و خۆش‌ترین بەشەکان لە ژیانی هاوبەشی مرۆڤەکانە و متمانە تەنیا لە بەرانبەر بەکگراوندی تاریکی بێ‌متمانەیی‌دایە کە وەها بە تەواوی خۆی ئاشکرا دەکات. ئێمە فێر بووین لە هیچ دۆخێک‌دا خۆمان تەسلیمی مرۆڤێکی پەست نەکەین. بەڵام بەبێ هیچ مەرجێک خۆمان تەسلیمی کەسێک بکەین کە شایانی متمانەیە 20.

	بۆهێنفێر ئاگادارە کە متمانە هەمیشە پێویستی بە "بازدانێک" هەیە، یان گەر پێتان خۆشە ناوی بنێن کردەوەیەکی ئیماندارانە. بەڵام ئەو شتەی بۆهێنفێر بەرگریی لێ دەکات متمانەیەکی هەڵسەنگێندراوە کە هەمیشە بەکگراوندێکی لە بێ‌متمانەیی هەیە. کەوابوو متمانە هەمیشە پێوەندییەکی لەگەڵ بەرەوپیریی مەترسی چوونەوە هەیە جا چ ئەو مەترسییە وێنا کرابێت چ نەکرابێت. متمانە جۆری جیاوازی هەیە و دەکرێت لەسەر بنەمای پێوەندییان لەگەڵ ئەم مەترسی و ڕیسکە لێک جیا بکرێنەوە 21. یەکەمین جۆری متمانە، متمانەی ساویلکانەیە- ئەمە متمانەیەیە کە ئێمە هەموومان لەگەڵی لەدایک دەبین. بەبێ وەها متمانەیەک بە دایک و باب و دیتران، هەرگیز ناتوانین زیندوو بمێنین و گەشە بکەین. بەڵام ئەمە ڕێک ئەو متمانە منداڵانەیەیە. کاتێک گەشە دەکەین فێر دەبین کە دەکرێت ئەم متمانەیە وەلا بنێین. ئێمە دەبێ فێر بین کە متمانە دەتوانێت هەندێک مەترسیی هەبێت. ئەو شتەی من ناوی دەنێم متمانەی گەمژانە بریتییە لەو متمانەیەی کە تاک سەرەڕای ئەوەی دەزانێ بە وەها متمانەیەک چ مەترسییەک لە بۆسەی دایە، بەڵام ئەو مەترسییە لە‌بەر‌چاو ناگرێت و متمانە دەکات.  نموونەی ئەم جۆرە متمانە گەمژانەیە متمانەی بێ‌ئەملاولای ئەندامەکانی ڕێکخراوەیەکە بە ڕێبەرەکانیان. لە لایەکی ترەوە متمانەیەک کە دەبێ پەروەردە بکرێت. متمانەی بیرلێکراوەیە کە هەمیشە گرێ دراوەتەوە بە ئاگاداری لە مەترسی و هەمیشە ڕەگەیەک لە بێ‌متمانەیی ‌تێ‌دایە. متمانەی بیرلێکراوە هەمیشە سنووردار و مەرج‌دارە. متمانەی بیرلێکراوە تەنیا ئەو کاتە ئەگەری دەبێت کە ئەو کەسەی کە متمانە دەکات لە دڵەوە بزانێت کە مەترسییەک لەم متمانە‌کردنەدا هەیە. کاتێک متمانە دەکەین گریمانەمان ئەمەیە کە ئەم مەترسییەی کە هەڕەشەمان لێ دەکات بە کردەوە دەرنایە و لایەنی بەرانبەر نامانخاتە کێشەوە.

	هەر وەکوو زیمێل جەخت دەکات، متمانە هەمیشە خاوەنی ماکێکی سەرووعەقڵییە کە لە بەراورد لەگەڵ باوەڕی نهێنی هەڵدەسەنگێنێ. کاری عاقڵانە ئەوەیە وای‌دابنێین که  ئەم ماکە سەرووعەقڵییە تا ڕادەیەکی زۆر لە هەستەوە سەرچاوە دەگرێت. متمانە تا ئاستێکی زۆر پێوەندیی بە هەستەکانی مرۆڤ بە نیسبەت کەسێکی تایبەت، شتێکی تایبەت ، کۆمەڵگایەکی تایبەت یان جیهان بە‌گشتییەوە هەیە.

	دەکرێ بڵێین متمانە درەوشانەوەی ڕوانگەیەکی گەشبینانەیە سەبارەت بە ڕاستی، چونکە تەنیا مرۆڤی گەشبین وەها بڕوایەکی بە هاوڕێکانی هەیە. کەسێک کە متمانە دەکات سێناریۆوە نەرێنییە ئەگەرییەکان لە‌بەر‌چاو ناگرێت- یان ‌‌لانی‌کەم وابیر دەکاتەوە کە ئەم سێناریۆیانە نایەنە دی. بەڵام لە کەش‌وهەوایەک کە ئەمڕۆکە زاڵە لایەنگریی زۆرینە لایەنگرییەکی پێچەوانەیە واتە لە‌بەر‌چاو نەگرتنی سێناریۆوە ئەرێنییەکان و دامەزراندی بڕوا و کردار لەسەر بنەمای سێناریۆوە نەرێنییەکان. لە کەش‌وهەوای بێ‌متمانەیی‌دا مرۆڤ هاوکات زۆر گوێی ناداتە ئەو زانیاری و هەواڵانەی کە نیشان دەدەن فڵانە دیاردە هێندە جێی مەترسی نییە کە مرۆڤ تووشی وەها ترسێک بکات 22. گەر بەم جۆرە سەیر بکەین، بێ‌متمانەیی زۆر بە سانایی کۆ دەبێتەوە و پتەو دەبێت. دەتوانین بڵێین بێ‌متمانەیی دەبێتە بەشێک لە هەمان ترسی خوو‌پێکراو وا لە بەشی دووهەم‌دا باسمان لێ کرد. کەوابوو ڕوونە کە متمانە لەناو کولتووری ترس‌دا بە سەختی زیان دەبینێت. ترس کاریگەرییەکی وێرانکەری لەسەر متمانە هەیە و کاتێک متمانە کەم و ‌‌‌کەم‌تر بێتەوە ترس زۆرتر و بەربڵاوتر دەبێت.

	بەربڵاوتربوونی ترس هاوکات دەتوانێت هەم ئاکام و هەم هۆکاری لەکیس چوونی متمانە بێت.

	کولتووری ترس کولتووری متمانە نییە- ئەمەش دواهاتی زۆری دەبێ بۆ چۆنیەتیی پێوەندیی تاکەکان لەگەڵ یەکتر. متمانە دەکرێت وەکوو چەسپی کۆمەڵایەتی شرۆڤە بکرێت کە مرۆڤەکان لێک گرێ دەداتەوە. بەڵام ترسیش دەتوانێت مرۆڤەکان لێک گرێ بداتەوە، هەر وەکوو لە بەشی پێشوودا دیتمان، بەڵام ئەم پێکەوەبوونەی کە لەسەر بنەمای ترسە نموونەیەکی ڕاکێشەر نییە.

	وەرزی شەشەم: سیاسەتی ترس

	ترس، ‌‌کۆن‌ترین کەرەسەی دەسەڵاتە.

	Mudler Fox, in X-Files (1993)

	کارتمان:" من کەڵک لە ترس وەردەگرم بۆ ئەوەی خەڵک گوێ‌ڕایەڵی من بن."

	بارت سیمپۆن:" ئەها، ئەمە بە جۆرێک هاوشێوەی تێرۆریسم نییە؟"

	کارتمان:" نا ئازیزم، هاوشێوەی تێرۆریسم نییە! ئەمە خودی خودی تێرۆریسمە!"

	South Park (2006)

	 

	دەکرێ ترس به بنەمای هەموو شارستانییەتی مرۆڤی بزانین؛ ترس یارمەتی داوە بە گوورانی هەموو ئەو شتانەی وا مرۆڤ لە دەوروبەری خۆیان سازیان کردووە و بەرەو پێشی بردووە، شتانێک وەکوو ماڵ، شار، کەرەسەی کار و شەڕ، یاساکان و بنکە کۆمەڵایەتییەکان، هونەر و دین 1. جامباتیستا ڤیکۆ لە کتێبی زانستی نوێ‌دا (1744) ئەم گریمانەیەی هێنا ئاراوە کە چۆن سەرچاوەی هەموو شارستانییەتی مرۆڤی لە ترس‌دایە2. پێش هەموو شتێک ترسان لە هەورە تریشقە. شتێک که لەم ترسەدا گرینگە ئەوەیە کە هۆکاری ترس کەسانی تر نین بەڵکوو شتێکە کە هەمووان بە شێوەیەکی بەرانبەر لەگەڵی تووشن. کاتێک هەمووان بە ترسەوە لە هەورە تریشقە هەڵدێن تێدەگەن کە هەمووان لە یەک شت ترساون و ئەمە دەبێتە خاڵی دەسپێک بۆ کۆ‌بوونەوە و ساز‌‌‌کردنی کۆمەڵگاکان.

	نموونەیەکی جیاواز دەتوانین لای نیکۆلا ماکیاڤێللی و تامس هابز بدۆزینەوە. ترسێک کە ڤیکۆ جەختی لەسەر دەکات ترسێکی هاوبەشە.، بەڵام ئەوەی لای ماکیاڤێللی و هابز ترسی زاڵە، ترسی دوولایەنە[ واتە ترس لە یەکتر]ـە؛ تاکەکان پتر لە یەکتر دەترسن تا لە شتێکی دەرەکی. بەڵام ترسی تاکەکان لە یەکتر دەبێتە سەرەتایەک بۆ کۆبوونەوە و ساز‌‌‌کردنی کۆمەڵگاکان. ئەم دوو فیلسووفە هاوڕان کە هەر کەسێک کە بتوانێ ترس لە کۆمەڵگادا بێنێتە ژێر ڕکێفی خۆیەوە دواتر زۆر بە سانایی دەتوانی کونترۆڵی هەموو کۆمەڵگاکە بە دەستەوە بگرێ.لە ڕوانگەی ئەم دوو فیلسووفەوە، ترس لە توندوتیژییە کە دەبێتە بنەمای یەکگرتوویی مرۆڤەکان. خاڵی دەسپێک بۆ هەموو ئەو کۆمەڵگایانەی کە توانیویانە دەوام بێنن خێرخوازی بەرانبەر بە یەکتر نەبووە، بەڵکوو بە پێچەوانەوە ترس لە یەکتر بووە. ئەمە ڕای هابزە 3. لای ماکیاڤێللی دەسەڵاتە- و مەبەستیشی دەسەڵاتی جەستەیی و توانای توندوتیژی جووڵانەوە و زیان گەیاندنی جەستەیی بە دیترانە- کە ئەم ئەگەرە ساز دەکات کە کۆمەڵگاکان سەردەربێنن.

	ماکیاڤێللی بە فەلسەفە سیاسییەکەی بە شوێن نییەتی خێرەوە بوو. ئەو شتەی لە توێژی شاراوەی فەلسەفەی سیاسیی‌دا بوونی هەیە ڕەش‌بینییەکی مرۆڤ‌ناسی قووڵە، کە لەسەر بنەمای ئەو خەڵکە هەمیشە لە کردەوەدا شەڕاشۆن مەگین زەروورەتی دەرەکیی ناچاریان بکات بە پێچەوانەی ئەمە بجووڵێنەوە:

	هەموو ئەو کەسانەی کە سەبارەت بە سیاسەت نووسراوەیان هەیە سەلماندوویانە کە –مێژووش بە نموونەی ‌‌یەک‌جار زۆر قسەی ئەمان پەسەند‌ دەکات- کەسێک کە دەیەوێ یاسا بۆ شارێک دابنێت و نیزامێکی سیاسیی بۆ دابمەزرێنێت، دەبێ ئیشی خۆی بەم گریمانەیەوە دەس پێ بکات کە هەموو مرۆڤەکان خراپن و لە یەکەمین دەرفەتێک کە دەستیان بکەوێ بە پێی سرووشتی خراپی خۆیان دەجووڵێنەوە و تەبیعەتی خراپی خۆیان دەخەنە بەر چاو؛ گەر خراپەی کەسێکیش شاراوە بمێنێتەوە ئەوە بە هۆی هۆکارێکی نەناسراوە و ئەم هۆکارە تەنیا کاتێک دەتوانین بناسین کە خراپەی ئەو کەسە بە کردەوە دەرهاتبێت: ئەو کات زەمان، کە دەڵێن دایکی هەموو ڕاستییەکانە، پەردە لەسەر ئەم هۆکارە لادەدات 4.

	کاتێک پێشەکیی بنەمایی ئەمە بێت، زۆر بە سانایی و ڕاستەوخۆ دەکرێ بەم دەرەنجامە بگەین کە حکومەتێکی ڕێکخراو یان ڕێکخراوەیەک دەبێ لەسەر بنەمای هەڕەشە و توندوتیژی دابمەزرێت. ئەوەی کە ئەم پێشەکییە چەندە جێگای گومانە بابەتێکی ترە کە لێرەدا لەمە زیاتر باسی لێناکەین 5. ئامانجی توندوتیژی دەبێ گارانتیی مانەوەی کۆمەڵگا بێت. ماکیاڤێللی لە ئەمیردا دەنووسێت:

	کەڵکی دروست وەرگرتن لە توندوتیژی(هەڵبەت ئەگەر بکرێت لە وشەی دروست بۆ شەڕێک وەکوو توندوتیژی کەڵک وەربگیرێ) توندوتیژییەکە کە بە یەک زەربە بە ئەنجام بگات و ترسێک لە هیچ کەسێک نەهێڵێتەوە و پاشان شوێنی نەگیرێتەوە مەگین بۆ ئاسایشی ڕەعیەتەکان. توندوتیژیی نادروستیش ئەوەیە کە وردەوردە لەکار بکرێت و بە تێپەڕ‌بوونی کات لە جیاتی کەم بوونەوە ڕوولە‌زۆر‌بوون بکات 6.

	توندوتیژی خراپ جۆرێک لە توندوتیژییە کە بۆخۆی بۆتە بایەخ و لە ئەنجام‌دا هێور هێور دەگاتە لووتکەی خۆی و توندتر دەبێتەوە. بە پێی ڕوانینی ماکیاڤێللی ئەم جۆرە لە توندوتیژی خراپە چونکە هیچ‌کام لە پێناسەکانی توندوتیژیی ئەرێنیی نییە واتە لە ڕێگەی وەلانانی ستراتیژیی دژمنان و سازکردنی ترسێکی بە پرەنسیپ و ئەندازەوە یارمەتیی ‌‌دابین‌کردنی نەزمی کۆمەڵایەتی نادات. حاکمێک کە دەس بە داوێنی توندوتیژیی خراپ دەبێت، ترس و خۆفێکی لە ڕادەبەدەر بڵاو دەکاتەوە و کەوابوو ڕێژیمی خۆی سست دەکات و بە بای دەدات:" وەها حاکمێک هەرگیز ناتوانێت متمانە بە ڕەعیەتەکانی بکات و ڕەعیەتەکانیش بە هۆی کەڵک وەرگرتنی بەردەوامی ئەو لە توندوتیژی هەرگیز هەست بە ئاسایش ناکەن 7." وەها حاکمێک بە کردەوە ناتوانێت کونترۆڵی ترسی لە دەست‌دا بێت و هەر وەکوو باسی لێ کرا لە بەدستەوە‌بوونی کونترۆڵی ترس بناغەی لەدەست‌بوونی کونترۆڵی حکومەتە. وەها حاکمێک بە پێچەوانەوە " دەبێتە قوربانیی ترسی خۆی 8". ماکیاڤێللی پێداگری دەکات کە ئەمیر " ئەو کاتەی کە پێویستە نابێت لە بەکارهێنانی شەڕ دەس‌ڕاگرێ"، بەڵام ئەمیر هاوکات "دەبێ هەستی دۆستایەتی لە دڵی خەڵک‌دا بەدی بێنێ 9". ماکیاڤێللی هاوکات دەنووسێ" ئەمیر دەبێ تێبکۆشێ بەبەزەیی بێت نەک دڵڕەق 10". لەوانەیە وابێتە بەرچاو کە من خەریکی وێنا‌کردنی وێنەیەکی گەشبینانە و دڵڕفێن لە ماکیاڤێللیم، کەوابوو ئیزن بدەن جەخت بخەمە سەر ئەوەی کە ترس ئەو شتەیە کە دواجار دەسەڵاتی ئەمیر و هەر بەو هۆیەش نەزمی کۆمەڵایەتی دەپارێزێت. تەنانەت گەر خۆشەویست‌بوونی ئەمیر شتێکی باش بێت، ترسان لێی لەمە ‌گرینگ‌ترە، چونکە ترس لە بەراورد لەگەڵ خۆشەویستی‌دا هێلانەیەکی زۆر ‌‌‌‌قووڵ‌تر لە دڵ‌ ساز دەکات:" خۆشەویستی هیچ شتێک نییە جیا لە پێوەندییەک کە خەڵک بە یارمەتی ئەو شەڕانی‌بوونی خۆیان هەر کاتێک بە قازانجیان بێت لێک‌هەڵدەوەشێننەوە، بەڵام لە لایەکی ترەوە، ترس لە سزا دەبێتە هۆی ئەوەی ئەمیر لە ئەمان‌دا بێ و هەر بەو هۆیەوە دەبێ ترس لەناو دڵی خەڵک‌دا زیندوو ڕابگیردرێت 11."

	هەر وەکوو سەدەیەک پاش ماکیاڤێللی، هابز نووسی ترس هەستێکە کە لە سیاسەت‌دا حەتمەن دەبێ لە‌بەر‌چاو بگیردرێت 12. هابز ترس لە مەرگ یان باش‌تر‌ بڵێین ترس لە مردنی پڕ لە توندوتیژیی پێ بنەمای حکومەت بوو 13. خاڵی دەسپێکی هابز دۆخی سرووشتییە کە ‌تێی‌دا خەڵک بێ هیچ یاسایەک دەژین. دۆخی سرووشتی دۆخێکی ساختەییە و ئامانجەکەی ترساندنی خەڵکە. بە گوتەی هابز وەها دۆخێک دەتوانین بەم جۆرە پێناسە بکەین: "هەر کەسێک بۆ خۆی". دۆخی سرووشتی دۆخی شەڕ و دژایەتییە. هۆکارەکەشی هیچ شتێک نییە جیا لە سرووشتی مرۆڤ؛ شەڕ بۆ پاراستنی گیان، دارایی، شەڕەف ئاشکرایە دەبێتە هۆی گێرەوکێشە لەناو جەماوەردا 14. لە ڕوانگەی هابزەوە مرۆڤەکان بێگومان توانای مێهرەبانییان هەیە، بەڵام ئەم هەستە هێندە لاوازە کە ناتوانێت بەر بە گێرەوکێشە بەردەوامەکان بگرێت. ئەو شتەی زۆر گرینگە ئەمە نییە کە جەماوەر بە کردەوە بەردەوام لە گێرەوکێشە و دژایەتی‌دان لەگەڵ یەکتر بەڵكوو ئەوەیە کە ئەگەری گێرەوکێشە و دژایەتی بەردەوام لەگۆڕێ‌دایە15.

	نییەتی تاکەکان بەردەوام پاراستنی دارایی خۆیان و وەدەست هێنانی دارایی دیتران و وەدەست هێنانی سەربەرزی و مەزنایەتییە. ئامانج لە هێنانە ئارای تیۆری دۆخی سرووشتی، ئاراستە‌کردنی ڕاپۆرتێک لە کۆمەڵگایەکی ڕاستەقینە نییە بەڵکوو خستنەڕووی نموونەیەک لە چۆنیاتیی هەڵس‌وکەوتی خەڵکە لە دۆخێک‌دا کە هیچ حکومەتێک لە گۆڕێ‌دا نەبێت کە پێ‌ملیان بکات بە مەرج و ئاستەنگییان بۆ ساز بکات. لە دۆخی سرووشتی‌دا جەماوەر هیچ مافێکیان نییە. ئەمە دابڕانێکی بنەڕەتییە لە تیۆری مافی سرووشتی کە لە سەردەمی کەوناراوە بەسەر فەلسەفەی سیاسی‌دا زاڵ بووە. لە دۆخی سرووشتیی هابزدا تەنیا یەک ماف بوونی هەیە- مافی کەڵک وەرگرتن لە هەر کەرەسەیەک بۆ وەدەست‌هێنانی هەر شتێک کە هەرکەس پێی خۆشە. تەنیا یاسای سرووشتیش لە دۆخی سرووشتی‌دا یاسای زاڵ‌بوونی بەهێزە بەسەر لاوازدا.

	دۆخی سرووشتی دۆخێکی باش نییە بۆ ژیان. تەنانەت بەهێزترین دەسەڵات‌دارەکان دەبێ بەردەوام ئاگایان لە خۆیان بێت چونکە بێ‌هیزەکان دەتوانن یەک بگرن و هێزیان بخەنە سەر یەک و بەم جۆرە لە بەهێزترین دەسەڵات‌دارەکانیش بەهێزتر بن. لە دۆخی سرووشتی‌دا هیچ کەس نازانێت کە ئەوی‌تر دۆستە یان دوژمن- کەوابوو بۆ دڵنیابوونەوە دەبێ هەمووانت پێ دژمنی هێزەکی بێت. دیارە ئەوانیش ئێمەیان پێ دژمنی هێزەکی دەبێت. کەوابوو ژیانی مرۆڤ لە دۆخی سرووشتی‌دا " لێک‌هەڵوەشاو، پڕ لە محنەت و قێزەون و شەیتانی و کورت دەبێت 16". ترس وڵات‌داگرە، کەوابوو ئەگەرەکانی تاک بۆ ئەوەی ڕوانینێکی ئەرێنیی بە ژیان هەبێت لەناو دەچن، لە ژیان هیچ شتێک نامێنێتەوە جیا لە پارێزگاریی هەمە‌لایەنە لە خۆت لە بەرانبەر ئەو مەترسییانەی کە لە لایەن دیترانەوە بوونی هەیە. ئەمە نالەبارترین جیهانی شیاوی ژیانە. بە نیشان‌دانی کەسێک لەسەر تەختی فەرمانڕەوایی، ترس دەگاتە پلەیەکی تر و بۆشاییەک بۆ ئەوە دەس دەکەوێت کە وەشوێن ئامانجە ئەرێنییەکان بکەوین و ژیان ئیتر کورت نەکرێتەوە لە خۆپاراستن لە مەرگێکی پڕ لە ژان. کەوابوو جەماوەر هەڵدەبژێرن کە لە ئازادیی سرووشتیی خۆیان چاوپۆشی بکەن بۆ ئەوەی پارێزراو بن و ئەمە کارێکە کە هەر کەسێک بە بەستنی گرێبەستێکی کۆمەڵایەتی ئەنجامی دەدا. بەڵام ئێمە دەزانین کە بەڵێنی هەر کەسێک چەندە بڕ دەکات  و چەندە دەکرێ پشتی پێ‌ببەسترێت. کەوابوو دەبێ دەسەڵاتێکی باڵادەست‌بوونی هەبێت کە ئەم گرێبەستە بپارێزێت.  ئەم کارە بەم جۆرە ئەنجام دەدرێت کە هەر تاکێکی کۆمەڵگا ویستی خۆی بۆ سەربەخۆیی وەلا دەنێت و دەیسپێرێت بە دەست تاکێک کە ناوی فەرمانڕەوایە و دەسەڵاتێکی لەبڕا نەهاتووی هەیە. فەرمانڕەوا هیچ ئەرکێکی لە بەرانبەر ڕەعیەتەکان لەسەر شان نییە بەڵام ڕەعیەتەکان بەرپرسن کە بەو جۆرە بجووڵێنەوە کە فەرمانڕەوا دەڵێ. تەنیا شتێک کە فەرمانڕەوا ناتوانێت دەستی بۆ بەرێت یان بیهەوێ گیانی ڕەعیەتە، چونکە فەرمانڕەوا هەر لە بنەڕەتەوە لە بەر ئەوە هەڵبژێردراوە کە گیانی ڕەعیەتەکان بپارێزێت. هەر یاسایەیک کە حاکم دای‌دەمەزرێنێ یاسای ئاسمانی دێتە ئەژمار بەڵام ئەوە حاکمە کە دیاریی دەکات کامە یاسا ئاسمانییە و دینی باوی کۆمەڵگا دەبێ چ دینێک بێت.

	ئەو دۆخە سرووشتییەی کە هابز باسی دەکات دۆخێکە کە هیچ متمانەیەک ‌تێی‌دا بوونی نییە. پێوەندیی نێوان تاکەکان لە دۆخی سرووشتی‌دا پێوەندییەکە لەسەر بنەمای بێ‌متمانەیی تەواو. متمانە، ئەم "چەسپەی کۆمەڵگا" لە دۆخی سرووشتی‌دا بوونی نییە بۆ ئەوەی تاکەکان پێکەوە بنووسێنێ هەر بەو هۆیەش هەر کەسێک بە حاڵی خۆی بەڕەڵا کراوە. بەڵام کاتێک حاکم هەڵبژێردرا و حاکمییەتێک ساز بوو ‌‌لانی‌کەم یەک کەس هەیە کە هەمووان متمانەی پێ دەکەن چونکە گریمانەی هەمووان ئەوەیە کە ئەمە کەسێکە کە بە شێوەیەکی باش کەڵک لەو دەسەڵاتە وا هەیەتی. لە دەرەنجامی ئەو متمانەیە بە حاکم‌دا باقی جەماوەریش بە شێوەیەکی ناڕاستەوخۆ متمانە بە یەکتر دەکەن چونکە گریمانە ئەوەیە کە ئەوان بە شێوەیەک دەجووڵێنەوە کە حاکم تووڕە نەکەن. بەڵام ئەم متمانەیە ناڕاستەوخۆیە بە تەواوی جیاوازە لەو متمانە ڕەسەن و سرووشتییە کە کەسانێک وەکوو لۆگسترۆپ و دیتران وەسفی دەکەن. ئەمە متمانەیەکی چەواشە کراوە کە هۆکارەکەی ترسە.

	ترس دەتوانێت کەرەسەیەکی بەکەڵک بێ بۆ پاراستنی نەزم لە کۆمەڵگادا. هابز بە پێداگرییەوە دەڵێ هیچ هەستێک بە ڕادەی ترس تاکەکان پێ‌مل ناکات بەوەی کە ‌‌‌کەم‌تر لە بیری پێشێل‌کردنی یاسادا بن 17. هابز هاوکات دەنووسێ ترس دەبێتە هۆی ئەوەی جەماوەر پێکەوە لە ئاشتی و سەفادا بژین 18. هەڕەشە بە سزا دران بە دەست دەوڵەتی باڵادەست کێشێکی زۆر قورستری  هەیە لە هەر جۆرە دەس‌درێژییەک بۆ گیان و ماڵی دیتران و ئەم ترسە لە سزا دران دەبێتە زامنی پێکەوە ژیانی ئاشتییانە و یاسامەندی شارۆمەندان لە پەنا یەکترەوە. ئەمە پێکەوە ژیانە لەوانەیە "یاسامەند" بێ، بەڵام ئایا دەکرێ وەها کۆمەڵگایەکمان پێ کۆمەڵگایەکی ئازاد بێت؟ کانت لە نێوان ترس و ڕێزگرتن لە یاسا، کە ماکی شاراوەی دیاریکەری کردەوەکانی ئێمەیە، جیاوازی دادەنێ و ئیدیعا دەکات کە ڕێزگرتن لە یاسا بەسەر ترس‌دا سەرەتی هەیە ڕێک بەو هۆیەی کە ئازادیمان لێ ناستێنێتەوە 19. لە لایەکی ترەوە هابز بە پێداگرییەوە دەڵێ جووڵانەوە لە ڕووی ترسەوە بە تەواوی لەگەڵ جووڵانەوەی ئازادانە تەبا و ڕەبایە 20. هەرچەن دەکرێ بڵێین کە ئەم ئازادییە جۆرێک لە ئازادیی "مەڕانە"ـیە. دەتوانین بڵێین پێشنیاری هابز ئەوەیە کە خەڵک وەبەرایەتی بە جۆرێک لە ترس لە بەرانبەر جۆرێکی تردا دەدەن و هەڵی‌دەبژێرن. خەڵک ترس لە حاکم دەکەن به جێگری ترس لە هەموو شتێک: ترسی کامڵ و مۆتڵەق شوێنی خۆی دەدا بە ترسی بەرتەسک. لە ڕوانگەی هابزەوە ئەرکی دەوڵەت ‌‌دابین‌کردنی دۆخێکە کە تاکەکان ‌تێی‌دا ترسێکی "بەجێ"ـیان لەو شتە هەبێت کە ترسێنەرە. بە زمانێکی‌تر، ترس ماکێکی بێگانە لە کۆمەڵگای شارستانی‌دا نییە، بەڵکوو یەکێک لە پێش‌مەرجەکانە بۆ گووران و درێژەی ژیانی کۆمەڵگای شارستانی. هەر چەن هەر وەکوو باسی لێ کرا هابز دەڵێ مرۆڤەکان توانای محەبەت‌کردنیان هەیە بەڵام لە جیهانی ‌ڕاستی‌دا ئەوە ترسە کە بنەمای کرداریی ئەخلاق مسۆگەر دەکات. خاڵی جێگەی سەرنج ئەوەیە کە دەوڵەت دەبێ بتوانێت ترس بەرەو لایەکی دروست هان بدات. دەوڵەت دەبێ بە جەماوەر بقەبڵێنێ کە لە فڵانە شت بترسن و لە فیسارە شت نەترسن، چونکە خەڵک بۆخۆیان لە شتەکان بەو جۆرەی لە ڕوانگەی دەوڵەتەوە باشە ناترسێن. هابز دەڵێ لە بەرانبەر ئەم دۆخەدا دەوڵەت دەبێ هەندێک وێنەیەک ساز بکات و هەندێک دیاردە گەورەتر  وهەندێکیان بچووک‌تر لەو شتە نیشان بدات کە ‌لە ڕاستی‌دا هەن. 

	ماکیاڤێللی زۆر دڵنیایە لە توانای پرەنس لە حکومەت کردن لە ڕێگەی ترسێکەوە کە هەوڵقووڵاوە لە دەسەڵاتی ئەوەوە  بۆ سەپاندنی توند و تیژی و زەبروزەنگەوە بەسەر ڕەعیەتەکانی‌دا. هابز لەگەڵ ماکیاڤێللی هاودەنگ نییە و وابیر ناکاتەوە کە حاکم تەنیا بە یارمەتی ترس دەتوانێت حوکمڕانی بکات 21. لە ڕوانگەی هابزەوە، پەیڕەوانیش دەبێ لە خۆیانەوە مەیلێک بە تەسلیم‌بوون و پەیڕەوی‌کردن نیشان بدەن چونکە ئەوە بە قازانجیانە. کەوابوو ترسی سیاسی تەنیا شتێک نییە کە لە سەرەوە بەسەر شارۆمەندان‌دا بسەپێندرێ. بە پێچەوانەوە ترسی سیاسی پڕۆسەیەک گشتییە کە بریتییە لە مەیل و ئامادەیی تاکەکان و هەروەها بریتییە لە دامەزراوە گشتییەکان لە چەشنی کڵێسە. تاکەکان یەکتر دەدۆزنەوە و کردەوەکانی یەکتر دەبینن و ئاگاداری بە یەکتر دەدەن سەبارەت بە لێکەوتەکانی شێوانی نەزمی کۆمەڵایەتی. حکومەتی تیرانی- واتە هەمان حکومەت کە هابز بەرگریی لێ دەکات- ناتوانێ بەردەوام بێت مەگین هەموو شارۆمەندان ئاگادار بن کە شارۆمەندانی تر چاویان لێیانە و کردەوەیان دەبینن و دەتوانن ڕاپۆرتیان لێبدەن 22.

	لە لایەکی ترەوە، مۆنتێسکیۆ لە ڕووحولقەوانین‌دا (1748)، ترس لە حاکمی زۆردار وەکوو گەورەترین کێشە پێناسە دەکات. هابز دەڵێ ترس لە حاکم بە قازانجی شارۆمەندانە، ئەوە لە کاتێک دایە کە مۆنتێسکیۆ لە بەرانبەردا وەها ترسێک تەنیا هەڵقوڵاو لە حەزی حاکمی زۆردار بۆ قۆرخ‌کردنی دەسەڵات دەبینێت. کەوابوو ‌گرینگ‌ترین پاساو بۆ پرەنسیپی جیاکردنەوەی هێزەکان و دامەزراندنی نەزمێکی لیبراڵی هەمان ترس لە بڵاوکردنەوەی وەحشەتی حاکمی زۆردارە. لە فەلسەفەی سیاسیی مۆنتێسکیۆش‌دا ترس شوێنێکی تایبەتی هەیە، بەڵام چییەتیی ئەم ترسە لە فەلسەفەی ئەودا بە تەواوی جیاوازە لە چییەتییی لە فەلسەفەی سیاسیی هابزدا. ئالێکسی دۆتۆکڤیلش بە نۆرەی خۆی ئیمکانی سەرهەڵدانی جۆرێکی تر لە وەحشەتی حکومەتی تیرانی لەبەرچاو دەگرێت. لێنە کە تیران دی حاکمێکی ملهوڕی مۆتڵەق نییە، بەڵکوو زۆرینەیەکی گووشراوە کە بە بڵاوکردنەوەی ترسێک کە دەرئەنجامی بەزینی بەرپرسە نەریتییەکانە، نەزمی لیبڕاڵی لاواز دەکات و لەناوی دەبات 23. تۆکڤیل پاش سەردەمی شۆڕشی فەڕەنسا دەینووسی، سەردەمێک کە ڕێژیمە کۆنە ئەورووپییەکان یەک لە دوای یەک دەڕۆخێن. لەم دۆخەدا، خەڵک ‌‌‌کەم‌تر نیگەرانی لەدەست‌دانی گیانیانن- هەر ئەو شتەی کە بنەمای فەلسەفەی سیاسیی هابزە- بەڵکوو زیاتر نیگەرانی لەدەست‌چوونی ڕاستییە نەریتییەکان، چییەتیی مۆتڵەقی بایەخە ئەخلاقییەکان و شتانێکی لەم جۆرەن. دەکرێ بڵێین ئەو شتەی خەڵک لێی دەترسان هەمان مۆدێرنیتە بوو، مۆدێڕنیتەیەک کە لە بەرانبەری‌دا هەستیان بە هەڕەشە دەکرد، ئەوان لە داهاتوو تۆقیبوون و بە بڕوای دۆتۆکڤیل بۆ دەرمان‌کردنی ئەم ترس و تۆقینە بوو کە دەیانەویست حکومەتێکی زۆر سەرکوتکەر ساز بکەن کە بتوانێ نەزم بێنێتەوە سەر کار و نەریتە پێشووەکان دیسانیش سەقامگیر بکاتەوە.

	لێرەدا مەترسییەک سێبەری خستۆتە سەر هەر جۆرە حکومەتێک: ئەو مەترسییەی کە حکومەت مل بدات بە ترسی شارۆمەندەکانی. بەرپرسانی حکومەتی کاتێک ترس لە دیاردەیەکی تایبەت خەریکە بەردەوام گەشە دەکات بەردەوام وشیار و گوێ بە زەنگن. هۆکارەکەشی ئەوەیە کە ئەم ترسە هاوکات ڕەواییی حکومەتیش لاواز دەکات، چونکە ڕەوایی لە بنەڕەتەوە پاڵی داوە بە تواناییی حکومەت بۆ پاراستنی شارۆمەندەکانی. ئەم پاراستنە تەنیا بەرتەسک ناکرێتەوە لە توانایی حکومەت بۆ بەرگری‌کردن لەوەی هەندێک لە شارۆمەندان بە توندوتیژی لەگەڵ هەندێکی تر نەجووڵێنەوە یان توانایی ڕووبەڕوو‌بوونەوە لەگەڵ هێزی نیزامی دەوڵەتانی تر یان تێرۆریستان بەڵکوو هاوکات بەمانای توانای حکومەت لە بەرگری‌کردن لە نەخۆشییەکان و دیاردەکانی تریشە کە دەتوانن تەندروستیی شارۆمەندان بخەنە مەترسییەوە. گەر حکومەتێک نەتوانێ لەم جۆرە ڕووداوانەدا شارۆمەندانی خۆی بپارێزێت ئاشکرایە کە لاواز دەبێ و بنەماکانی لەرزۆک دەبن. کەوابوو حکومەت دەبێ نیشان بدات کە خەریکی شەڕ کردنە لەگەڵ هەموو ئەو شتانەی کە دەبنە هۆکاری ترسان. بەڵام کێشەکە لێردەایە کە خودی ئەم نیشان‌دانە دەتوانێت بۆخۆی ببێتە هۆی زیاتر‌بوونی ترس و بەهێزترکردنی. چونکە حکومەت دەبێ بۆ ڕەوایی بەخشین بە کردەوەکانی خۆی ئاشکرای بکا تکە چییە ئەو شتەی کە بۆتە هۆکاری ترس. حکومەت بۆ بەهێزکردنی ڕەواییی خۆی ‌‌‌‌‌‌زۆر جار دەبێ مەترسییەکان جیددی‌تر لەو شتەی هەن نیشان بدات.

	    ئەمڕۆکە دیسان ترس وەکوو بنەمای فەلسەفەی سیاسی پلە و پایەیەکی بەرزی پێ دەدرێت. مایکێڵ ئیگناتیڤ، مێژوونووس و ڕۆژنامەوان، دەڵێ" لە سەدەی بیستەم‌دا ئەندێشەی چارەنووسی هاوبەشی هەمووی بەشەر زیاتر لەسەر بنەمای ترس دامەزراوە نەک ئۆمێد، زیاتر لەسەر بنەمای توانایی مرۆڤەکان بۆ کردەوەی شەڕئاژۆ دامەزراوە تا لەسەر بنەمای گەشبینی سەبارەت بە توانای مرۆڤ بۆ کردەوەی خێر، زیاتر لەسەر ئەم ڕوانگەیە دامەزراوە کە مرۆڤ گورگی مرۆڤە نەک مرۆڤ دامەزرێنەری مێژووی خۆی 24". فیلسووفی بەناوبانگ، جوییەت ئەشکلار لایەنگری بۆچوونێکە کە ناوی دەنێ "لیبراڵیسمی ترس"، بۆچوونێک کە ئامانجێکی ئەرێنی ناخاتە دوورەدیمەنەوە بۆ ئەوەی تێبکۆشین پێی بگەین، بەڵکوو دوورەدیمەنێکی(21) نەرێنی پێشکەش دەکات کە هەموومان دەتوانین هاودەنگ بین کە دەبێ تا دەتوانین لێی دوور بکەوینەوە. ئەشکلار هەست دەکات لە سەردەمێک‌دا کە یەکپارچەیی لەناو چووە دەتوانین بە هاودەنگی بگەین کە تێرۆر، بێ‌ڕوحمی، بێ‌بەزەیی‌بوون و ڕەنج شتانێکن کە دەبێ پارێزیان لێبکەین25. ترس دەتوانێت کاریگەرییەکی یەکپارچەکەری هەبێت- ترس دەتوانێت هەستی یەکیەتی و یەکگرتنێک کە لە سەردەمی ئیندیڤیجواڵیسم‌دا لە دەس چووە بۆمانی بگەڕێنێتەوە. لە ڕوانگەی ئەشکلارەوە ترسی سیستەماتیک هەمان شتە کە ئازادیی سیاسی مۆمکین دەکات. لێرەدا دەبێ وەبیر بێنینەوە کە ترسێک کە جودییەت ئەشکلار باسی لێ دەکات تەنیا ترس لە کەوتنە بەر هەڕەشەی خۆش‌بژیوی و پارێزراویی تاکەکەسیمان نییە بەڵکوو ترس لەوەیە کە گیانی هاوجۆرەکانمان، هەموو مرۆڤەکان لە هەر شوێنێکی جیهان بکەوێتە بەر هەڕەشە.

	ترس دەتوانێت سەرچاوەی هاودڵی و هەستی تاقانەیی بێت. هەر لەبەر ئەوە ڕەنگە وا بێتە بەرچاو کە پاراستنی ترس پێش‌مەرجی پێویست بۆ درێژەدان و مانەوەی کۆمەڵەیە(22). ئەم خاڵە لە فیلمی ئێم. نایت شیامالان، گوند(2004)ـدا بە باشی وێنا کراوە. دانیشتووانی گوندێک ژیانیان هاوشێوەی ژیانی کۆچبەرە ئەمریکییەکانی سەدەی نۆزدەیە. گوند وەکوو یەکەیەکی بەستراوە و هەندێک دێوەزمەش لە دارستانەکە‌دان کە وەها ترسێنەر و ترس‌ئافرێنن کە بەربەستێکن بۆ ئەوەی کەسانێک کە لە گوند حەز دەکەن بڕۆنە دەرێ بتوانن بڕۆن. لە کۆتایی فیلمەکەدا دەبینین کە خەڵکی گوند لە سەدەی نۆزدەدا ناژین بەڵکوو خەڵکی هاوچەرخی خۆمانن کە هەموویان بوونەتە قوربانیی جەنایەتە پڕ لە توندوتیژییەکانی شارنشینیی مودێڕن. ئەوان کۆمەڵی خۆیان لە کۆمەڵگا جیا کردۆتەوە و لە دەرەوەی‌دا کۆمەڵگایەکیان بۆخۆیان ساز کردووە و ئەم کۆمەڵگایە خاوەنی هەندێک پرەنسیپی تایبەت بە خۆیەتی.  ئەم پرەنسیپانە لەسەر بنەمای ئەخلاقێکن کە ئاگادارانە دامەزراوە و بناخەی لە نەریت و ڕێساگەلی ڕابردوو یان مافی سرووشتی‌دا نین-ئەمە سازکراوەیەکی مۆتڵەقە. هەروەها فیلمەکە لە کۆتایی‌دا بۆمانی ئاشکرا دەکات کە ئەو دێوەزمە ترسێنەرانەی ناو دارستان تەنیا وەهمی ئێمەن و دەسکردی "سەردەستەکانی" گوندن بۆ ئەوەی گەنجەکان لە گوند‌دا ڕابگرن. هەبوونی شتێکی ترسێنەر"لە دەرەوە" دەبێتە هۆی ئەوەی کۆمەڵگا بە شێوەیەکی یەکگرتوو یەکپارچە بمێنێتەوە. بەڵگەگەلی ئەزموونیی بڕواپێکراومان هەیە کە پشتیوانی ئەم ئەندێشەیەن کە هەر شتێک کە وەبیرهێنەرەوەی نەمان‌هەڵگر‌بوونی مرۆڤ بێت، یارمەتیی ناسیۆنالیسم و شێوازەکانی تری شووناس‌دۆزیی گرووپی دەدات 26. کەوابوو ترسان لە ترس کاریگەرییەکی یەکگرتووبەخشی لەسەر گرووپ هەیە بەڵام لە هەمان کات‌دا دەتوانێت ببێتە هۆی پەرەپێدان بە دژمنایەتی لەگەڵ باقی گرووپەکان.

	دژوارە فیلمی شیامالان وەکوو تەفسیرێک لەسەر سیاسەت و کۆمەڵگای هاوچەرخی ئەمریکا نەبینین. ئەو شتەی دەبێتە هۆی ژانەسەر ئەوەیە کە هەر کەسێک دەبێ لە پرەنسیپەکانی گوند پێڕەوەی بکات، چونکە تەنیا ئەم پرەنسیپانە دەتوانن زامنی پارێزراوەی دانیشتووانی گوند بن. بەڵام ئەم پرەنسیپانە لە هەمان کات‌دا دەبنە هۆی تاق‌کەوتوویی. نووسەری ئەمریکی، ڕاڵف ڤاڵدۆ ئێمرسن دژ بە شەڕێک کە لە دەرەوە هەڕەشە لە نەتەوە دەکات هۆشداری دەدات و ئیدیعا دەکات کە وڵات دەبێ خۆی پێ سەرچاوەی فەزیلەت بێت و دەبێ خۆی تاق بخات بۆ ئەوەی بتوانێ لەم جیهانەدا سەرکەوتوو بێت 27. ئەم ئەندێشەیە دەکرێ وەکوو نموونەی بەرزی سیاسەتی ئەمریکی سەیر بکرێت 28. فیلمی گوند نیشان دەدات کە پەرەپێدان بە ترس لە " دەرەوە" کارکردێکی سەرکوتکەرانەی هەیە. ترس دەبێتە هۆی ئەوەی گوند وەکوو یەکەیەکەی یەکپارچە پارێزراو بمێنێتەوە، بەڵام بەهایەک کە بۆ پارێزراوی دەبێ بدرێت بریتییە لە سنوورداریەتیی توند بۆ ئازادییە تاکەکەسیەکان و ژیان لەگەڵ ترسێکی بەردەوام.

	ئەو شتەی کە ‌‌‌‌‌‌زۆر جار وەکوو ڕوانینێکی "ڕاستبینانە" سەبارەت بە دۆخی سیاسی لە جیهانی ئەمڕۆدا پێشکەش بە ئێمە دەکرێت لەوانەیە وا باش‌تر‌ بێ ناوی بنرێ "ڕاستبینی هەوچییانە"(23) 29. ئەم ڕوانینە لە بواری شکڵییەوە زۆر هاوشێوەی ئەو شتەیە کە ڕۆژنامە ئاژاوەگێڕ و هەوچییەکان بە وێنەیەکی سانتیمانتاڵ لە سیاسەتی نێونەتەوەیی بە خواردی ئێمەی دەدەن. شێوەی پێشکەش‌کردنی ئەم دۆخە بە ڕواڵەت لە ژێر دەسەڵاتی ئەم ویستە‌دایە کە زیاترین ئاستی ترس و تۆقین بە ئاراستە‌کردنی وێنەگەڵێک لە ئانارشیێکی پڕ لە توندوتیژی ساز بکەن کە گەر لە بەرانبەری‌دا دەس نەدرێتە هەندێک کرداری ‌‌یەک‌جاری سیاسی هەموو شارستانییەت بەرەو نەمان دەبات. ئەم گوتارە زۆر بەر لە یازدەهەمی سەپتەمبری 2001 دەسی پێ کرد. لەوانەیە یەکێک لەو کتێبانەی کە لەم ژانرەدا زیاتر لە هەمووان خوێندراوەتەوە کتێبی ‌تێک‌هەڵچوونی شارستانییەتەکان (1996) نووسراوەی سیمۆئێل هانتینگتۆن بێت کە دەڵێ شەڕێک لە نێوان ڕۆژئاوا و باقی شارستانییەتەکان هیچ دوور لە باوەڕ نییە 30. هەر چەند هانتینگتۆن تەنیا باس لە "هەڕەشەیەکی هێزەکی" دەکات بەڵام ئەو وشانەی وا کەڵکی لێ‌وەرگرتووە بۆ ئەوەی هەڕەشەکە وێنا بکات بێ‌گومان بۆ ساز‌‌‌کردنی ترس و تۆقاندن بووە. نموونەکانی تر کتێبەکان و وتارەکانی زبگینۆڤ برێژێنسکی و ڕابرت دی. کاپلانن 31. هەموو ئەم کتێبانە لە پڕفرۆش‌ترین کتێبەکانن و ڕۆڵێکی بەرچاویان هەیە لە بڵاوکردنەوەی ئەم ڕوانگە تایبەتە سەبارەت بە جیهانی کە ڕۆژئاوا- بە تایبەتی ئەمریکا- لە دەرەوە لە بەرانبەر هەڕەشە‌دایە. یەکێک لە مژارەکانی ئەم کتێب و وتارانە ئەمەیە کە جیهانی‌بوون و قەڵەمڕەو سڕێنەوە(24)، پارێزراوی و سەروەریی ئەمریکا تووشی هەڕەشە و مەترسی دەکات. ڕووداوەکانی یازدەی سەپتەمبریش هەر لەسەر ئەم بنەمایە پشت‌ڕاست کەرەوەیەکن بۆ ئەم ڕاستییە کە ئەم شی‌کردنەوانە هەموویان ڕاستن. وڵامێک کە بەم گرفتە دەدرێتەوە کە لەم هەڕەشانەوە سەرچاوەی گرتووە دیسانیش هەر لەسەر ئەم بنەمایە جەختێکی زیاتر دەخاتە سەر پارێزراوی و نەزمێک کە لە سەروو هەموو کەڵکەڵەکان لە سیاسەتی دەرەکی و ناوەکییە.

	ترس وەکوو کەرەسەیەک بۆ کۆنتڕۆڵ کردنی کۆمەڵگا کەڵکی لێ‌وەردەگیردرێت. ئەو شتەی دەبێتە هۆی ترسانی شارۆمەندان تەنیا ئەو تێرۆریستانە نین کە لە شوێنێکی نادیار دەژین بەڵکوو هاوکات ئەو هەواڵ و زانیارییە گشتییانەن کە پێمان دەڵێن ئەم تێرۆریستانە چەندە ترسێنەرن. دواتر هەر لەم زانیاری و هەواڵانە کەڵک وەردەگیردرێت بۆ ئەوەی ببێتە پاساوێک بۆ ئەو کردارانەی کە بۆ پاراستنی شارۆمەندان دێنە ئاراوە. ترسی سیاسی لە بۆشایی‌دا ساز نابێت، ترسی سیاسی دەخولقێندرێت و دەپارێزرێت. کارکردی ترسی سیاسی پەرەپێدان بە جۆرە جیاوازەکانی پڕۆڤەی(25) سیاسییە. هەندێک بەرژەوەندی قەبە کە سرووشتێکی سیاسی و ئابوورییان هەیە دەبنە هۆی ئەوەی مەترسیی تێرۆر و تێرۆریسم زۆر زیاتر لەو شتەی وا لە ‌ڕاستی‌دا هەیە وێنا بکرێن 32. لە ولایەتە یەکگرتووەکان، بۆ هەر ولایەتێک بڕەپارەیەک تەرخان کراوە بۆ ئەوەی لەگەڵ تێرۆریسم شەڕ بکەن و ڕادەی پارەکەش پێوەندیی ڕاستەوخۆی هەیە بەو ئامانجە تێرۆریستییانەی کە لەو ولایەتەدا بوونیان هەیە. دیارە لەم دۆخەش‌دا هەر ولایەتێک هەوڵ دەدات ڕادەی ئەو شوێنە هەستیارانە زیاتر بکات بۆ ئەوەی پارەیێکی زۆرتری دەس بکەوێت. دەرئەنجامی ئەم کارە بەڕاستی بێمانا و پووچە. لە ولایەتە یەکگرتووەکان‌دا بە‌گشتی بە پێی سەرژمێری فەرمی 77069 ئامانجی تێرۆریستیی هێزەکی‌بوونی هەیە- هەڵبەت جێگەی سەرنجە کە ژمارەی ئامانجە تێرۆریستییەکان لە وڵاتی ئیندیانادا پەنجا لە سەد پترە لە نیۆیۆرک و دوو بەرانبەری کالیفۆڕنیایە 33. یەکێک لەو ئامانجانەی کە لەناو ئەم پێڕستە‌دایە کارخانەیەکی برێشکەسازییە کە پێنج کرێکاری ئامیشی(26) هەیە، بازاڕێکی کۆنەفرۆشەکان لە سوئیت واتێر و چەند فرۆشگەی بەستەنی و دۆنات و هتد. دیارە هەر شوێنێک دەتوانێت ئامانجی هێرشێکی هێزەکیی تێرۆریستی بێت، بەڵام ئەگەری ئەوەی ئەو شوێنانەی وا باسمان لێ کرد ببێتە ئامانجی هێرشێکی تێرۆریستی گەر سفر نەبێ دەتوانین بڵێین زۆر لە خوارەوەیە. لە بۆڵتەنی وەزارەتی دادیش‌دا ئاشکرا کراوە کە لە ماوەی چەند ساڵی ڕابردوودا سەرژمێرییەکی درۆیینە سەبارەت بە قاچاخی کەرەسە سڕکەرەکان و کۆچبەریی نایاسایی و جنایەتە بنەماڵەییەکان دراوە بە دەستەوە لەبەر ئەوەی ئەمانەش بچنە ڕیزی پرسە تێرۆریستییەکانەوە 34. بەڵام ئەو شتە سەرنج‌ڕاکێشە ئەوەیە کە ئەم ژمارانە بڵاو کراونەتەوە و وەکوو پێناسەیەک بۆ ڕادەی بەربڵاویی هەڕەشە تێرۆریستییەکان دژ بە ئەمریکا کەڵکیان لێ وەردەگیردرێت. هەروەها لەم ژمارانە وەکوو بنەمایەک بۆ تەرخان‌کردنی بوودجە کەڵک وەردەگیردرێت.

	ئەو بەرژەوەندییە سیاسیانەی کە لەم کارە دەس دەکەون بەرچاون. جۆرج دەبلیو. بووش بەردەوام ئیدیعای دەکرد کە "شەڕ دژ بە تێرۆریسم" بە هیچ شێوەیەک لەگەڵ شەڕەکانی پێشوو لە مێژووی ئەمریکادا هاوسان نییە و ئەم شەڕە بەردەوام درێژەی دەبێت و هیچ کۆتاییەک بۆ ئەم شەڕە ناکرێ وێنا بکرێت. کاتێک کە لەگەڵ وەها هەڕەشەگەلێکی گەورەی دەرەوەیی ڕووبەڕووین  تەنیا چارەیەک کە دەمێنێتەوە بەهێز کردنی دەوڵەتە. لێرەدا دەکرێ بە ڕوونی ببیندرێت کە ئەمریکا ئەم پەندەی ماکیاڤێللی ڕەچاو کردووە کە دەڵێ "پرەنسی زانا دەبێ وەها ڕێچکەیەک بگرێتە بەر کە شارۆمەندەکانی بەردەوام و لە هەر دۆخێک‌دا هەست بەوە بکەن کە پێویستییان بە پرەنس و حکومەتەکەی هەیە، لەو حاڵەتەدا شارۆمەندەکانی لە هەموو دۆخێک‌دا گوێ‌ڕایەڵ و وەفادار دەمێننەوە35". هەر وەکوو ماکیاڤێللی تێگەیشتبوو کەمن ئەو کارانەی کە لە بڵاوکردنەوەی ترس کارسازتر بن. پێوەندییەکی دوولایەنەی ئاشکرا لە نێوان هۆشدارییەکان دژ بە تێرۆر لە دەوڵەتی بووش و ڕادەی پشتیوانیی جەماوەر لەم دەوڵەتە لە ڕاپۆرتەکان‌دا نیشان دراوە 36. ئەم پشتیوانییە تەنیا لە قەڵەمڕەوی سیاسەتە ئەمنیەکان‌دا ئاشکرا نەبوو بەڵکوو داوێنەکەی گەیشتبووە هەرێمەکانی تریش، هەرێمگەلێک وەکوو سیاسەتە ئابوورییەکان. ڕاگەیاندنی هەڕەشە تێرۆریستییەکان قازانجێکی ‌‌یەک‌جارەکی و خێرای بەشوێنەوە بوو. لە ماوەی هەڵبژاردن و سەرۆک کۆماری لە ئەمریکادا لە ساڵی 2044‌دا یەکێک لە کاناڵی تەلوفیزیۆنی کۆماری خوازەکان مێگەلێک گورگی لە دارستانێکی تاریک‌دا نیشان دەدا و لەسەر ئەم وێنەیە دەنگێک دانرابوو کە دەیگوت" لاوازی دەبێتە هۆی ئەوەی ئەوانەی تەماحیان لە ئەمریکا کردووە وەخۆ بکەون". پەیامی ئەم پرۆگرامە ئاشکرا بوو: لە دەرەوە "مێگەلێک گورگ" لە ڕواڵەتی تێرۆریست‌دا لە بۆسە‌دان کە گەر بێتوو بووش نەبێتە سەرۆک کۆمار خەساری جیددی بە ئەمریکا دەگەیێنن.

	بووش لە وتاری گشتیی ساڵانەی‌دا لە ڕێکەوتی 28 ژانڤییەی 2003‌دا ڕایگەیاند:" لەم سەدەیەدا، ئایدیۆلۆژیی هێز و دەسەڵات دێسان وەدەر کەوتووە و بە شوێن ئەوەوەیە کە پێشکەوتووترین چەکەکان دەس بخات. جارێکی دیکەش ئەم نەتەوەیە و هەموو دۆستانی ئێمە تەنیا پەرژینی نێوان جیهانێکی ئاشتیانە و جیهانێکی شێواو و ترساون 37". ئەو داوای لە بەردەنگەکانی کرد کە ئەو نۆزدە کەسەی کە لە یازدەی سەپتەمبردا فڕۆکەکەیان دزیبوو وێنا بکەن کە لە جبەخانەی سەدام حسەین هەموو پێداویستییەکانیان دەس خستووە و ئیدیعای کرد کە وەها تێکەڵاویێک دەتوانێ ترسێنەرتر لە هەموو ئەو ترسانە بێت کە نەتەوەی ئەمریکی لە درێژایی مێژوودا ئەزموونیان کردووە. لە ڕێگەی ڕاگەیاندنی نادروستەوە کە تا ڕادەیەک پلان‌داڕێژراو و سیستەماتیک بوو زۆربەی جەماوەری ئەمریکی ئیقناع ببوون کە عێراق لە پشت هێرشەکانی یازدەی سەپتەمبەر بوو. لەو ڕاپرسییانەی لە ژانیور و فێبریوری 2033ـدا 72 لە سەدی کەسانێک کە پرسیان لێ کراوە لەسەر ئەو باوەڕە بوون کە سەدام بۆ خۆی لەم هێرشەدا دەستی بووە و 44 لە سەدی باوەڕیان وابووە کە "زۆربە" یان "هەندێک" لە فڕۆکەدزەکان شارۆمەندی عێراقی بوون 38. ئەمە سەرنج‌ڕاکێش و سەرسووڕهێنەر بوو چونکە لەو ڕاپرسییانەی کە ڕێک پاش هێرشەکە کرا هیچ‌کەس تەنانەت ناوی عێراقیشی نەبردبوو. لەم ماوەیەدا وێنەیەک لە سەدام ساز کرابوو کە ئەوی دەخستە سەرەوەی ئەو هێرشە تێرۆریستییانەی کە ئەمریکا لەگەڵیان بەرەوڕووە، لەم وێنەیەش بۆ ڕەوایی بەخشین بە شەڕی عێراق بۆ خەڵکی ئەمریکا کەڵک وەردەگیرا. دواتر ئاشکرا بوو لە پشت‌ڕاست‌کردنەوەی ئەم وینەیە تا ڕادەیێک نەکرە: لە ژوئیەی 2066‌ـدا 64 لە سەدی جەماوەر هێشتاش باوەڕیان وابوو کە سەدام لەگەڵ ئەلقاعدە "پێوەندیی نیزیکی" هەیە و 50 لە سەد باوەڕیان وابوو کە سەدام چەکی کوشتنی بە کۆمەڵی لە دەست‌دا بووە 39. بەڵام دەتگوت ئەم شەپۆلە خەریکە دەگەڕێتەوە: لە ڕاپرسییەک کە لە فێبریویری 2077ـدا کرا 63 لە سەدی ئەو ئەمریکییانەی وا پرسیاریان لێ کرا  گوتیان بڕوایان بە ئیعتباری ئەو زانیارییانە نییە کە دەوڵەتی بووش ەبارەت بە چییەتی هەڕەشەیەک کە ڕووی لە ئەمریکایە بڵاوی دەکاتەوە 40.

	من بە هیچ شێوەیەک بە شوێن شی‌‌‌کردنەوەی بەربڵاوی ئەوەوە نیم کە باس لە هەبوون یان نەبوونی ڕەواییی شەڕەکانی ئەمریکا لەم ساڵانەی دوایی‌دا بکەم. بە ڕای هەندێک کەس شەڕی ئەفغانستان ڕەوا بوو 41. لە لایەکی ترەوە هێرش بۆ عێراق بە پێی زۆربەی پێوەرەکان هەڵە بوو تەنانەت پاش ئەوەی دەزانین لابردنی سەدام و لەناوچوونی ڕێژیمەکەی دەتوانێت ببێتە هۆی خۆشحاڵیی ئێمە. ‌گرینگ‌ترین بەشی پاساوە فەرمییەکان بۆ هێرش بۆ عێراق ئەوە بوو کە سەدام حسەین دەستی بە چەکی ئەتۆمی ڕاگەیشتووە و هەڵبەت ئەمەش یەکێک لەو شتە سەرسووڕهێنەرانە بوو کە تەنیا وڵاتێک کە لە "تەوەرەی شەڕەنگیزی"ـ‌دا بە کردەوە هیچ پرۆگرامێکی هەستەیی نەبوو ڕێک ئەو وڵاتە بوو کە هێرش کرا سەری- ئەوە لە حاڵێک‌دایە کە کۆریای باکووری بەفەرمی و ئاشکرا وەها پرۆگرامێکی هەبوو. ئەگەری پەرەسەندنی چەکی هەستەیی بۆ وڵاتە نوێیەکان مەترسییەکی ڕاستەقینەیە و تا ئەو شوێنەی کە ئێمە دەتوانین قەزاوەت بکەین ئەم مەترسییە گەڵیک ‌‌مەزن‌ترە لەو ئەگەرە بچووکە کە گرووپە تێرۆریستییەکان ئەم چەکانەیان دەس بکەوێت، بەڵام لە وەها ڕوانگەیەکەوە  هەڵبژاردنی عێراق وەکوو ئامانجی ئەم هێرشە زۆر سەیرە. ئەم شەڕە بە بڵاوکردنەوەی درۆ پاساوی بۆ هێنراوە و هێرش بۆ عێراق پێشێل‌کردنی ئاشکرای یاسا نێونەتەوەییەکان بوو و نە تەنیا ئازار و مۆسیبەتێکی زۆری بۆ خەڵکی عێراق بەدی هێنا بەڵکوو بووە هۆکارێکیش کە گرووپە توندڕەوەکانی لە چەشنی ئەلقاعدە بتوانن زیاتر لە ڕابردوو هێز وەربگرن. "شەڕ دژ بە تێرۆریسم" تا بە ئێستا جیهانی کردۆتە شوێنێکی ‌‌یەک‌جار نائەمن‌تر و ئەمەش بە هاسانی لە ڕاپۆرتی ڕێکخراوە ئەمنییەکانی خودی ولایەتە یەکگرتووەکان‌دا دەس دەکەوێت. ڕۆناڵد ڕامسفیڵد، وەزیری بەرگری ئەمریکا ڕایگەیاند کە تەنیا کاتێک دەتوانین بڵێین لە شەڕ دژ بە تێرۆریسم‌دا سەرکەوتووین کە خەڵکی ئەمریکا جارێکی تر هەست بە پارێزراوی بکەن- بەم پێیە دەکرێ بڵێین شەڕێک لە گۆڕێ‌دایە کە بە هیچ شێوەیەک ئەگەری سەرکەوتنی ‌تێ‌دا نییە 42.

	گرفتێکی ئاشکرا لە "شەڕ دژ بە تێرۆریسم" گەر وەکوو شەڕێک دژ بە ترس چاوی لێ‌بکەین، ئەوەیە کە ئەم شەڕە بێگومان بە پێداگری لەسەر ئەو هەڕەشەیەی کە ڕووی لە هەمووانە بۆتە هۆی زیاتر‌بوونی ترس. لە ستراتێژی نەتەوەیی بۆ شەڕ دژ بە تێرۆریسم (2003) تێرۆریسم بەم جۆرە شرۆڤە کراوە:" شەڕێک کە بە تەمایە ئازادییە بنەڕەتییەکان و شێوەی ژیانی ئێمە لەناو ببات 43". تێرۆریسم " ڕێک ئەندێشەی کۆمەڵگای شارستانیی کردۆتە ئامانج و هەڕەشەی لێ دەکات 44". ولایەتە یەکگرتووەکان وەکوو هێزێک دێتە ئەژمار کە زامنی نەزم و ئاشتی جیهانە – کەوابوو هەر هەڕەشەیەک دژ بە ئەمریکا هەڕەشەیەک دژ بە تەواوی جیهانە. لە ئەنجام‌دا هەر کارێک کە ولایەتە یەکگرتووەکان بۆ پاراستنی خۆی لە بەرانبەر تێرۆریسم‌دا ئەنجامی دەدات بەو ئارگیۆمێنتە پاساوی بۆ دەهێنرێتەوە کە ئەم کارانە بۆ بەردەوامی و مانەوەی جیهان بە شێوەیەک کە ئێمە دەیناسین پێویستە.  ئەم کار و شەڕانە بە شێوەی شەڕی نێوان ئازادی و ترس وێنا دەکرێت و لەم وێنایەدا ولایەتە یەکگرتووەکان نوێنەری ئازادی و تێرۆریستەکانیش نوێنەری ترسن 45. نوێنەرانی ترس لە هەموو ‌‌جیهان‌دا بڵاو بوونەتەوە کەوابوو نوێنەرانی ئازادیش دەبێ بۆ شەڕ لەگەڵ ترس بە شێوەیەکی جیهانی بجووڵێنەوە. جیهان بە‌گشتی کەوتۆتە ژێر دەسەڵات و سەڵاحییەتی ولایەتە یەکگرتووەکان و هەر کردەوەیەکی تێرۆریستی هەڕەشەیەکە دژ بە ولایەتە یەکگرتووەکان و دژ بە ئاشتیی جیهان بە‌گشتی دێتە ئەژمار و هیچ گرینگیش نییە ئەم کردەوەیە لە کوێ ڕوو دەدات. هاوکات تەنیا ئەگەری کردەوەیەکی تێرۆریستی دەبێتە هۆکارێکی تەواو بۆ دەس بە کار بوون. جۆڕج بووش لە وتارێک کە لە ئاکادێمیای نیزامی وێست پۆینت پێشکەشی کرد، ڕایگەیاند:" گەر ئێمە چاوەڕێ بین هەڕەشەکان بە تەواوی بە کردەوە دەربێن ‌لە ڕاستی‌دا لە ڕادەبەدەر سەبرمان کردووە 46". بە زمانێکی تر ئەویش لە هەمان پرەنسیپی " ماڵی خۆت توند بگرە و کەس بە دز مەزانە" کەڵک وەردەگرێت هەر وەکوو لە زۆر شوێنی دیکەش هەر ئەم کارەی کردووە. لێرەدا پشتیوانیی کەسێکی بیرمەند وەکوو مایکڵ ئیگناتیڤی لە پشتە کە ئیدیعا دەکات گەر هەر ئێستاکە تێرۆریستەکان نەناسین و بەربەرەکانێیان لەگەڵ نەکەین و سەرکوتیان نەکەین زۆر دەبنە جێی مەترسی و دواجار دەستیان بە چەکی کوشتاری بە کۆمەڵ ڕادەگات 47.

	بەڵام لە شەڕی ولایەتە یەکگرتووەکان لەگەڵ تێرۆریسم‌دا لێک‌دژایەتییەک بوونی هەبوو. لە لایەکەوە ولایەتەیەکگرتووەکان خۆی بە پارێزەری ئاشتی و بایەخە لیبێڕاڵییەکان دەزانێت و لە لایەکی ترەوە کردەوەکانی ئەم وڵاتە لە کاتی شەڕ بۆ پاراستنی ئەم بایەخانە لەسەر بنەمای ئەم بایەخانە داوەری ناکرێن و ئاوارتەیە. ئەندێشەیەک کە لێرەدا دێتە گۆڕێوە ئەوەیە کە ئەوانەی پیشەیان توندوتیژییە، تێرۆریستەکان، بە کردەوەیەک کە ئەنجامی دەدەن خۆیان لە دەرەوەی ئەم نەزمە ئەخلاقییەدا ڕادەگرن، کەوابوو تاک بۆ پاراستنی خۆی مافی ئەوەی هەیە ئەم پرەنسیپە ئەخلاقییانە ڕەچاو نەکات- تا ئەو کاتەی تێرۆریسم هەڕەشە لە ئەمریکا دەکات، ئەمریکا هەر لە بنەڕەتەوە پێ‌مل بە پاراستنی ئەو بایەخانە نییە کە ئامانجی بنەڕەتیی ئەو وڵاتەن. ئەم ئارگیۆمێنتە وەبیرهێنەرەوەی حاکمیی هابزییە 48. لە فەلسەفەی هابزدا هەموو شارۆمەندان پەیڕەوی گرێبەستێکن کە حاکم دەسەڵاتێکی بێهکۆتایی هەبێت بۆ بەڕێوەبردنی وڵات بە هەر جۆرێک کە پێی باشە. گریێبەستی کۆمەڵایەتی هەموو شارۆمەندان بە شێوەیەکی تەواو گوێ‌ڕایەڵ دەکات، بەڵام خودی حاکم پەیڕەوی گرێبەستێک نییە کە بڕیارە پارێزەری بێت. هەر لەسەر ئەم بنەمایە ولایەتە یەکگرتووەکان بەم باوەڕە گەیشتووە کە زامن و پارێزەی جیهانی شارستانییە و تەنیا وڵاتێکە کە دەتوانێت نەزمی ئەخلاقی بپارێزێت بەڵام بۆخۆی لەسەروو و لە دەرەوەی ئەم نەزمەیە.

	هەر وەکوو ڕەعیەتەکانی هابز مافی ئەوەیان نییە هیچ گلەیی و گازندەیەک بکەن لەو کارانەی کە حاکم دەیکات، ڕێک بەو ئەندازەیەش هیچ کەس مافی ئەوەی نییە هیچ گلەیی و گازندەیەک بکات لە ولایەتە یەکگرتووەکان سەبارەت بەو شتەی کە لە شەڕ دژ بە " دژمنانی ئازادی"دا ئەنجامی دەدات.

	هەر وەکوو ئۆلریش بەک دەیهێنێتەوە بیرمان ئانتی تێزی لیبێرالیسمی نوێ ڕێک هەمان پرەنسیپی هابزی دەوڵەتی ملهوڕە کە لە ڕواڵەتی زامنی هێمنایەتی‌دا خۆی وەدەر دەخات 49.  تا ڕادەیەکی بەرچاو دەتوانین بڵێین دەوڵەتی بووش بە شێوەیەکی پاڵەکی و نهێنی لە ڕوانگەی مافناس و فیلسوفی ئاڵمانی، کاڕڵ شمیت پەیڕەوی دەکات کە دەیگوت لیبێراڵیسم هیچ ڕێگە چارەیەکی نییە کە لە قۆناغی قەیران‌دا ئاراستەی بکات. ئەو شتەی لەم قۆناغانەدا پێویستە دەوڵەتێکی بەهێزە. شمیت دەڵێ: " هەر گێرەوکێشەیەکی دینی، ئەخلاقی، ئابووری، ئیتنیکی و هتد کاتێک کە ئەم گێرەوکێشەیە هێندە بەهێزە کە بە شێوەیەکی کاریگەر تاکەکان بە دوو گرووپی دۆست و دژمن دابەش بکات، دەبێتە گێرەوکێشەیەکی سیاسی 50." شمیت لەم گوتەیەی بە دەرەنجامی سەیر و سەرسووڕهێنەر دەگات. لە ڕوانگەی ئەوەوە خودی ئەمری سیاسی دەکرێ بە دابەش‌کردنی تاکەکان بە گرووپی دۆست و دژمن پێناسە بکرێت. کردەوەی سیاسی هیچ شتێک نییە جیا لە پاراستنی گیان و ژیانی خۆت و وێران‌کردنی ئەو کەسانەی کە ئەم ژیانە دەخەنە مەترسییەوە و لەوێ‌دا شوێنێک بۆ زاڵ‌بوون بەسەر گێرەوکێشە و دژایەتی لە ڕێگەی باس و ‌‌گفت‌وگۆوە بوونی نییە. ئەم جۆرە لە کردەوەی سیاسی مافی پاوانکراوی دەوڵەتە و دەوڵەتیش بۆ پاراستنی خۆی دەبێ هاوکات هەموو دژمنە ناوەکییەکانی خۆی لەناو ببات، واتا هەموو ئەو کەسانەی کە لەگەڵ یەکیەتی هاوجنس و هاوسان‌ساز یەک ناگرنەوە. بە بڕوای شمیت هەر فەلسەفەیەکی سیاسی ڕەسەن دەبێ گریمانەکەی لەسەر ئەوە دابمەزرێنێ کە مرۆڤ بوونەوەرێکی ترسێنەر و شەڕە. لێرە‌دایە واتە لەم ترسەدایە کە مرۆڤەکان دەتوانن بەڵا بەسەر یەکتر بێنن کە دەوڵەت پاساوێک بۆ هەبوونی خۆی دەدۆزێتەوە- توانایی دەوڵەت بۆ پاراستنی تاکەکان دەبێتە هۆکاری ئەوەی کە تاکەکان خۆیان تەسلیمی دەوڵەت بکەن. شمیت دەیتوانی بڵێت هەڕەشەی تێرۆریستی توانی دەوڵەت لە هۆکاری هەبوونی ڕاستەقینەی خۆی ئاگادار بکاتەوە. بەڵام شمیت دەیتوانی گۆڕانەکانی پاش ئەوەی بەلاوە ترسێنەر بێ چونکە گوشارێکی ڕۆژ لە دوای ڕۆژ دێتە سەر ئەم دەوڵەتانە لە کاتێک‌دا کە خەریکی شەڕ لەگەڵ تێرۆریسمن بۆ ئەوەی خۆیان لەگەڵ ئەو ڕێسایانە ڕێک بخەن کە بۆ هەمووان بوونی هەیە، بۆ وێنە ئەم حوکمەی دادگای باڵا کە زیندانیانی شەڕ دژ بە تێرۆریسمیش دەبێ لە ژێر پاراستنی گرێبەستی ژێنێڤ‌دا بن و مافی یاساییان دەبێ زۆر لەمە زیاتر دابین بکرێت. لە وڵام بەم گوشارە وەزیری بەرگریی بەریتانیا ، جان رید، لە ئاپپریلی 2006ـدا لە ئەنیستیتۆی سەڵتەنەتی خزمەت‌گوزاریی گشتی‌دا وتارێکی پێشکەش کرد و ئیدیعای کرد کە هێرشی ئەو ترۆریستانەی کە دەتوانن لە چەکی کوشتاری بە کۆمەڵ کەڵک وەربگرن ‌هێندە جیددی و سەختە کە ئیتر ناکرێ بەو پرەنسیپانەی وا لە گرێبەستی ژێنێڤ‌‌دایە یە پێ‌مل بمێنین. هەندێک نموونە هەیە – بە تایبەتی لە ئەمریکای باشووری و لاتین- لە شەڕی نێزامیی سەرکەوتوو دژ بە تێرۆریسم. بەڵام گرفتەکە ئەوەیە کە ئەو کەرەسانەی لەم نموونانەدا کەڵکیان لێ وەرگیراوە لە ڕوانگەی دێمۆکراسی لیبڕاڵەوە قەبووڵ ناکرێن.

	لەم وڵاتەدا کە ‌‌‌‌‌‌زۆر جار خۆی وەکوو بەلەش دەرهاتنی ڕاستەقینەی ئازادیی تاکەکەسی دەبینێت، واتە لە ولایەتە یەکگرتووەکان، ئاستەنگی و کۆت و زنجیری جیددی بۆ ئازادی دەبینین. نموونەی ‌‌یەک‌جار زۆر لە دەسبەسەرکردنی ملهوڕانە لە بەر دەست‌دایە کە ‌‌‌‌‌‌زۆر جاریش سەری لە حوکمی زیندن دەرنەهێناوە. بە تایبەتی موسڵمانەکان چ لەناو ئەمریکادا چ لە دەرەوە بە شێوەیەکی بەردەوام بە حالەتێکی ملهوڕانە دەسبەسەر دەکرێن. لە زۆر نموونەدا پرەنسیپە بە تەواوی سەرەتاییەکانی مافی یاسایی لە‌بەر‌چاو ناگێرێن. بەڵام سیاسەتی دژە تێرۆر تەنیا موسڵمانەکان ناگرێتە خۆ بەڵکوو زۆر بەربڵاوتر بووە و زۆربەی شارۆمەندانی ئەمریکیش ئازادییان کەوتۆتە بەر هەڕەشەوە 51. پاراستنی ئاسایشی نەتەوە بۆتە بیانوویەک بۆ قەدەغە‌کردنی هەموو سەندیکاکان لەناو فەرمانبەرانی دەوڵەتی و فڕۆکەخانەکان و لەنگەرگەکان. یەکێک لە بەرگرییە جیدییەکان بۆ ئازادی شارۆمەندان بریتییە لە گوێ‌دان بە ‌‌گفت‌وگۆوە تەلەفۆنییەکان کە "ڕێکخراوەی ئەمنییەتی نەتەوەیی"(NSA) بەبێ ئیزن و دەستووری دادگا ئەنجامی دەدا. ژمارەیەکی زۆر لە شارۆمەندانی ئەمریکا لە ڕاپرسییەکان‌دا گوتوویانە کە ئەم جۆرە ئاستەنگییانە بەسەر مافە مەدەنییەکانی خۆیانیان بە تەواوی پێ ڕەوایە. مەترسیی تێرۆریسم وەها جیددییە کە لەناوچوونی مافە مەدەنییەکان ‌بە لایانەوە زۆر گرینگ نییە.

	ڕەخنەگرانی ئەم جۆرە هێرش‌بردنە بۆ سەر مافە مەدەنییەکان لەگەڵ قسەگەلێک لە جۆری قسەکانی دادستێنی گشتی، جان ئەشکرافت بەرەوڕوو دەبنەوە:" ڕوو لەو کەسانەی کە بە تاپۆی ئازادیی لە دەس چوو، خەڵکی ئاشتی‌خواز دەترسێنن، قسەی من ئەوەیە کە تاکتیکەکانی ئێوە تەنیا یارمەتیی تێرۆریستەکان دەدات چونکە ئەم تاکتیکە یەکیەتیی نەتەوەیی لەناو دەبات و ئیرادەی ئێمە لاواز دەکات. تاکتیکەکان و قسەکانی ئێوە جبەخانەیەکە کە دەیخەنە بەردەستی دژمنانی ئەمریکا و دۆستانی ئێمە سەبارەت بە ئێمە بێ‌متمانە و دوودڵ دەکات.  تاکتیک و قسەکانی ئێوە خەڵکی خێرخواز ناچار دەکات کە لە بەرانبەر شەڕانگێزی‌دا بێ‌دەنگی هەڵبژێرن." کاتێک سەبارەت بە پرۆگرامی گوێ‌دانی نایاسایی بە ‌‌گفت‌وگۆ تەلەفۆنییەکان ڕەخنەیان لە جۆرج. دەبلیو. بووش گرت بەم جۆرە وڵامی دایەوە:" ئەم ڕاستییە کە ئێمە سەبارەت بەم پرۆگرامە مشت‌ومڕ دەکەین بۆخۆی یارمەتی بە دژمن دەگەیێنێت 52". ڕەخنەگران تۆمەتبار کران کە لایەنگرییەکی " ناوڵات‌پەرستانە"ـیان هەیە و زۆر یەک لە ‌گرینگ‌ترین پێشەکییەکان و مەرجەکانی پێویستیی دیمۆکراسییەکی بەکارهاتوویان پێشێل کردووە 53. مرۆڤ وەسوەسە دەبێ لە بەرانبەر ئەم هەمووە زمان‌بازی و دروشم‌سازییانەی دەوڵەتی بووش‌دا ئەم قسەیەی بێنجامین فرانکلین کە یەکێک لە بناخە‌ڕێژەکانی ئەمریکا بوو وەبیربێنێتەوە کە دەیگوت:" ئەوانەی وا لە ئازادیی‌یێکی بنەڕەتی بە بیانووی ئاسایشی نەتەوەیی هەنووکەیی و کاتی چاوپۆشی دەکەن نە شایانی ئازادین و نە شایانی ئاسایش 54".     

	کەوابوو کامەیە ئەو هەڕەشە و مەترسییەی کە دەبێتە پاساوێک بۆ دەس‌تێوەردان لە مافە مەدەنییەکان‌دا؟ وڵام‌دانەوە بەم پرسیارە ئەو جۆرەی وا دێتە بەرچاو هاسان نییە چونکە هیچ پێناسەیەکی پەسەند‌ کراوی نێونەتەوەیی لە "تێرۆریسم" بوونی نییە. لەم ساڵانەی دوایی‌دا کەڵک وەرگرتن لە چەمکی "تێرۆریست" وەها داوێنەیەکی بەربڵاوی بە خۆی گرتووە کە وادێتە بەرچاو کە هەموو بەرخۆدانە چەکدارانەکان دەگرێتە خۆ- تەنانەت شتانێک سەرووتر لە بەرخۆدانەکان. لەم وشەیە بۆ وەسف‌کردنی هەر جۆرە دەس‌بردنێک بۆ توندوتیژیی سیاسی کە دەوڵەتەکان بە فەرمییان ناناسن کەڵک وەردەگیرێ. بۆ وێنە بە پێی وەها پێناسەیەک جۆرج واشێنگتۆنیش دەبێ لە شەڕێک کە لەگەڵ بەریتانیا بووی تێرۆریست بێتە ئەژمار. ئەم مەسەلەیە کاتێک دەبێتە هۆی قووڵ‌بوونەوەی کێشەکە کە خودی دەوڵەتەکانیش مۆرکی دەوڵەتی تێرۆریستیان لێدەدرێ. وەکوو ئەو کاتەی کە دەوڵەتی بووش عێراقی سەدام حسەینی تۆمەتبار دەکرد بە "کردەوەی تێرۆریستی" دژ بە خەڵکی خۆی. ئەم جۆرە کەڵک وەرگرتنە لە چەمکی تێرۆر دیاردەیەکی نوێ نییە- ‌لە ڕاستی‌دا ئەمە ‌‌کۆن‌ترین جۆری کەڵک وەرگرتن لەم چەمکەیە کە دەگەڕێتەوە سەردەمی "تۆقان"(تێرۆری)ی ڕۆبسپێری. بەڵام ئەمە بەو مانایەیە کە ئەم چەمکە وەها هەراو بۆتەوە کە ئیتر هیج کەڵکێکی نەماوە و هیچ زانیارییەکمان پێ نادات، کەوابوو پێویستمان بە پێوانەیەکی ‌‌‌‌‌ڕوون‌تر هەیە. لۆئیز ڕیچاردسۆن توێژەر لە بواری تێرۆردا، حەوت پێوانەی داناوە بۆ ئەوەی کە چ کردەوەیە دەبێتە کردەوەیەکی "تێرۆریستی":

	
		کردەوەیەک کە بە پاڵنەرێکی سیاسی ئەنجام درابێت.

		کردەوەیەک کە تێکەڵ بە توندوتیژی یان ترساندن لە توندوتیژییە.

		کردەوەیەک کە ئامانجەکەی تێکشکاندنی دژمن نییە بەڵکوو ناردنی پەیامە.

		کردەوەیەک کە خۆی و ئامانجەکەی(قوربانی) بایەخێکی هێمایینیان هەیە.

		کردەوەیەک کە دەوڵەت ئەنجامی نادا بەڵکوو گرووپگەلێک لە ئاستێکی خوارترەوە ئەنجامی دەدەن.

		کردەوەیەک کە قوربانییەکانی لەگەڵ ئەو گرووپەی کە هێرش دەکرێتە سەریان یەک نین.

		کردەوەیەک کە بە شێوەیەکی ئاگادارانە کەسانی سیڤیل دەکاتە قوربانی 55.



	زۆربەی ئەم پێوانانە کێشەسازن،بۆ وێنە هەندێک لە دەوڵەتە تاقانەکان وەها بە قووڵی تێکەڵ بە کردەوەی تێرۆریستی بوون کە پێوانەی ژمارە 5 ناتوانێ وەکوو پێوانەیەکی بەکەڵک بێتە بەرچاو. پێوانەی 7 ـیش دەکرێ شکی لێبکرێت. چونکە ئەم ئەگەرە وەلا دەنێ کە هێرش‌بردن بۆ سەر ئامانجێکی نیزامی بکرێ وەکوو کردەوەیەکی تێرۆریستی بێتە ئەژمار ( لەم حاڵەتەدا دەبێ ئەم هێرشە وەکوو هێرشێکی چریکی بێتە ئەژمار 56.) وەرن با لێرەدا ئەم ئەندێشەیە بخەینە ناوەندی سەرنجەوە کە "تێرۆر" کردەوەیەکە کە لەگەڵ توندوتیژی پێوەندیی هەیە  و ئامانجەکەی بڵاوکردنەوەی ترسە. ‌لە ڕاستی‌دا وەها توندوتیژییەک ڕووی لە خەڵکە نەک ئەو کەسانەی کە ڕاستەوخۆ لە کردەوەی تێرۆریستی زیان دەبینن. یەکێک لە "نهێنی"ـیەکانی تێرۆریسم کە دەتوانێت بە کەڵک وەرگرتن لە کەرەسەی زۆر بەرتەسک وەها کاریگەرییەکی گشتی و بەربڵاوی هەبێت ئەوەیە کە کردەوەی تێرۆریستی بە ئاشکرا ئامانجەکانی بە شێوەیەکی هەڵکەوت هەڵدەبژێرێ. توندوتیژی بە هەڵکەوت زۆر ترسێنەرترە لە توندوتیژییەک کە دژ بە قوربانیانی تایبەت و هەڵبژێردار لەکار دەکری: گەر کەسانێکی تایبەت وەکوو ئامانج هەڵنەبژێردرێن ئیتر هیچ کەس ناتوانێت هەست بە پارێزراو‌بوون بکات. بە هێرش‌بردن بۆ ئامانج‌گەلی کەم‌وزۆر هەڵکەوت و هەڵبەت ئامانجگەلێک کە خاوەنی بایەخی هێمایینن، ترس دەکەوێتە دڵی جەماوەرێکی زۆر زیاتر لە خەڵکەوە.     

	ئەو شتەی دەتوانێت تاک، گرووپ یان کردەوەیەک بخاتە پلەی "تێرۆریسم"ـەوە بابەتێکی پێوەندی‌دارە بەو کەرەسانەی وا کەڵکی لێ وەردەگیردرێت و هەروەها ئامانجی کۆتایی بەکارهێنانی ئەو کەرەسانە. کەسی تێرۆریست بە شێوەیەکی تەواو ئیقناع بووە کە ئامانجێکی عادڵانەی پەیڕەو کردووە و لەم حاڵەتەدا دەتوانین ناوی ئەو کەسە بنێین "شەڕی یۆتۆپیایی" کە ‌‌‌‌پێش‌تر باسمان لێ کردووە 57. ئەکتەرێک دەتوانێت هەم ئامانجێکی عادڵانە پەیڕەو بکات و هەم لە هەمان کات‌دا تێرۆریست بێت. ئەمڕۆکە ئیتر ‌‌‌کەم‌تر کەسێک نێلسۆن ماندێلا وەکوو تێرۆریست دێنێتە ئەژمار بەڵام بۆ ماوەیەکی درێژخایەن لە زۆربەی وڵاتانی ڕۆژئاوایی ئەویان وەکوو تێرۆریست دەهێنا ئەژمار. تەنانەت "لێبوردنی نێونەتەوەیی" بۆ ماوەیەکی زۆر حازر نەبوو ماندێلا وەکوو زیندانییەکی ئایدیۆلۆژیک بە ئەژمار بێنن چونکە بە هۆی کردەوەی توندوتیژ کەوتبووە زیندانەوە. بە کەڵک وەرگرتن لەو پێناسە فش‌وفۆڵانەی لە تێرۆریسم کراوە  واتە بەو جۆرەی کە لەم ساڵانەی دوایی‌دا لە وڵاتە ڕۆژئاواییەکان باوە، ئاشکرایە کە چالاکییەکانی ماندێلا تا بەر لە زیندانی بوونی دەکەونە بازنەی ئەم پێناسانەوە. ئەم ڕاستییەش کە ماندێلا بێ‌شک کەڵک وەرگرتن لە کەرەسەی بە دوور لە توندوتیژی پێ باش‌تر‌ بوو لە کەرەسەی توندوتیژئاژۆ ئەم دۆخە نەدەگۆڕی.  چون ئەو لە هەمان کات‌دا جەختی دەکرد کە کەڵک وەرگرتن لە کەرەسەگەلی توندئاژۆ بۆ گۆڕانکاریی سیاسی لەوانەیە پێویست بێ. ئەمە بڕوایەکە کە ماندێلا بەردەوام باسی کردووە، هەر وەکوو لە وتاری پاش ئازاد‌بوونەکەی لە ڕێکەوتی 11 فەبریڤیری 1990ـدا گووتی شەڕی چەکدارانەی ANC بە کۆتایی نەگەیشتووە و ئەو هۆکارانەی کە بوونە هۆی ئەوەی ANC لقێکی نیزامی بکاتەوە هەر لەسەر شوێنی خۆیان ماونەتەوە. نموونەیەکی تر تێرۆریستێکی پێشووترە کە دواتر خەڵاتی نۆبێلی ئاشتیی وەرگرت – واتە مناخیم بگین سەرۆک وەزیری ئیسرائیل کە لە 1978ـدا لەگەڵ ئەنوەر سادات بە شێوەی هاوبەش ئەم خەڵاتەیان وەرگرت.

	بەتەما نیم لێرە بە تێروتەسەلی باسی ئەم بابەتە بکەم کە کامە یەک لە توندتیژییە سیاسییەکان ڕەوا و کامیان ناڕەوان 58. چونکە لێرە سەرنجی من زیاتر لەسەر ڕۆڵیکە کە ترس وەکوو کەرەسەیەکی سیاسی دەیگێڕێت. شەڕکردن لەگەڵ هۆکارەکان و بەرهەم‌هێنەرەکانی ترس شتێکە کە بۆخۆی ترس دەخولقێنێ. گەر کاربەدەستانی فەرمی بەردەوام پێداگری دەکەن لەسەر مەترسییەکی تێرۆریستی کە هەڕەشە لە شارۆمەندان دەکات  و تەنانەت لەم بوارەدا زێدەڕۆیی دەکەن، دەکرێ ئیدیعا بکەین کە خودی دەوڵەت خەریکە شارۆمەندەکانی "تێرۆریزە دەکات " واتا دەیانتۆقێنێ 59. لەم حاڵەتە ‌لە ڕاستی‌دا جۆرێک لە پێکەوە ژیان(27) لە نێوان تێرۆریستەکان و بەرپرسە فەرمییەکان‌دا ساز دەبێت چونکە ئەم دووانە لە بەرانبەر یەکتر‌دان بەڵام هەر دووکیان یەک دەرئەنجامیان دەبێت: واتە جەماوەرێک کە لە ترس و وەحشەت‌دا دەژین. هەر دووک لایەن لەم ترسە کەڵکی سیاسی وەردەگرن. بەشێکی گرینگ لە ئازادیی سیاسی ئێمە ئەوەیە کە بتوانین بە دوور لە ترسی لە ڕادەبەدەر ژیان بکەین. حکومەت بەم هەستە زێدەڕۆیانەیە کە یەک به یەکی شارۆمەندان لە ژێر هەڕەشەی تێرۆریستی‌دان پەرە دەدات بەم ترسە و بەم جۆرە ئازادیی شارۆمەندان بەرتەسک دەکاتەوە. چەمکی ناوەندی دێمۆکراسییە لیبڕاڵەکان ڕێزگرتن لە ئۆتۆنۆمیی تاکە- ترس زیان دەگەیێنێ بەم ئۆتۆنۆمییە.

	ئایا دوور لە عەقڵ و ئینسافە گەر بڵێین بەرپرسانی حکومەتی سەبارەت بە هەڕەشەی تێرۆریسم زێدەڕۆیی دەکەن؟ گەر بە شێوەیەکی وشیارانە چاوێک بخشێنین بەو کەسانەدا کە بە کردەوە زیانی هێرشی تێرۆریستییان لێ کەوتووە بێ‌ئەملاولا زێدەڕۆیی بەرپرسانی حکومەتی دێتە بەرچاومان. لە ساڵی 1999، 232 کەس لە هەموو ‌‌جیهان‌دا بە هۆی هێرشی تێرۆریستییەوە گیانیان لە دەس‌داوە کە پێنج کەس لەمانە ئەمریکی بوون 60. لە ساڵی 2000‌دا ئەم ژمارەیە لە هەموو ‌‌جیهان‌دا بۆتە 405 کەس کە نۆزدە کەسیان ئەمریکی بوون.  بەم پێیە لە ساڵی 2001‌ـدا لەگەڵ بازدانێکی بەرچاو ڕووبەڕوو دەبینەوە کە هەڵقوڵاو لە هێرشی 11 سەپتەمبرە. لەم هێرشەدا ژمارەی کوژراوان دە بەرانبەری کۆی هێرشە تێرۆریستییەکانی پێشوو بوو.  بەڵام ناکرێ ئەم هێرشە وەکوو نموونەیەک لە هێرشی تێرۆریستی بێنینە ئەژمار. زۆربەی هێرشە تێرۆریستییەکان ئەم ژمارەیە لە کوژراو لە پاش خۆیان بە جێ ناهێڵن. هێرش بە گازی ژەهراوی لە مێترۆی تۆکیۆ لە مارسی 1995ـدا کە لە گازی ژەهراوی سارین کەڵکیان وەرگرتبوو کە یەکێک لە ژەهراوی‌ترین گازەکانە گیانی دوازدە کەسی ئەستاند. هێرشی مەزن بۆ شەمەندەفەر لە مادرید کە لە مارسی 2044ـدا ڕووی دا 11 کەسی کوشت و هێڕشە تێرۆریستییەکان لە حەوتەم و بیست و یەکەمی ژوئیەی 2005 بۆ لەندەن بە‌گشتی 65 کەسی کوشت، کە چواریان کەسانی بۆمب‌ڕێژکراوی خۆکۆژ بوون. لە بەراورد لەگەڵ باقی ڕووداوە مەرگ‌هێنەرەکانی جیهان نابێ هێرشی تێرۆریستی تا ئەم ڕادەیە ئێمە بتۆقێنێت.

	لە ماوەی ساڵی 2001ـدا نزیکەی 3000 کەس لە دانیشتووانی ئەمریکای باکووری لە هێرشە تێرۆریستییەکان‌دا گیانیان لە دەس‌‌دا، هەرچەند ناکرێ بە هیچ شێوەیەک ئەم هێرشانە کەم بایەخ بێنە ئەژمار و ئەم ژمارە ترسێنەرە لە‌بەر‌چاو نەگیرێت بەڵام هاوکات دەبێ لە بیرمان بێت کە لە هەمان ساڵ‌دا 700 هەزار کەس هەر لەو ئەمریکای باکوورییە بە هۆی نەخۆشی دڵەوە و 550 هەزار کەس بە هۆی شێرپەنجەوە گیانیان لە دەس‌دا. گەر بەراوردێکی تریش بکەین زەرەری نییە: ژمارەی کوژراوانی ڕووداوی هاتوچۆ بە هۆی مەستییەوە هەر لەو ساڵی 2001ـەدا شەش بەرانبەری ژمارەی کوژراوەکانی هێرشە تێرۆریستییەکان بووە. گەر هەموو کوژراوەکانی چەند دەیەی ڕابردووی هێرشە تێرۆریستییەکان بخەینە سەر یەک بە ژمارەیەکی زۆر ناگەین. ئاشکرایە ئێمە هەموومان پێمان خۆشە تەنانەت یەک کەسیش گیانی لە هێرشە تێرۆریستییەکان‌دا لە دەس نەدات بەڵام خاڵی سەرنج‌ڕاکێش ئەمەیە کە ئەگەری کوژران لە هێرشە تێرۆریستییەکان هێندە لە ئاستێکی خوارەوە‌دایە کە مرۆڤ دەبێ زۆر چارەڕەش بێ کە ببێتە قوربانیی یەکێک لەم هێرشانە. هەر چەند نابێ بە هیچ شێوەیەک مەترسیی هێرشە تێرۆریستییەکان چکۆلە بێتە ئەژمار بەڵام دەبێ هەوڵ بدرێت وێنەیەکی مەعقوول و لە قەوارەی ئەم مەترسییە بدرێ بە دەستەوە. ئەم "وێنە مەعقوولە" دەتوانێت نیشانمان بدات کە "شەڕ دژ بە تێرۆریسم" چ ڕەهەندگەلێکی ناعەقڵانی بە خۆی گرتووە.

	ئاشکرایە کە دەبێ لەگەڵ تێرۆریسم شەڕ بکرێت، بەڵام هەر بەو ڕادیەش ئاشکرایە کە وەها شەڕێک هێندەی هۆکار نادات بە دەستەوە کە بەس بێت بۆ لە‌بەر‌چاو نەگرتنی مافە بنەڕەتییەکانی خەڵک. ئێمە هاوکات دەتوانین ئەمە بە ئاشکرا داوا بکەین کە لە "شەڕ دژ بە تێرۆریسم"ـدا دەبێ ڕێز لە هەموو ئەو پرەنسیپ و بایەخ و بنکانە بگیرێت کە ئەو شەڕە بۆ پاراستنیان هاتۆتە ئاراوە. ئێمە دەبێ لە بیریشمان بێت کە ئامانجی سەرەکیی تێرۆریستەکان لە هێرشی یازدەی سەپتەمبەر نەک زیان گەیاندنی مادی بۆ ڕۆژئاوا بەڵکوو گەیاندنی خەساری دەروونی بە ڕۆژئاوا بوو. زیانە مادییەکان بەو بینا هێمایینانە و کوژرانی نزیکەی 300 کەس لە بەراورد لەگەڵ ترسێک کە هەموو ڕۆژئاوای لە ئامێز گرت تا ڕادەیێک هیچ نەبوون. گەر ئەم ترسە بە ئەژمار بێنین دەبێ بڵێین تێرۆریستەکان نەیاندەتوانی دەسکەوتێکی لەمە زیاتریان هەبێت. بەڵام ئەوان بۆ ئەم سەرکەوتنە زیاتر قەرزداری بەرپرسە حکومەتییەکان و میدیا ڕۆژئاواییەکانن چونکە ئەوان بوون کە وەها ڕەهەندێکی تۆقێنەری زێدەڕۆیانەیان بەم ترسە دا کە تێرۆریستەکان تەنانەت لە خەویش‌دا نەیاندەبینی بە وەها سەرکەوتنێک بگەن.

	دەوڵەتێک کە ڕەوایی و پێ‌مل‌بوونی شارۆمەندەکانی بە کەڵک وەرگرتن لە ترس بە دەست دێنێت هەر لە بنەڕەتەوە ناتوانێت خۆلقێنەری دێمۆکراسی بێت چون ستراتێژیی ترس دەبێتە هۆی لەناو چوونی ئازادی کە ئەستووندەکی خێوەتی دێمۆکراسییە. ڕێک بە هۆی ئەوەی ئەم دەوڵەتە ڕەوایی خۆی لە ترس وەردەگرێت دەکرێ بڵێین "شەڕ دژ بە تێرۆریسم" مەترسییەکی زۆر زیاتری لە خودی تێرۆریسم بۆ دێمۆکراسی هەیە. هەر وەکوو فیلسوفی ئەمریکی، مایکڵ واڵزر ئاماژەی پێ‌ دەکات لیبرالیسمی ترس لیبرالیسمی ئومید پێش‌گریمانە دەگرێت. هۆکارەکەشی ئەوەیە کە ئێمە نیگەرانی هەموو ئەو شتانەین کە بایەخێکی زۆریان بۆمان هەیە و هەر لەبەر ئەوانیش دەترسێین 61. دەبێ ئازادی و عیداڵەت لە ئەندێشەی سیاسی ئێمەدا ڕۆڵێکی بنەمایی‌تری لە ترس پێ بدرێت. لەم حاڵەتە‌دایە کە بە چاوی دوودڵییەوە سەیری "شەڕ دژ بە تێرۆریسم" دەکەین. چونکە ئەم شەڕە لەسەر بنەمای بڵاوکردنەوەی هەرچی زیاتری ترس و لەبەرچاونەگرتنی ئازادی و عیداڵەت دامەزراوە. ئەم شەڕە نە تەنیا بۆتە هۆی لاواز‌بوونی بنەڕەتیی مافی مەدەنی شارۆمەندان بەڵکوو ترسێکیشی ساز کردووە کە بۆخۆی ئازادیی ئێمە لەناو دەبات. شەڕکردن لەگەڵ هۆکارەکان و ئەو شتانەی کە ترس بەرهەم دێنن بۆخۆیان بوونەتە هۆکاری ترس. یەکێک لە بەشە گرینگەکانی ئازادیی سیاسیی ئێمە ڕێک لەمە‌دایە کە بتوانین بەبێ ترسی لە ڕادەبەدەر وەشوێن ژیان و ئامانجەکانمان بکەوین.

	وەرزی حەوتەم: ئەوپەڕی ترس؟

	 

	ترس سەرچاوەی سەرەکیی خۆرافاتە و یەکێک لە سەرچاوە سەرەکییەکانی بێ‌بەزەیی‌بوون.

	سەرکەوتن بەسەر ترس‌دا خاڵی دەسپێکی زانینە لە ڕێگەی گەیشتن بە حەقیقەت و لە هەوڵ بۆ دۆزینەوەی شێوازێکی بەنرخ بۆ ژیان.

	Bretrand Russell, An Outline of Rubbish Intellectual

	ئادام پلیپس یەکێک لە دەروون‌شیکارە بەناوبانگەکان، قسەیەکی نەستەق دەگێڕێتەوە سەبارەت بە کەسێکی بیانی کە لە دەرەوەی ماڵەکەی لە لەندەن ڕاوەستاوە و دەنکی گەنمەشامی بە مست بەسەر عەرزدا بڵاو دەکاتەوە 1. ئینگلیسییەک کە بەوێ‌دا تێدەپەڕێ لێی نزیک دەبێتەوە و هۆکاری ئەم کارەی لێ دەپرسێ. کەسی بیانی وڵام دەداتەوە :" بۆ دوورکردنەوەی بەبرەکان." پیاوی بەریتانیایی دەڵێ: بەڵام ئێرە خۆ هیچ بەبرێکی لێ نییە." و کەسی بیانی لە وڵام‌دا دەڵێ:" وادیارە کارەکەی من کاریگەر بووە".

	ئەوەی کە هیچ بەڵایەکی مەزن بەسەرمان‌دا نابارێ بەو هۆکارە نییە کە ئێمە شێوازێکی هەڵسەنگێندراومان گرتۆتە بەر. ‌لە ڕاستی‌دا خودی ترس شتێکی بەکەڵکمان سەبارەت بەو شتەی وا لێی دەترسین بۆ ئاشکرا ناکات. ئەم ڕاستییە کە کەسێک یان کۆمەڵگایەک بۆ پاراستنی خۆی لە دەس ترسێک هەندێک کار ئەنجام دەدات هیچ شتێکمان سەبارەت بە چییەتیی ئەو ترسە بۆ ئاشکرا ناکات. ترسی ئێمە پتر هەندێک شتمان سەبارەت بە خۆمان بۆ ئاشکرا دەکات نەک سەبارەت بەو شتەی وا لێی دەترسین. گەر لە شتێک دەترسین ئەمە بەو مانایە نییە کە حەتمەن دەبێ لەو شتە بترسێین. بەڵام ڕێک بەو هۆیە کە جەماوەر لە هەندێک شت دەترسن بەرپرسانی حکومەتی دەس دەکەن بە ئەنجام‌دانی هەندێک کار کە ئازادیی ئێمە بەرتەسک دەکاتەوە- ئەویش بەبێ ئەوەی کە لە دەرەنجامی ئەم کردەوانەی ئەوان‌دا ئێمە پارێزراوتر بین 2. ئەم ڕاستییە کە کەسێک لە مەترسییەکی هێزەکی دەترسێت نابێتە هۆکارێکی تەواو بۆ ئەوەی بەرپرسەکان هەوڵ بدەن بۆ ئەوەی ئەگەری ڕوودانی ئەو مەترسییە هێزەکییە کەم بکەنەوە. گەر ئەو مەترسییە هێزەکییە مەترسییەکی جیددی نەبێت، بەرپرسەکان دەبێ هەر بەوەندە ڕەزایەت بدەن کە هەندێک زانیاری وردتر سەبارەت بەو مەترسییە بەو کەسە بدەن. هەر لە درێژەی ئەمەش‌دا گەر مەترسییەکی جیدیی لە گۆڕێ‌دا بێت بەرپرسەکان دەبێ نێونجی‌گەری بکەن و کردەوە پێویستەکان ئەنجام بدەن تەنانەت گەر زۆربەی جەماوەر سەبارەت بەو مەترسییە نیگەران نەبن.

	ترس هەمیشە زۆر بووە و لەمەو بەدوا هەر زۆرتر دەبێت. لە ساڵەکانی پاش شەڕ [شەڕی جیهانی دووهەم] تا 1989 ئەو مەترسییەی کە هەڕشەی لە ڕۆژئاوا دەکرد کۆمۆنیسم بوو. دواتر مەترسییە ژینگەییەکان جێگەی ئەم هەڕەشەیەی گرتەوە و لەم ساڵانی دواییە‌دا مەترسیی تێرۆریسم کەوتە سەرەوەی هەواڵەکان. مژاری ترس دەگۆڕدرێ بەڵام ئەم ساویرێک زیاتر نییە کە ئێمە دەتوانین لە جیهانێکی خاڵی لە ترس‌دا بژین. بەڵام دەبێ سەرنج بدەین کە ترسی ئێمە ڕەنگ‌دانەوەی عەینیی ڕاستی نییە و زۆربەی تەکاکان و گرووپە بەرژەوەنددارەکان کاریگەرییان هەیە لەسەر ئەوەی ترسی ئێمە بەرەو چ ئاقارێک دەچێت.  ترس یەکێک لە ‌گرینگ‌ترین فاکتەرەکانی دەسەڵاتە و کەسێک کە بتوانێ لە کۆمەڵگا‌دا ئاقاری ترس دیاری بکات دەسەڵاتێکی زۆری بەسەر کۆمەڵگادا دەبێ. لەوانەیە بکرێ هاودەنگ لەگەڵ ئاگامبێنی فیلسووف بڵێین کە ئێمە ئەمڕۆکە بە شێوەیەکی بەردەوام لە حاڵەتی دڵەڕاوکێ‌دا دەژین کە لەم حاڵەتەدا وەبیرهێنانەوەی مەترسییە جیدییەکان ڕۆڵی وەرەقی حوکم یان وەرەقی براوە دەگێڕێت- ئەو شتەی ئەم وەرەقە دەیباتەوە مافە دێمۆکراتیکە بە فەرمی ناسراوەکانە 3.

	لەوانەیە یەکێک لەو قسانەی کە زیاتر لە باقی قسەکان سەبارەت بە ترس دەگێڕدرێتەوە قسەی فرانکلین دی. ڕۆزۆڤێڵت بێ لە وتارەکەی لە ساڵی 1933ـدا واتە ئەو کاتەی کە "داتەپینی مەزن" لە تەشقی ‌خۆی‌دا بوو. ڕۆزڤێڵت گوتی: " تەنیا شتێک کە دەبێ لێی بترسێینن خودی ترسە." ئەمە پەیامێکی ڕاستەقینە بوو چونکە خەڵک لەو سەردەمەدا لە قەیرانێکی ئاشکرای بێ‌بن‌دا دەژیان. هەڵبەت قسەکەی ڕۆزڤێڵت قسەیەکی نوێ نەبوو چونکە بەر لەویش زۆر کەسی‌ تر ئەم قسەیەیان کردبوو بۆ وێنە مۆنتێنی و تۆرۆ. بەڵام خاڵێک کە ئەو ئاماژەی پێ کردبوو خاڵێکی گرینگ و بەکەڵک بوو. ئێمە دەبێ لە خودی ترس بترسێین چونکە ترس زۆربەی شتە گرینگەکان لە ژیانی ئێمەدا لەناو دەبات.

	حەتمەن زۆربەی ئێمە لەگەڵ ئەم قسەیەی ڤولە سوئینکا کە خەڵاتی نۆبێلی وەرگرت هاودەنگین کە جۆری بەشەر دەبێ لە جیاتی ترسێک کە خۆی خستۆتە داویەوە، تێبکۆشێ ئەم کەش‌وهەوایە بگۆڕێت 4. بەڵام پرسیار ئەوەیە چۆن وەها کارێک بکات؟ دەبێ داوا بکرێ لە میدیاکان و بەرپرسە حکومەتییەکان و گرووپەکانی گوشار کە کاتێک باسی ترس دێتە گۆڕێوە بەرپرسانەتر بجووڵێنەوە و مەترسییەکان بە شێوەیەکی زێدەڕۆیانە دراماتیزە نەکەن، تەنانەت گەر نییەتێکی خێریشیان هەبێت. بۆ وێنە بەرپرسانی تەندروستی نابێ بە شێوەیەکی زێدەڕۆیانە لە پڕۆپاگاندای ترسێنەر سەبارەت بە جگەرە کەڵک وەربگرن. میدیا گشتییەکان نابێ لە تیتری گەورە کەڵک وەربگرن کاتێک دەیانەوێ هۆشداری بە خەڵک بدەن سەبارەت بە خواردنی فڵانە خواردەمەنی یان جل‌وبەرگ بە تایبەتی کاتێک کە مەترسیی ئەم خواردەمەنی و جلوبەرگانە زۆر کەمە. گروپەکانی گوشار نابێ مەترسییەکان زیاتر لە ئەندازەی خۆیان بنوێننەوە بۆ ئەوەی بتوانن لە ڕووماڵێکی هەواڵی زیاتر کەڵک وەربگرن.  بەڵام زۆر جێگای گومانه کە ئەمانە بەم شێوەیە بەرپرسانە بجووڵێنەوە چونکە بڵاوکردنەوەی ترس لە نێو جەماوەردا کاریگەرترین کەرەسەیە بۆ هەموو میدیاکان بۆ بەرەوپێش بردنی پرۆگرام و گەیشتن بە ئامانجەکانیان – جا چ چاک‌کردنی باری تەندروستی بێت، چ فرۆشی ڕۆژنامەکانیان، چ سەرنج‌ڕاکێشانی خەڵک بۆ گرفتەکانی ژینگە.

	تا ئەو کاتەی کە ترس باش‌تر‌ین کەرەسەیە بۆ بردنەسەرەوەی فرۆشی ڕۆژنامەکان و بینەری کاناڵە تەلەفیزیۆنییەکان تا ڕادەیێک مەحاڵە کە ئەوان بۆچوونێکی بەرپرسانەتریان سەبارەت بە بابەتانه هەبێت. بەڵام ئێمە دەبێ لەم ڕاستییەش ئاگادار بین کە بڵاوکردنەوەی ترس دواهاتی نالەباری دەبێت. سەبارەت بە ڕووماڵی هەواڵیی هەل‌ومەرجێک کە پاش تۆفانی کاترینە لە نیۆئۆرلیان لە ساڵی 2005 ڕووی دا دەتوانین نموونەیەکی کامڵ لە ناهاوتەبایی ڕاستی لەگەڵ ئەو سێناریۆیانەی کە میدیاکان بڵاویان دەکردەوە بدۆزینەوە. سی ئێن ئێن باسی سنایپێرێکی دەکرد کە تەقەی لە کۆپتەری یارمەتی دەکرد و هەروەها باسی لە هەندێک دەستە دەکرد کە لە گەڕەکێکەوە دەڕۆن بۆ گەڕەکێکی تر و هەر ژنێک کە دەهاتە بەر دەستیان دەس‌درێژیان دەکردە سەر. فاکس نیوزیش هەر ئەم ڕێچکەیەی گرتە بەر. تەنانەت شاژنی نمایشە تەلەفیزیۆنییەکان واتە ئۆپڕا وینفری، پرۆگرامێکی تایبەتی بەڕێوە برد کە ‌تێی‌دا میوانەکان باسیان لە منداڵانێک کرد کە دەس‌درێژیی جنسی کراوەتە سەریان و خودی ئۆپڕاش پشت‌ڕاستی کردەوە کە دەستەی چەتەکان لە پۆلیسەکان پڕچەکترن و چەکی زیاتریان لە بەر دەستە.هەندێک کەس تەنانەت باسیان لە مرۆڤ‌خۆری کرد. سەربەندی هەواڵەکان ئەوە بوو کە نیۆئۆرلیان بۆتە ولایەتێکی بێ‌یاسا کە دەس‌درێژیی جنسی لەڕادە چۆتە دەرێ و بۆتە شتێکی باو نەک دیاردەیەکی ئاوارتە. فام‌هەڵگرە کە خزمەت‌گوزارەکانی ڕزگار‌کردن هیچ مەیلێکیان نەبوو بڕۆنە ناو وەها ناوچەیەکەوە. هەر بەو هۆیەوە ڕاگوازتنی نەخۆشەکان لە نەخۆشخانە وەدوا کەوت- بۆیە زۆربەی نەخۆشەکان گیانیان لە دەس‌دا. ئامبۆڵانسەکان وەخۆ نەکەوتن تا ئەو کاتەی کە ئارامی گەڕایەوە بۆ ئەم ولایەتە. ئەو هێزە نیزامییانەش کە دەنێردران بۆ ئەوێ لەوپەڕی پارێز‌دا دەجووڵانەوە و هەر ئەمەش دەبووە هۆی ئەوەی ئۆپێراسیۆنی ڕزگارکردن وەدوا بکەوێت. زۆربەی پۆلیسەکان لە ترسی ئەو شتەی کە ڕەنگە لەناو شاردا لەگەڵی ڕووبەڕوو ببنەوە لەسەر بنکەکانیان ئامادە نەبوون و باقی کەسەکانیش لە جیاتی بەشداری لە ئۆپێراسیۆنی ڕزگار‌کردن‌دا خەریکی شەڕ لەگەڵ دارودەستەی چەتەکان بوون. بەدبەختی ئەوە بوو کە ئەم توندوتیژی و دەس‌درێژی و کۆشتارانەیان لە خۆیانەوە دەرهێنابوو و هیچ کامەیان ڕاست نەبوون 5. بە شێوەی باو لە نیۆئۆرلیان ڕێژەی توندوتیژی لەسەرەوەیە بەڵام دەتگوت بە هۆی ئەم کارەساتەوە ئەم ڕێژەیە بە شێوەیەکی جیا ڕوولە‌کزی بوون. تەنیا شتێک کە بوونی هەبوو- ئەویش فام‌هەڵگر بوو- دزینی خواردەمەنی و خواردنەوەیی و باقی شت‌ومەکە پێویستەکان لە دووکانەکان بوو بۆ ئەوەی تاکەکان بتوانن گیانیان بپارێزن. جیا لەمە جەماوەری لێقەوماوی شار هەڵس‌وکەوتێکی نموونە و تایبەتیان لە خۆیانەوە نیشان دا. هەموو ئەم هەواڵە ساختەییانە سەبارەت بە ولایەتی بێ‌یاسا بووە هۆی لە‌دەس‌چوونی گیانی جەماوەرێکی زۆر. ئەمە نموونەیەکە لە شێوەی زێدەڕۆیانەی قەیران لە میدیا گشتییەکان‌دا کە بە هیچ شێوەیەک ناکرێ وەکوو دیاردەیەکی بێ‌زەرەر بێتە ئەژمار- ئەم شێوەیە زیانی جیددیی بەرهەستی هەیە. ئەم نموونەیە نیشان دەدات کە جیهان بە‌گشتی باوەڕی بەوە نییە کە تاکەکان لە دۆخی قیراناوی‌دا کردەوەیەکی ئەخلاقییان دەبێت- و ئەمەش شتێکی بچووک نییە.

	وادێتە بەرچاو کە ئێمە لە ڕوانگەی کولتورییەوە هەواڵە نەرێنییەکان زۆر بە هاسانی باوەڕ دەکەین و ترسێکی دەڵەمە لە ئێمەدا بوونی هەیە کە بە شێوەیەکی درێژخایەن هەر شتێکی نوێ دەتەنێتەوە 6.  جیهانێکی بەم جۆرە ترساو ناتوانێت جیهانێکی بەختەوەر بێت. تێگەیشتن و  فامی جەماوەر ئەوەیە کە ئێمە ئەمڕۆکە پتر لە هەموو سەردەمێک لە بەر هەڕەشە‌داین و ئەم بۆچوونە ڕۆژ بە ڕۆژ ڕوولەزیاد‌بوونە و دواهاتی نالەبارتری دەبێت. فاکتەرێکی زۆر کاریگەر لە تێگەیشتن و وێنای جەماوەر لە بەختەوەرییەکان وێنایەکە کە دەتوانن لە داهاتوویان هەیانبێت. خەڵکێک کە لە دۆخێکی کارەساتاوی‌دا دەژین بەڵام بڕوایان ئەوەیە کە ئەم دۆخە دەگۆڕدرێت و چاک‌تر دەبێت، بە‌گشتی زۆر ڕەزامەندترن لە کەسانێک کە لە ناز و نیعمەت‌دا دەژین بەڵام وابیر دەکەنەوە کە لە داهاتوودا دۆخێکی زۆر ‌خراپ‌تریان دەبێت. نیگەران بوون سەبارەت بە داهاتوو دەتوانێت سێبەر بخاتە سەر ژیانی ئەمڕۆکەمان. بەڵام لەوانەیە هەرگیز بە قەرای ئەمڕۆکە هۆکاری نیگەران‌بوونی ئێمە کەم نەبووبێ.

	بڵاوکردنەوەی ترس دەتوانێت پارێزراوی ئۆنتۆلۆژیکیی ئێمە لاواز بکات، واتە ئەو پارێزراوییە بنەڕەتییە کە پێویستمانە بۆ ئەوەی بتوانین ژیانی ڕۆژانەمان بە خێر و خۆشی تێپەڕێنین. لە کولتوری ڕیسک‌دا ئێمە تەنیا قوربانین. ئێمە بەدبەخت و بێچارە بووین بەم مانایە کە بووینەتە کەسانێک کە عەزاب دەکێشین، کەسانێک کە چاوەڕوانن بزانن چ بەڵایەک بەسەریان دێت. ترسی ئازادی ئێمەی لێمان دزیوە. ئەو ئازادییەی کە ‌‌‌‌‌‌زۆر جار ‌‌دەکرێت لە ژیانی ڕۆژانەدا وەکوو بابەتێکی ئاشکرا بێتە ئەژمار، ئەم ئازادییە بە هەستی نەبوونی پارێزراوی ڕوولە‌کەم بوونە. هەر وەکوو ڤولە سوئینکا دەڵێ:" پارێز و هەڵسەنگاندن بۆتە جێگرەوەی جۆرێک لە خۆورووژێنەری یان ژیان بە شێوەیەکی ئاسایی 7."  ئەم خۆورووژاوییە بەشێکی گرینگ لە ئازادیی ئێمەیە. کەسێک کە دەبێ بەردەام بیر لە کردەوەکانی بکاتەوە، تەنانەت بیر لە دیاردە ئاسایی و ڕۆژانەکان، بەشێکی گرینگ لە هەرێمی ئازادیی جووڵانەوەی لە کیس داوە. ئەمە دەتوانێت پێوەندی بە وتارێک لە ڕۆژنامەدا بێت سەبارەت بە توندوتیژی لە گەڕەکێک کە ‌تێی‌دا دەژین یان خواردەمەنییەک کە دەیخۆین یان ڤایرۆسێکی ترسێنەر کە بەپەلە بڵاو دەبێتەوە. کاتێک دەکەوینە ژێر کارتێکەری وەها هەواڵگەلێکەوە بەشێک لە خۆورووژێنەریی ڕۆژانەمان لەکیس دەدەین.

	ژیان لە ترس‌دا خۆش نییە. هەر وەکوو مۆنتێنی دەیگوت:" هێندەی پێ‌ ناچێت ڕەنج و دەرد دێنە سۆراخم و پێویست نییە بە شەڕێک بە ناوی ترس ئەمە وەپێش بخەم و زیاتری بکەم، کەسێک کە لە دەرد و ڕەنج دەترسێت بەر لەوە تووشی دەرد و ڕەنجی ترس دەبێت 8." دژوارە بکرێ ڕۆژێک وێنا بکەین کە ترس بە تەواوی لە ژیانمان کۆچی کردبێت. جۆزێڤ کۆنراد سەبارەت بەمە دەنووسێ:

	ترس هەمیشە هەیە. مرۆڤ دەتوانێت هەموو شتێک لە دەروونی ‌خۆی‌دا بکوژێت، خۆشەویستی، نەفرەت و بڕوا و ئێمان و تەنانەت دڵەڕاوکێ؛ بەڵام تا کاتێک کە زیندووە ناتوانێت ترس بکوژێت: ترسێک کە نەرم و لەسەرخۆ، هەرمان و ترسێنەرە و بەسەر جەستەی مرۆڤ‌دا زاڵ دەبێت؛ ئەم ترسە سێبەر دەخاتە سەر بیرمان، لە ناو دڵمان‌دا هێلانە دەکات و چاو لە دواهەمین هەوڵەکانی ئێمە دەکات بۆ دواهەمین پشوو هەڵمژین 9.

	لەم جمگەبەندییە‌دا ڕۆڵێکی لەڕادەبەدەر بە ترس لە ژیانی مرۆڤ‌دا دراوە. چونکە ترس بە جۆرێک وێنا کراوە کە تەنانەت پاش لەناوچوونی هەموو شتەکان وەکوو بنەڕەتی‌ترین ماک هەر دەمێنێتەوە. ڕۆڵێک کە ترس لە ژیانی ئێمەدا دەیگێڕێ هاوکات پێوەندیی ڕاستەوخۆی هەیە بەوەی کە ئێمە تا چ ڕادەیەک ئیزنی دەدەین ئەم ڕۆڵە لە ژیانمان‌دا بگێڕێ. ئێمە دەتوانین هەوڵ بدەین کە لەگەڵ ئەم ڕەوەندە ئاساییە کە ترس بەسەر ژیانی ئێمەی‌دا سەپاندوویە ململانێ بکەین و پووچەڵی بکەینەوە و لە جیاتی ئەو هیوا دانێین. 

	هەرچەند ئەمن داشدار و بانگ‌خوازی هیوام نەک ترس، بەڵام ئەمە بەو مانایە نییە کە لە ئاواتی گەڕانەوەی ئۆتۆپیاکانی کۆمەڵگا مەزنەکان‌دام. بە پێچەوانەوە لاموایە کە کۆمەڵگای ترس دەرئەنجامی ئەندێشەی ئۆتۆپیاییە. مانای وشەی "ئۆتۆپیا" بریتیە لە "ناشوێن"، بەڵام تاکەکان حەز دەکەن وا بیر بکەنەوە کە ئۆتۆپیا "شوێنێکی باش"ـە واتە "ئەئۆتۆپیا"ـیە ( چونکە لە یۆنانی‌دا پێشگری "ئەئۆ" بە مانای "باش"ـە و "تۆپۆس" بە مانای "شوین" یان "جێگا"ـیە). هەر وەکوو لە "جیهانی چاکی نوێ"ـی ئاڵدۆس هاکسلی‌دا هاتووە،" هیچ پێویستێک نییە کە مرۆڤی شارستانی هیچ شتێکی ناخۆش تامۆڵ بکات 10". ئۆتۆپیا کۆمەڵگاگەلێکن کە بە پێی پێناسە ترس تێیان‌دا شوێنێکی نییە. ڕێک بەم بەکگراوندەوەیە کە ترس وەها تامۆڵ‌هەڵنەگر و هەر نەهامەتییەکی وەها قەبووڵ‌هەڵنەگرە.

	کاتێک سەبارەت بە ئۆتۆپیا دەخوێنینەوە وەکوو شوێنێک دێتە بەرچاو کە بە هیچ شێوەیەک ناکرێ ‌تێی‌دا بژی. دەڵێی لە ئۆتۆپیادا ئەم کۆمەڵگا بەڕواڵەت کامڵ و بێ‌عەیبانە، ئەو شتەی وەلانراوە خودی ژیانە. بەڕواڵەت ئۆتۆپیای ئێمە کۆمەڵگایەکە کە ‌تێی‌دا هەموو مەترسییەکان کونترۆڵ کراون و نەهامەتی شتێکە کە تەنیا لەناو کتێبەکانی مێژوودا دەبێ لێی بگەڕێین. ئایا ئێمە دەتوانین بە ژیان لە وەها کۆمەڵگایەک‌دا ڕابێین؟ جی. جی. بالارد، لە چیرۆکە ساتیرییەکەی‌دا، شێت‌بوون (1988)، کۆمەڵگایەکی ناوچەیی بچووک لە قەراخی لەندەن وێنا دەکات کە بە تەواوی لە ژێر چاوەدێری‌دایە و پارێزراوە 11. ڕۆژێک هەموو گەورەساڵان دەکوژرێن و هەموو منداڵەکان ون دەبن. پاش ئەمە ئێمە ڕووداوەکان لە ڕوانگەی ڕیچارد گێرویل، دەروون‌پزیشکێک کە بۆ پۆلیس کار دەکات دەخوێنینەوە. ئەو هەوڵ‌ دەدا پەردە لەسەر ئەم نهێنییە لابدات. وردەوردە بۆی ڕوون دەبێتەوە کە منداڵەکان نەدزراون بەڵکوو بەر لە ڕاکردن دایک و بابیان کوشتووە. پرسیار ئەمەیە؛ بۆ؟ هیچ هۆکارێکمان نییە کە وا بیر بکەینەوە ئەم دایک و بابانە لەم منداڵانە کەڵکاوەژوویان وەرگرتوون یان شتانێک لەم جۆرە، بەڵکوو بە پێچەوانەوە ئاشکرایە کە ئەوەی لە دەستیان هاتووە کردوویانە کە ئەم منداڵانە باش‌تر‌ین ژیانیان هەبێت. دەرئەنجامی دواجاری لێکۆڵینەوەکانی دوکتور گێرویل سەرسووڕهێنەرە: منداڵەکان دایک و بابیان کوشتووە بۆ ئەوەی لە دەس ئەم هەموو پاراستنە خنکێنەرە دەرباز بن. دایک و بابەکان بۆ ئەوەی بتوانن ژیانێکی پارێزراو و تەواو و بێ‌عەیب بۆ ئەم منداڵانە بەدی بێنن ‌لە ڕاستی‌دا هەموو منداڵییان لێیان ئەستاندۆتەوە 12. سەرەڕای ئەمە ئاشکرایە کە مرۆڤ دەبێ چاولێکردنێکی پڕ لە خەمۆکی سەبارەت بەڕاستیی دەرەوەی هەبێت بۆ ئەوەی بیری ساز‌‌‌کردنی وەها کۆمەڵگایەکی داخراو و بەتاڵ لە هەر مەترسییەکی هێزەکی بێتە مێشکییەوە.

	کولتووری ترس کولتوورێکی ڕەش‌بینانەیە. لە ڕۆمانی دێوەزمە نەبەدییەکان‌دا (1999) نووسراوەی چاک پالاهیناک، لە شوێنێک‌دا نووسراوە:" کەی داهاتوو... لە جیاتی ئەوەی پڕ لە هیوا پڕە لە ترس و هەڕەشە 13"؟ ئێمە هەندێک نمونە لە وێنەگەلی ڕەش‌بینانە سەبارەت بە داهاتوو تەنانەت لە سەردەمی کەوناراش‌دا دەبینین، بەڵام چەمکی "ڕەش‌بینی"(28) سەرەتا لە دەیەی 1770ـدا بوو کە کەڵکی لێ وەرگیرا 14. کەسانێک کە ڕوانینێکی ڕەش‌بینانەیان سەبارەت بە داهاتوو بوو تا ئەو کات هەموویان لە پەڕاوێز‌دا بوون و دیاردەیەکی دەگمەن دەهاتنە ئەژمار. لە لایەکی ترەوە ئەمڕۆکە ڕەش‌بینی بۆتە بابەتێکی پەسەند‌کراو و ئەندێشەی پێشکەوتن جۆرێک ساویلکە‌بوونی ناساخ دێتە ئەژمار 15. زیگمۆنت باومەن دەنووسێ:

	"پێشکەوتن" ئاماژە بە تایبەتمەندی یان لایەنێکی مێژوو ناکات بەڵکوو دەرخەری بڕوا بە خۆییەک لە ئێستاکە‌دایە. ‌‌‌‌قووڵ‌ترین مانا و لەوانەیە تەنیا مانایەک کە لەگەڵ پێشکەوتن هاونشینە دوو بڕوای بە تەواوی پێوەندی‌دار و لێک‌ئاڵقاوە: یانی یەکەم ئەوەی کە "کات بە قازانجی ئێمەیە" و دووهەم ئەوەی کە ئەوە خودی ئێمەین کە " ڕووداوەکان دەخولقێنین"... لە ڕوانگەی کەسانێکەوە کە بڕوایان بە دەسەڵاتی خۆیان بۆ گۆڕین هەیە ، " پێشکەوتن" دیاردەیەکی ئۆتۆماتە، کەسانێک کە هەست دەکەن هیچ شتێک لە دەسەڵاتی ئەوان‌دا نییە هەرگیز بیر لە پێشکەوتن ناکەنەوە و قسەکردن سەبارەت بە پێشکەوتن بێ‌مانا دێتە بەرچاویان 16.

	لە کولتووری ترس و کولتووری قوربانیان‌دا، چەمکی پێشکەوتن دیاردەیەکی نەکرە.  شتێک کە دەکرێ زۆرتر بیری لێبکرێتەوە ئەوەیە کە ڕەنگە بکرێت بەر بە ‌خراپ‌تر‌بوونی دۆخەکە بگیردرێت. گەر کەسێک ئەم هەستەی نەبێ کە کونترۆڵی ژیانی لە دەستی ‌خۆی‌دایە و بڕوای بە خۆی نەبێ کە دەتوانێت جیهان بکاتە شوێنێکی باش‌تر‌ بۆ ژین، داهاتوو بە هیچ شێوەیەک ناتوانێت ڕاکێشەر بێت.

	ئێرنێست بلووخ هەر لە سەرەتای بەرهەمە مەزنەکەی‌دا سەبارەت بە هیوا دەنووسێ:

	خاڵی هەرە گرینگ ئەوەیە کە فێر بین هیواوار بین. کاریگەریی هیوا هەرگیز لەناو ناچێت، هیوا سەر لە ئەشق بە سەرکەوتن دەردێنێ نەک شکست. هیوا بەسەر ترس‌دا زاڵە چونکە نە پاسیڤە و نە دەگا بە هیچ. ئەمە ئاسۆی بەر دەم مرۆڤەکان بەربڵاوتر دەکاتەوە نەک ئەوەی بەرتەسک‌تری بکاتەوە 17.

	پرسەکە لەناوبردنی ترس نییە. ترس بووە و هەمیشە هەر دەبێت، بەڵام لەوانەیە تەنیا ماناکەی ئەمە بێ کە لێرە و لەم ژیانەدا هەندێک شت هەن کە بۆ ئێمە مانایان هەیە و ئازیزن. ئەو شتەی ترس وەخەبەر دێنێ نیگەران‌بوونە سەبارەت بەو شتانەی کە ژیانی ئێمە و کەسانێک کە بۆ ئێمە گرینگن دەخاتە مەترسییەوە. ئێف. ئیچ. برەدلی فیلسووفی بەریتانیایی دەڵێ:" مرۆڤێک کە ناترسێ ئیتر بایەخ بە هیچ شتێک نادات 18". هەر چەند ترس دەتوانێت وەها وڵات‌داگر بێ کە هەموو ئەو شتانەی کە مانا دەدات بە ژیانی ئێمە وێران بکات و کاریگەرییەکی ماڵوێرانکەرەی هەبێ بەڵام لە لایەکی ترەوە هیوامان هەیە کە گەش‌بینانەیە، متمانەهێنەرە، ئەکتیڤە و ڕزگاری‌دەرە. ئومید دەتوانێت ئێمە بەرز بکاتەوە و ترس دەتوانێت بمانخنکێنێت.

	من ناڵێم کە ئێمە " لە باش‌تر‌ین جیهانێک‌دا کە بوونی هەیە" دەژین، بەڵام جیهان دەیتوانی شوێنێکی زۆر ‌خراپ‌تر لەو شتە بێت کە ئێستا هەیە- لە ماوەی مێژووی بەشەریش‌دا لە قۆناغی زۆر درێژخایەن‌دا بەم جۆرە بووە. گەر ئێمە ئازاد بوایەین کە سەردەمێک لە مێژوو هەڵبژێرین بۆ ئەوەی ‌تێی‌دا بژین،لەوانەیە باش‌تر‌ین بژاردەمان هەر ئەم قۆناغەی ئێستا بوایە. ترسی ئێمە گرفتێکە کە لە شکۆمەندیی ئێمە هەڵقوڵاوە: ئێمە وەها ژیانێکی پارێزراومان هەیە کە دەرفەتی ئەوەمان پێ‌دەدات سەبارەت بە زۆر مەترسی لە ژمارە نەهوو کە بە کردەوە هیچ کات ناتوانن زیانمان پێ‌بگەیێنن نیگەران بین. سەردەمی ئێمە بێ‌گومان گرفتی زۆر جیددی هەیە کە دەبێ لەگەڵی دەس بە ئێخە بین: نەداری، برسییەتی، گۆڕانی کەش‌وهەوا، گێرەوکێشەی سیاسی و دینی ، هتد. بەڵام ئەو شتەی ئێمە پێویستمان پێیەتی بڕوا بە توانای بەشەرە بۆ هەوڵ‌دان و چارەسەرکردنی هەنگاو بە هەنگاوی ئەم مەسەلانە. ئێمە پێویستە لە هەوڵەکانمان دەرس وەرگرین و جیهانێکی باش‌تر‌ بخولقێنین- بە کورتی ئێمە پێویستمان بە گەش‌بینییەکی مرۆڤی هەیە.

